
	پێشەکی

	هەموو ئەو بابەتانەی کە پێم وابوو سەبارەت بە تەنیایی دەیزانم بەپێچەوانە وەدەرکەوتن. من پێم وابوو پیاوەکان لە ژنان تەنیاترن، پێم وابوو ئەو کەسانەی هەست بە تەنیایی دەکەن لە کەسانی دی تاق‌کەوتووترن. پێم وابوو زیادبوونی بەرچاوی ڕێژەی ئەو کەسانەی کە بە تەنێ ماڵ دەگرن و ژیان دەکەن بێ‌گومان کاریگەرییەکی بەرچاوی لەسەر ژمارەی کەسانێک هەیە کە هەست بە تەنیایی دەکەن. پێم وابوو چونکە تۆڕە کۆمەڵایەتییەکان جێی پێوەندیی ئاسایی مرۆڤیان گرتۆتەوە مرۆڤەکان تەنیاتر بووبێتن. هەڵبەت بیریشم دەکردەوە هەستی تەنیایی، هەرچەند دیاردەیەکی زەینییە، بەڵام لە بەستێنی کۆمەڵگادا باش‌تر دەکرێت فام بکرێت تا بە لێکدانەوەی تایبەتمەندییەکان لە تاکەکان‌دا. وامدەزانی زیاترین پلەی هەستی تەنیایی لە وڵاتانی سکاندیناوی دەست دەکەوێت و بەگشتی ژمارەی ئەو کەسانەی هەست بە تەنیایی دەکەن ڕوو لە زیادبوونە. جگە لەوانە، بیرم دەکردەوە ئەم زیاد بوونە پێوەندییەکی ڕاستەوخۆی لەگەڵ تاکباوەڕیی مودێڕن هەیە و لە کۆمەڵگایەک‌دا کە تاک‌باوەڕی‌ زاڵە ڕێژەی تەنیایی زیاترە لە بەراوەرد لەگەڵ ئەو کۆمەڵگایانەی کە کۆمەڵ‌خوازن.

	پێش ئەم توێژینەوەیە هەرگیز ڕووی نەدابوو لە کاتی سەرقاڵ‌بوون بە بابەتێکەوە تا ئەو ڕادەیە پێش‌گریمانەکانم سەروبن ببن،  ئەگەرچی ئەمەش جێگەی سەرنجە کە زۆربەی کەسەکان هەر ئەم پێش‌گریمانانەی منیان سەبارەت بە تەنیایی هەیە. لە ڕاستی‌دا دەتوانین بڵێین وێنەیەکی گشتیی کە میدیا گشتییەکان لە تەنیایی بۆمانی ساز دەکەن هەر ئەمەیە. لە میدیاکان‌دا دەستەواژەی "ئیپیدیمی تەنیایی" بۆتە گوتەیەکی باو و هەر ئێستا کە من ئەم وشانە دێنمە سەر پەڕە، ئەگەر لە گووگڵ‌دا وشەی "تەنیایی"+"ئیپیدیمی" بنووسن زۆرتر لە چوارسەد هەزار نموونە دەدرێت بە دەستەوە. بەڵام گەر بتانەوێت توێژینەوەیەک لەسەر مەسەلەی تەنیایی بکەن، وێنەیەک کە لەم گریمانانەوە دەست دەکەوێت بە توندی ڕووشاو و ڕێ‌ونکەرن. لە ڕاستی‌دا، جگە لە ئەم میدیا گشتییانە کە ساڵیانی ساڵە بە شێوەیەکی زۆروزەبەند کەڵک لە وشەی تەنیایی وەردەگرن، و کەڵک‌گرتن لەم وشە ڕۆژ‌بەڕۆژیش زیاتر دەبێت، لە هیچ شوێنێکی‌ دیکە لەگەڵ وشەی "ئیپیدیمی تەنیایی" ڕووبەڕوو نابنەوە. ئەگەرچی باس لەسەر "تەنیایی" ڕۆژبەڕۆژ زۆرتر دەبێت، بەڵام ئەمە بەو مانایە نییە کە لە جیهانی واقعیش‌دا "تەنیایی" زیاتر هەبووە.

	سەرەرای ئەم بابەتانە، گریمانەیەک ئاشنا و درووست دێتە بەر گوێ: هەستی تەنیایی بۆ ئەوانەی کە گیرۆدەی بوون یان گیرۆدەی دەبن دەتوانێت ببێتە مەسەلەیەکی سەخت و جیددی. هەستی تەنیایی لەسەر چۆناوچۆنیی ژیانی زۆربەی کەسەکان، و تەنانەت لەسەر تەندروستیی جەستەیی و دەروونی ئەوان‌دا، کاریگەرییەکی زیان‌هێنەری بەرچاوی دەبێت. بەڵام سەرقاڵ‌بوون بە مەسەلەی تەنیاییەوە کارێکی دژوارە چونکە وادیارە شەرمێک تێکەڵ بەم بابەتەیە. لە هەمان کات‌دا، هەندێک‌جار باش‌ترین کاتەکانی ژیانمان لە تەنیایی‌دا تێدەپەڕێنین. ئێمە لە "خەڵوەتی" خۆمان‌دا -وشەیەک کە بۆ ئەم جۆرە لە تەنیایی بەکار دێت- بە تێگەیشتن و فامێکی گرینگ لە خۆمان و جیهان دەگەین. ئەم کتێبە دەرەنجامی هەوڵی منە بۆ دۆزینەوەی مانای ڕاستەقینەی تەنیایی -ئەوەی کە چ کەسانێک گیرۆدەی تەنیایی دەبن؛ بۆچی هەستی تەنیایی ڕوو دەدات، درێژەی دەبێت و نوقم دەبێت؛ و چلۆن تاک و کۆمەڵگا دەتوانن بە فام و تێگەیشتنێک لە تەنیایی بگەن.

	 

	 

	"تەنیایی"، دیاردەیەکی گشتیی بەشەری

	پێم‌وانییە پێویست بێت لێرە هەستی تەنیایی وەسف بکرێت. ئەمە هەستێکە هەموومان لە منداڵییەوە لەگەڵی ئاشناین، لەو ڕۆژەوە کە دەتگوت هەمووان هاوڕێیان هەیە بۆ کایەکردن جگە لە ئێمە؛ لەو شەوەوە کە لە خەمی تەنیایی‌دا تێپەڕمان کرد، هەرچەند زۆرمان حەز دەکرد هاوڕی و هاودەمێکمان بوایە؛ لەو میوانییەوە کە هیچ‌کەسمان نەدەناسی و دەوروبەرمان پڕ بووبوو لە کەسانێک کە سەرقاڵی قسەکردن لەگەڵ یەک‌دی‌دا بوون؛ لەو شەوەوە کە لە پەنای هاودەمەکەمان خەومان لێ دەکەوت بەڵام دەمانزانی کە ئیتر هاودەمی یەک‌دی نین و ئەم دۆستایەتییە بە کۆتایی گەیشتووە؛ لەو کاتەوە وا بەجێیان هێشتین و ئێمە لە ناو ئاپاڕتمانێکی چۆڵ‌دا بە تەنیا ماینەوە.

	عەشق نرخێکی هەیە کە هەردەم دەبێت بدرێت، و تەنیایی بەشێک لەم نرخەیە. هەموومان هۆگری هەندێک کەس یان کەسانێکین و کاتێک ئەم کەس یان کەسانە نەبن، جا چ بە جەستە چ لە باری ڕۆحی و عاتیفییەوە جێیان هێشتبێتین، هەست بە تەنیایی دەکەین. هەڵبەت دەتوانین خۆمان لە وەها خەسارێک بپارێزین -بەم شێوەیە کە هیچ پێوەندییەکی عاتیفی نزیکمان لەگەڵ هیچ کەسێک نەبێت- بەڵام دەرەنجامی ئەبێتە جۆرێکی قووڵ‌تر و بنەڕەتی‌تر لە تەنیایی.

	تەنیایی بە شێوەیەکی مانادار و کاریگەر لە دیتران جیامان دەکاتەوە، بەڵام ڕێک بەو ڕادەیەش ئێمە لە خۆمان جیا دەکاتەوە، لەو لایەنانەی دەروونمان کە تەنیا لە پێوەندی لەگەڵ دیتران‌دا گەشە دەکات. ستەندال دەنووسێت: "لە خەڵوەت و تاق‌کەوتوویی‌دا دەکرێت هەموو شتێک دەستەبەر بکرێت جگە لە کەسایەتی". (١) بەڵام لە ڕاستی‌دا جیا لە کەسایەتی، هەندێک شتی دیکەش هەن کە لە تەنیایی‌دا دەست ناکەون، هەر لە بنەڕەتەوە لە خەڵوەت و تەنیایی‌دا ناکرێت ببیت بە "مرۆڤ". خودی مرۆڤایەتیی ئێمە دەرەنجامی پێوەندیی ئێمەیە لەگەڵ کەسانی دی و ئەزموونەکانی ئێمە لەگەڵ ئەوانە. هەر وەکوو سی. ئێس. لوئیس دەنووسێت: "ڕێک لەو کاتەدا کە بە ئاگایی تەواو دەگەین تەنیایی دەدۆزینەوە. ئێمە لە باری جەستەیی، هەست و بیرییەوە پێویستیمان بە یەک‌دی هەیە؛ گەر بڕیارە شتێک بناسین، تەنانەت خۆمان، پێویستیمان بە ئەوانی دیکە هەیە".(٢) ئیزن بدەن هەنگاوێکی دیکە هەڵێنینەوە: ئێمە هاوکات پێویستیمان بەوە هەیە کە کەسانی دی پێویستیان پێمان ببێت.

	دەکرێت لە ناو ئاپۆڕەی جەماوەردا، لە ماڵێ‌، لە سروشت‌ یان لە کلیسایەکی بەتاڵ‌دا تەنیا ببین. زۆر گۆرانی سەبارەت بە تەنیایی گوتراوە، بەڵام وادیارە هیچ کامەیان بەقەد گۆرانی " تەنیایی و ئیتر هیچ"١، بەو حوزنە دووپاتە و وێرانکەرەیەوە، ڕۆ نەچۆتە قووڵایی و زاتی تەنیاییەوە. ئەم گۆرانییە لە بنەڕەت‌دا هی هونەرمەندی کوێری بێ‌خانەولانی نیۆیۆرکی، مۆنداگ(١٩١٦-١٩٩٩)ـە. ئەم گۆرانییەی لەسەر پلیکانێک لە شاری مەنهەتەن –لە ناوەڕاستی یەکێک لە قەرەباڵغ‌ترین شارەکانی جیهان- گوتووە. هەر وەکوو گئۆرگ زیمێل لە وتاری "کەڵەشار و ژیانی مودێڕن"ـدا دەنووسێت: "تا ڕادەیەک وایە کە لە هیچ شوێنێک‌دا بە ڕادەی کەڵەشار‌ مرۆڤ هەست بە تەنیایی ناکات".(٣) زیمێل بە پێداگرییەوە دەڵێت کە تەنیایی بە واتای ئەوە نییە کە جەماوەرێک بوونی نییە بەڵکوو بەو مانایەیە کە جەماوەرێکی ئایدیال [کە یەکگرتووییەکی تەواویان هەبێت] هەرگیز بیچمی نەگرتووە.(٤) ئەگەر ئێمە بوونەوەری کۆمەڵایەتی نەبوایەین تەنیاییش بوونی نەدەبوو. ڕێک بەو هۆیە کە ئێمە بوونەوەرێکی کۆمەڵایەتین، ژیان‌کردن لە فەزایەکی کۆمەڵایەتی‌دا کە پێوەندیمان لەگەڵ ئەوانی دی نییە وەکوو ژیانێکی بە تەنیا دێتە بەر چاومان. ئەلێکسی دۆتۆکڤیلـیش لە لێکۆڵینەوە سەبارەت بە دێمۆکراسی لە ئەمریکا لە ساڵی ١٨٣٠ـدا ئاماژە بە ئەم خاڵە دەکات.(۵) ئەو لە یەکێک لە نامەکانی‌دا دەنووسێت لە دەرودەشت‌دا بە تەنیا‌بوون زۆر هاسان‌تر و تامۆڵ‌هەڵگرترە لە بە تەنیابوون لە نێو مرۆڤەکان‌دا.(٦) بارودۆخی خەمباری شارە گەورەکان بە باشی لە کاریکاتۆڕێک‌دا کە گۆڤاری نیۆیۆرکێر لە ٢٠٠٤ـدا بڵاوی کردەوە نیشان دراوە. لەم کاریکاتۆڕەدا دەست‌فرۆشێک وێنا کراوە کە لەسەر مقەبایەک نووسیویەتی: "هەر نیگایەک تەنیا یەک دۆلار". بێ‌گومان تەنیایی لە شارە گەورەکان‌دا حەشر دەگێڕێت بەڵام تەنیا تایبەت بەم شارانە نییە. هەر شوێنێک مرۆڤەکانی لێیە تەنیاییشی لێیە و بەڕواڵەت ڕێژەی ئەم تەنیاییە لە کەڵەشارەکان، زیاتر نییە لە شارە بچووکەکان و شوێنە گوندییەکان.

	   لەوانەیە کۆی مرۆڤەکان جارناجارێک هەست بە تەنیایی بکەن. کەسێک کە هیچ کاتێک هەستی بە تەنیایی نەکردووە بێ‌گومان تووشی جۆرێک لە کێشەی ئیحساسی و عاتیفییە. هۆکارەکەی زۆر ڕوونە. مرۆڤەکان لە هەڕەتی منداڵییەوە پێویستییان بە پێوەندیی نزیک لەگەڵ کەسانی دی هەیە و مۆمکین نییە ئەم پێداویستییە لە هەموو چرکەکانی ژیان‌دا دەست بکەوێت. لە لایەکی دیکەوە، دەبێت دان بەوەدا بنێین کە جەماوەرێکی زۆر لە ڕاپرسییەکان‌دا دەڵێن "هەرگیز هەستیان بە تەنیایی نەکردووە". تەفسیری من لەم بابەتە ئەوەیە کە: مەبەستی ئەم کەسانە ئەوەیە کە "تەنیا" نین، بەڵام بێ‌گومان لەگەڵ هەستی تەنیایی ئاشنان و تەنیایی هەڕەشەیەکی بەردەوامە لە ژیانی ئەوان‌دا.

	ئەمڕۆکە کەم‌وزۆر لە زمانی هەمووانەوە ئەم وتەیە دەبیستین کە ئێمە لە "سەردەمی تەنیایی"ـدا(٧) دەژین و گیرۆدەی "ئیپیدیمی تەنیایی"(٨) هاتووین. بەڵام سەرەڕای ئەمە هیچ بەڵگەیەکمان لەبەردەست نییە کە ئەمڕۆکە تەنیایی باوترە لە سەردەمانی پێشوو. لە ڕاستی‌دا توێژینەوە ئیپیدیمیۆلۆژیکەکان کە بنەمان بۆ هەڵسەنگاندنی ئەم ڕەوتە لە ماوەی چەند دەیەی ڕابردوودا، بەگشتی پیشانی دەدەن کە ئەمڕۆکە تەنیایی لە ڕابردوو گشت‌گیرتر نییە. جیا لە ئەمەش، گەر سەیری مێژووی ئەندێشە بکەین بۆمان دەردەکەوێت کە تەنیایی چەمکێک نییە کە لە کاتێکی دیاری‌کراودا سەری هەڵدابێت و برەوی ساندبێت، ڕێک وەکوو چەمکی "وەڕەزی".(٩) تەنیایی لە زەمانی "سەردەمی کۆن" تا بە ئێستا لە جۆرەکانی جیاوازدا باو هەبووە و باس لەم چەمکە کراوە. مشت‌ومڕ سەبارەت بە تەنیایی لە سەردەمانێکی تایبەت‌دا توندتر هەبووە، بۆ وێنە لە سەردەمی ڕۆشنگەری و سەردەمی ڕۆمانتیک‌دا، بەڵام بەپێچەوانەی "وەڕەزی" پێوەندییەکی ڕاستەوخۆی لەگەڵ گۆڕانکارییە کۆمەڵایەتییەکانی ئەو سەردەمە نەبووە، چونکە تەنیایی وەکوو هەستێکی گشتیی مرۆڤی لە سەردەمانی زۆر دوورەوە، هەستێکی ناسراو هەبووە. سەرەڕای ئەمە، لە ماوەی سێ دەیەی ڕابردوودا توێژینەوە سەبارەت بە تەنیایی ڕوو لە زیادبوون هەبووە، بەڵام سەرەڕای ئەوەی کە زۆربوونی ئاگاداری و سەرنج سەبارەت بە مەسەلەیەک دەتوانێت هۆکارێک ببێت بۆ ئەوەی کە بیر بکەیەوە گوڕوتینی ئەو مەسەلەیە ڕوو لە زیادبوونە، هیچ بەڵگەیەک لە بەر دەست نییە کە لەم بوارەدا وەها پێوەندییەکی ڕاستەوخۆ بوونی هەبێت.

	سەرەڕای ئەمە، کاتێک لەم کتێبەدا مرۆڤەکان دابەش دەکەم بە مرۆڤە تەنیاکان و مرۆڤە ناتەنیاکان لەوانەیە ئەم جیاکردنەوە تیۆریکە ئەم شکە ساز بکات کە مرۆڤەکان وەها هاوشێوەن کە دەکرێت ئەوان لە ناو دوو بەشەدا جێی بکەیتەوە و سنوورێکی ڕوون لە نێوانیان‌دا بکێشیت، ئەمە لە کاتێک‌‌دایە کە لە جیهانی واقعی‌دا ئێمە لەگەڵ یەک دەستە بەرەوڕووین. کاتێک لەگەڵ وتە گشتییەکان سەبارەت بە تەنیایی بەرەوڕوو دەبینەوە دەبێت لە یادمان ببێت کە تەنیایی، هەم هۆکاری جۆراوجۆری هەیە و هەم شێوەی تێگەیشتن و فام‌کردنی تەنیایی لای تاکەکان زۆر جیاوازە. ئاشکرایە هەستی تەنیایی کەسێک کە لە چنگی کەسێکی ملهوڕ‌دا گیری خواردووە دەرەنجامی هەلومەرجی دەرەوەییە، بەڵام هۆکاری هەست‌کردن بە تەنیاییەکی بەردەوام، لە کەسێک‌دا کە تەواو ژیانی لە ناو بازنەی دۆستان و خزمە دلۆڤانەکانی‌دایە دەبێت لە خوو و خدە هەستییەکان یان مەعریفییەکانی دەروونی ئەودا بدۆزینەوە. لە وتە گشتییان‌دا بۆ وێنە لەم گوتەیەدا کە "مرۆڤە تەنیاکان فڵان جۆرەن" واتا فڵان خەسڵەتی عاتیفی و هەستی و کردارییان هەیە، تایبەتمەندیی تاکە پۆلێن‌بەندی‌کراوەکان لە ژێر سەردێڕی "مرۆڤە تەنیاکان"  بە کەم دەگیردرێت، بەڵام کەسانێک کە لە ژێر ئەم سەردێڕە دان زۆر جۆراوجۆرن و واش نییە کە کۆی ئەندامانی ئەم گرووپە ئەم خسلەتانەیان هەبێت. بێ‌گومان وا باش‌ترە کە ئەم دەستەبەندییە ڕیکوپێک‌تر بکرێت، بۆ وێنە گرووپی مرۆڤە تەنیاکان دابەش ببێتە سەر دوو ڕیزی "ئەلف" و " بێ" و بڵێین مرۆڤە تەنیاکانی دەستەی "ئەلف" فڵان خەسڵەتیان هەیە، بەڵام مرۆڤە تەنیاکانی دەستەی "بێ" ئەم خەسڵەتەیان نییە. ئەگەرچی توێژینەوە لەم بەستێنەدا هێندە زۆر نییە کە بکرێت ئەم وردەکارییانە سەبارەت بە جیاوازییەکان تا ئەو شوێنە بڕواتە پێشێ کە بەتەواوی بەکەڵک بێت.

	بەگشتی مرۆڤەکان دەڵێن ئەو کاتانەی کە لەگەڵ ئەوانی دی تێپەڕیان کردووە خۆش‌تر هەبووە لەو کاتانەی کە بە تەنیا تێپەڕیان کردووە،(١٠) بەڵام لە ئەم بوارەش‌دا بۆچوونی تاکەکان جیاوازییەکی ماناداری لەگەڵ یەک‌دی هەیە. تەنیابوون خودی لە خۆێ‌دا نە بارێکی واتایی ئەرێنی هەیە، نە بارێکی نەرێنی. هەموو شتێک پێوەندی بە شێوەی تەنیابوونەکە هەیە. تەنیابوون -تاق‌کەوتن- دۆخێکە کە هەم بە خۆش‌ترین چرکەکانی ژیان بیچم دەبەخشێت و هەم بە ناخۆش‌ترینیان. ئی.ئێم.چوران لە وەسفی ئەو لایەنە ئەرێنییە دەڵێت: "لە ئەم چرکەیەدا بە تەنیام. لەمە زیاتر دەتوانم داوای چی بکەم؟ خۆشییەک لەمە بەرزتر بوونی نییە. بەڵێ؛ گوێ‌گرتن لە بێ‌دەنگییەک کە تەنیاییەکەم بەربڵاوتر دەکاتەوە".(١١) لە لایەکی دیکەوە، دەکرێت وەسفی لایەنی نەرێنی لە کتێبی "هەڵهێنانەوە"ی سارتردا بدۆزینەوە:              وەها نوقم لە تەنیاییەکی ترسێنەردا بووم کە کەوتمە بیری خۆکوژییەوە. تەنیا شتێک کە پێشی‌گرتم ئەم بیرە بوو کە هیچ کەس، بێ‌زیادوکەم هیچ کەس، لە مردنی من خەمین نابێت و لە مەردنم‌دا تەنانەت زیاتر لە ژیانم بە تەنیا دەبم.(١٢)

	ڕۆکانتین، کەسایەتیی سەرەکیی ڕۆمانی "هەڵهێنانەەوە"ی سارتر ، تەنیا کەسایەتییەکی چیرۆکی نییە کە وەها هەستێک بەیان دەکات. هاکڵبری فینی مارک تویێن، هۆڵدن کاوڵفیڵدی جی.دی. سەلینجێر، و زۆر کەسایەتیی چیرۆکیی دیکەش هەر لە ئەم تەنیابوونە گلەیی دەکەن و پێیان خۆشە لە داخی ئەم تەنیاییە بمرن. بەڵام کەسانێکی دیکەش هەن کە ژانی تەنیایی دەکێشن بەڵام لە هەمان کات‌دا باوەڕیان وایە کە هەستی تەنیایی ئەزموونێکی زەروورییە بۆ گەشەکردنی کەسایەتی. هەر لەبەر ئەوەیە کە ڕاینێر ماریا ڕیلکە دەڵێت: "تەنیایی خۆت خۆش ببێت و بە شین‌گێڕییەکی ڕاوێژخۆش لەگەڵ ژانەکەی‌دا هەڵ ‌بکە".(١٣)

	لە ژیانی مرۆڤ‌دا هیچ گەرەنتییەک نییە کە وڵامی ئەو پێداویستییەی ئێمە بە پێوەندی‌گرتن لەگەڵ ئەوانی دی‌دا بدرێتەوە. هەندێک کەس جارناجارێک بە تەنیا دەمێننەوە، هەندێکی دیکە کەم‌وزۆر هەرگیز و هەندێکیش زۆربەی کاتەکان بە تەنیان. تەنیایی جارناجارێک لەنێو ژیانی ڕۆژانەدا ڕوو دەدات و هەدنێک جاریش لە چەقی قەیرانە چەتوونەکانی ژیان‌دا. ئێمە هەموومان لەگەڵ هەستی تەنیایی ئاشناین، بەڵام هەموومان بە یەک شێوە ئەزموونی ناکەین. تەنیا لە ناو گرووپە کەمینەکان‌دایە کە هەستی تەنیایی بە شێوەیەکی خەست بۆ ماوەیەکی درێژخایەن درێژەی دەبێت. لە ڕاستی‌دا هەندێک کەس لە دۆخی وەها جۆراوجۆر و هێندە زۆر تەنیایی ئەزموون دەکەن کە دەبێت تەنیایی ئەوان وەکوو ڕەنجێکی درێژخایەن بێتە ئەژمار. لە لایەکی دیکەشەوە، تەنیایی جارناجارێک هەرچەند بێ‌گومان ئازارهێنەر و بەژانە بەڵام دەکرێت بە سەری‌دا زاڵ ببین. لە بەرانبەردا تەنیایی درێژماوە دەتوانێت هەموو ژیانی تاک بخاتە ژێر کاریگەریی خۆیەوە.

	نموونەیەک لەم جۆرە تەنیاییە دەتوانین لە جیهانی سینەمادا لە فیلمی "شۆفێری تاکسی" مارتین سکۆرسیزی‌دا ببینین. قارەمانی فیلم، تراویس بیکڵ لە شوێنیک لە فیلمەکەدا دەڵێت: "تەنیایی لە تەواو ساتەکانی ژیانم‌دا هەمیشە و لە هەموو شوێنیک‌دا بە شوێنمەوە هەبووە. لە بارەکان‌، ناو ماشێنەکان‌، پیادەڕێیەکان و فرۆشگەکان‌دا، لە هەموو شوێنێک لەگەڵم هەبووە. هیچ کات لە دەستی ڕزگاریم نەبوو. من هەمان مرۆڤی بە تەنیای خودام". (بە شێوەیەکی هەڵکەوت ئەم ڕستە کۆتاییەی فیلمنامەکە، پۆل شڕێدری فیلمنامەنووس، لە سەردێڕی وتارێکی بەناوبانگی تووماس ڤووڵڤەوە وەری‌ گرتووە). وا چاکە هەر لێرە وەبیر بێنینەوە کە تەنیایی "ئادەم" یەکەمین شتە کە خودا لە ناو ئافراندنی خۆی‌دا بە شتێکی باشی نازانێت: "وە خوداوەندی خودا گوتی: باش نییە کە ئادەم بە تەنێ ببێت".(١٤) ئەم مژارە بەردەوام لە دەقەکانی کتێبی پیرۆزدا هاتووە. لە "مەزامیر"ـدا، داود گلەیی دەکات لە ئەوەی کە کەس نییە لە بیری ئەودا ببێت.(١٥) لە کتێبی "کۆمەڵگا"ـدا دەگوترێت کە ئازاری ژیانی کەسانی تەنیا زیاترە.(١٦)  دژوارە کەسێک بدۆزینەوە لە ئەیووب تەنیاتر ببێت، هەرچەند مەسیح لەسەر خاچ لەویش تەنیاتر بوو.

	جۆرە دووانە یان دژایەتییەک لە دەروونی ئێمەدا بوونی هەیە، کە هەم هانمان دەدات بۆ لای ئەوانی دی، چونکە پێویستمان پێیانە و هەم پاڵمان پێوە دەنێت چونکە پێویستیمان بەوە هەیە کە مەودای خۆمان لەگەل ئەوانی دیکە بپارێزین و لەگەڵ خۆمان بە تەنیا بین. ئێمانۆئێل کانت بە چەمکی جوانی "هەڵسوکەوت‌خوازیی ناکۆمەڵایەتی"٢ ئەم خاڵە بە باشی لێک دەداتەوە.(١٧) تەنیایی لە هەر دوو جەمسەری ئەم دژایەتییەدا جێگەی هەیە، هەرچەند لە یەکێکیان بە شێوەی نەرێنی و لەوی دیکەیان بە شێوەی ئەرێنی. سەرەڕای ئەمە، ئەم دووانەیە لە وەسفە جۆراوجۆرەکانی تەنیایی‌دا، چ ئەوانەی کە بە شێوەی ئاشکرا ئەرێنین و چ ئەوانەی بە شێوەی ئاشکرا نەرینێن دەبیندرێت. لە ڕاستی‌دا، جێگەی سەرسووڕمانە کە لە دیاردەیەکی یەکە وەها وەسفگەلێکی پڕ لە دژایەتی بدرێت بەدەستەوە. لە سەفەری زیارەتیی چایڵد هەڕۆڵد لۆرد بایرۆن‌دا، تەنیایی حاڵەتێکە کە تیێدا "کەم‌تر لە هەمیشە تەنیاین".(١٨) جان میڵتۆنیش لە بەهەشتی ون‌بوودا دەنووسێت: "تەنیایی هەندێک جار باش‌ترین کۆیە".(١٩) لە لایەکی دیکەوە ئامبرۆز بیرێس لە فەرهەنگی وشەی شەیتان‌دا، تەنیایی بەم جۆرە پێناسە دەکات: "لە پەنای یاری ناتەبادا بوون".(٢٠) لە ڕوانینی سەمۆئێل باتلێریش مرۆڤی خەمۆک وەکوو کەسێکە کە فڕێ دراوەتە ناو خراپ‌ترین کۆڕی جیهانەوە: "کۆڕی خۆی لەگەڵ خۆی".(٢١) ئەم نووسەرانە هەرچەند لێکدانەوەیەکی یەکسانیان بە کار بردووە بەڵام لە ڕاستی‌دا سەبارەت بە دیاردەیەکی یەکە قسە ناکەن.

	تەنیایی، خەڵوەت‌‌بژێری، تاق‌کەوتوویی و دوورەپەرێزی هاوواتاگەلێکی چڕوپڕ نین. لەوانەیە ئەم وشانە پێشتر زۆر مانایەکی جیاوازیان نەبووبێت و بە یەک مانا بەکار هاتبێتن، بەڵام وردەوردە ئەم جیاواززییە لە دەقەکان‌دا زیاتر هەبووە و هەر کامەیان هەڵگری بارێکی بایەخیی جیاوازن. تەنیایی زۆر جار بارێکی مانایی نەرێنی هەیە و بە پێچەوانەوە خەڵوەت و خەڵوەت‌بژێری بارێکی مانایی ئەرێنی هەیە. لە بواری ئەدەبیات‌دا ئەم جیاوازییە زۆر زەق نییە. لە دەقە دەروون‌ناسی و کۆمەڵناسییەکان‌دا تەنیایی زۆرتر هەر بەو بارە نەرێنییەوە و وەکوو خەسارێک سەیر دەکرێت. لە دەقە فەلسەفییەکان‌دا لە یەک ئاست‌دا و بە یەک شێوە لەسەر هەر دوو لایەنەکە لێکۆڵینەوە دەکرێت.

	مرۆڤ لەوانەیە لە خودی خۆی بێگانە بێت، بە بێ ئەوەی لێی ئاگادار ببێت بەڵام تەنیایی بەم جۆرە نییە، چونکە تەنیایی جۆرێک لە هەستی دەرد و ڕەنجە کە بە هۆی تێکچوونی پێوەندییەکانی تاک لەگەڵ ئەوانی دی‌دا بەدی دێت. حەسرەت و تامەزرۆیی بەشێکی دانەبڕاو لە تەنیایین. حەسرەت و تامەزرۆیی جۆرێک لە ئاواتە بۆ سەرکەوتن بەسەر مەودایەکی جەستەیی و ڕۆحی لە نێوان تاک و ئەویتران‌‌‌دا کە تاک زۆر هۆگریانە. حەسرەت و تامەزرۆیی لە ڕاستی‌دا خوازیاریی دەروونییە بۆ بوونی کەسێک کە ئێستا بوونی نییە، بۆ وێنە دۆستێک یان خزمێک، یان منداڵێك کە سەری خۆی هەڵگرتووە و ڕۆیشتووە، یان دایک و باب یان هاوسەرێکی لەدەست‌‌چوو. حەسرەت و تامەزرۆیی هاوکات بە مانای ئاواتی نزیک‌‌بوونەوەی زیاتر لە کەسێکە کە ئێستاکە لە هەوێڵ‌دایە، بۆ و‌ێنە لە ژیان‌‌هاوبەش‌دا، بە مانای ئاواتی نزیک‌تربوونەوە لە کەسێکە کە وردەوردە هەست بە نزیک‌بوون لەگەڵ ئەودا لە دەست چووە. حەسرەت و تامەزرۆیی دەتوانێت سەبارەت بە کەسێکی دیاری‌کراویش نەبێت، بۆ وێنە ئاواتی دۆزینەوەی کەسێک کە لە قسەی دڵی ئێمە تێبگات بە بێ ئەوەی کەسێکی تایبەتمان لە زەین‌دا ببێت. کاتێک وەها حەسرەت و تامەزرۆییەک کە زۆریش بەژانە، لە گۆڕێ‌دا نەبێت، تاک لەوانەیە تەنیا ببێت بەڵام هەست بە تەنیایی ناکات. لە ڕاستی‌دا، دەکرێت ئەم کەسانە وەکوو کەسانێک بێنە ئەژمار کە تووشی " نەبوونی چێژخوازیی کۆمەڵایەتی"٣ هاتوون. گەر بمانەوێت بەگشتی قسە بکەین، دەتوانین بڵێین ئەم کەسانە مەیلێکی بەرچاویان بۆ سازکردنی پێوەندیی کۆمەڵایەتی نییە و لە دەرکەوتی ئەوەش‌دا زۆر جیاوازن لەگەڵ کەسانێک کە تووشی دڵەخورپەی کۆمەڵایەتین کە هەڵسوکەوتی دووانەیان هەیە لە قەڵەمڕەوی کۆمەڵایەتی‌دا چونکە هەم لە ئاواتی ئەوە دان کە پێوەندی کۆمەڵایەتییان هەبێت و هەم هاوکات لەم جۆرە پێوەندییانە دترسێن. کەسێک کە تووشی "نەبوونی چێژخوازی کۆمەڵایەتی" دێت هیچ پێویستییەک (یان پێویستییەکی ئەوتۆی) بە سازکردنی پێوەندیی کۆمەڵایەتی نییە و لە دەرەنجام‌دا ناکەوێتە بەر مەترسیی هەستی تەنیاییەوە.

	هەر وەکوو پێش ئەمە باسمان کرد، هەستی تەنیایی جۆرێک لە پەرچەکردارە لە بەرانبەر ئەم ڕاستییە کە ئاواتی تاک بۆ سازکردنی پێوەندی لەگەڵ دیتران‌دا نایەتە دی. ئەمە گرینگە کە لە یادمان نەچێت کە تەنیایی هەستێکە، چونکە زۆر جار هەستی تەنیایی لەگەڵ دیاردەکانی دیکە -بەتایبەت تەنیابوون- تێکەڵ دەبێت. بەڵام تەنیابوون لەگەڵ تەنیایی و هەستی تەنیایی جیاوازی هەیە و ئەمانە دوو دیاردەی لێک ترازاون و لە باری لۆژیکی یان تەجرەبییەوە هیچ پێوەندییەکیان لەگەڵ یەک‌دی نییە. لە ڕاستی‌دا دەتوانین تەنیایی وەکوو جۆرێک لە "لە قەراخ کۆمەڵگاوە مانەوە"٤ چاو لێ‌ ‌بکەین -جۆرێک هەستی ناڕەحەتی کە پەردە لە نیازی ئێمە بە سازکردنی پێوەندیگەلێک لادەدات کە نەهاتوونەتە دی. هەروەها دەکرێت تەنیایی وەکوو ژانێکی کۆمەڵایەتی وەسف بکرێت. لە ڕاستی‌دا، ئەم ژانە کۆمەڵایەتییە زۆر وێچوویی لەگەڵ ژانی جەستەیی هەیە؛ هەر وەکوو هەردووکیان لە یەک ڕێگەی عەسەبییەوە تێدەپەڕن.(٢٢) ژانی کۆمەڵایەتی، ڕێک وەکوو ژانی جەستەیی ناچارمان دەکات کە لە هۆکاری ژان دوور کەوینەوە، واتا لە مەڵبەندی کۆمەڵایەتی. هەروەها، هەندێک تایبەتمەندیی لە کەسایەتییەکان‌دایە کە پێوەندییەکی قووڵیان لەگەڵ تەنیایی هەیە و هەر ئەم تایبەتمەندییە تاکەکەسیانەن کە کاریگەرییان لەسەر توانایی ئێمە بۆ سازکردنی پێوەندی لەگەڵ دیتران‌دا دەبێت. هەر بەو هۆیەیە کە تەنیایی هێزی ئەوەی هەیە خۆی چڕ بکاتەوە.

	 

	فەلسەفەی تەنیایی

	مرۆڤەکان هەموویان زۆر بیر لە "تەنیایی" دەکەنەوە، چونکە ئەزموونێکی ڕاستەوخۆیان لەم دیاردەیە هەیە. بەڵام ئەم ئەزموونە ڕاستەوخۆیانە لە زۆر شوێن‌دا بەکەڵک نایەن، بۆ وێنە کاتێک دەمانەوێت لە هۆکارەکانی تەنیایی و هەستی تەنیایی تێبگەین. تاکەکان نەتەنیا ناتوانن لە ئەزموونی خۆیان لەم بەستێنەدا سەبارەت بە ئەوانی دی بە هیچ دەرەنجامێک بگەن، بەڵکوو زۆر جار تەنانەت تێگەیشتنێکی درووستیان لە ئەزموونی خۆشیان نییە. گەر بمانەوێت قسەیەکی بڕواپێکراوتر لە ڕاپۆرتێکی ڕووت لە ئەزموونەکانی خۆمان سەبارەت بە تەنیایی بکەین پێویستیمان بە شتێکی زۆرتر لە دەروون‌بینی هەیە؛ بۆ ئەم کارە دەبێت بگەڕێینەوە سەر کۆگای ئەو توێژینەوانە، کە لەم بەستێنەدا ئەنجام دراون، ئەو توێژینەوانەی کە ئاخنراون لە داتای تەجرەبی لە بواری کۆمەڵناسی، دەروون‌ناسی و نۆرۆلۆژییەوە.(٢٣) لە لێکۆڵینەوەی قووڵی فەلسەفی سەبارەت بە تەنیایی دەبێت حەتمەن دەسکەوتە تەجرەبییەکانی لقەکانی‌ دیکە لەم ساڵانەی دوایی‌دا لە بەر چاو بگرین. هاوکات دەبێت هەدنێک چاکسازی سەبارەت بە خاڵە تایبەتەکان لە تێگەیشتن و فامە پێشووەکان لە تەنیایی بکەین. کەوابوو، لەم کتێبەدا، هەم زۆر دۆزراوەی تەجرەبی جۆراوجۆر پێشکەش دەکرێت و هەم سەرقاڵی شی‌کردنەوەی چەمکیی دەبین -جۆرێک لە شی‌کردنەوە، کە جەماوەرێکی زۆر وەکوو بەشێک لە خەسڵەتەکانی توێژینەوەی فەلسەفی دەیناسن.

	بەڵام ڕەنگە ئەم پرسیارەتان بۆ ساز ببێت کە بۆچی سەردێڕی ئەم کتێبە فەلسەفەی تەنیاییە. چ شتێک ئەم کتێبەی کردۆتە کتێبێکی فەلسەفی؟ لەوانەیە بەڵگەنەویست‌ترین وڵام ئەمە بێت کە ئیشی نووسەری ئەم کتێبە فەلسەفەیە و لە نووسینی کتێب‌دا زیاترین کەڵکی لە بەرهەمی فیلسووفان وەرگرتووە. بەڵام لە نێوان فەلسەفی و نافەلسەفی‌دا جیاوازییەکی ئاشکرا بوونی نییە. گەر بە وردی چاو لێ بکەین دەبینین کە لە دە پازدە ساڵی ڕابردوودا فەلسەفە بە شێوەیەکی سەیر تێڕوانینی قووڵی لە زانستی تەجرەبی بە قەرز وەرگرتووە و هێناویەتە ناو هەناوی خۆیەوە، بە تایبەتی بە سەرنج‌دان بە ئەوەی کە لە سەدەی بیستەم‌دا فەلسەفە بەگشتی بەرتەسک کراوەتەوە بە لۆجیک و شی‌کردنەوەی چەمکیی. بەڵام گەر چاو لە مێژووی فەلسەفە بکەین تێدەگەین کە قەرزوەرگرتنی فەلسەفە لە زانستی تەجرەبی پرەنسیپ هەبووە نەک ئاوارتە -و جیاوازیی نێوان فەلسەفە و زانستی تەجرەبی دیاردەیەکی زۆر نوێیە. ئەم ڕووهێنانەی فەلسەفە بۆ زانستی تەجرەبی دەبێت وەکوو گەڕانەوەیەک بۆ شێوەی نەریتیی فەلسفە سەیر بکرێت نەک وەکوو دابڕانێکی بنەڕەتی لەو نەریتە.

	ئەم کتێبە هەشت وەرزی هەیە. لە وەرزی یەکەم‌دا ڕاپۆرتێک لە تەنیایی ئاراستە دەکرێت کە زۆرتر لەسەر سەرچاوەی دەروون‌ناسی و زانستی کۆمەڵایەتی دامەزراوە تا فەلسەفە؛ بەڵام هاوکات هەوڵ دەدەین مانای چەند چەمکیش ڕوون بکەینەوە -بۆ وێنە جیاوازیی نێوان هەستی تەنیایی و تەنیا بوون. هەر لەم وەرزەی یەکەم‌دا چاوێک دەخشێنین بەسەر جۆرەکانی تەنیایی‌دا، و بۆمان ڕوون دەبێتەوە کە ئەو شتەی کە لە دواجاردا تەنیایی لە تەنیا بوون جیا دەکاتەوە لایەنی ئیحساسیی ئەم بابەتەیە. لە وەرزی دووهەم‌دا، بۆ تێگەیشتنی باش‌تر لەم بابەتە باسێکی کورت ئاراستە دەکرێت سەبارەت بە چییەتی هەست و جەخت دەخرێتە سەر لایەنی ئیحساسیی تەنیایی. لە وەرزی سێهەم‌دا چاوخشاندنێکی وردبینانەترمان دەبێت سەبارەت بە ئەوەی کە چ کەسانێک تەنیان و هەست بە تەنیایی دەکەن، و هەروەها سەرنج دەدەینەوە ئەو فاکتەرانەی کە زیاتر لە هەموو شتەکان دەبنە هۆی ورووژاندنی هەستی تەنیایی. هەر لەم بەستێنەدا ئەم باسە دێتە گۆڕێوە کە فاکتەری نەبوونی متمانە گرینگ‌ترین فاکتەرە هەم بۆ ڕوون‌کردنەوەی تەنیایی تاکەکان و هەم بۆ ڕوون‌کردنەوەی تەنیایی باو لە ناو وڵاتە جۆراوجۆرەکان‌دا. هەر لەبەر ئەوە، وەرزی چوارەم تەرخان کراوە بە متمانە. دواتر ئەم پرسیارە ساز دەبێت کە ئایا تەنیایی لە بەرانبەر ئەوین و دۆستایەتییەوە ڕاوەستاوە؟ بۆ تێگەیشتنی باش‌تر لە تەنیایی لە وەرزی پێنجەم‌دا باس لە ڕۆڵێک دەکەین کە ئەوین و دۆستایەتی لە ژیانی مرۆڤەکان‌دا هەیانە. لە لایەکی دیکەوە، تەنیاییش بە نۆرەی خۆی دەتوانێت تیشک بخاتە سەر ئەم مەسەلەیە کە بۆچی ئەوین و دۆستایەتی وەها دیاردەگەلێکی حەیاتین بۆ ژیانێکی مانادار و بەختەوەریی مرۆڤ. لە زۆرەبەی ئەو نووسراوانەدا کە باسیان لە تەنیایی کردووە، تاک‌باوەڕیی مۆدێڕن وەکوو یەکێک لە هۆکارە ئەسڵییەکانی تەنیایی دێتە ئەژمار. هەر لەبەر ئەوە، ئێمەش لە وەرزی شەشەم‌دا چاوخشاندنێکی وردبینانەترمان هەبووە بۆ چەمکی "تاکی مۆدێڕن" بۆ ئەوەی بزانین ئەم تاکە مۆدێڕنە چ جۆرە بوونەوەرێکە کە وەها گیرۆدەی تەنیاییە. لە وەرزی حەوتەم‌دا باس لە هەڵبژاردنی خەڵوەت و تاق‌کەوتوویی دەکەین کە لایەنی ئەرێنی تەنیایین. لەوانەیە، گرفتێک کە ئەمڕۆکە لەگەڵی ڕووبەڕووین ئەوە نەبێت کە تەنیایی لە حاڵی گەشە و نەشەدایە، بەڵکوو ئەمە بێت کە بە کردەوە ئیتر هیچ "خەڵوەتێک" نەماوەتەوە. دواجار لە وەرزی کۆتایی‌دا باس لە بەرپرسایەتیی تاک بە تاکی کەسەکان لە بەڕیوەبەرایەتیی تەنیایی دەکەین.

	وەرزی یەکەم: جەوهەری تەنیایی

	 

	ئێستا ئیتر بەتواوەتی بڕوام لە ژیان‌دا لەسەر ئەم باوەڕە دامەزراوە کە تەنیایی دیاردەیەکی دەگمەن و سەیروسەمەرەیە، تایبەت بە من  و کۆمەڵێک کەسی تەنیای وەکوو من نییە، بەڵکوو ڕاستییەکی سەرەکی و بێ‌دەرەتانە لە هەبوونی مرۆڤ‌دا. گەر توێژینەوەیەک لەسەر چرکەکان، کردارەکان و گوتەکانی کەسە جۆراوجۆرەکان بکەین -نەتەنیا خەم و سۆزی مەزن‌ترین شاعیرەکان بەڵکوو ناڕەزایەتیی مەزنی مرۆڤە ئاساییەکان، بەو جۆرەی کە لە جنێوەکان و تووک و نزاکان و سووکایەتی‌پێکردن و باقی وشە زبر و ناخۆشەکانیان دەردەکەوێت و لە کاتی تێپەڕبوون لە پەنای ئاپۆڕەی جەماوەرەوە لەسەر شەقام، گوێمان وەژان دێنێت -دەبینین کە هەموویان لە دەست دیاردەیەک لە عەزاب دان. هەموویان دواجار لە تەنیایی دەناڵێنن.

	 

	تووماس ڤۆڵف

	ئەوپەڕی تەپکەکان

	پێناسەی جۆراوجۆر لە تەنیایی کراوە، بەڵام شتێک لە کۆی ئەم پێناسانەدا هاوبەشە: هەستی ژان یان حوزن لە جیا یان تەنیامانەوە وهەست بە نەبوونی نزیکایەتی لەگەڵ ئەوانی دی‌دا. زۆربەی پێناسەکان چەشن‌گەلێک هەر لەم تایبەتمەندییە بنەڕەتییانەن. بەڵام لەم پێناسانەدا ناگوترێت کە هەستی تەنیایی هۆکارێکی دەروونی هەیە یان دەرەوی و هەروەها هیچ باس لەوە ناکرێت کە ئایا ئەم هەستە هەڵقوڵاو لە خووخدەی خودی تاکە یان بەرهەمی هەلومەرجێکە کە تاک تێیدا دەژیێت. لە لایەنێکی دیکەوە، هیچ کەڵکێکی نییە کە لە تەنیایی پێناسەیەک لەسەر بنەمای نەبوونی پشتیوانیی کۆمەڵایەتی و شتانێک لەم جۆرە بدرێت بەدەستەوە، چونکە زۆر کەس هەن کە پشتیوانیی کۆمەڵایەتیی پێویستیان لێ دەکرێت، یان لەو تێگەیشتنەی کە ئێمە لەم بابەتە هەمانە بێ‌بەش نین بەڵام هاوکات لە تەنیاییەکی درێژخایەن ئازار دەچێژن.(١) لە لایەکی دیکەوە، هەندێک کەس هەن کە لە پشتیوانیی کۆمەڵایەتی بەهرەیەکی ئەوتۆیان نییە بەڵام لە هەمان کات‌دا گیرۆدەی تەنیاییش نین. بەڵێ، پێوەندییەکی ئاماری لە نێوان پشتیوانیی کۆمەڵایەتی و تەنیایی‌دا بوونی هەیە، بەڵام ئەمە پێوەندییەکی زەرووری نییە و کەوابوو دەبێت لە تەنیایی پێناسەیەک ئاراستە بکرێت لەسەر بنەمای تەجرەبەی زەینی نەک لەسەر بنەمای بگۆڕە عەینییەکان وەکوو نەبوونی پشتیوانیی کۆمەڵایەتی و هەتد.

	"تەنیایی" و " تەنیابوون"

	یەکەم جارێک کە وشەی "تەنیایی" لە نووسراوەیەکی ئینگلیسی‌دا هاتووە، لە شانۆنامەی کۆریۆلانووس‌دا هەبووە، کە نووسراوەی شەکسپیێرە و تەنیاییەکی زێدەڕۆیانە وێنا دەکات. هەر لەبەر ئەمە لەوانەیە لاتان وا بێت کە تەنیایی تا ڕادەیەکی زۆر هاوواتایە لەگەڵ تەنیابوون و لەڕاستیش‌دا وەها بیرۆکەیەک لە ناو ئێمەدا باوە و بیر دەکەینەوە کەسانێک کە هەست بە تەنیایی دەکەن تەنیاترن و کەسانێک کە تەنیاترن زیاتر هەست بە تەنیایی دەکەن. بەڵام هەروەک وردەوردە دەردەکەوێت تەنیایی چ لە لایەنی لۆجیکی و چ لە لایەنی تەجرەبییەوە پێوەندیی بە تەنیابوونەوە نییە. ئەو شتەی سەبارەت بە تەنیابوون گرینگە ژمارەی ئەو کەسانە نین کە بە دەوروبەرمانەوەن، بەڵکوو هەستێکە کە تاک لە پێوەندییەکەی لەگەڵ ئەوانی دی‌دا هەیەتی.

	دەکرێت بڵێین هەموو تاکەکان لە تێگەیشتن و تەجرەبەکردنی جیهان‌دا بە تەنیان. کاتێک لە ناو سەدان کەس‌دا خەریکین گوێ دەدەین بە وتاربێژییەک، بە مانایەک لەگەڵ ئەو وشانە کە دەیانبیستین بە تەنیاین. لە کۆنسێرتێکی مەزن‌دا کە هەزاران کەسی لێیە ئێمە لەگەڵ مۆسیقاکە بە تەنیاین، چونکە تێگەیشتنی تەجرەبەی تاکەکەسیی خۆمان لەو مۆسیقایەیە کە بایەخی هەیە. هەڵبەت ئاشکرایە کە ئێمە ئەم تێگەیشتن و ئەزموونانە لەگەڵ کەسانی دیکەدا هاوبەش دەکەین -پەرچەکردارەکانی ئەوانی دی دەبینین و هەڵیاندەسەنگێنین و هەستی خۆمان بەیان دەکەین جا چ بە وشە بێت چ بە جووڵەی دەست و لەش و دەم‌وچاو بێت- بەڵام هەمیشە تێگەیشتن و تەجرەبە، بەشێک و لایەنێکی هەیە کە بەیان‌ ناکرێت و ناڕوون دەمێنێتەوە و ناکرێت ڕایگوێزی بۆ ئەوانی ‌دی. هەستی ژانیش هەر بەم شێوەیە ناکرێت هاوبەش بکرێت. ژان کاتێک پەرە دەستێننێت زمان و جیهانی ئێمە وێران دەکات. ژان کەلام ورد دەکات و مرۆڤ تەنانەت ناتوانێت بەیانی بکات. ژانی سەخت ناکرێت لەگەڵ دیتران‌دا هاوبەش بکرێت چونکە کاتێک ژان سەرانسەری گیان و جیهانی مرۆڤ دەگرێتەوە ئیتر هیچ شوێنێک بۆ هیچ شتێکی دیکە نامێنێتەوە. هەڵبەت ئێمە توانای ئەوەمان هەیە کە زیاتر لە وێناکردن، لە ژانی ئەوانی ‌دی تێبگەین -تەنانەت تا ڕادەیەک دەتوانین ئەو ژانە هەست پێ‌ بکەین، چونکە کاتێک کەسێک لە ڕەنج و ئازار‌دا دەبینین بۆ خۆشمان گیرۆدەی ژان و ڕەنج دەبین. سەرەڕای ئەمە بەردەوام درزێک لە نێوان ژانی ئەوانی ‌دی و نیسبەتی ئێمە لەگەڵ ئەو دەرد و ژانە هەیە. هەر ئەم جۆرە تەجرەبانەن کە ئەو بەرینایی و دزەهەڵنەگربوونەی کە لە نێوان ئێمە و هەر تاکێکی دیکەدا بوونی هەیە، نیشانی دەدەن. 

	ئێمە هەموومان بە مانایەک تەنیاین. ئەمە هەمان بیرە کە لە شانۆنامەی کۆکتێل پارتی(١٩٤٩) نووسراوەی تی. ئێس. ئیلیووت‌دا بە زەینی سیلیا (کاتێک ئێدوارد، ماشقەکەی ئەو، بڕیار دەدات دیسان بگەڕێتەوە بۆ لای خێزانی) دەگات. سیلیا دەڵێت ئەم جیاییە تەنیا لەم چرکەیەدا ئەوی تەنیا نەکردووە بەڵکوو ئاگاداری کردۆتەوە کە هەمیشە بە تەنیا هەبووە و هەمیشە بە تەنیا دەبێت و ئەمەش تایبەت بە پێوەندیی ئەو لەگەڵ ئێدوارد نییە بەڵکوو هەموو کەسانی دیکەش دەگرێتە بەر: مرۆڤەکان هەمیشە بە تەنیان، لە خۆیانەوە هەندێک دەنگ دەردێنن و هەندێک جووڵانەوە دەنوێنن و بیر دەکەنەوە کە خەریکن شتێک لە ئەویتر تێدەگەن و شتێک بە ئەوان دەفامێنن، بەڵام لە ڕاستی‌دا هەموو ئەمانە لە ساویرێک زیاتر هیچ نین.(٢) هەرچەند سیلیا لێرەدا لە وشەی "تەنیا بوون" کەڵک وەردەگرێت، بەڵام لە ڕاستی‌دا مەبەستی "تەنیایی"ـیە، واتا هەمان هەستی بەژانی تاق‌کەوتنەوە و بە تەنیامانەوە لە دیترانە. لە ڕاستی‌دا سیلیا بە هەڵە پێی‌دا نەچوو کە ئێمە بە تەنیا لەدایک دەبین، بە تەنیا دەژین و تەنیاش دەمرین. ئێمە خودێکمان هەیە کە لەگەڵ خۆی‌دا دانەبڕاوە و لە دابڕانی خۆی لە دیتران ئاگادارە.

	لە ڕاستی‌دا، گەر بەم باوەڕە بگەین کە بە تەنیابوونی بەردەوامی ئێمە، جیایی ئێمە لە ئەوانی ‌دی، دیاردەیەکی حەتمییە چونکە پێکهاتەی جیهان بە جۆرێکە کە دواجار هەر کەسێک دەبێت خۆی کێشەی خۆی چارەسەر بکات، ئەو کات جۆرێک تەنیایی مێتافیزیکی تەجرەبە دەکەین.(٣) جۆرێکی دی لە تەجرەبەی تەنیایی، کە پێوەندیی لەگەڵ تەجرەبەی تەنیایی مێتافیزیکی هەیە "تەنیایی مەعریفییە"٥. تەنیایی مەعریفی بەو مانایەیە کە ئێمە هەرگیز ناتوانین کەسانی دیکە لە وتەکانی خۆمان تێبگەیێنین، یان لە وتەی ئەوان تێبگەین و کەوابوو بێ‌گومان ئەوانی ‌دی ناتوانن لە ئێمە تێبگەن. بێرتراند ڕاسێڵ لە ژیاننامە خۆنووسەکەی‌دا باس لەم چەشنانە لە تەنیایی دەکات و دەڵێت:

	ئەو کەسانەی کە دەتوانن تێبگەن ژیانی بەشەریی چییە، حەتمەن دەبێت لە قۆناغێک لە ژیان‌دا، لە تەنیابوونی سەیری خۆیان ئاگادار ببنەوە؛ دواتر کاتێک هەر ئەم تەنیاییە لە ژیانی ئەوانی ‌دی‌دا دەدۆزنەوە پێوەندییەکی نوێ چرۆ دەدات و دڵسۆزییەکی وەها گەرم سەرهەڵدەدات کە قەرەبووی دەکاتەوە.(٤)

	بە ڕواڵەت لێکدژ دێتە بەر چاو بەڵام بە بڕوای ڕاسێڵ گەیشتن بەم ڕوانگەیە کە هەر تاکێک تەنیایە، پێوەندییەک لە نێوان مرۆڤەکان‌دا ساز دەکات کە خودی ئەم پێوەندییە تا ڕادەیەکی زۆر دەتوانێت تەنیایی مرۆڤەکان چارەسەر بکات. وەها ئەزموون و بیرگەلێک پێوەندییان لەگەڵ شتێک هەیە کە زۆر زیاتر لە تەنیابوونێکی ڕووتە.

	"تەنیا" وشەیەکی بەتەواوی ژمارەیی و فیزیکییە کە شتێک لەمە زیاتر نانوێنێتەوە کە لە دەوروبەری تاک هیچ کەسێکی دیکە نییە. ئەم وشەیە باری بایەخیی نییە و هیچ قسەیەک سەبارەت بە ئەمە ناکات کە ئایا ئەم دۆخە چاک و ئەرێنییە یان خراپ و نەرێنی. هەڵبەت بێ‌گومان لە بەستێنی مانایی‌دا "تەنیا" دەتوانێت باری بایەخی وەخۆ بگرێت، وەکوو کاتێک کە کەسێک دەڵێت: "مۆتڵەقەن تەنیا بووم"، لەم گوتەیەدا لەحنی بێژەر بۆمانی ئاشکرا دەکات کە ئایا لەم دوورخرانەوەیە ڕەنجاوە یان خۆشحاڵە لەوەی کەس نییە سەرباری ببێت. لە لایەکی دیکەوە "تەنیایی" بەردەوام باری بایەخیی هەیە و زۆر جاران هەستێکی نەرێنی ڕادەگوێزێت. وەکوو کاتێک شاعیر دەڵێت: "خودا کەی بێ خودا کەی بێ خودا کەی". "تەنیا" دەتوانێت هەستێکی باش و ئەرێنیش ڕابگوێزێت وەکوو: "شوکر هەمووان ڕویشتن و دەمێکی تەنیا کەوتم". کورت بیبڕمەوە، مەبەست ئەوەیە کە "تەنیایی" خاوەنی ڕەهەندێکی ئیحساسییە کە وشەی "تەنیا" بەردەوام و لە هەموو شوێنیک وەها پڕبەپێستی نییە.

	دەکرێت لە نێوان شکڵە جۆراوجۆرەکانی "تەنیا"بوون‌دا، بە پێی جۆری پێوەندیی تاک لەگەڵ ئەوانی ‌دی‌ لەو حاڵەتەدا، جیاوازی دابنرێت. ئێمە لەوانەیە حەز بکەین بە تەنیا بین و بچینە ناو سروشتەوە واتا بۆ ماوەیەک لە کەسانی دی دوور ببین و هەر خۆمان بین. "تەنیا"ـیی ڕەهەندێکی ڕێسایی و بنکەییشی هەیە کە پێوەندی بە مافی تاک نیسبەت بە ژیانی تاکەکەسیی خۆیەوە هەیە. ژیانی تاکەکەسی و تایبەت، بنکەیەکە کە دەبێتە ڕێگر بۆ دەستدرێژی لەسەر بازنەی پێوەندییە تاکەکەسییەکان، هەرچەند تاک ڕەوایە لەم بازنە بچێتە دەرەوە. دواجار تاک لەوانەیە تەنیا بێت چونکە لە لایەنی کۆمەڵایەتییەوە تاق‌کەوتووە و مەیلی بە سازکردنی پێوەندیی کۆمەڵایەتی نییە.

	گەر بمانەوێت بە شێوەیەکی چەشنی قسە بکەین، کەسانێک هەن کە هەموو کاتەکانیان بە "تەنیا"ـیی دەبەنە سەر بە بێ ئەوەی هەست بە "تەنیایی" بکەن و لەم تەنیابوونە ئازار ببینن، و دیترانیش هەن کە بە توندی هەست بە "تەنیایی" دەکەن هەرچەند زۆربەی کاتەکان لە ئابلۆقەی دۆستان و خزمەکانیان دان. لە ڕاستی‌دا، کەسێکی ئاسایی تەقریبەن هەشتا لە سەدی کاتە بەخەبەرییەکانی لە پەنای ئەوانی دییەوە تێپەڕ دەکات.(٥) ئەم بابەتە تەنانەت سەبارەت بە ئەو کەسانەی وا هەست بە تەنیایی دەکەن وەڕاست دەگەڕێت. گەر ئەو گرووپەی کە لە ڕاپرسییە جۆراوجۆرەکان‌دا دەڵێن "زۆر جار" یان "بە زۆری" هەست بە تەنیایی دەکەن لەگەڵ گرووپێک‌دا بەراوەرد بکەین کە لە ڕاپرسییەکان‌دا دەڵێن ئەسڵەن هەست بە تەنیایی ناکەن دەبینین جیاوازییەک لە نێوان ئەم دوو گرووپەدا لە بواری ئەو کاتانەی کە تەنیان بوونی نییە.(٦) یەکێک لە توێژەران بە لێکۆڵینەوە سەبارەت بە چوارسەد وتار کە لەسەر ئەزموونی تەنیایی نووسراون بەم دەرەنجامە گەیشتووە کە هیچ پێوەندییەک لە نێوان ڕادەی تەنیایی فیزیکی لەگەڵ زەختی هەستی تەنیایی‌دا بوونی نییە.(٧) هەر بەم هۆکارە، دەتوانین بڵێین ژمارەی ئەو کەسانەی کە تاکێکیان ئابلۆقە داوە هیچ پێوەندییەکی بە هەستی تەنیاییەوە نییە. بەڵام لەسەر بنەمای هەندێک پێنوێنەکان توندترین هەستی تەنیایی لەو دۆخانەدا سەرهەڵدەدات و خۆی نیشان دەدات کە تاک لە نێو کۆڕدایە. تەنیابوون و تەنیایی چ لە باری لۆژیکی و چ لە باری تەجرەبییەوە هیچ پێوەندییەکیان پێکەوە نییە.

	لە ڕاپۆرتە هەواڵییەکان سەبارەت بە تەنیایی، بە تایبەتی لە کاتی پشوودان‌دا، بۆ وێنە لە کریسمەس و ئیستێر‌دا زیاتر کەسانێک دێننە ئاراوە کە هەم تەنیاترن و هەم هەست بە تەنیایی دەکەن. هەر ئەمە دەبێتە هۆی ئەوەی کە ئەم هەستە لە دەروونمان‌دا بەدی ببێت کە ئەم کەسانە بەو هۆکارە هەست بە تەنیایی دەکەن کە تەنیان. لە ڕاستی‌دا، ئەم بابەتە هزری دێتە بەر چاو. بێ‌گومان کاتێک باس لە هەندێک بەساڵاچوو دەکەین کە هاوسەرەکانیان لە دەست داوە بەڕواڵەت بەتەواوی ڕوون و ئاشکرایە کە هەستی تەنیایی ئەوان بەشێکی زۆری پێوەندی بە بە تەنیامانەوەیان پاش نەمانی هاوژینەکەیانەوە هەیە. سەرەڕای ئەمە، ئەم ئاکامە کە کەسانێک کە هەم تەنیان و هەم هەست بە تەنیایی دەکەن بە هۆی تەنیامانەوەیانە کە هەست بە تەنیایی دەکەن زۆر دەرەنجامێکی بەهەڵەشەیە. لە ڕاستی‌دا، لەوانەیە لە زۆر نموونەی دیکەش‌دا بەپێچەوانەی ئەمەمان بۆ دەرکەوێت. هەر وەکوو دواتر دەبینین، کەسانێک کە هەست بە تەنیایی دەکەن تایبەتمەندییەکی کاراکتێرییان هەیە کە لەسەر توانایان بۆ پێوەندی‌گرتن لەگەڵ ئەوانی ‌دی‌دا کاریگەری دەبێت. کەوابوو، ناکرێت بە پێی ژمارەی کەسانێک کە بە دەوروبەری کەسێکەوە بوونیان هەیە، سەبارەت بە هەستی تەنیایی ئەو کەسە بڕیار بدەین، بەڵکوو بەپێچەوانەوە بڕیاری ئێمە دەبێت لەسەر ئەم بنەمایە ببێت کە ئایا ئاڵووێرە کۆمەڵایەتییەکانی ئەو تاکە دەتوانێت مەیلی ئەو بۆ سازکردنی پێوەندی لەگەڵ دیتران‌دا بەدی بێنێت یان نا؛ واتا ئایا تاک، ئاڵووێرە کۆمەلایەتییەکانی خۆی بە مانادار دەزانێت یان نا.(٨) تەنیایی دیاردەیەکی زەینییە. ئێمە کاتێک هەست بە تەنیایی دەکەین کە پیوەندییەکی جێی ڕەزامەندیمان لەگەڵ ئەوانی دی‌دا نەبێت، جا چ لەبەر ئەوە بێت کە پێوەندییەکانمان کەمن، چ بەو هۆکارە بێت کە پیوەندییە هەنووکەییەکانمان دوورن لە ئەو جۆرە لە نزیکایەتییەی کە پەسەندی دەکەین.

	بۆ شی‌کردنەوەی پێوەندیی ئەگەری نێوان تاکە کۆمەڵایەتییەکان و هەستی تەنیایی، "سەرچەشنی جیایی مەعریفی تەنیایی"٦ دیاری کراوە. بە پێی ئەم تیۆرییە، تاکەکان عەیارە یان چاوەڕوانییەکی دەروونی لە خۆیان‌دا پەروەردە دەکەن و بەپێی ئەوە پێوەندییەکانیان لەگەڵ دیتران‌دا هەڵدەسەنگێنن. گەر پێوەندییان لەگەڵ کەسانی‌ دی لەگەڵ ئەم عەیارە تەبا بێت هەست بە ڕەزامەندی دەکەن و هەست بە تەنیایی ناکەن. بەپێچەوانەوە، هەر کاتێک پێوەندییان لەگەڵ ئەوانی ‌دی لەگەڵ ئەم عەیارەیە تەبا نەبێت هەست بە تەنیایی دەکەن. لە کاتی خستنە ڕووی ئەم تیۆرییەوە، لە زۆربەی توێژینەوەکان‌دا ئەم دەرەنجامە سەیرە ئاراستە دەکرێت کە کاتێک ژمارەی دۆستانی تاکێک زیاتر لەو ڕادیە ببێت کە حەزی لێیەتی هەستی تەنیایی لە کردەوەدا بەرەو زۆربوون دەچێت.

	چوار کەس لە نزیک‌ترین کەسەکان بە هەر تاکێکەوە لە نێو تۆڕی پێوەندییەکانی‌دا، زیاتر لە هەموو شتێک ئەو تاکە لە بەرانبەر هەستی تەنیایی‌دا دەپارێزن، پێوەندییەکانی دیکە کە زیاد بێت بە ئەو چوار پێوەندییەی لەگەڵ ئەو چوار کەسە، تەنیا دەبێتە هۆی ئەوەی بازنەی پارێزگارییەکە زیاتر و باش‌تر ببێت.(٩) هاوکات لەگەڵ ئەمە، گەر تاک پێوەندیی جۆراوجۆری هەبێت کە لەوێ‌دا لەگەڵ هەندێک کەس پێوەندییەکی پتەوتر و لەگەڵ هەندێکی دیکە پێوەندییەکی لاوازتری هەبێت و ئەم پێوەندییانە تاکەکانی بنەماڵە و دۆستانیش بگرێتە خۆ، ئەگەری ئەوەی هەست بە تەنیایی بکات کەم‌تر دەبێتەوە. کاتێک لە تاکەکان پرسیار دەکرێت چ جۆرە پێوەدنییەک پەسەند دەکەن، زۆربەی هەرەزۆریان بە دڵنیاییەوە دەڵێن ژمارەیەکی کەم لە دۆستی نزیکیان ببێت، باش‌ترە، تا ژمارەیەکی زۆر لە دۆستانێک کە هەستی نزیکایەتییان بەرانبەریان کەم‌تر بێت.(١٠) چۆنایەتیی کۆمەڵە پێوەندییەکانی تاک زۆر گرینگ‌ترە لە چەندایەتیی ئەو پێوەندییانە، بەڵام لە دۆخێکی هاوشێوەدا کەسانێک کە کۆمەڵە پێوەندییەکی بەربڵاویان هەیە کەم‌تر لە ئەو کەسانەی کە بازنەی پێوەندییەکانیان بەو بەربڵاوییە نییە، لە بەر پەلاماری هەستی تەنیایی دان.

	لە یەکێک لە تیۆرییە مەعریفییە کۆمەڵایەتییەکانی تەنیایی‌دا ئەم بۆچوونە خراوەتە ڕوو کە تەنیایی بەرکاری هەستیاریی زیاتر سەبارەت بە هەڕەشە کۆمەڵایەتییەکانە.(١١) واتا، کەسانێک کە هەست بە تەنیایی دەکەن دەترسێن لە ئەوەی کە پێوەندییەکی کارامەیان لەگەڵ ئەوانی ‌دی نەبێت و هەر بەو هۆیەوە بەردەوام بە دوای نیشانەگەلێک لە شکست لە پێوەندییەکان‌دا دەگەڕێن و هەر ئەمەش خۆی زیان بە پێوەندییەکانیان لەگەڵ ئەوانی ‌دی‌دا دەگەیێنێت و تەنیاییەکەیان زیاتر دەکات. سەرەڕای ئەمە، قەبووڵ‌نەکران لە لایەن کۆمەڵگاوە دەبێتە هۆی درووس‌بوونی نیگەرانی لە قەبووڵ‌نەکرانەکانی دواتر و دیسانیش تاک ناچار دەکات بە ئەوەی کە بە دوای نیشانەگەلی نوێ‌تر لە شکست لە ناو پیوەندییەکانی‌دا بگەڕێت. لە ئاکام‌دا، تاک لە دۆخە کۆمەڵایەتییەکان‌دا هانا دەبات بۆ مۆحافزەکاری و قایمکاری و ناتوانێت کرداری سروشتیی خۆڕسکی خۆی هەبێت، و هەر ئەمەش دەبێتە هۆی هەندێک کردار کە هەمیسان هەڕەشەی قەبووڵ‌نەکرانی نوێ‌تر زیاد بکات. لە وەرزی سێهەم‌دا خەریکی لێکۆڵینەوەی ئەو بەڵگە تەجرەبییانە دەبین کە پشتیوانی ئەم تیۆرییە مەعریفیی کۆمەڵایەتییەن.

	تەنیایی و واتای ژیان

	ئەم ڕاستییە سەلمێندراوە کە تەنیایی درێژخایەن و تاق‌کەوتوویی کۆمەڵایەتیی ئەزموون‌کراو لەگەڵ هەستی بێ‌واتایی بەرانبەر بە ژیان‌ پیوەندییان هەیە.(۱۲) هەڵبەت دەکرێت باس لە مانای ژیان لە ڕوانگە جۆراوجۆرەکانەوە بکەین. بەڵام بەڕواڵەت یەکێک لە خاڵە هاوبەشەکان لە ئەم ڕوانگانەدا ئەوەیە کە پێوەندیی تاک لەگەڵ دیتران‌دا ڕۆڵێکی گرینگ و بنەڕەتی لە هەست بەرانبەر بە واتای ژیان‌ هەیە.(۱۳) ژیانی کەسانێک کە وەها پێوەندییەکیان نییە لە مانا خاڵی دەبێتەوە. ڤیلیام جەیمز بە وردبینییەکی تەواوە سەبارەت بە ئەم مەسەلەیە دەنووسێت:

	گەر لە باری مادییەوە ڕێگەی هەبایە، خراپ‌ترین سزایەک کە دەکرا بۆ کەسێک ڕەچاو کرابا ئەمە بوو کە هەموو پێوەندییە کۆمەڵایەتییەکانی تاک هەڵوەشێنینەوە بە شێوەیەک کە ئیتر هیچ‌کەس لەکۆمەڵگادا کەم‌ترین سەرنجی بەو کەسە نەدابایە. گەر کاتێک دەچینە شوێنێک هیچ کەس سەری هەڵنەهێنێتەوە، کاتێک پرسیار دەکەین هیچ کەس وڵاممان نەداتەوە، یان هیچ کەس هیچ متمانەیەکی نەبێت بە کارێک کە دەیکەین، بەکورتی هیچ‌کەس بە هێندمان نەگرێت و هەمووان جۆرێک لەگەڵمان هەڵسوکەوت بکەن هەر وەکوو ئەوەی کە بوونمان نییە، تووڕەیی و نائومێدییەکی وەها کوشندە هەموو بوونمانی دادەگرت کە لە بەرانبەری‌دا بێ‌ڕەحمانەترین ئەشکەنجە جەستەییەکان زۆر دڵخوازتر دەبوون؛ چونکە لە ناو ئەم ئەشکەنجانەدا هەرچەندیش دۆخمان خراپ و نالەبار بێت، دیسان هەست بە ئەوە دەکەین کە هێندە دانەکشاوینەتە خوارەوە کە بایەخی ئەوەمان نەبێت چاومان لێ بکەن.(۱٤)

	ژیان لە جیهانێک‌دا کە بوون و نەبوونی ئێمە لە ناوی‌دا هەرگیز بۆ هیچ‌کەس هیچ بایەخێکی نەبێت تاقەت‌پڕووکێنە. هەر وەکوو پیاوی ژێرزەمینی داستایۆڤسکی دەنووسێت: "ئەو سەردەمە بیست و چوارساڵم زیاتر تەمەن نەبوو. تەنانەت ئەو سەردەمیش ژیانم تیرەوتار، شپرزە و پڕ لە تەنیاییەکی دڕندانە بوو. لەگەڵ هیچ کەس هەڵسوکەوتم نەبوو و تەنانەت قسەشم نەدەکرد و ڕۆژ بە ڕۆژ زۆرتر و زیاتر دەخزامە کەنداڵە تەنگەکەی خۆمەوە".(۱۵) پیاوی ژێرزەمینی هەست دەکات کە هاوکارەکانی بە نەفرەتەوە سەیری دەکەن و ئەویش بە نۆرەی خۆی بە ترس و سووکایەتی و ئێرەییەوە چاویان لێ دەکات. بەڵام سەرەڕای ئەوەی خۆی وەها مەودایەکی لەگەڵ ئەوانی ‌دی‌دا ساز کردووە تینووی سەرنجی ئەوانیشە و تەنانەت شەڕیان لەگەڵ دەکات بۆ ئەوەی بتوانێت سەرنجیان ڕابکێشێت.

	هەر وەکوو کییێرکێگارد جمگەبەندیی کردبوو، "خودیەتی" پێوەندییەکە لەگەڵ خود،(١٦) بەڵام لە هەمان کات‌دا هەر پێوەندییەک لەگەڵ باقی خودیەتییەکانی دیکەش‌دا هەیە کە بە نۆرەی خۆی جۆرێک لە پێوەندییە لەگەڵ خود. ئێمە دەتوانین ئەو شتەی کە ئەوانی ‌دی لەسەری ئێمەوە بیری دەکەنەوە یان هەستی پێ دەکەن بێنینە بەر چاو و هەڵسەنگاندنی دیتران لە ئێمە بۆمان واتاداره. کەوابوو، سەرنەکەوتنی ئێمە لە ڕاکێشانی سەرنجی دیتران بۆ پێوەندیی خۆمان لەگەڵ خۆمانیش وێرانکەرە. لە توێژینەوەکانی سەبارەت بە باش‌بژیویی ڕۆحی و دەروونیی، دۆست و شەریکی ژیان زۆر گرینگ‌ترە لە دارایی و ناوبانگ. هەر وا کە دواتر دەبینین، هەر بەو هۆیە تاق‌کەوتوویی کۆمەڵایەتی کاریگەرییەکی یەکجار نەرێنی، هەم لەسەر تەندروستیی ڕۆح و دەروون و هەم لەسەر تەندروستیی جەستەیی هەیە. دوورخرانەوە لە کۆمەڵگا لە مێژەوە یەکێک لە توندترین سزاکان هاتۆتە ئەژمار و لە سەردەمی کۆنەوە ئەم سزایە هاوسەنگی ئیعدام دەهاتە ئەژمار. لە زیندانەکانی ئەمڕۆکەش‌دا زۆر کەس زیندانی تاکەکەسی وەکوو شکڵێکی ترسێنەر لە سزا دێننە ئەژمار.

	ئادام سمیت دەنووسێت: "ترس لە تەنیایی" ناچارمان دەکات بە دوای کەسی دیکەوە بگەڕێین، تەنانەت ئەو کاتەی کە شەرمەزارین و پێمان خۆشە لە نیگای پڕ لە داوەریی دیتران هەڵێین.(١٧) ئادام سمیت جەخت دەکات کە ئەوانەی کە لە تەنیایی‌دا گەورە بوون هەرگیز فێر نابن خۆیان بناسن.(١٨) و ئەوانەی لە تەنیایی‌دا دەژین وێنایەکی دروستیان لە خۆشیان نییە و لە داوەری‌کردنی ئەو کارانەی ئەنجامیان داوە تووشی زێدەڕۆیی دەبن و لە داوەری‌کردنی ئەو زیانانەی کە تووشیشی بوون هەر بەم شێوەیەیە.(١٩) ئێمە پێویستیمان بە ئەوە هەیە کە نیگای دیتران‌مان لەسەر بێت. لە فەلسەفەی سەردەمی ڕۆشنگەریی بەریتانی‌دا پێداگری لەسەر لایەنی تاریک و وێرانکەری تەنیایی دەکرا. ئانتۆنی ئەشڵی کووپر سێهەمین ئێڕڵ شەفسبێری، دەنووسێت مرۆڤەکان لە بەرانبەر تەنیایی‌دا لە هەموو بوونەوەرەکانی ددیکە لاوازترن.(٢١) ئێدمۆند بێرکیش تەنیایی مۆتڵەق وەکوو باڵاترین ژانێک دەزانێت کە لە خەیاڵی مرۆڤ‌دا دەگونجێت، چونکە ژیان‌کردن لە وەها دۆخێک‌دا لەگەڵ ئامانجی گشتیی ژیان لە دژایەتی‌ دان.(٢١) جان لاک بە ڕوونی دەڵێت تەنیایی حاڵەتێکی ناسروشتیی مرۆڤییە. خودا مرۆڤی وەها ئافراندووە کە بەرەو دۆستایەتی و برایەتی لەگەڵ هاوڕەگەزەکانی خۆی‌دا پاڵ دەکێشرێت.(٢٢) لە لایەکی دیکەوە تەنیایی دەکرێت حاڵەتێکی ترسێنەر بێت کە تێیدا هەستەکان بە هاسانی بەسەر عەقڵی مرۆڤ‌دا زاڵ دەبن.(٢٣) دەیڤید هیووم دەنووسێت:

	تەنیایی ڕەها، لەوانەیە خراپ‌ترین سزایەک بێت کە بەسەر ئێمەدا دەسەپێندرێت. هەر چێژێک کە جیا لە دۆستەکانمان وەری‌ دەگرین بێ‌هێزە و هەر ژانێک لە تەنیایی‌دا شەدیدترین و تاقەت‌پڕووکێن‌ترینە. هەر هەستێک کە ئێمە دەبزوێنێت، دەماربەرزی، زێدەخوازی، ئێرەیی، کونجکۆڵی، تۆڵە یان هەوەس ببێت، جیاوازییەکی نییە، خاڵی کۆکەرەوە و ژیان‌بەخشی کۆی ئەمانە هاوڕێیەتی و پێکەوەبوونە؛ گەر ئێمە بەتەواوی لە هەستەکان و بیرەکانی دیتران جیا بوایەین هیچ یەک لەم هەستانە هیچ هێزێکیان نەدەبوو. گریمان، هەموو هێزەکان و ماکەکانی سروشت دەست بدەنە دەستی یەک‌دییەوە بۆ ئەوەی لە خزمەت و فەرمانی یەک کەس‌دا بن، گەر هەتاویش بە فەرمانی ئەم کەسە هەڵبێت و ئاوا بێت، گەر دەریاکان و ڕووبارەکان بە ویستی ئەو وەخرۆش بێن و وەڕێ کەون و گەر زەوی خۆی لە خۆی‌دا هەموو ویستەکان و پێداویستییەکانی ئەو ئامادە بکات، دیسانیش ئەو کەسە بێچارە و داماو دەبێت تا ئەو کاتەی کە لانیکەم یەک کەسی هەبێت کە شادییەکەی لەگەڵ ئەو دابەش بکات و لە ڕێز و دۆستایەتیی ئەو بەهرەمەند ببێت.(٢٤)

	بۆیه، هیووم ئەو جۆرە لە تەنیایی کە بیرمەندانی دینی ستایشی دەکەن بەتەواوی ناسروشتی دەزانێت، وەکوو عێزبیت و سووم و هەتد.(٢۵)

	شیکاریی گووران‌خوازەکان دەربارەی تەنیایی، پێداگری لەسەر ئەم ڕاستییە دەکەن کە ئێمە بارهاتووین، کە لە ناو کۆڕ و لەگەڵ دیتران‌دا ژیان بکەین.(٢٦) بێ‌گومان هۆکارەکانی گووران‌خوازەکان ئێقناع‌هێنەر بۆ ژیانی گرووپی و لە ناو کۆڕدا بوونی هەیە، وەکوو ئەم ڕاستییە کە تاک لە ناو کۆڕ‌دا، زۆرتر پارێزراوە لە بەرانبەر دڕندەکانەوە و دەتوانێت لە سەرچاوەکانی کۆڕ‌دا بەشدار ببێت. بەڵام هۆکارگەلی گووران‌خوازەکانی ئیقناع‌هێنەریش دەکرێت بۆ نەژیان لە ناو کۆڕ‌دا بێنینەوە، بۆ وێنە ئەم ڕاستییە کە لە تەنیایی‌دا دەتوانین ئاسوودەتر خۆمان لە دڕندەکان بشارینەوە، و پێویست نییە سەرچاوەکانمان لەگەڵ دیتران‌دا دابەش بکەین، و پێویست نییە بۆ پێگەیەک لە ناو زنجیرەی پلەبەندی‌دا شەڕ بکەین.(٢٧) هاوکات، دەبینین کە هەندێک لە ئاژەڵەکان یەکگرتوویەتییەکی گرووپیی زۆرتریان هەیە. بۆ نموونە، دەبینین کە شامپانزەکان ئاژەڵانێکی بەکۆمەڵ‌ترن لە ئۆرانگۆتانەکان. گەر لە پشت چاویلکەی بایۆلۆژییەوە سەیر بکەین، هەمیشە دەتوانین بڵێین کە مرۆڤەکان بە شوێن ژیانی بەکۆمەڵ دان، بەڵام لەم حوکمەوە ئەم دەرەنجامە بەدەست نایێت کە مەیل بۆ خەڵوەت و تەنیایی "ناسروشتی"ـیە یان تێپەڕاندنی کاتێکی زۆر لە تەنیایی‌دا بەدڵنیاییەوە بۆ تاک خراپە. ئەمانە پێوەندییان بە شێوەی پێوەندیی تاک لەگەڵ هەلومەرجەکانی‌دا هەیە.

	بۆ زۆربەی ئێمە پێوەندیمان لەگەڵ تاقمێکی کەم بەشی بەرچاوێک لە واتای ژیانمان بۆ ساز دەکات. لە ڕاستی‌دا، بەشی هەرەزۆری مانا لە ژیانی ئێمەدا بەڕواڵەت کاتێک ئازیزترین و نزیک‌ترین کەسەکانمان لە دەست دەدەین لەناو دەچێت. بەداخەوە زۆربەی کاتەکان پاش ئەوەی ئەم کەسانە لە دەست دەدەین تێدەگەین کە چ ڕادەیەک لە مانای ژیانی ئێمە بە ئەوانەوە بەسترابووەوە. جان بۆڵبی دەڵێت: دۆستایەتی زۆر نزیک لەگەڵ باقی مرۆڤەکان وەکوو تۆپێک و بازنەیەکە کە لە ژیانی تاکەکەسی‌دا تاک بە دەوری‌دا هەڵدەسووڕێت،  نە تەنیا لە کاتی منداڵی‌دا کە لەسەر چوار دەست و پێ دەڕوات یان منداڵێکی قوتابییە بەڵکوو لە سەرانسەری مێرمنداڵی و لاوی و سەردەمی پێگەیشتوویی تا بەساڵاچوویی‌دا هەر وایە. تاکەکان لەم دۆستایەتییە زۆر نزیکانەوەیە کە هێز دەگرن و لە ژیانیان چێژ وەردەگرن.(٢٨)

	بۆڵبی لەوانەیە زۆر نەترس‌تر لە ئەو شتەی کە دەبێت قسە دەکات، چونکە ژیانی هەندێک کەس بە دەوری هەندێک شت جیا لە دۆستایەتی لەگەڵ دیتران‌دا هەڵدەسووڕێت -بۆ نموونە لێکۆڵەرێک کە تاڕادەیەک تەواوی کات و سەرنجی تەرخان دەکات بۆ لێکۆڵێنەوەکەی یان مۆسیقاناسێک کە زۆر زیاتر لە مرۆڤەکان گیرۆدەی ئامێرەکەی خۆیەتی- بەڵام وەسفی بۆڵبی سەبارەت بە زۆرینەی کەسەکان وەڕاست دەگەڕێت. هەر بەو هۆیەیە کە شکست لە سازکردن یان پاراستنی وەها پێوەندیگەلێک هێندە بەژانە.

	جۆرەکانی تەنیایی

	 دەکرێت لە نێوان سێ جۆری تەنیایی -تەنیایی درێژخایەن، تەنیایی دۆخیی و تەنیایی زووتێپەڕ- جیاوازی دابنرێت.(٢٩) تەنیایی درێژخایەن هەر وکوو لە ناوەکەیەوە دیارە دۆخێکە کە تێیدا ئەو تاکەی کە گیرۆدەی تەنیاییە بەردەوام ڕەنج دەبات لە ئەوەی کە بە شێوەیەکی ئەوتۆ پێوەندیی لەگەڵ دیتران‌دا نییە. تەنیایی دۆخێکە کە لەسەر بنەمای هەندێک ئاڵوگۆڕ لە ژیان‌دا بەدی دێت، وەکوو مەرگی یەکێک لە دۆستانی نزیک یان یەکێک لە ئەندامانی بنەماڵە یان کاتێک کە پێوەندییەکی دڵدارانە بە کۆتایی دەگات یان منداڵەکانی کەسێک لە لای دەڕۆن و شتانێک لەم چەشنە. چاوخشاندنێکی خێرا بەسەر ئەم جۆرە لە تەنیایی‌دا دەکرێت لە کتێبی "بیرەوەریی تازیە"ی ڕۆڵان بارت‌دا بدۆزینەوە کە بە دوای مەرگی دایکی‌دا کە هەموو ژیانی لەگەڵ ئەو ژیابوو، نووسراوە. بارت دان بەوەدا دەنێت:

	شەوێکی ساردی زستان، من ئەوەندەی پێویستە گەرمم، بەڵام تەنیام. دەزانم کە بە هاوڕێیەتی ئەو "حازری غایبە" کە لەگەڵ ئەم تەنیاییەدا و ئەم ژیانەی بەتواوەتی سروشتییەی تێکەڵ بە ئەم تەنیاییەدا گرێی خواردۆتەوە، کە لە دەرەوە سەرقاڵی ئیشی خۆیەتی، خوو دەگرم.(٣١)

	تەنیایی زووتێپەڕ لە هەر کاتێک‌دا دەتوانێت بێت بە دوامان‌دا، چ ئەو کاتەی کە لە میوانییەکی قەرەباڵغ داین و چ ئەو کاتەی کە لە ماڵەوە بە تەنیاین. تەنیایی دۆخیی هەندێک جار زۆر توندترە لە تەنیایی درێژخایەن چونکە دەرکەوتی بشێوییەکی لەناکاوە لە ژیان‌دا و هاوکاتە لەگەڵ ئەزموونی لەکیس‌دان. بەڵام چونکە دەکرێت تەنیایی دۆخیی نیسبەت بدرێت بە ڕووداوێکی تایبەتەوە -بۆ وێنە تەڵاق یان مەرگ- دەکرێت بەپێچەوانەی تەنیایی درێژخایەن، هەم لە ڕێگەی بیچم‌بەخشین بە هەندێک پێوەندی لەگەڵ مرۆڤە نوێکان دەرمانێکی بۆ بدۆزینەوە و لە لایەکی دیکەوە ئەزموونی لەکیس‌دان دەتوانێت هێندە بەهێز بێت کە بە کردەوە بیچم‌بەخشین بە پێوەندییە نوێکان ئەستەم بکات. نموونەی ئەدەبیی وەها دۆخێک دەتوانین لە قارەمانی چیرۆکی هاروکی مۆراکامی، تسوکورە تازاکی‌دا بدۆزینەوە کە لەناکاو چوار کەس لە دۆستانی نزیکی لە دەست دەدات کە ئەمانە تەنیا دۆستەکانی ئەون و هەواڵی بۆ دەنێرن کە ئیتر پێیان خۆش نییە بیبینن.(٣١) ئەم ڕووداوە باقی ژیانی ئەم مرۆڤە و هەموو پیوەندییەکانی -چ پێوەندییەکانی لەگەڵ خۆی، چ پێوەندییەکانی لەگەڵ دیتران تووشی ئاڵۆگۆڕ دەکات و ئیتر هەرگیز ناتوانێت پێوەندییەکی نوێ بدۆزێتەوە.

	دەبینین کە تەنیایی دۆخیی پێوەندی بە هۆکار و فاکتەرە دەرەوەییەکان هەیە. بەپێچەوانەوە، تەنیایی درێژخایەن ڕێشەی لە خودی خۆمان‌دا هەیە، چونکە هیچ ئاڵوگۆڕێکی دەرەوەیی ناتوانێت کاریگەرییەکی بەرچاوی لەسەر ئەم هەستە هەبێت. هەر لەبەر ئەوە لەوانەیە بکرێت لە نێوان تەنیایی دەرەوەزێ و تەنیایی ناوەوەزێ، بە پێی ئەوەی هۆکاری سەرەکیی هەستی تەنیایی لە دەروونی خودی تاک‌دا ببێت یان لە دەرەوەدا، بڕوامان بە جیاوازییەک هەبێت. هەڵبەت زۆربەی جاران دژوارە دیاری بکەین کە هەستی تەنیایی تا چ ڕادەیەک دەرەوەزێیە و تا چ ڕادەیەک ناوەوەزێ چونکە ئەمە دیاردەیەکی ڕێژەییە کە تاکێک کە گیرۆدەی ئەوەیە پێوستییەکی وەدی نەهاتووی بۆ سازکردنی پیوەندی لەگەڵ دیتران هەیە. بەڵام سەرەڕای هەموو ئەمانە وەها جیاکردنەوەیەک تا ڕادیەک پاساوهەڵگرە. کەسێک کە لە سەرانسەری ژیانی‌دا گیرۆدەی دەردی تەنیاییە، جیا لە ئەوەی لە چ کەش‌وهەوایەک‌دا دەژی و تەنانەت بنەماڵەیەکی دلۆڤان و کۆمەڵێک لە پێوەندییە پتەوەکانی هەیە، بێگومان دەکەوێتە بەستێنی دەروون‌زێکانەوە. بەپێچەوانەوە کەسێک کە پێشتر گرفتی تەنیایی نەبووە بەڵام پاش ئەوەی بە هەر هۆکارێک، جا بە هەڕەشە بێت یان ئاژاوە، لە تۆڕی پێوەندییەکانی بێ‌بەش کراوە و ئێستا هەست بە تەنیایی دەکات دەبێت بخرێتە بەستێنی دەرەوەزێ‌دا. بەڵام لە زۆربەی نموونەکان‌دا وا باش‌ترە کە هەم هۆکارە دەرەوییەکان و هەم هۆکارە ناوەکییەکان لە بەر چاو بگیردرێت. لە ڕاستی‌دا، هەر هەوڵێک بۆ ئەوەی دیاری بکەین کە تا چ ڕادیەک بگۆڕە دەرەوەیی و ناوەییەکان، یان کاراکتێریی یان دۆخییەکان لە گۆڕێ‌دان و بەهێزترین ماک دێنە ئەژمار لە کۆتایی‌دا دەگاتە ئێرە کە بۆ ڕوون‌کردنەوەی تەنیایی چارەیەکمان نییە جیا لە دەست‌بەداوێن‌بوون بە هەر دوو لایەنەکەدا.(٣٢)

	ڕابێرت. ئێس. وایسیی کۆمەڵناس، لە نێوان تەنیایی کۆمەڵایەتی و تەنیایی عاتیفی‌دا جیاوازی دادەنێت.(٣٣) تەنیایی کۆمەڵایەتی جۆرێک تێکەڵ‌نەبوونە لەگەڵ کۆمەڵگادا و تاکی تەنیا لە باری کۆمەڵایەتییەوە لە ئاواتی ئەوەدایە کە بەشێک لە کۆمەڵگا یان جەماوەر بێت. بەپێچەوانەوە، تاکێک کە گیرۆدەی تەنیایی عاتیفییە لە ئاواتی ئەوەدایە کە پێوەندییەکی نزیکی لەگەڵ کەسێکی دیاری‌کراودا هەبێت. بەپێی ڕوانینی وایس، ئەم دوو جۆره لە تەنیایی بە تەواوەتی لەگەڵ یەک‌دی جیاوازن واتا جیاوازیی چییەتییان هەیە. لەوانەیە کەسێك گیرۆدەی یەکێک لەم تەنیاییانە ببێت، بە بێ ئەوەی گیرۆدەی ئەوی دیکەیان بێت، و لەوانەیە کەسێک لە یەکێک لەم دوو جۆرە تەنیاییە ڕزگار بکەین، بێ‌ئەوەی بتوانین لەوی دیکەیان دەربازی بکەین. لەوانەیە تاک جێگەیەک لە کۆمەڵگادا دەست بخات و دیسانیش هەر گیرۆدەی تەنیایی عاتیفی بێت و بەپێچەوانەوە لەوانەیە تاک پێوەندییەکی نزیکی لەگەڵ کەسێک هەبێت و دیسانیش گیرۆدەی تەنیایی کۆمەڵایەتی ببێت.(٣٤) گەر شەریکی ژیانی کەسێک بۆ ماوەیەک لەو کەسە دوور بێت، هەستی تەنیایی عاتیفی وەدەر دەکەوێت -ئەوان جێی بەتاڵی ئەو پێوەندییە نزیکە لە ژیانیان‌دا هەست پێ دەکەن و پێوەندیی تەلەفۆنی و ئیمێیلی ناتوانێت جێگرەوەیەکی تەواو بێت بۆ ئەو پێوەندییە. لە لایەکی دیکەوە، ڕۆیشتن بۆ سینەما یان کۆنسێرت لەگەڵ دۆستان بەشێکی زۆر لە پێداویستییەکانی تاک بۆ پێوەندیی کۆمەڵایەتی دێنێتە دی و بۆ ماوەیەک بیرەوەریی ئەو ئازیزەی کە لە بەر دەست نییە لە بیر بباتەوە بەڵام دۆستان ناتوانن جێگرەوەیەکی تەواو بن بۆ ئەو دیترەی کە بێ‌وێنەیە. هەر وەکوو لە قسەی نەستەق‌دا هاتووە: "خەمی هیجرانی ئاوری ئەوین پڕڤڵێسەتر دەکات". جیایی، چێژی وەسڵی کەسانێک کە خۆشمان دەوێن دوو هێندە دەکات. لە لایەکی دیکەوە هەر وەکوو چارڵی براون دەڵێت: "هیجران ئاوری دڵ توندتر دەکات بەڵام بێ‌گومان باقی جەستەی ئینسان دەباتەوە ناو خەمی تەنیاییەوە".

	ئێمە دەتوانین دیتران بکێشینە ناو تەنیایی خۆمانەوە و پێوەندییەکی زەینییان لەگەڵ ساز بکەین، ئەویش لە کاتێک‌دا کە بە شێوەی عەینی حازرن ناتوانین وەها پێوەندییەک دەست بخەین. تەنیایی کەش‌وهەوایەک ساز دەکات کە تێیدا دەتوانین بیر لە پیوەندیمان لەگەڵ دیتران‌دا بکەینەوە و تێبگەین کە بە کردەوە چەندە پێویستیمان پێیان هەیە. لە ژیان‌هاوبەشی مودێڕن و هاوماڵ‌بوون‌دا دۆخێکی نوێ هاتۆتە گۆڕێوە کە تێیدا  پێوەندی لەگەڵ شەریکی ژیان شوێنی باقی پێوەندییە کۆمەڵایەتییەکانی گرتۆتەوە و لە ئەنجام‌دا تەنانەت کاتێک کە پێویست بە نزیکیی عاتیفییەوە دێتە دی دیسانیش ئەگەری سەرهەڵدانی تەنیایی کۆمەڵایەتی بە قەوەتی خۆی دەمێنێتەوە. هەر بەو شێوەیە منداڵانیش هەم پێویستیان بە دۆستانی هاوتەمەنی خۆیان هەیە و هەم پێویستیان بە ئاگاداریی دایک و باب هەیە. منداڵێک کە لە یەکێک لەم دووانە بێ‌بەشە بە شێوەیەکی جیددی هەست بە بێ‌بەش‌بوون دەکات. گەر منداڵێک لە قوتابخانە لە دیتران جیا بکرێتەوە، دایک یان باوکی لە ڕێگەی نواندنی خۆشەویستییان دەتوانن ئەم دۆخە باش‌تر بکەن، بەڵام دایک و باب جێگرەوەیەکی بەکەڵک و تەواو بۆ دۆستانی هاوتەمەن نین. هەروەها دۆستانی باشی هاوقوتابخانەییش ناتوانن کەلێنی عاتیفیی دایک و باب پڕ بکەنەوە.(٣۵) مەسەلەیەکی دیکەش کە گرینگە، ئەوەیە: جۆری تەنیایی پێوەندییەکی زۆری بە تەمەنەوە هەیە؛ لەناو گەنجەکان‌دا تەنیایی کۆمەڵایەتی پڕڕەنگ‌ترە و لە بەساڵاچووان‌دا تەنیایی عاتیفی.(٣٦) سەرەڕای ئەمە دیسانیش دەبێت جەخت بکەینەوە کە زۆر جاران تەنیایی عاتیفی و تەنیایی کۆمەڵایەتی پێکەوە سەرهەڵدەدەن.

	تەنیایی و تەندروستی

	لە میدیای گشتی‌دا زۆر جاران تەنیایی وەکوو نەخۆشییەکی گشتی یان کێشەی تەندروستیی گشتی پێناسە دەکەن. بەڵام تەنیایی نەخۆشی نییە، بەڵکوو دیاردەیەکی گشتیی مرۆڤییە. ئەو تینوویەتی و مەیلە بۆ هەڵسوکەوت کە لە تەنیایی‌دا بوونی هەیە هەر بەو ئەندازەیە دەکرێت وەکوو نەخۆشی بێتە ئەژمار کە تینوویەتی جەستەیی لە کاتێک‌دا کە ئەو جۆرەی پێویستە ئاومان نەخواردۆتەوە دەتوانێت وەکوو نەخۆشی بێتە ئەژمار. بەڵام دەکرێت تەنیایی بە شکڵێک لە ئێمەدا سەر هەڵبدات کە مەترسیی بشێویی جەستەیی و ڕۆحی و دەروونی بە شێوەیەکی جیددی لە ئێمەدا زیاد بکات. کەسانی تەنیا زۆر زیاتر لە کەسانێک کە تەنیا نین ناچار بە کەڵک‌وەرگرتن لە خزمەتگوزاری دەرمانین.(٣٧) لە لێکۆڵینەوەی ١٤٨ توێژینەوە سەبارەت بە پێوەندیی نێوان تەنیایی و تەندروستی‌دا ئەم دەرکەوتە دەسکەوتووە کە تەنیایی یەکێک دەرهاویشتە گرینگەکانی مردنە، تەنانەت سەرەڕای ئەوەی ئەو مەرگانەی بە هۆی خۆکوژییەوە ڕوو دەدەن بە هۆکاری مێتۆدۆلۆژیک بە شتی لە ئەم لێکۆڵینەوەیەدا وەلا نراون.(٣٨) کاریگەریی تەنیایی لەسەر مەترسیی مەرگ بەڕادەی کێشانی دە تا پازدە جگەرە لە ڕۆژدایە و هەروەها کاریگەرییەکەی توندترە لە کاریگەریی قەڵەوی و نەبوونی جووڵانەوەی جەستەییەوە. تەنیایی لەسەر زەختی خوێن و سیستەمی بەرگری کاریگەری هەیە و دەبێتە هۆی زۆربوونی هۆرمۆنەکانی دڵەڕاوکە لە لەش‌دا.(٣٩) هەروەها تەنیایی مەترسیی گۆڕانی عەقڵ زۆرتر دەکات و بەگشتی لە درێژماوەدا هێزە مەعریفییەکان لاواز دەکات. هاوکات لەگەڵ ئەمە تەنیایی پڕۆسەی پیربوون وەپەلە دەخات.(٤٠) کەسانی تەنیا ڕێک بە قەرای کەسانێک کە تەنیا نین دەخەون بەڵام کوالیتەی خەوەکەیان لە خوارترە و زوو بە زوو وەخەبەر دێن.(٤١)

	هەر وەکوو لەوە پێش گوتمان، ئەم بەشە هەستی تەنیاییە، کە لەسەر تەندروستیی جەستە و دەروون کاریگەری هەیە نەک ڕادەی پشتیوانیی کۆمەڵایەتی.(٤٢) هەر لەبەر ئەوەی گەر بڕیارە سەبارەت بە کاریگەریی نەرێنیی تەنیایی لەسەر تەندروستی ڕای خۆمان دەرببڕین دەبێت بپەرژێینە سەر تاق‌کەوتوویی زەینی کۆمەڵایەتی -واتا بپەرژێینە سەر هەستی تەنیایی تاک‌دا- کە بگۆڕێکی دەقیق‌ترە لە تاق‌کەوتوویی عەینی کۆمەڵایەتی، واتا تەنیابوونی تاک. 

	تەنیایی لە گرفتەکانی پێوەندیدار بە دەروونناسییەوە نییە و ناشبێت بخرێتە ئەو چوارچێوەیەوە. تەنیایی دەتوانێت لایەنی خەسارناسی هەبێت، بەتایبەتی کاتێک کە درێژخایەن بێت و تاک حەقیقەتەن ڕەنج ببات لەو ئەوەی کە ناتوانێت لەگەڵ کەسێک وا لە نەزەری‌دایە پێوەندی بگرێت و هەموو پێوەندییەکانی بکەوێتە ژێر سێبەری کارتێکەریی ئەم مەسەلەیەوە و لە ئەنجام‌دا تاک هەموو پێوەندییەکانی خاڵی لە نزیکایەتی و دۆستایەتی دێنێتە ئەژمار. سەرەڕای ئەمانە، تەنیایی بۆ خۆی لە خۆی‌دا دیاردەیەکی خەسارناسانە نییە، ڕێک هەر وەکوو چۆن ناکرێت شەرمێون‌بوون وەکوو جۆرێک لە دڵەڕاوکەی کۆمەڵایەتی بێنینە ئەژمار. هەڵبەت من ناپرژێمەوە سەر تەنیایی لە ڕوانگەی پسپۆڕانی دەروون‌پزیشکی وەکوو دڵەڕاوکەی کۆمەڵایەتی یان جیایی یوونگی لەنێوان کاراکتێری دەرەوەخواز و ناوەوەخوازدا.(٤٣) بەڵام زۆر بەکورتی ئەوە وەبیر دێنمەوە کە تەنیایی خەست پێوەندییەکی نزیکی هەیە لەگەڵ عەیارەکانی خەمۆکی، بەڵام لە هەمان کات‌دا بە هیچ شێوەیەک ئاشکرا نییە کە کامەیان هۆکارە و کامەیان بەرکار-یان هەر لە بنەڕەتەوە لە نێوان ئەم دووانەدا پێوەندیی هۆکاریەتی بوونی هەیە یان نا. سەرەڕای ئەمە، سەلمێندراوە کە دەکرێت لە فاکتەری تەنیایی‌دا بۆ پێش‌بینی زۆربوونی نیشانەکانی خەمۆکی کەڵک وەربگیرێت بەڵام بەپێچەوانەوە نیشانەکانی خەمۆکی پێنوێنێک بۆ پێش‌بینیی تەنیایی نین.(٤٤) دواجار، تەنیایی و خەمۆکی دوو دۆخی جیاوازن و تاک لەوانەیە هەست بە تەنیایی بکات بە بێ ئەوەی خەمۆک بێت یان خەمۆک بێت بە بێ ئەوەی هەست بە تەنیایی بکات. جیا لە ئەمە، پێوەندیگەلێکی پتەو لە نێوان هەستی تەنیایی و بیر و کردەوەکانی پێوەندی‌دار بە خۆکوژییەوە بوونی هەیە.(٤۵)

	وادیارە تەنیایی دواهات و ئاسەواری لەسەر توانایی ئێمە بۆ ئەنجام‌دانی کرداری ڕۆژانەمان هەیە. ڕۆی بۆمایستێر و جین توئینگی کە هەر دووکیان دەروون‌ناسن، تاقیکاریی جۆراوجۆریان ئەنجام داوە بۆ دیاری‌کردنی کاریگەری هستی تاق‌کەوتوویی و دوورخرانەوەی کۆمەڵایەتی.(٤٦) ئەوان لە تاقیکارییەک‌دا قوتابییانی زانکۆیان لە گرووپی بچووک‌دا کۆ کردەوە و پازدە خولەک دەرفەتیان پێ‌ دان بۆ ئەوەی لەگەڵ یەک‌دی ئاشنا ببنەوە. دوایی ئەوانیان لێک جیا کردەوە و هەر یەک لە ئەوان ویستیان ناوی دوو کەس لە کەسانی گرووپەکانیان کە حەز دەکەن لەگەڵیان ئیش بکەن بنووسن. دواجار دیسانیش بە شێوەیەکی بە هەڵکەوت ئەوانیان کردە دوو گرووپ. بە کەسانی یەکێک لە گرووپەکان گوترا هەمووان پێیان خۆش هەبووە لەگەڵ ئەوان ئیش بکەن و بە کەسانی گرووپەکەی دیکەیان گوت هیچ کەس حەزی نەکردووە لەگەڵیان ئیش بکات. لە تاقیکارییەکی دیکەدا قوتابییەکان تێستی کاراکتێرییان پێ ‌درا و دواتر بە کەسانی گرووپێک گوترا کە پێوەندی و دۆستان و بنەماڵەیەکی باشیان لە ژیانیان‌دا دەبێت و بە گرووپەکەی دیکە گوترا مەحکوومن بە تەنیایی. بە کەسانی گرووپی سێهەم کە گرووپی کۆنتڕۆڵ بوون گوترا ژیانیان پڕ دەبێت لە ئاژاوە. بۆمایستێر و توئینگی هەندێک تاقیکاریی هاوشێوەی دیکەشیان ئەنجام‌ دا. مەسەلەی ئەسڵی ئەمە بوو کە ببینن قوتابییانێک کە دەبیستن لە لایەنی کۆمەڵایەتییەوە تاق‌کەوتوو و دوورخراوە دەبن، بیستنی ئەم قسەیە چ کاریگەرییەکی لە سەریان دەبێت. ئەو دەرکەوتانەی کە دەست کەوتن بەم جۆرە بوون: (١) شەڕاشۆتر بوون، ئەویش نە تەنیا سەبارەت بە کەسانێک کە پێشتر زیانیان پێ گەیاندبوون بەڵکوو نیسبەت بە هەموو کەسەکانی دیکەش؛ (٢) هەندێک بڕیاریان دا کە زیانی بە خۆیان دەگەیاند؛ (٣) لە تێستەکانی توانایی ئەقڵی‌دا لاواز بوون؛ (٤) زۆر زووتر شانیان لە بن ئەرکەکان خاڵی دەکرد. بۆمایستێر و توئینگی بەم دەرەنجامە گەیشتن کە سڕینەوەی کۆمەڵایەتی، توانایی ئێمە بۆ ڕێک‌وپێک‌کردنی کردارەکانمان ئیفلیج دەکات. ئاشکرایە کە توانایی ڕێک‌وپێک‌کردنی کرداری خۆمان، یەکێک لە بەشە تەوەرییەکانی تواناییەکانی ئێمەیە بۆ سازکردنی پێوەندی لەگەڵ دیتران و وا دێتە بەر چاو هەر جۆرە لاوازبوونێکی پێوەندی ئێمە لەگەڵ دیتران –تەنانەت وێناکردنی لاوازبوونی پێوەندییەکان- توانایی یان ئیرادەی ئێمە بۆ ڕیک‌وپێک‌کردنی کردارەکانمان ئیفلیج دەکات و لە کاری دەخات. هەروەها، هەندێک بەڵگە لە بەر دەستە کە کەسانێک کە لەسەر ئیشەکەیان هەست بە تەنیایی دەکەن لاوازتر لە کەسانێک دەجووڵێنەوە کە هەست بە تەنیایی ناکەن.(٤٧)

	تەنیایی بۆ خۆی لە خۆێ‌دا نابێت وەکوو نەخۆشییەک بێتە ئەژمار. هەرچی بێت هەموو مرۆڤەکان هەندێک کات هەست بە تەنیایی دەکەن و دەکرێت تەنیایی وەکوو بەشێک لە سیستەمی بەرگری هەستیی ئێمە بێتە ئەژمار. سەرەڕای ئەمە، هەر وەکوو چۆن ترس نەخۆشی نییە، تەنیاییش خۆی لە خۆی‌دا نەخۆشی نایەتە ئەژمار. بەڵام هەر وەکوو چۆن هەستی ترس دەتوانێت گەشە بکات و بگاتە ئاستی نەخۆشی و یەکجار سەخت و زێدەڕۆیانە بێتەوە، بە شێوەیەک کە ژیان و هێزی کردەوە تووشی گرفت بکات، تەنیاییش دەتوانێت هەر بەو جۆرە هەبێت. تەنیایی لەم حاڵەتە سەخت و زێدەڕۆیانەیەدا دەتوانێت دواهاتی ترسێنەی بۆ تەندروستی جەستەیی و ڕۆحی هەبێت.

	وەرزی دووهەم: هەستی تەنیایی

	کێ دەزانێت تەنیایی ڕاستەقینە چییە -نەک ئەو وشە باوە، بەڵکوو ئەو تۆقینە ڕووت‌و‌قووتە؟ بۆ خودی ئەو کەسانەی کە هەست بە تەنیایی دەکەن، تەنیایی دەمامکێک لە ڕوخساریان دەدات. چارەڕەش‌ترین مرۆڤە دەرکراوەکان، سفت و سەخت دەنووسێن بە بیرەوەری یان وەهمێکەوە. جارناجارێک هاوکات‌بوونی مەرگ‌هێنەری چەند ڕووداو بۆ چرکەیەک پەردەکە لادەدات. بەڵام تەنیا بۆ یەک چرکە. هیچ مرۆڤێک ناتوانێت بە بێ ئەوەی کە شێت ببێت بە شێوەیەکی ڕاوەستاو سەیری تەنیایی ئەخلاقیی خۆی بکات.

	جۆزێڤ کۆنراد

	لە چاوی ڕۆژئاواییەوە

	تەنیایی هەم لایەنێکی هەستیی و عاتیفی هەیە و هەم لایەنێکی مەعریفەتی. بەڵام ئەم دوو لایەنە بە تەواوەتی لێک جیا نین، چونکە دیاردە هەستی و عاتیفییەکانیش لایەنی مەعریفییان هەیە و بەپێچەوانەوە. ئەوەی کە ئێمە هەستی پێ دەکەین پێوەندی هەیە بە ئەوەوە کە ئەزموونەکانمان بە چ شێوەیەک تەفسیر و فام دەکەین، و مانای دەکەینەوە و شێوەی تەفسیر و فام کردن و ماناکردنەوەی ئەزموونەکانیش پێوەندی بە هەستێکەوە هەیە کە لە ئەو ئەزموونانە دەستمان دەکەوێت. لە هەرێمی توێژینەوەکان‌دا سەبارەت بە تەنیایی زۆر جیاوازی هەیە کە سەرنج و جەختی توێژەر لەسەر لایەنی هەستیی و عاتیفی بێت یان لەسەر لایەنی مەعریفی -واتا سەرنج و جەختی توێژەر لەسەر ئیحساسی نەبوونی پێوەندییەک تەواو لەگەڵ دیترانە یان لەسەر ناکۆکی لە نێوان وێنای تاک لە پێوەندیی بێ‌عەیب و پێوەندییەک کە لە هەوێڵ‌دایە. بە هەر شێوەیەک ببێت، بۆ دروست فام‌کردنی دیاردەی تەنیایی دەبێت سەرنج بدەین بە تێکەڵاوێک لە هەر دوو لایەنەکە. بەڵام ئەم پاژە عاتیفییەی تەنیایی، ئەو ئیحساسە ڕاستەقینەیەی تەنیاییە، کە دەبێتە هۆی وەدەر کەوتنی هەرچی زیاتری ئاسەواری جەستەیی و دەروونی و هەر ئەم پاژەشە کە تەنیایی کردۆتە وەها دیاردەیەک -واتا شتێک زۆرتر لە تەنیا بوونێکی ڕووت.

	چییەتی ئیحساسات

	زۆربەی کتێبەکانی فەلسەفە و دەروون‌ناسیی ئیحساسات، وەرزێکیان سەبارەت بە تەنیایی هەیە و زۆربەی جاران تەنیایی لەم جۆرە کتێبانەدا یان بەتەواوی لەبەر چاو ناگیردرێت یان زۆر خێرا ناوێکی لێ دەبردرێت. ترس جێگەیەکی زۆر بەرچاوی هەیە لەم کتێبانەدا، هەروەها دەماربەرزی و ئەوینیش، بەڵام تەنیایی وا نییە. بۆ ئاوایە؟ هەرچییەک بێت تەنیایی دیاردەیەکی لاوەکی نییە. ئایا هۆکارەکەی ئەوە نییە کە تەنیایی لە بنەڕەتەوە نەک وەکوو هەست، بەڵکوو وەکوو گرفتێکی کۆمەڵایەتی سەیر دەکرێت؟ من بە بۆچوونی خۆم تەنیایی، پەرچەکردارێکی ئیحساسییە لە بەرانبەر ئەم ڕاستییەدا، کە خواستی تاک بۆ سازکردنی پێوەندی لەگەڵ دیتران‌دا تێر نابێت. ئەو شتەی تەنیایی کردۆتە تەنیایی و جیای کردۆتەوە لە تەنیابوون یان نەبوونی پشتیوانی تەواوی کۆمەڵایەتی، هەر ئەم لایەنە عاتیفی و ئیحساسییەیە.

	ئارۆن بێن زێئیف، لە کتێبە بێ‌وێنەکەی‌دا واتا لە "زەرافەتی ئیحساسات"‌دا، وەبیر دێنێتەوە کە لە زمانی ڕۆژانەدا جیاییەکی ڕوون لە نێوان ئەو شتەی کە هەست یان حاڵەتێک، دەکات بە "ئیحساس" و ئەو شتەی ناتوانێت "ئیحساس"ـی بکات بوونی نییە. بۆ وێنە، ڕوون نییە کە سەرسووڕمان، تەنیایی و ئەزموونگەلی جوانیناسی، خاوەن ئەو تایبەتمەندییانە هەن کە بتوانین بیانخەینە ڕیزی ئیحساست‌دا یان نا، کەچی سەبارەت بە ترس، تووڕەیی و ئێرەیی وەها بۆچوونێک بوونی نییە.(١) بێن زێئیف بۆ خۆی تەنیایی وەکوو بەشێک لە ئیحساسات، یان ڕێک‌تر بڵێین ئەو خەمەی کە "هەڵقوڵاو لە نەبوونی پێوەندیی دڵخوازی کۆمەڵایەتی"ـە وەکوو بەشێک لە ئیحساسات دێنێتە ئەژمار.(٢) لە هەمان کات‌دا دەبێت بگوترێت کە تەنیایی بەشێک لە ئیحساسات نییە کە ئەو لە کتێبەکەی‌دا بە شێوەیەکی بەربڵاو و تایبەت باسی لێ کردبێت.

	وشەکانی "هەست"۷ و "ئیحساس"٨ زۆر دیاردەی بەربڵاو و جۆراوجۆر دەگرێتە خۆ، لە ژان و برسییەتی و تینوویەتییەوە بگرە تا ئێرەیی و خۆزگەخوازی و ئەوین، واتا لە دیاردەی بەتواوەتی فیزیۆلۆژیکییانەوە بگرە هەتا دیاردەی بەتواوەتی هەستی و مەعریفی. ئێمە ئەو هەست و ئیحساساتانەی دەستەی یەکەم وەکوو خاوەنی تایبەتمەندیی "جەستەیی" و هەست و ئیحساساتی دەستەی دووهەم وەکوو خاوەنی پێناسەی "مەعریفی" دێنینە ئەژمار. هەروەها، لە نێوان هەست و ئیحساسیش لە زمان‌دا هەندێک جیاوازی بوونی هەیە و هەست زیاتر دەگەڕێتەوە سەر حاڵەتە جەستەییەکان و ئیحساس زیاتر دەگەڕێتەوە سەر حاڵەتە ڕۆحی و دەروونییەکان. بەڵام جیاوازیی بۆچوون زۆرە سەبارەت بەم بابەتە، کە هێڵی جیاکەرەوەی نێوان هەست و ئیحساس ڕێک چییە و چ حاڵەت‌گەلێک دەبێت وەکوو هەست بێتە ئەژمار و چ حاڵەت‌گەلێک دەبێت وەکوو ئیحساس بێتە ئەژمار. لەم کتێبەدا وەها هێڵێکی جیاکەرەوە ڕەچاو نەکراوە بەڵام بۆ تەنیایی بە زۆرینە کەڵک لە وشەی "ئیحساس" وەرگیراوە. تەنیایی لە بنەڕەتەوە لە لایەنی مەعریفی شەبەنگی ئیحساسات جێ‌ دەگرێت نەک لە لایەنی جەستەیی. بەڵام لە هەمان کات‌دا ژانی تەنیایی لە هەندێک هەلومەرج‌دا کە ژانێکی کۆمەڵایەتییە لە هەمان ئاراستەی نۆرۆنییەوە تێدەپەڕێت کە ژانی جەستەیی پێیدا تێپەڕ دەبێت.(٣) لە ڕاستی‌دا، پێوەندییەکی سەرسووڕهێنەر لە نێوان ژانی کۆمەڵایەتی و ژانی جەسەتەیی‌دا بوونی هەیە.(٤) تەنانەت هەندێک توێژینەوە لەم بارەیەوە ئەنجام دراوە کە ئایا هەر ئەو دەرمانانەی کە زۆر جار بۆ ژانی جەستەییەکان ئیزن دەدرێن، دەکرێت ژانە کۆمەڵایەتییەکانیش کەم بکەنەوە یان نا. وڵام ئەوەیە کە بەڵێ لە کردەوەدا دەتوانن.(۵) (هەڵبەت ئەمە بەو مانایە نییە کە خواردنی ڕۆژێ یەک ئاسپرین دەتوانێت گرفتی تەنیایی چارەسەربکات!)

	هەڵبەت بێ‌گومان بابەتی ئیحساسات بابەتێکی یەک‌دەست نییە و زنجیرەیەک لە دیاردە بەربڵاوەکان دەگرێتە خۆ. بە بڕوای من، جێگەی گومانە کە ئەسڵەن بکرێت وەها پێناسەیەکی تەواو لە ئیحساسات بدرێت بە دەستەوە، کە بە یارمەتیی ئەو بتوانین سەبارەت بە هەموو حاڵەتەکان ڕایەکی یەکلاکەرەوە بدەین کە ئایا بەشێک لە ئیحساساتن یان نا، بەڵام ئەو تیۆرییە سەرنج‌ڕاکێشانەی کە تێکۆشاون ڕێک وەها کارێک بکەن یەکجار زۆرن.(٦) جەخت لەسەر یەک تایبەتمەندی خاڵی هاوبەشی هەموو تیۆرییەکانی ئیحساساتن: ئیحساسات دیاردەگەلی زەینین. ئیحساساتەکان هەموویان "بار"ـیان هەیە واتا یان ئەرێنین یان نەرێنی و بێ‌لایەن. هەر ئیحساسێک سەبارەت بە کەسێک یان شتێکە. ئیحساسەکان زۆر جار کورت‌ماوە یان کاتی بەردەوام بوونیان دەکرێت بە گۆڕانی بارەکەیان دیاری بکرێت. تەنیایی کۆی ئەم پێناسانەی هەیە جیا لە ئەوەی بەردەوامییەکەی یەکجار زۆرە و دەتوانێت  بە شکڵ‌گەلی درێژخایەن دەربێت. لە لایەکی دیکەوە، ژانی درێژخایەنیش بوونی هەیە: لەوانەیە برسییەتی یان تینوویەتی کەسێک زۆر درێژە بخایێنێت؛ ئێرەیی و ئەوین لەوانەیە ساڵیانی ساڵ درێژە بخایێنێت. هەر بەو هۆکارە بەردەوامیی کورت‌ماوە لەوانەیە عەیارەیەکی باش نەبێت بۆ گۆنجاندن لە پێناسەی ئیحساسات‌دا، چونکە تایبەتمەندی هەندێک لە ئیحساسات هەیە و هی هەندێکیان نییە.

	ئەمەش جێگەی مشت‌ومڕە کە ئایا کۆمەڵێک لە ئیحساساتی بنەڕەتی بوونی هەیە یان نا، واتا ئیحساساتێک کە دەسخستەکی نەبن، بەڵکوو زاتی بن یانێ لە نێوان هەموو کولتورەکان‌دا هاوبەش بن.(٧) ئەم بیرە بۆ خۆی وەکوو خۆی و لە زاتی خۆی‌دا نالۆژیکی نییە، بەڵام لەسەر ژمارەی ئیحساساتی بنەڕەتی و ئەوەی کە ڕێک کامەیان ئیحساساتی بنەڕەتین جیاوازیی بۆچوون هەیە. زۆر جاران تووڕەیی، ترس، شادی، نەفرەت و سەرسووڕمان وەکوو ئیحساساتی بنەڕەتی دێنە ئەژمار، بەڵام ڕادە و توندی جیاوازیی بۆچوون سەبارەت بە ئەوەی کە کام ئیحساس دەکەوێتە ئەم بازنەیەوە و کامەیان ناکەون یەکجار زۆر و سەرسووڕهێنەرە. بۆ وێنە بە هەڵسەنگاندنی چواردە پێڕستی کە "ئێحسااساتی بنەڕەتی" ناو دەبەن دەکرێت ببینین کە تەنانەت یەک نموونەی هاوبەش لە نێوان ئەم چواردە پێڕستەدا نییە.(٨) سەرەڕای ئەمە، جیاکردنەوەی لایەنی بایۆلۆژیکی، دەروون‌ناسی و کۆمەڵایەتیی ئیحساسات لە یەک‌دی دژوارە. هەر ئیحساسێک بێ‌گومان بنەمایەکی بایۆلۆژیکی هەیە، بەڵام ئەزموونگەلی تاکەکەسی و ڕێساکانی کۆمەڵایەتیش لە بیچم‌گرتنی ئیحساسات‌دا بەشدارن. هەروەها، هەر ئیحساسێک گۆڕان و گوورانی تایبەت بە خۆی و مێژووی کۆمەڵایەتی و تاکەکەسی هەیە و گەر بڕیارە ئیحساسێک فام بکەین دەبێت هەر سێ لایەن لە بەر چاو بگرین. ئیحساسات بە بڕوای ئێمە دیاردەیەکی "سروشتی" و خۆورووژێنەرە، بەڵام سازکردنی ئەم ئیحساساتە، تاکەکەسی و کۆمەڵایەتییە.(٩)

	هەندێک لە ئیحساسات لە کاتی لەدایک بوونەوە لەگەڵ ئێمەن، لە حاڵێک‌دا کە هەندێک ئیحساساتی دیکە لە درێژایی کات‌دا کامڵ دەبن. هەر لەبەر ئەوە، بە هیچ شێوەیەک هاسان نییە کە بڵێین تاک ڕێک لە چ کاتێکەوە توانای فام‌کردنی تەنیایی هەیە. منداڵانی زۆر بچووک لە تەمەنی بەر لە قوتابخانەوە لە باری زمانییەوە توانای بەیان‌کردنی تەنیاییان هەیە، بەڵام منداڵانێکی لەوانیش بچووک‌تر کە هێشتاش لێهاتوویی زمانییان دەست نەخستووە چۆنن؟ ئایا ئەوان دەتوانن تەنیایی "ئیحساس" بکەن؟ دەکرێت هەر جۆرە وڵامێک بەم پرسیارە بدرێتەوە بەڵام ئاشکرایە کە وڵامەکەی هاسان نییە. ئێمە پێمان وایە هەندێک هەستی زۆر ئاڵۆز وەکوو هەستی شەرم یان ئێرەیی‌بردن لە ڕووی ڕوخسارەوە لە منداڵە بچووکەکان‌دا بناسینەوە بەڵام هیچ حاڵەتێکی دەم‌وچاو نییە کە بتوانێت تەنیایی نیشان بدات. ئەی ئەو منداڵە زۆر زۆر بچووکەی کە کاتێک بەجێی دێڵین دەگری چی؟ بێ‌گومان دەکرێت وا بیر بکەینەوە کە گریانی ئەو منداڵە خەریکە پەردە لە تەنیایی لا دەدات، بەڵام هاوکات دەتوانێت نیشانەی ترسیش ببێت. بە هەر شیوەیەک بێت، دەتوانین بە شێوەیەکی یەکجارەکی بڵێین کە هەستی تەنیایی هەر لە هەڕەتی منداڵییەوە خۆی وەدەر دەخات.(١٠) پاش ئەمە، هەر تاکێک کەم‌وزۆر لە باقی ژیانی‌دا لەگەڵ تەنیایی‌دا سەروکاری دەبێت.

	ماناکردنەوەی ئیحساسات

	هەر وەکوو چاڕڵز تەیڵر جەخت دەکات ماناکردنەوەی "تاکەکەسی" یەکێک لە پاژە بنەڕەتی و زاتییەکانی ئیحساساتە.(١١) شتێک بە ناوی هەستی "بێ‌خەوش" [کە تێکەڵ بە مانای تاکەکەسی هەبێت] بوونی نییە. بەڵام هەمیشەش ڕوون نییە کە حاڵەتی ئیحساسی تاکێک چییە. لەوانەیە وا بیر بکەینەوە کە دوو کەس هەستێکی یەکە ئەزموون دەکەن بەڵام لە دوو وشەی جیاواز بۆ وەسفی ئەو ئیحساسە کەڵک وەردەگرن. لەوانەیە کەسێک خەمگین بێت و خەمەکەی بەو هۆیە بێت کە پێوەندی لەگەڵ کەسێکی دیاری‌کراو نییە یان بە هۆی لاوازبوونی پێوەندیی لەگەڵ ئەو کەسە بێت، بەڵام ئەو کەسە خەمی خۆی بە وشەی "تەنیایی" دەرنەبڕێت. لەوانەیە کەسێک حەزی لە دۆستایەتی یان خۆشەویستێک یان کۆڕێکی گەورەتر بێت، بەڵام لە جیاتی ئەوەی ئەم هەستەی خۆی بە وشەی "تەنیایی" بەیان بکات لە وشەی ئاوات‌خواستن کەڵک وەربگرێت. لەوانەیە کەسێک ئازیزێکی لە دەست دابێت و تەنانەت پاش تێپەڕبوونی ساڵانێکی زۆر کاتێک دەیەوێت ئیحساسی خۆی بدرکێنێت لە جیاتی وشەی "تەنیایی" لە وشەی ژان کەڵک وەربگرێت، هەر چەند هەموو ماکەکانی تەنیایی، تێیدا کۆ بوونەتەوە. هێڵی جیاکەرەوەی نێوان حاڵەتە ئیحساسییە جۆراوجۆرەکان یەکجار ناڕوونن. ڕەنگە لە دڵەوە ئاواتەخواز بین کە بریا سنووری نێوان هەستە جۆراوجۆرەکان ڕوون‌تر بوایە و بمانتوانیبا پێناسەیەک لە تەنیایی بدەین بە دەستەوە کە خاوەنی هەموو مەرجە پێویست و تەواوەکان بێت. بۆ وێنە دەتوانین بڵێین "x تەنیایە ئەگەر و تەنیا ئەگەر..." بەڵام لە جیهانی ڕاستی‌دا هەموو دیاردەکان مل بە وەها پێناسەیەک نادەن و ئێمە کاتێک دەمانەوێت بپەرژێینە سەر ئیحساسات بەگشتی، و بە تایبەتی تەنیایی دەبێت ڕەزایەت بدەین بە لێڵییەک کە بابەتی بەر باسی ئابلۆقە داوە. هەر وەکوو ئەرەستوو دەڵێت "یەکێک لە نیشانەکانی مرۆڤی هەڵکەوتوو ئەوەیە کە لە هەر باسێک‌دا تا ئەو ڕادیە وردبینی بەکار بێنێت کە مژاری توێژینەوەکە ئیزنی پێ‌ دەدات."(١٢)

	  لەراستیش‌دا، ئێمە بەردەوام بەتەواوی ئاگادار نین کە حاڵەتی ئیحساسییەکەمان چییە. ئێمە هەندێک لە هەستەکانمان بە لامانەوە شەرم‌هێنەرە و حەز ناکەین لای دیتران دانی پێدا بنێین کە وەها هەستێکمان هەیە. زۆر جاران ئەم هەستانە تەنانەت لە خۆشمان دەشارینەوە. تەنیایی یەکێک لەم هەستانەیە کە شەرم‌هێنەر دێتە ئەژمار. لە وەرزی هەشت‌دا دیسان باسی ئەم مژارە دەکەم. تەنیایی، واتا لە ڕاستی‌د ا هەستی تەنیایی، خەریکە باس لە ئەوە دەکات کە ئێمە پێوەندییەکی کۆمەڵایەتی جێگەی ڕەزامەندیمان نییە و ئەم هەستە بەژانە کاتێک بەژان‌تر دەبێت کە بۆ دیتران بەیان دەکەین. تەنیایی هەستێکە کە ئێمە دەیشارینەوە. ئێمە دەتوانین ئەم هەستە لە خۆشمان بشارینەوە.

	نموونەیەکی هاوشێوەی دیکە هەستی ئێرەیی‌بردنە کە دەبێتە هۆی ئەوەی کەسانێک کە ئێرەیی دەبەن بە ئەویتر یان ئەوانیتر سووک و بێ‌دەسەڵات دێنە بەر چاو. هەر وەکوو لارۆشفۆکۆ دەڵێت: "ئێمە زۆر جار شانازی بە هەستەکانمانەەوە دەکەین تەنانەت بە سەرشۆڕانەترین هەستەکانمان، بەڵام حسێبی ئێرەیی‌بردن کە هەستێکی ترسەنۆکانە و شەرم‌هێنەرە جیایە و ئێمە هەرگیز ناوێرین دانی پێدا بنێین."(١٣) ئێرەیی‌بردن هەستێکی هێندە ناخۆشە بۆ وێنەیەک کە ئێمە لە خۆمانی ساز دەکەین کە زۆر جار ئەم هەستە لە چارشێو دەپێچین، بۆ وێنە بە گوتنی ئەوەی کە ئەو کەسەی کە ئێرەیی پێ دەبەین لە ڕاستی‌دا حەقی خۆیەتی وەبەر بێزاری ئێمە بکەوێت. لە ڕاستی‌دا، توانایی ئێمە بۆ خۆفریودان هێندە بەهێزە کە تیگەیشتن و فامی ئێمە لە حاڵەتە ئیحساسییەکانمان دەتوانێت  بۆ هەر لایەک بڕوات جیا لە ئەو لایە کە پێمان وا بێت هەڵەکارین.

	هەروەها لەوانەیە کاتێک چاو لە ڕابردوومان دەکەین لە حاڵەتە ئیحساسییە پێشووەکانمان مانایەکی جیاواز دەست بخەین. بۆ وێنە کەسێک لە کاتی گەڕانەوە لە میوانی لەوانەیە بە خۆی بڵێت عەجەب میوانیی بێوێنەیەک بوو، بەڵام لە ڕاستی‌دا لە تەواوی ئەو میوانییەدا خەریک هەبووە لە وەڕەزی‌دا بخنکێت. لەوانەیە کەسێک چاوبخشێنێت بە سەردەمێک لە ژیانی‌دا و بە خۆی بڵێت: "لەو سەردەمەدا لام وابوو زۆر خۆشحاڵم، بەڵام لە ڕاستی‌دا بە هیچ شێوەیەک خۆشحاڵ نەبووم." هەر بەم جۆرە، کەسێک لەوانەیە چاوێک بخشێنێت بەسەر سەردەمێکی ژیانی‌دا و لەگەڵ خۆی بیر بکاتەوە کە: "ئەو سەردەمانە، سەرەڕای ئەوەی خۆم ئاگادار نەبووم، زۆر بە تەنیا بووم." ئەم ڕایە بۆ ئەو بۆچوونە کە لای وایە تەنیایی بەشێک لە ئیحساسات دێتە ئەژمار کێشەی جۆراوجۆر ساز دەکات چونکە بێ‌گومان ناکرێت کەسێک ئیحساسێکی هەبێت و هەستی پێ نەکات: ئیحساسی هەست‌نەکراومان نییە و ئەمە بێ‌گومان تا شوێنێک کە نموونەیەکی هەیە درووستە. بەڵام دەکرێت هەستێک وەلا بنرێت بۆ ئەوەی ئیتر شوێنێکی ناوەندی لە ئاگاداری تاک‌دا نەبێت، یان تاک لەوانەیە نێوێکی‌ دیکەی لێ‌ بنێت یان بیخاتە چوارچێوەی چەمکێکی دیکەوە. جێی گومانە کە تاک کاتێک هەستێکی هەیە بەردەوام بتوانێت ئەو هەستە بناسێت، بەڵام بۆ ئەوەی کەسێک بتوانێت بڵێت لە فڵانە کات‌دا فڵانە هەستی هەبووە دەبێت بتوانێت لانیکەم بە چاوخشاندنێک بە ڕابردووی خۆی‌دا تێبگات کە لە ئەو کاتەدا فڵانە هەستی هەبووە.

	بۆ ئەوەی بکرێت تاک بخەینە ناو دەستەی کەسانی "تەنیا"وە، خودی ئەو کەسە دەبێت تەنیاییەکەی، کە هەستێکی دیاری‌کراوە، هەست بکات. ئەم هەستە جۆرێک هەستی خەمە. ئێمە لەوانەیە وا بیر بکەینەوە کە تەنیاین بە بێ ئەوەی لە ڕاستی‌دا تەنیا بین، بەڵام گەر لە ڕاستی‌دا تەنیا نەبین هەست بە تەنیایی ناکەین. ڕادەی هەستی تەنیایی تاکەکان بەتەواوەتی پێوەندیی بە هەست و حاڵەتی عاتیفیی تاکەکانەوە هەیە و بێ‌زیادوکەم لە هەموو فاکتەرە عەینییەکانی دیکە وەکوو تاق‌کەوتوویی کۆمەڵایەتی یان هەبوونی دۆستان و خزمانی بڕواپێکراو و نزیک سەربەخۆییە.

	کارکردی هەستەکان

	وەرن ئێستا چاوخشاندنێکی وردبینانەترمان هەبێت بەسەر کارکردی هەستێک وەکوو تەنیایی؛ لەم بەستێنەدا وشەی "حاڵ"٩ زۆر بەکەڵکە. جیایی‌دانان لە نێوان هەست و حاڵ‌دا کارێکی هاسانیش نییە چونکە ئەمانە دیاردەگەلێکی عاتیفیی پێوەندیدارن. "حاڵ" وشەیەکی گشتی‌ترە و پێوەندیی بە هەستێکەوە هەیە کە بەگشتی لە جیهان و دەوروبەرمان وەری دەگرین. بەپێچەوانەوە، هەستەکان زۆر جار ڕوویان لە یەک یان چەند شتی تایبەتە. بە شێوەی باو حاڵی مرۆڤ زۆرتر لە هەستی ئەو درێژەی دەبێت. جۆرێک لە تەنیایی تایبەت بوونی هەیە، وەکوو کاتێک کە کەسێکی نزیک لە دەست دەدەین. بەڵام جۆرێکیش لە تەنیایی لێڵ بوونی هەیە، وەکوو کاتێک کە جێگەی کەسێک خاڵییە بەڵام ڕێک نازانین جێگەی چ کەسێک یان چ جۆرە کەسێک. بەڵام جیاوازی‌دانان لە نێوان حاڵی مرۆڤ و هەستی مرۆڤ، لە باسەکانی دوایی ئێمەدا سەبارەت بە هەستی تەنیایی و تەنیایی عاتیفی زۆریش کاریگەر و جیددی نییە و هەر لەبەر ئەوە من لەم کتێبەدا هەست و حاڵ بە یەک مانا بەکار دێنم.

	"حاڵ"ـی مرۆڤ  بە مرۆڤ دەڵێت کە لە چ حاڵێک دان  و زۆر جار ئێمە یان لەم حاڵە داین یان لەو حاڵەدا. کاتێک لێمان دەپرسن "حاڵ"ـت چۆنە، ئەم پرسیارە یەک وڵامی زیاتر نییە، چونکە بڕیار نییە وڵامێکی ڕاستگۆیانە بدەەینەوە. تاڕادەیەک هەمیشە لە وڵام بەم پرسیارەدا دەڵێین: "عەیبم نییە!". حاڵی عەیبم نییە حاڵی هەستێکی عاتیفییە تەنانەت گەر باش‌ترین حاڵیش نەبێت. هایدگێر دەڵێت حاڵی مرۆڤ و هەستی مرۆڤ شتێکی بە تەواوەتی زەینی نین و لە ڕاستی‌دا "حاڵی مرۆڤ" ڕێک حاڵێکە کە لە دەرەوەی خۆمان هەمانە".(١٤) لە هەمان کات‌دا، هەر ئەم حاڵەی ئێمەیە کە دەبێتە هۆی ئەوەی لەگەڵ خۆمان لە پێوەندی‌دا بین. هەستی مرۆڤ، دەبێتە هۆی ئەوەی مرۆڤ لەگەڵ خۆی و جیهانی دەرەوە لە پێوەندی‌دا بێت، بەڵام ڕیک بەو هۆیەی کە هەستی مرۆڤ بەم جۆرە دەبێتە هۆی ئەوەی مرۆڤ ڕوو بە جیهان کراوە بێت دەتوانێت داپۆشێنەریش بێت و بەم جۆرە نەهێڵێت وێنایەکی درووستمان لە خۆمان و جیهان هەبێت.(١٥) گەر مرۆڤ "حاڵێکی" نەبێت ئیتر ئەمە یان ئەوەیتر هیچ جیاوازییەکی بۆی نییە. چونکە کاتێک کە هیچ "حاڵێک"ـمان نییە هیچ شتێکیش بۆمان مانای نییە. گەر "حاڵێک"ـمان نەبێت لە هیچ شتێک فامێکی تاکەکەسیمان نابێت و گەر هەوڵ بدەین لە شتێک فامێکی تاکەکەسیمان هەبێت بە بێ ئەوەی "حاڵێک"ـمان بەو شتە هەبێت بێ‌گومان فامی ئێمە لە ئەو شتە فام‌هەڵنەگر دەبێت چونکە هەر لە بنەڕەتەوە هیچ مانایەک تێیدا بوونی نییە.

	"حاڵی" مرۆڤ پێوەندیی مرۆڤ لەگەڵ جیهان و دیتران و خۆی ئاشکرا دەکات و ئەحواڵە جۆراوجۆرەکانی مرۆڤەکان، جیهان‌گەلێکی جۆراوجۆر و خۆیەتی‌گەلێکی جۆراوجۆر نیشان دەدەن. هەندێک لە "حاڵە"ـکان، وەکوو ترس یان وەڕەزی، لە نێوان ئێمە و جیهان‌دا مەودا ساز دەکەن و هەندێکی‌ دیکە لە "حاڵ"ـەکان وەکوو شادی، ئێمە بە شتەکانی ئەم جیهانە نزیک‌تر دەکەنەوە. لەم ناوەدا، ئەو "حاڵ"ـانەی کە ئێمە نزیک دەکەنەوە لە شتەکانی ئەم جیهانە لە ناوەندی سەرنجی ئێمە هەڵدێن. کاتێک شادین هەموو سەرنجی ئێمە ڕووی لە هەموو ئەو شتانەیە کە شادیان کردووین، بەڵام ئەو بێگانەییە لەگەڵ هەر شتێک، کە لە وەڕەزی‌دا ڕوو دەدات، سەرنجی ئێمە تەنیا ڕادەکێشێت بۆ خودی ئەو "حاڵ"ـە. لە "حاڵ"ـی تەنیایی‌دا سەرنجی ئێمە دەچێتە سەر ئەو شتە کە شوێنی کەلێنەکانمانە. لە هەندێک لە "حاڵ"ـەکان‌دا حەز دەکەین لەگەڵ دیتران هاونشین بین و لە هەندێک "حاڵی" دیکەدا حەز دەکەین لە هەمووان دوور بکەوینەوە. هەستی تەنیایی بە مانای تینوویەتی بۆ هەبوونی هاودەنگێکە، بەڵام لە کردەوەدا زۆر جار دەبێتە هۆی دوورکەوتنەوە لە مرۆڤەکان.

	"جیهان‌بینی"ـی تەنیایی

	حاڵی مرۆڤ، بۆشاییەک بۆ ئەزمون‌کردن دەکاتەوە.(١٦) هایدگێر زۆرتر لەسەر لایەنی تیرە و تاریکی حالی مرۆڤ چڕ بۆتەوە، بەڵام دەپرژێتەوە سەر باقی "حاڵ"ـەکانی مرۆڤیش، بۆ وێنە شادییەکی لە ڕادەبەدەر کە لە حوزووری ئازیزێک تێمان‌دا بەدی دێت.(١٧) لە "حاڵ"ـی ئەوین‌دا جیهان وەکوو ئۆبژەیەک بە ڕووی ئێمەدا دەکرێتەوە کە تێیدا ئەوین دەتوانێت ڕوو بدات. ئەم شادییە تەنیا شتێک سەبارەت بە ئازیزەکەمانمان بۆ لەقاو نادات بەڵکوو هەموو جیهان [بە شێوەیەکی دیکە] بۆ ئێمە دەنوێنێت، چونکە هەموو شتەکانی دیکەش لە بەر تیشکی ئەم شادییە ئەزموون دەکەین. ئێمە هەموومان بە ئەزموون بۆمان دەرکەوتووە کە کاتێک کە ئەویندار دەبین یان کاتێک کە ئەوین دەمرێت چۆن هەموو شتەکان لە جیهان‌دا لە بەر چاومان جیلوەیەکی تر لە خۆیانەوە نیشان دەدەن. هایدگێر دەڵێت ئەمە قسەیەکی بێ‌مانایە کە ئەوین ئێمە کوێر دەکاتەوە، بە پێچەوانەوە، ئەوین ناچارمان دەکات شتانێک ببینین کە کاتێک کە ئەویندار نەبووین نەماندەتوانی بیانبینین.(١٨) کاتێک "حاڵ"ـمان خراپ دەبێت هەندێک بەش لە جیهان بەرەو ڕوومان دادەخرێن، بۆ وێنە ئیتر لە بینینی شادی وە هەڵپە ناکەوین. کەوابوو، ناشیاو نییە کە قارەمانی ڕۆمانی ئاواتی ژنانێک کە زۆر خراپ نین، یەکێک لە ڕۆمانە سەرەتاییەکانی سامۆئێک بێکێت،وا لێک دراوەتەوە کە تووشی دەردی "وەڕەزی ترانسێندێنتاڵ"ـە، چونکە ئەو وەڕەزییە مەرجی ئەگەری ئەزموون‌کردنی ژیانە بەو شێوەیە کە ئەو ئەزموونی دەکات.(١٩) بەڵام لە زۆربەی دەقە فەلسەفییەکان‌دا، تەنیایی و خەڵوەت و تاق‌کەوتوویی باش‌ترین کەش‌وهەوا بۆ بیرکردنەوە و وردبینی دابین دەکات. نووسراوەکانی هایدگێر یەکێک لە نموونە ڕوونەکانی وەها هەڵوێستێکن، بە تایبەتی لە ئەو شوێنەدا کە دەنووسێت هەڵبژاردنی خەڵوەت باش‌ترین ڕیگە بۆ ناسینی خۆمانە.(٢٠) بەڵام ئایا بەڕاستی مرۆڤ لە خەڵوەت و تەنیایی‌دا زیاتر لە حەقیقەت نزیک دەبێتەوە؟ بە بڕوای من، نا. مرۆڤ لە قوژبنی خەڵوەت‌دا لەوانەیە بە بۆچوونێک بگات کە گەیشتن بە ئەو بۆچوونە تەنیا لە خەڵوەت‌دا دەبێت، بەڵام هاوکات لەگەڵ ئەمە ئەو خەڵوەتە زۆر بۆچوونی دیکەش دادەپۆشێت. ئێمە لە خەڵوەتی خۆمان‌دا ڕوانینێکی "جیاواز"ـمان بە هەبوون و ژیان دەبێت، بەڵام ئەمە بەو مانایە نییە کە بە سەدایسەد ڕوانینێکی حەقیقی‌‌ترە.

	"حاڵ"ـی مرۆڤ تەنیا هاودەم بوون لەگەڵ دیتران نییە، بەڵکوو هەنگاوێکی بەرزترە بەرەو دیاری‌کردنی چۆنییەتی بوونی ئێمە لەگەڵ دیتران‌دا.(٢١) وا دێتە بەر چاو کە ئەمە یەکێک لە فاکتەرە کلیلییەکان لە دیاردەناسی تەنیایی‌دایە. کەسێک کە لە "حاڵی" تەنیایی‌دایە، بە شێوەیەکی جیاواز لەو کەسەی کە ئەم حاڵەی نییە لەگەڵ دیتران تووش دەبێت. دەکرێت بڵێین تەنیاکان و ناتەنیاکان لە دوو جیهانی جیاوازدا دەژین چونکە "حاڵ"ـی جیاوازی ئەوان دەبێتە هۆی ئەوەی ئەزموونگەلی زۆر جیاوازیان لە جیهان و لەیەک‌دی و لە دۆخەکان بخەنە دەست. لودویک ڤیتگنشتاین لە ڕەساڵەی لۆژیکی فەلسەفی‌دا دەنووسێت: "جیهانی مرۆڤی شاد جیهانێکی زۆر جیاوازە لە جیهانی مرۆڤی ناشاد."(٢٢) ڕێک ئەم خاڵە دەتوانین سەبارەت بە جیهانی مرۆڤی تەنیاش بڵێین. تەنیایی بەشێکی تەنیاماوە لە واقعییەت بە ئێمە نیشان دەدات. تەنیایی جیهانێکی تەنیا بۆ ئیمە دەنوێنێتەوە. بەڵام جیهان بەشەکانی دیکەشی هەیە، یان وا باش‌ترە بڵێین جیا لە جیهانی تەنیایی جیهان‌گەلێکی دیکەش بوونیان هەیە.

	کەوابوو، ناکرێت هەستەکانمان تەنیا وەکوو دیاردەگەلێکی بەتواوەتی زەینی لە بەر چاو بگرین، بەڵکوو کەرەسەگەلێکن بۆ ناسین، واتا کەرەسەگەلێکن کە شتێک سەبارەت بە واقعییەت بە ئێمە دەڵێن. هەستەکانیش، وەکوو هەموو کەرەسەکانی‌ دیکە کە بۆ فام‌کردنی جیهان بەکاریان دێنین، دەتوانن ڕوانگەیەکی درووست یان هەڵە لە واقعییەت بە ئێمە بدەن. ئەو شتەی لە دۆخێک‌دا هەستی پێ دەکەین پێوەندی بە مانا‌کردنەوەی ئێمە لە ئەو دۆخە هەیە. هەر وەکوو لە وەرزی سێهەم‌دا دەیبینین، ماناکردنەوە و تەفسیری تەنیاکان و ناتەنیاکان لە هەل‌ومەرجە کۆمەڵایەتییەکان جیاوازە. بۆ وێنە، پێوەندییەکی ڕاستەوخۆ لە نێوان تەنیایی و ڕادەی متمانەکردن بوونی هەیە. کەسانی تەنیا زیاتر لە کەسانی ناتەنیا، متمانەیان بە دەوروبەریان کەمترە و دەوروبەریان هەڕەشە‌هێنەرتر دەبینن.(٢٣) هەروەها کەسانی تەنیا هەلومەرجە کۆمەڵایەتییەکانیان مەترسیدارتر لە کەسانی ناتەنیا، دەزانن و هەر ئەوەش دەبێتە هۆی ئەوەی هاتنە ژوورەوەیان بۆ هەلومەرجە کۆمەڵایەتییەکان جیاواز بێت و هەر ئەوەش بە نۆرەی خۆی دەبێتە بەربەستێک بۆ سازکردنی پێوەندیگەلێک کە پەسەندیان ببێت. ترس ڕێک دەبێتە ڕێگر لەو شتەی کە دەتوانێت تەنیایی لەناو ببات: پێوەندیی مرۆڤی. یانێ ترسی کۆمەڵایەتی، نزیکیی پێوەندی لەگەڵ دیتران لاواز دەکاتەوە و هەر لەم ڕوانگەیەوە تەواوی پێوەندییە کۆمەڵایەتییەکان تاک لەق دەکەنەوە. کاتێک کەسێک هەست بە تەنیایی دەکات بە ترسەوە دەچێتە ناو هەل‌ومەرج و دۆخێکی کۆمەڵایەتییەوە، هەر ئەم ترسە تۆی ئەو دۆخەی لە هەناوی‌دایە، کە دواتر سەرهەڵدەدات و دەبێتە سەرچاوەی ژان و زیان. هەر وەکوو ئەرەستوو دەنووسێت: "ترس، ژان یان دڵەکوتەیەکە کە پیوەندیی هەیە لەگەڵ وێنەیەکی زەینی لە ڕووداوێکی وێرانکەر یان بەژان کە لە داهاتوودا ڕوو دەدات."(٢٤) ئاشکرایە کەسێک کە بە وەها ڕوانگەیەکەوە دێتە ناو هەل‌ومەرجی کۆمەڵاێەتییەوە قایم‌کارترە لە کەسێک کە خەیاڵێکی ئاسوودەتری هەیە و ئەم قایم‌کارییەش هەندێک ئاستەنگی بەسەر جۆری پێوەندییەک کە ئەو دەتوانێت لەگەڵ دیتران‌دا بیچمی پێ ببەخشێت دادەسەپێنێت. هەر لەم بەستێنەدایە کە "هاوواتاسازیی دەروونی"١٠ دێتە ئاراوە. کەسانێک کە گیرۆدەی ئەم دژەنۆڕمەن توانایی ئەوەیان نییە کە ئەو هەستە دەروونییانەیان لە حاڵەتی مەعریفی و واقعییەتی عەینی، جیا بکەنەوە. بە کورتی، دەتوانین بڵێین وەها کەسانێک هەستی خۆیان لە جیاتی واقعییەت دادەنێن. بۆ وێنە، کاتێک هەست بە نائەمنی دەکەن بەم دەرەنجامە دەگەن کە دیتران کردەوەیەکی دژمنانەیان هەیە و تەنانەت گەر لە ڕاستی‌دا وا نەبێت.

	هەندێک ڕایان وایە کەسانی تەنیا لە زۆربەی کاتەکان‌دا سەبارەت بە دۆخە کۆمەڵایەتییەکان بە دەرەنجامێکی ئیحساسی نادرووست دەگەن. بەڵام کەسێک کە هەست بە تەنیایی دەکات، دەتوانێت بڵێت بە ڕێکەوت لە زۆربەی کاتەکان‌دا دۆخەکان بە درووستی فام دەکات چونکە هەر جۆرە ئاشنابوونێک لەگەڵ کەسانی نوێی ئەم ئەگەرە بەژانەی لەگەڵە کە لە لایەن ئەوانەوە قەبووڵ نەکرێت. بەڵام دیسانیش دەکرێت لە وڵامی ئەوەدا بڵێین هەر ئەم ترس لە قەبووڵ‌نەکرانە، خۆی ئەگەری قەبووڵ‌نەکران دەباتە سەرترەوە. هەر وەکوو ئەرەستوو دەنووسێت: "هەڵە ئەوەیە کە کەسێک لە شتێک بترسێت کە نابێت لێی بترسێت یان نابەجێ لە شتێک بترسێت یان ناوەخت و شتانێک لەم دەستەوە."(٢٥) دیسانیش هەر لەم بەستێنەدا، کەسێک لەوانەیە لە شتێک کە تەنیا تا ڕادەیەک مەترسیدارە لە ڕادەبەدەر بترسێت، واتا ترسی ئەو هاوسەنگییەکی عەقڵانی لەگەڵ ئاستی ئەو خەتەرە نەبێت.

	هەر وەکوو پێشتر گوتمان دەکرێت تەنیایی وەکوو "تاق‌کەوتوویی کۆمەڵایەتی" وەسف بکرێت، واتا وەکوو هەستی ناڕەحەتی یان ژانێک کە لە وەدی نەهاتنی پێویستیی ئێمە بە هەبوونی پێوەندی لەگەڵ دیتران‌دا ساز دەبێت. لەم بوارەدا، ئەگەری ئەوە هەیە، ناۆکییەکانی دەروونیی خودی ئێمەش کاریگەرییان هەبێت. دەکرێت وێنا بکرێت کە تەنانەت لە حاڵەتێك‌دا کە تاک لەگەڵ دیتران پێوەندییەکی بەربڵاوی هەیە و لە کۆمەڵگادا چالاکە و زۆر کەسی هەیە کە دەتوانێت  نهێنییەکانی خۆی لایان بدرکێنێت، دیسانیش هەست بە تەنیایی بکات. لە کۆتایی‌دا دەکرێت وێنا بکرێت کە پێویستیی تاک بە سازکردنی پێوەندی لەگەڵ دیتران هێندە زۆر ببێت کە ئیتر ئیمکانی ئەوەی نەبێت کە ئەو نیازەی وەدی بێت. لە ڕاستی‌دا بە پێی لێکۆڵینەوە بەڵگەمەندکراوەکان ئاشکرایە کە کەسانێک کە گیرۆدەی هەستی تەنیایی درێژخایەنن، چاوەڕوانییەکی زۆرتریان لە پێوەندییە تاکەکەسییەکانیان هەیە لە بەراوەرد لەگەڵ کەسانێک کە تەنیا نین.(٢٦) ئەم جۆرە کەسانە دەکرێت ناویان بنرێتە بەرزویستە کۆمەڵایەتییەکان کە چاوەڕوانییەکی زۆر زیاتریان لە هەڵسوکەوتە کۆمەڵایەتییەکانیان لە مێشکیان‌دا پەروەردە دەکەن، جا چ بۆ خۆیان بێت و چ بۆ دیتران.(٢٧) ئەم بابەتە لە وەرزی سێهەم‌دا زۆرتر باسی لێ دەکرێت، بەڵام لە ڕوانگەی کەسانی گیرۆدەی تەنیایی درێژخایەنەوە وادیارە مەسەلەکە بەم جۆرە نایەتە ئاراوە: جیاوازییەکی نییە تاک لە دەوروبەری‌دا دۆستان و خزمانێکی هەبێت کە لە فکری دان، ئەوان سەرەڕای ئەمەش هەست بە تەنیایی‌ دەکەن. ئەوان لە پێوەندی فام و چاوەڕوانییەکی هێندە بەهێزیان هەیە کە هەرگیز ئەگەری ئەوە نییە وەدی بێت. هیچ ئاڵ‌وگۆڕێک لە کەش‌وهەوای کۆمەڵایەتیی ئەوان‌دا ناتوانێت گرفتی تەنیایی ئەوان چارەسەر بکات. تەنیا ڕێگا چارەی ڕێ‌تێچوو، کردەوەیەکە کە کەسێک کە هەست بە تەنیایی دەکات دەبێت لە حەقی خۆی‌دا بیکات.

	بیچم‌بەخشین بە ژیانی ئیحساسی و عاتیفی

	لە هەر کەش‌وهەوایەک‌دا‌ کە هەین وا بیر دەکەینەوە کە هەر شتێک کە بڕیارە ڕوو بدات، دەبێت لەگەڵ ئەو کەش‌وهەوایە کە ئێمە تێیداین تەبا بێت.(٢٨) لە هەر کەش‌وهەوایەکی جیاوازدا پێوەندییەکی جیاوازمان لەگەڵ هەموو جیهان و هەروەها لەگەڵ شتەکان و باقی تاکەکان دەبێت. بەڵام ئێمە ناتوانین بە ویستی دڵی خۆمان حاڵی خۆمان بگۆڕین. هەر وەکوو هایدگێر دەڵێت کەش‌وهەوای مرۆڤ وەکوو دەست‌کێش نییە کە هەر وەخت کەیفت لێ بوو لە دەستی بکەیت و هەر کات کەیفت لێ‌ نەبوو دایبکەنیت.(٢٩) لە هەمان کات‌دا، هایدگێر دەنووسێت ئێمە دەبێت هەوڵ بدەین بەسەر کەش‌وهەوای خۆمان‌دا زاڵ ببین، بەڵام پێشنیارێکی دیاری‌کراو و بەرچاوی نییە کە بڵێت چۆن و لە چ ڕێگایەکەوە دەتوانین بەسەر کەش‌وهەوامان‌دا زاڵ ببین.(٢٠) ئێمە چونکە هەر لە بنەڕەتەوە لە بەرانبەر کەش‌وهەوایەک کە هەمانە حاڵەتێکی پەسیڤمان هەیە، ئاشکرا نییە چۆن دەتوانین بە وەها زاڵ‌بوونێک بگەین، بەڵام وادیارە هایدگێر پێی وایە ئێمە بە ناچار دەبێت خۆمان بخەینە هەل‌ومەرجێکەوە کە ئەگەر پێویست بوو بتوانین لەگەڵ کەش‌وهەوای خۆمان‌دا ڕکابەری بکەین.(٣١) کەوابوو، لە باسێک‌دا کە ئێستا ئێمە هەمانە پرسیاری بەرباس بەم جۆرە دێتە ئاراوە: شێوەی ڕووبەڕووبوونەوە لەگەڵ کەش‌وهەوای تەنیایی‌دا چییە؟ ئایا هەستی هۆگری هەیە؟ وەها هۆگرییەک ڕێک هەمان شتە کە کەسانی تەنیا لە ئاواتی دان، بەڵام ڕێک هەمان شتیشە کە ناتوانن دەستی بخەن و ڕایبگرن. کەوابوو کەسانێک کە هەست بە تەنیایی دەکەن دەبێت بە شێوەیەکی ناڕاستەوخۆتر ڕێگەچارەیەک بۆ ئەم مەسەلەیە بدۆزنەوە؛ بۆ وێنە، بزانن چۆن دەکرێت پشت بە دیتران ببەستن. هەر وەکوو دەبینین، یەکێک لە بەرچاوترین تایبەتمەندییەکانی هەستی تەنیایی جۆرێک لە بێ‌متمانەیی گشتی بە دیترانە. گەر کەسێک فێر بێت کە متمانە بە دیتران بکات، قسەکان و ئادا و ئەتواریان بە شێوەیەک تەفسیر و مانا بکاتەوە کە هەڕەشەهێنەر نەیەنە بەر چاوی، ئەوکات دەتوانێت پێوەندییەک ساز بکات کە ڕاستەوخۆتر و گەرم‌تر بێت و لە ئەنجام‌دا مەرجی پێویست بۆ سازکردنی پێوەندی لەگەڵ ئەوان هاسان‌تر بکاتەوە.

	لە کەسانێک‌دا کە هەست بە تەنیایی دەکەن "من"ـێک بیچم دەگرێت کە هەم لە دیتران دەترسێت و هەم هاوکات لە ئاواتی سازکردنی پێوەندی لەگەڵ ئەوان‌‌دایە. لە هەمان کات‌دا، لە کەسانێک‌دا کە هەست بە تەنیایی دەکەن لەوانەیە "من"ـێکی دیکە بیچم بگرێت کە پێوەندییەکی لە جۆرێکی دیکە لەگەڵ بازنەی کۆمەڵایەتیی خۆیان‌دا سازی دەکەن. بەڵام هەر لێرەوە دەبێت وەبیر بێنینەوە کە هیچ کەسێک بە ئەنقەست یان بە دڵخواز ناتوانێت هەستێک هەڵبژێردرێت. کەسانێک کە هەست بە تەنیایی دەکەن بەئەنقەست یان بە دڵخواز هەڵیان‌نەبژاردووە کە لە نەبوونی پێوەندی لەگەڵ دیتران‌دا هەست بە ترس یان ژان بکەن. بەڵام هاوکات ئێمە دەتوانین بە شێوەیەکی ناڕاستەوخۆ کاریگەریمان لەسەر ئیحساسات و عاتیفەی خۆمان هەبێت.هەمیشە دەتوانین بە شوێن گەیشتن بە دۆخێکەوە بین کە تێیدا هەستێکی تایبەت دەورووژێت، دۆخێک کە تێیدا هەستی ترس لە ئەوەی کە داواکارییەکەت ڕەت بکرێتەوە و لە ئەنجام‌دا هەستی تەنیاییمان تێ‌دا بەدی بێت. دەکرێت لەگەڵ ئەو هەستانەی کە ئێمە بەو دۆخە دەگەیێنن و هەروەها ئەو هەستانەی کە لە وەها دۆخێک‌دا دەورووژێن دەست بە ئێخە بین. هەر تاکێک تواناییگەلێک بەرتەسک، بەڵام لە هەمان کات‌دا ڕاستەقینە و بەرهەستی بۆ ورووژاندن یان، بە پێچەوانەوە، سەرکوت‌کردنی هەستێکی دیاری‌کراو هەیە. ئێمە دەبێت لەگەڵ ژیانی ئیحساسی و عاتیفیمان دەست ‌بە ئێخە بین و هەروەها دەبێت بە توانایی ئیحساسی و عاتیفیمان بیچم ببەخشین.هەر بەو هۆیەیە کە دەتوانین بڵێین ئێمە سەبارەت بە ئیحساسەکانیشمان جۆرێک بەرپرسایەتیمان هەیە. ئێمە هەموومان، بە بێ ئاوارتە، بەرپرسی ئەو شتانەین کە هەم بکەریانین و هەم بەرکاریان: ئێمە بەرپرسی خۆمانین. ئێمە نەتەنیا بەرپرسی کردەوەکانمان، بەڵکوو لە هەمان کات‌دا و بە مانایەکی تایبەت، بەرپرسی ئیحساسات و بڕواکانیشمان هەین، چونکە ئەم ئیحساسات و عاتیفانە دەتوانن سەبارەت بە بابەتەکان تەبا یان ناتەبا بن و سەرەڕای ئەمە، بە پێی ئەم ڕوانینە گۆڕین و هاوسەنگ‌کردنەوەی ئەم ئیحساسات و بڕوایانە لە ژێر دەسەڵاتی ئێمە دان. ئیحساسات نە تەنیا دێنە سوراخمان، بەڵکوو هەر تاکێک دەتوانێت لە دەروونی خۆی‌دا لەگەڵ ئەم ئیحساسانە دەست بە ئێخە بێت.

	ئێمە پەرچەکردارە ئیحساسییەکانمان بە شێوەیەکی بایەخ‌دانەرانە هەڵدەسەنگێنین، بۆ وێنە بیر دەکەیەنەوە لە دۆخێکی دیاری‌کراودا کەسێک ئایا لە ڕادەبەدەر یان کەم‌تر لە ئەندازەی پێویست ئیحساساتی خۆی وەدەر دەخات. بۆ وێنە پێمان وایە پاش ڕووداوێکی تراژیک کەسێک هێندەی پێویستە خەمگین نەبووە، یان لە پاش "سووکایەتییەکی" بێ‌نرخ لەڕادەبەدەر تووڕە هەبووە، یان سەبارەت بە هاوسەرەکەی کە بە پێی هەموو بەڵگەکان هیچ پێویستێک بە دڵ‌پیسی نییە، لە ڕادەبەدەر گومانی هەیە. لە سریاڵی کۆمێدیی بەریتانیای بچووک‌دا، ‌ژنێکی بەتەمەنی ڕێک‌وپێکی تێیدایە کە زۆر ڕەگەزپەرستە و بۆ وێنە گەر کەسێکی ڕەنگین‌پێست بەر لە ئەو دەستی لە کەیکێک درابێت کە ئەو دەیخوات وەها دڵی تێکەڵ دێت کە دەڕشێتەوە. ئێمە کەسێک کە وەها پەرچەکردارێک لە خۆیەوە نیشان دەدات تۆمەتبار دەکەین، هەرچەند دەزانین ئەم پەرچەکردارە، پەرچەکردارێکی ئیحساسییە و لە کۆنترۆڵی ئەودا نییە، چونکە پێمان وایە ئەو نابێت وەها ئیحساسێکی هەبێت، و حەقیشمان هەیە لۆمەی بکەین لەبەر ئەوەی هەوڵی نەداوە بەسەر شێوەی بیرکردنەو و هەستی خۆی بەرانبەر بە ڕەنگین پێستەکان‌دا زاڵ بێت. هەر بەو هۆیە مافی ئەوەمان هەیە کە وتەی کەسێک کە گلەیی لە نەبوونی پشتیوانیی کۆمەڵایەتی دەکات و هەر بەو هۆیەش هەست بە تەنیایی دەکات، بێ‌پاساو بێنینە ئەژمار، چونکە لە ڕوانگەی ئێمەوە ئەو کەسە ئەو پشتیوانییە کۆمەڵایەتییەی کە شیاویەتی هەیەتی.

	ئێمە هەستەکانمان پەروەردە دەکەین و لە ئەنجام‌دا هەندێک خووخدەی ئیحساسی و عاتیفی تێمان‌دا بیچم دەگرێت و پەروەردە دەبێت. گەر هەڵسەنگاندن و بایەخ‌دانانەکانمان بگۆڕین دەتوانین ئیحساساتمان سەبارەت بە کەسەکان و دیاردەکان بگۆڕین. ئێمە دەتوانین کردەوەی عادەتەکانمان بگۆڕین و هەر لەو ڕێگایەوە ئیحساساتیشمان بگۆڕین. تەواوی جۆرەکان و بەشەکانی ئیحساساتی ئێمە بە شێوەیەکی بەردەوام لە حاڵی گۆڕانێک دان کە ئێمە بەسەریان دێنین. ئیحساساتێک کە ئێمە سەبارەت بە دیاردەکان و کەسە جۆراوجۆرەکان هەمانە زۆر بە دەگمەن دەرکەوتی هەڵبژاردنێکی خێران، بەڵکوو بەپێچەوانەوە دەرەنجامی تواناییە پەروەردە کراوەکانی ڕابردوو -چ زاتی و چ دەسخستەکی- و زنجیرەیەک لە هەڵبژاردنەکان کە بە هێوری و لە درێژایی کات‌دا بیچمیان گرتووە. هیچ کەس بەرپرسایەتییەکی لە بەرانبەر هەستی تەنیاییەکەی‌دا نییە، بەڵام هەموو جەماوەری تەنیا لە بەرانبەر بەڕیوەبەرایەتی ئەم ئیحساسەدا بەرپرسن. کەوابوو، هەر کەسێک کە هەست بە تەنیایی دەکات، تا ئەندازەیەک بەرپرسی تەنیایی و هەستی تەنیایی خۆیەتی. ئەمە مژارێکە کە جارێکی دیکە لە وەرزی هەشتەم‌دا دەگەڕێینەوە سەری.

	
وەرزی سێهەم: چ کەسانێک هەست بە تەنیایی دەکەن؟

	 

	کەسانێک کە هەست بە تەنیایی دەکەن زۆرتر خۆیان حەزیان لێیە بە تەنیا بن چونکە حازر نین تێچووە ڕۆحی و دەروونییەکانی تێکەڵ‌بوون بە باقی کەسەکان بدەن. ئەوان جۆرێک لە هەستیارییان سەبارەت بە کەسانی دیکە هەیە و لە ڕادەبەدەر دەکەونە ژێر کارتێکەریی دیترانەوە.

	دێیڤید فاستر ڤالاس

	چ کەسانێک هەست بە تەنیایی دەکەن و ژمارەیان چەندە؟ بۆ وڵام‌دانەوە بە ئەم پرسیارە هیچ ڕێگایەکی سەرڕاست بوونی نییە. چونکە هەستی تەنیایی، بەپێچەوانەی تەنیایی دیاردەیەکی زەینییە و بە هیچ عەیارەیەکی عەینی ناتوانین چەندایەتییەکەی هەڵ‌سەنگێنین. کەوابوو، ناچارین دەست ‌بە داوێنی عەیارەی زەینی بین و ژمارەیەکیش کە لە کۆتایی‌دا وەدەست دێت پێوەندییەکی تەواوی هەیە بە پێوانەیەک کە بۆ ئەم مەبەستە هەڵبژێردراوە. بەڵگەنەویست‌ترین ڕێگا ئەمەیە کە ڕاستەوخۆ لە کەسەکان بپرسین ئایا هەست بە تەنیایی دەکەن یان هیچ کاتێک هەستیان بە تەنیایی کردووە یان نا. تازە کاتێک بڕیارە جیاوازییەک لە نێوان کەسانی "تەنیا" و "ناتەنیا"دا دابنێین بە هێچ شێوەیەک دیار و بەڵگەنەویست نییە کە هێڵی جیاکەرەوەی نێوان ئەم دوو دانە دەبێت لە کوێ بکێشرێت. بە مانایەک ئێمە هەموومان بە تەنیاین، بەڵام ئەگەر بڕیار بێت تێگەیشتنی ئێمە لە ئیحساسی تەنیایی و تەنیایی تا ئەو ڕادەیە بەربڵاو بێت، ئیتر توانای ناسینەوەی ئەو کەسانەمان نییە کە زۆرتر لە باقی کەسەکان لە تەنیایی خەساریان بینیوە و لە ژێر کارتێکەری‌دا بوون. لە لایەکی دیکەوە، گەر تێگەیشتن و فامێکی زۆر بەرتەسکمان لە تەنیایی و هەستی تەنیایی هەبێت، کەسانێکی زۆر دەگمەن لەگەڵ پێوانەی هەڵبژێردراوی ئێمەدا کۆک دەبن و ئەمەش دەتوانێت سەر لەوە دەربێنێت کە داوێنەی ئەم گرفتە بە کەم بزانین.

	هەڵسەنگاندنی چەندایەتیی هەستی تەنیایی

	لە هەوڵ بۆ هەڵسەنگاندنی چەندایەتی هەستی تەنیایی‌دا ئەزموونگەلی جۆراوجۆر گەڵاڵە کراون. ئەوەی لە هەمووان باوترە ئەزموونی "پێوانەی تەنیایی UCLA"ـیە کە لە کۆتاییەکانی دەیەی ١٩٧٠ـەوە بە کار هێنراوە. بەڵام یەکێک لە خاڵە لاوازەکانی ئەم ئەزموونە دیاری‌کراوە ئەوەیە کە لە قوناغی یەکەم‌دا بۆ داڕشتنی ئەم تاقیکارییە  سەرنجی سەرەکی دراوە بە خوێندکارە گەنجەکانی ئەمریکی، کەوابوو جێی پرسیارە کە ئایا کاتێک لەگەڵ گرووپگەلێکی دیکە وەکوو خانەنشینە نۆروێژییەکان یان منداڵانی چینی سەروکارمان هەیە دەکرێت لە وەها تاقیکارییێک‌ کەڵک وەربگیردرێت. سەرەڕای ئەمە، دەستەواژە کلیلییە بە کارهێنراوەکان لەم تاقیکارییەدا لە بنەڕەتەوە لێڵن -لە بەشداربووان لە تاقیکارییەکەدا دەپرسرێت ئایا "هەندێک جار" یان "زۆربەی جاران" هەست بە تەنیایی ڕووت دەکەن. بەڵام هێڵی جیاکەرەوەی نێوان "هەندێک جار" و "زۆربەی جاران" لە کوێیەوە دەبێت بدۆزرێتەوە؟ زۆر ڕوونە کە "هەندێک جار" بۆ کەسانێک دەتوانێت بە کار ببرێت و "زۆربەی جاران" بۆ کەسانێکی دیکە. کەوابوو دەبێت دەست بە داوێنی ئەزموونگەلی پێچیاوتر ببین کە شیاوترن؛ دوو نموونە لەم ئەزموونانە "پێوانەی هەستی تەنیایی دیۆنگ گیرڤێڵد" و "پێوانەی هەستی تەنیایی کۆمەڵایەتی و عاتیفی بۆ گەورەساڵان"ـە. هەندێک لە تاقیکارییەکان بۆ شکڵ‌گەلێکی تایبەت‌تر لە هستی تەنیایی گەڵاڵە کراون، وەکوو "پرسیارنامەی تەنیایی ئیگزیستانسیەل". ئەزموونێکیش بۆ شکڵی ئەرێنیی تەنیایی گەلاڵە کراوە بە ناوی: "پێوانەی بە باش‌ترزانینی گۆشەگیری".

	بەڵام چونکە ئیشی ئێمە لەگەڵ دیاردەیەکی زەینییە، جێی گومانە کە هەرگیز بتوانین کەرەسەگەلێک بۆ هەڵسەنگاندن گەڵاڵە بکەین کە وردبینییەکی زۆری هەبێت. ئاشکرایە کە ئێمە حەز دەکەین هەڵسەنگاندنەکانمان تا دەتوانێت  وردبینانەتر ببێت، بەڵام کاتێک دیاردەیەک کە لەگەڵی ڕووبەڕووین ئیزنی وەها وردبینییەک نادات ڕێگایەک جیا لەوە نامێنێتەوە کە هەر لەم کەرەسانە کەڵک وەربگرین بەڵام بەو مەرجەی کە بە تەواوەتی ئاگاداری ئاستەنگییەکانیان ببین. بە پێی ئەمە، هەموو دەرەنجامەکانی وەدەست‌هاتوو لە ئەم ڕاپرسی و تاقیکارییانەدا لە بەستێنی وەدەست خستنی ژمارەی کەسانی "تەنیا" بە تەواوەتی قەبووڵ‌هەڵگر نین، تەنیا بەو هۆیە کە هەرگیز ناکرێت وەها ژمارەیەک لە ڕێگەیەکی عەینییەوە دەست بخەین. سەرەڕای ئەمە دەبێت لە ئاکامگیرییەکانمان سەبارەت بە ڕادەی زیادبوون یان زیادنەبوونی ژمارەی کەسانی "تەنیا" لایەنی قایمکاری بەر نەدەین، چونکە تەنانەت وردترین ئاڵوگۆڕەکان لە شێوەی هێنانەئارای پرسیارەکان دەتوانێت کاریگەری بەرچاوی لەسەر ئاکامە وەدەست‌هاتووەکان هەبێت.

	بەڵام ئێمە چارەمان نییە و دەبێت پشکنینەکانمان لەسەر بنەمای ئەو زانیارییانە دابنێین کە لە ئەو ڕاپرسی و هەڵسەنگاندنانەوە دەستمان کەوتووە. هەستی تەنیایی چۆن دەگووردرێت؟ ئایا ئەم هەستە ڕوو لە زیادبوون دەکات؟ دەرەنجامەکانی ئەم ڕاپرسی و هەڵسەنگاندنانە تێکەڵاون. هەندێک لە توێژینەوەکان زیادبوونی ژمارە و هەندێکیان کەم بوونی ژمارە و هەندێکی دیکەدا ئاڵوگۆڕی زۆر کەم لە ژمارەی کەسانی "تەنیا"ـدا نیشان دەدەن. لە زۆرەبەی ئەم توێژینەوانەدا جەخت لەسەر کەسانی بەساڵاچووە و ئەم توێژینەوانە بە ڕوونی نیشانی دەدەن کە ئەمڕۆکە کەسانی بەساڵاچوو لە چاو سەردەمی پێشوو زیاتر هەست بە تەنیایی دەکەن.(١) هەندێک توێژینەوەی دیکەش هەن کە زیادبوونێکی سەرنج‌ڕاکێش لە ژمارەی کەسانی "تەنیا"ـدا نیشان دەدەن،(٢) بەڵام سەرەڕای ئەو ڕاستییەی کە میدیا گشتییەکان زیاترین ڕادەی سەرنج دەدەن بەم توێژینەوانەوە، ئەوانە ئاوارتە دێنە ئەژمار. پاش هەموو ئەم باسانە دەبێت بڵێین ئەم ژمارەیە بە ڕواڵەت لە درێژایی کات‌دا چەق‌بەستوو دەمێنێتەوە، بەڵام دەبێت ئاگادار بین کە نەکا بەرەو ئەو ئاراستەیە بڕۆین کە چاوەڕوانی دەرەنجامگەلێکی سەدایسەدی ببین.

	کەوابوو بە ڕەچاوکردنی ڕادەی خوارەوەی وردبینی لە کەرەسەکانی هەڵسەنگاندن‌دا، لە بنەڕەتەوە بێ‌واتایە کە بمانەوێت بڵێین "فڵانە ڕێژە لە جەماوەر تەنیان"، چونکە ڕاگەیاندنی وەها ژمارەیەک ڕێ‌ونکەرە. بەڵام ئێمە دەتوانین لە ئەم توێژینەوانەوە دەست بکەین بە ئاکامگیری بۆ خۆمان سەبارەت بە جیاوازیی ڕادەی هەستی تەنیایی لە نێوان وڵاتە جۆراوجۆرەکان‌ و گرووپە کۆمەڵایەتییە جۆراوجۆرەکان و گرووپە تەمەنییە جیاوازەکان و ڕەگەزە جیاوازەکان و هەتد. هاوکات  دەتوانین هەوڵ بدەین قسەیەکیش سەبارەت بە بەربڵاوبوون و بەرتەسک‌بوونەوەی تەنیایی لە ماوەی زەمەن‌دا بکەین، بەڵام لێرەش‌دا لاقمان لەسەر عەرزێکی پتەو دانەناوە چونکە زۆر جار ناچارین بۆ بەڵگە کەڵک لە توێژینەوەگەلێک وەربگرین کە پێکهاتەیەکی یەکسانیان نییە و لە ئەنجام‌دا ئەو ژمارانەی لەوانەدا هاتوون دژوارە بکرێت لەگەڵ یەک‌دی‌دا بەراوەردیان بکەین.   

	تەنیایی نۆروێژی

	ئێمە لە نۆروێژدا بە یارمەتیی هەڵسەنگاندن و ڕاپرسییەکی گشت‌گیر کە سەبارەت بە ڕادەی داهات و هەل‌ومەرجی ژیانی تاکەکان هەمانە زانیارییەکی زۆر دەتوانین بۆ توێژینەوە سەبارەت بە تەنیایی و پێوەندی ئەو لەگەڵ باقی دیاردەکان دەست بخەین. ئەمەی لە خوارەوە پێشکەش دەکرێت لەسەر بنەمای ئەو هەڵسەنگاندن و ڕاپرسیانەیە کە سەبارەت بە داهات و هەل‌ومەرجی ژیانی تاکەکانەوە لە ماوەی ساڵەکانی ١٩٨٠-٢٠١٢ـدا ئەنجام دراوە.(٣) هەموو ژمارەکان بە پێی ڕێژەیە؛ و لە هەر هەڵسەنگاندن و ڕاپرسییەک لە نموونەی جەماوەریی شەش هەزار تا هەشت هەزار کەسی کەڵک وەرگیراوە.

	گەر زۆر بەکورتی بپەرژێینە سەر ئەو دەسکەوتانەی کە لە ئەنجامی ئەم هەڵسەنگاندن و ڕاپرسییەدا دەست خراون، دەبینین کە ڕادەی هەستی تەنیایی لە نیوان کەسانێک‌دا کە کەوتوونەتە ژێر چاوەدێریی هەڵسەنگاندن و ڕاپرسی، زیادی نەکردووە. تاڕادەیەک تەنیا گۆڕانی بەرچاو، کەم‌بوونەوەی ڕێژەی کەسانێکە کە لە ڕاپرسییەکان‌دا گوتوویانە "زۆر جاران" هەست بە تەنیایی دەکەن یان لەم هەستە زۆر ڕەنج دەبەن.

	لە لایەکی دیکەشەوە، ژمارەیەکی دیکە کە بە شکڵێکی مانادار لە نێوان ساڵەکانی ١٩٨٠-٢٠١٢ـدا گۆڕانی بەسەردا هاتووە ڕێژەی کەسانێکە کە یەک "ڕازداریان" هەبووە. سەرنج بدەنە ئەم خشتەیەی خوارەوە:

				١٩٨٣

				١٩٨٧

				پیاو

				٦٢

				٩٣

				٩٣

		

		
				ژن

				٧٤

				٧٧

				٧٨

				٩٠

				٨٩

				٩٨

				٩٦

				٩٦

		

	

	 

	لە دواهەمین ڕاپرسیگەلێک کە کراوە تاڕادەیەک هەمووان گوتوویانە کە ڕازدارێکیان هەیە. کاتێک سەرنج دەدەینە پێوەندیی نێوان تەجرەبەی هەستی تەنیایی و هەبوونی یەک ڕازدار، لە ڕاپرسییە تاکەکەسییەکان‌دا، تێدەگەین وەها پێوەندییەک زۆر لاوازە. بەرزبوونەوەی ژمارەی کەسانێک کە یەک ڕازداریان هەیە لە ساڵە سەرەتاییەکانی ڕاپرسییەوە هەتا ئەمڕۆ، هەر وەکوو دواتر دەبینین، پێوەندییەکی هاوتای لەگەڵ کەم‌بوونەوەی ئەو ژمارە لە ڕێژەی هەستی تەنیایی ئەزموون‌کراودا نییە. لەوانەیە ئەمە بەو مانایە هەبێت کە هەبوونی ڕازدارێک بۆ هەڵاتن لە هەستی تەنیایی تا ئەو ڕادەیەی کە ئیمە بیری لێ دەکەینەوە گرینگ نییە. 

	ڕادەی پێوەندی لەگەڵ دۆستانیش -چ زۆر بێت چ کەم- کاریگەرییەکی بەرچاوی لەسەر ئەم ئەزموونەی هەستی تەنیاییەدا نییە. بۆ کەسانێک کە دەڵێن زۆربەی جاران هەست بە تەنیایی دەکەن جیاوازییەکی بەرچاوی نییە کە ئایا زۆر جاران یان بە کەمی لەگەڵی دۆستانیان کۆ دەبنەوە. بەڵام کۆبوونەوە لەگەڵ دۆستان کاریگەرییەکی دیاری‌کراوی هەیە لەسەر ئەو کەسانەی کە "جارناجارێک" یان "بە کەمی" هەست بە تەنیایی دەکەن. ئەم خاڵە دەتوانێت  پشت‌ڕاست‌کەرەوەی ئەم گریمانەیە بێت کە لای وایە تەنیایی "درێژخایەن" لە جۆری تەنیایی دەروون‌زێییە و کەش‌وهەوای کۆمەڵایەتی کاریگەرییەکی بەرچاوی لەسەر ئەم جۆرە لە تەنیاییەدا نییە، ئەوە لە کاتێک‌دایە کە کەش‌وهەوای کۆمەڵایەتی لەسەر دیتران‌دا کاریگەرییەکی جیددی هەیە. خاڵی سەرنج‌ڕاکێش ئەمەیە کە ئەوانەی کە بەردەوام و هەموو ڕۆژێک لەگەڵ دۆستانیان کۆ دەبنەوە زۆرتر لە کەسانێک کە بە شێوەیەکی شێواو دیداریان لەگەڵ دەکەن لە بەر پەلاماری تەنیایی دان.

	پەرەسەندنی هەستی تەنیایی لە ناو کۆڕە بچووک و گەورەکان‌دا جیاوازییەکی چکۆلەی هەیە، بەڵام زۆربەی ڕاپرسییەکان سەبارەت بە داهات و دۆخی ژیان نیشان دەدات کە ئاستی تەنیایی لە ناو کەسانێک‌دا کە لە ناوچەی کەم حەشیمەت‌تردا دەژین زیاترە و لە ناو دانیشتووانی شارە گەورەکان‌دا نەختێک کەم‌ترە. لە بەینی نۆروێژ و باقی وڵاتەکانی دیکەدا لە باری پەرەسەندنی تەنیایی لە نێوان گرووپە تەمەنییە جۆراوجۆرەکان‌دا جیاوازییەکی بەرچاو نابیندرێت، بەڵام زیاترین ڕادەی پەرەی تەنیایی لە نێوان تەمەنی ١٦ بۆ ٢٤ و ٦٧ ساڵ بۆ سەرەوەیە. لە نۆروێژیش‌دا وەکوو هەموو وڵاتەکانی دیکە پەرەسەندنی تەنیایی لە نێوان ژنان‌دا زۆرتر لە پیاوانە. ئەم جیاوازییە ڕەگەزییە لەم بەستێنەدا وەها پاوەجێ و نەگۆڕە کە من وام پێ باش‌ترە ژمارەی جیا بۆ دوو ڕەگەزی جیاواز بدرێت بە دەستەوە. هۆکارە ئەگەرییەکانی ئەم ڕادەیە لە جیاوازی دواتر هەر لەم وەرزەدا باسی لێدەکرێت.

	لە ڕاپرسییە کۆن و نوێیەکان‌دا سەبارەت بە داهات و دۆخی ژیان، پرسیارەکانیش بە شێوەیەکی جیاوازتر ئاراستە کراون. لە کۆن‌ترین ڕاپرسییەکان‌دا زۆربەی پرسیارەکان سەبارەت بە نۆرەیی‌بوونی هەستی تەنیاییە ئەمە لە حاڵێک‌دایە کە لە ڕاپرسییە نوێ‌ترەکان‌دا پرسیارەکان سەبارەت بە چۆنیەتی هەستی تەنیاییە. ئەم دووانە لەوانەیە لە بنەڕەتەوە سەربەخۆ بن، چونکە لەوانەیە تاقمێک لە ئەو کەسانەی کە دەڵێن "زۆربەی جار" وەها ئیحساسێک هەست پێ دەکەن، ئەم هەستەیان بەلاوە ناخۆش و ئازاردەر نەبێت و بە پێچەوانەوە ئەوانەی وا دەڵێن "هەندێک جار" هەست بە تەنیایی دەکەن، وەها هەستێکیان بەلاوە یەکجار ناخۆش بێت. هاوکات دەتوانین بە بەراوەردی ئەو ژمارانەی کە لە ڕاپرسییەکانی ساڵی ١٩٩٨، وەدەست هاتوون کە تێیدا هەر دوو جۆر پرسیارەکە بوونیان هەبووە، بەم دەرەنجامە بگەین کە پێوەندییەکی ڕاستەوخۆ لە نێوان دەرەنجامە وەدەست‌هاتووەکان لە ڕاپرسییە کۆن و نوێکان‌دا بوونی هەیە. بەڵام دەتوانین وەبیر بێنینەوە کە تەنیا ژمارەیەکی کەم‌تر لە نیوەی کەسانێک کە گوتوویانە "زۆر جار" هەست بە تەنیایی دەکەن گوتوویانە لە وەها هەستێک "یەکجار زۆر ئازار دەبینین". بە پێی ئەوە، لە ڕوانینی منەوە باش‌تر وابوو کە ژمارەی ئەم ڕاپرسییانە بە پێی جۆری پرسیاره ئاراستەکراوەکان لە دوو خشتەی جیادا پێشکەش بکرێت.

	لەم ژمارانەی لەم خشتەیەدا پێشکەش کراوان گۆڕانێکی بەرچاو نابیندرێت، ئەو شتەی دێتە بەر چاو کەم‌بوونەوەی ڕێژەی کەسانێکە کە زیاترین ئاستی زیان لە ئەم هەستی تەنیاییە دەبینن، بە تایبەتی لە ناو کەسانێک‌دا کە گوتوویانە "زۆر جار" هەست بە تەنیایی دەکەن یان کەسانێک کە گوتوویانە لەم هەستە تەنیاییە "یەکجار ئازار دەبینن". لە لایەنەکانی دیکەوە گۆڕانێکی بەرچاو بوونی نییە. بە هەر حاڵ، دەتوانین بەم دەرەنجامە بگەین کە ئەم ڕاپرسییانە بە هیچ شێوەیەکی یەکجارەکی پشتیوانی ئەم ئیدیعایە نین کە ئەمڕۆکە هەستی تەنیایی بە شکڵی ئیپیدیمییەکی باو دەرهاتووە.

	دەتوانین بەم دەرەنجامە بگەین کە گرفتی تەنیایی داوێنەیەکی زۆر بەرتەسکی لە ناو جەماوەری خەڵک‌دا هەیە.

	کاتێک لەگەڵ ژمارەی "لە هەر چوار هەزار کەسی نۆروێژی تەنیا یەک کەس لە هەستی تەنیایی ئازار دەبینێت" ڕووبەڕوو دەبینەوە، نابێت گومان بکەین کە ئەم ژمارەیە دروستە بەڵام دەبێت ئەمەمان لە بەر چاو بێت کە ئەم ژمارەیە هەمووان دەگرێتە بەر، لەو کەسانەوە کە گوتوویانە یەکجار زۆر لە ئەم هەستە ئازار دەبینن تا ئەو کەسانەی کە گوتوویانە نەختێک لە ئەم هەستە ئازار دەبینن. بەڵام کۆکردنەوەی ئەم گرووپانە لەم جەمسەرەوە هەتا ئەو جەمسەری دیکە دەتوانێت  زۆر سەر لێ شێوێنەر بێت. وەکوو ئەوە وایە کە کەسانێک وا لە میگرێنی درێژخایەن ئازار دەبینن و کەسانێک کە جارناجارێک سەرئێشەیان دەبێت لە یەک شوێن‌دا کۆ بکەینەوە و بە یەک چاو سەیری ئەم دوو شتە بکەین.

	کەوابوو هەر وەکوو لەوە پێش گوتمان من باوەڕم بەو سەرچەشنانە نییە کە دەڵێن فڵانە ڕێژە لە خەڵک هەست بە تەنیایی دەکەن، چونکە ڕاگەیاندنی وەها ژمارەیەک بە وەها وردبینییەکەوە کاتێک لەگەڵ دیاردەیەکی زۆر لێڵ وەکوو تەنیایی سەروکارمان هەیە یەکجار هەڵفریوێنەرە. ئێمە هەموومان هەندێک جار لە شوێنێک لە نێوان ئەم دوو جەمسەرەی "هەستی تەنیایی"دا ڕادەوەستین.

	تەنیایی، قۆناغەکانی ژیان و گرووپە کۆمەڵایەتییەکان

	بە شێوەی باو لە کام قوناغی ژیان‌دا هەستی تەنیایی زۆرتر ئازارمان دەدات؟ ئەو وڵامانەی کە توێژینەوە جۆراوجۆرەکان بەم پرسیارەیان داوەتەوە زۆر جیاواز و پرش‌وبڵاون.(٤) لە زۆرەبەی ئەو توێژینەوانەدا کە سەرقاڵی بەراوەردکردنی هەستی تەنیایی لە نێوان گرووپە تەمەنییە جۆراوجۆرەکان‌دا بوون زۆربەی ژمارەکان هی لاوان و بەساڵاچوانن؛ واتا بڵاوبوونەوەی ئەم هەستە هێڵیی نییە و کەم‌ترین ڕادەی هەستی تەنیایی هی کەسانێکە کە لە تەمەنی ئیش‌کردن دان. بەڵام هەندێک توێژینەوەکان ڕێک بەپێچەوانەوەی ئەمە نیشان دەدن و لە هەندێک لە توێژینەوەکان‌دا ئەسڵەن هیچ جیاوازییەک لە نێوان گرووپە تەمەنییەکان‌دا نابیندرێت.(٥)

	تەنیایی لە ناو منداڵان‌دا پێوەندییەکی ڕاستەوخۆی بە جیابوونەوەیان لە دایک و بابیانەوە هەیە، و ئەم جیابوونەوەیە پێوەندییەکی زیاتری بە دایکەوە هەیە تا باب.(٦) وەها پێوەندییەک دەکرێت بە شێوەگەلی جۆراوجۆر ڕوون بکرێتەوە، ڕوون‌کردنەوەگەلێک لە جۆری کۆمەڵایەتی یان ژێنێتیکی. بەڕواڵەت هەستی تەنیایی تاڕادەیەک دیاردەیەکی بە میرات گەیشتووە، تا ئاستێک کە لەوانەیە بکرێت نیوەی جۆرەکانی هەستی تەنیایی بکرێت بە شێوەیەکی ژێنێتیکی ڕوون بکرێنەوە؛ واتا هەستی تەنیایی ٤٥ هەتا ٥٠ لەسەد بە میرات بە تاک دەگات.(٧) یەکێک لە خاڵە سەرنج‌ڕاکێشەکان سەبارەت بە هەستی تەنیایی ئەمەیە کە کاریگەریی میراتیی ئەم هەستە بەڕواڵەت لە ماوەی منداڵی تا مێرمنداڵی‌دا بە چڕی کەم دەبێتەوە و وەها کاریگەرییەک لە مەودای تەمەنی ١٢ تا ١٧ ساڵان‌دا زۆر کەم‌ترە.

	لە هەندێک لە توێژینەوەکان‌دا باس لەوە کراوە کە کەم‌وکۆڕییەکی دیاری‌کراوی ژێنێتیکی لە وەرگرەکانی ئۆکسی‌تۆسین‌دا دەتوانێت ببێتە هۆی هەستی تەنیاییەکی بەهێزتر.(٨) ئۆکسی‌تۆسین فاکتەرێکی کلیلی لە باکگراوندی بایۆشیمیاییە کە دەبێتە هۆی هەستی پێویستیی بە گرێدراویی بە دیترانەوە. کەوابوو کەم‌وکۆڕیی توانایی لە کەڵک‌وەرگرتن لە ئۆسکی‌تۆسین دەتوانێت تا ڕادەیەک ڕوون‌کەرەوەی هەستی تەنیایی بێت، هەرچەند دەبێت بۆ داکشاندنی دیاردەیەکی ئاڵۆزی وەکوو تەنیایی، بۆ ئاستی کەم‌وکۆڕیی ژێنێتیکی فیزیۆلۆژیک زۆر قایمکار بین.(٩)

	سەرەڕای ئەمە، لەم توێژینەوانەدا جەختێکی لە ڕادەبەر لەسەر هەندێک لە ئەم گرووپانە کراوە، بۆ وێنە لەسەر کۆچبەرەکان، کەسانی کەم‌ئەندام و کەسانی بەساڵاچوو. بێ‌گومان هەبوونی هاوسەر یان هاوماڵ، دۆستانی نزیک، تەندروستیی جەستەیی باش و خوێندەواری دەتوانێت مەترسیی تووش‌بوون بە تەنیایی کەم‌تر بکاتەوە. ژیان لە دەرەوەی جیهانی ئیش و کار بێ‌گومان پێوەندییەکی ڕاستەوخۆی بە هەستی تەنیاییەوە هەیە، بەڵام بێکاربوون بە مانا باوەکەی تا ئەم ڕادەیە پێوەندییەکی ڕاستەوخۆی بەم هەستەوە نییە.(١٠) خاڵێکی تایبەت لە گۆشەنیگای ڕەگەزییەوە ئەوەیە کە پیاوان لە شوێنی ئیشەکەیان کەم‌تر لە ژنان هەست بە تەنیایی دەکەن بەڵام ژنان لە چاو پیاوان لە شوێنی ئیشەکەیان زۆرتر هەست بە تەنیایی دەکەن تا دەرەوەی شوێنی ئیش کردنیان.(١١) لە ناو بەساڵاچووان‌دا تەندروستیی جەستەیی کاریگەرییەکی زۆری لەسەر هەستی تەنیایی نییە بەڵام بەگشتی تەندروستیی جەستەیی پێوەندی بە هەستی تەنیاییەوە هەیە.

	یەکێک لە فاکتەرەکان لە ڕێژەی هەستی تەنیایی تاکەکان‌دا، وڵاتێکە کە تێیدا دەژین. ئەم مەسەلەیە کاریگەرییەکی زیاتری لە مەسەلەی تەمەن لەسەر هەستی تەنیایی هەیە. لە ئەورووپا، شارۆمەندانی ئەورووپای ڕۆژهەڵاتی بە ئاشکرا تەنیاترن لە باقی کەسەکان، بەڵام پیاوانی ئەورووپای ڕۆژهەڵاتی زۆر کەم‌تر لە باقی جەماوەر هەست بە تەنیایی دەکەن.(١٢) هەروەها، ڕێژەی هەستی تەنیایی لە ناو خەڵکانی ئەورووپای ڕۆژئاوایی، وەکوو خەڵکی ئیتالیا، یۆنان و پۆرتەغاڵ زۆر سەرترە لە وڵاتانی سکاندیناوی. خەڵکانی وڵاتانی سکاندیناوی لە بەراوەرد لەگەڵ باقی وڵاتە ئەورووپییەکان لە ڕوانگەی هەستی تەنیایی زۆر جیاوازن و پەرەسەندنی تەنیایی لە نێوان ئەوان‌دا زۆر کەم‌ترە، هەڵبەت داوێنەی گۆڕانی ئەم هەستە لە ناو گرووپە تەمەنییە جۆراوجۆرەکانی خەڵکانی ئەم وڵاتانەدا زۆر بەرتەسک‌ترە.(١٣)

	 

	تەنیایی و جنسییەت

	بە شێوەی باو کاتێک باس لە هەستی تەنیایی دەکرێت گرووپێک کە زۆرتر لە هەمووان جەخت دەکرێتە سەری ژنانن. بە پێی زۆربەی توێژینەوەکان پەرەسەندنی هەستی تەنیایی لە ناو ژنان‌دا زۆرترە لە پیاوان.(١٤) لەم توێژینەوانەدا جیاوازییەک لە نێوان پەرەسەندنی هەستی تەنیایی لە سەردەمی منداڵی‌دا لە نێوان ڕەگەزەکان‌دا بوونی نییە، بەڵام پاش ئەمە جیاوازیگەلێک بەرچاو لە نێوان ئەم دوو ڕەگەزەدا، لە تەمەنە جۆراوجۆرەکان‌دا، لە تەواوی کۆمەڵگاکان‌دا دەبیندرێت. هەڵبەت هەندێک توێژینەوەش هەن کە نیشان دەدەن ڕادەی پەرەسەندنی هەستی تەنیایی لە ناو پیاوان‌دا زۆرترە لە ژنان، بەڵام ئەم توێژینەوانە ئاوارتەن. پەرەسەندنی زیاتری تەنیایی لە ناو ژنان‌دا شتێکە کە شی‌کردنەوە ئەوپەڕداتاکانیش پشت‌ڕاستی دەکەنەوە، بەڵام وەها جیاوازییەک لە توێژینەوەیەکەوە بۆ توێژینەوەیەکی دیکە بە شێوەیەکی سەرسووڕهێنەر جیاوازە.(١٥) هەرچەند بە پێی هەندێک توێژینەوە پەرەسەندنی هەستی تەنیایی لە ناو ژنان‌دا زیاتر لە پیاوانە، بەڵام بە پێی هەر ئەم توێژینەوانە ڕادەی هەستی تەنیایی لە ناو ئەو پیاوانەدا کە لە ژێر کارتێکەریی وەها هەستێک‌دان زۆر چڕترە.(١٦) جیاوازییەکی جیددیی دیکە لە بەستێنی ڕەگەزنامە و هەستی تەنیایی‌دا پێوەندی بە تەمەن و کاتی مەرەخەس‌بوونی تاک لە کار هەیە. بە پێی توێژینەوەیەک هەستی تەنیایی لە پیاوان‌دا پاش ٧٥ ساڵی زیاتر دەبێت و لە ژنان‌دا پاش ٥٥ ساڵی –جیاوازییەکی زۆر بەرچاو.(١٧) ئاشکرا نییە کە بۆچی ژنان زۆرتر لە پیاوان دەڵێن کە هەست بە تەنیایی دەکەن، بە تایبەتی کاتێک ئەمە سەلمێندراوە کە ژنان تۆڕێکی پێوەندیی بەهێزتر و هەروەها "مەحرەمی ڕازی" نزیک‌تریان هەیە. هەروەها ژنان لەگەڵ بنەماڵەکەیان پێوەندییەکی زیاتریان هەیە. ژنان لە ماوەی ژیانیان‌دا دۆستانی زیاتر دەگرن، بەڵام پیاوان زۆرتر هەر لەگەڵ دۆستانی کۆنی خۆیان دەبن و کاتێک دۆستانی کۆنیان لە کیس دەدەن لە ژمارەی دۆستەکانیان کەم دەبێتەوە و وانییە دۆستانی نوێ بێننە ناو ژیانیانەوە بۆ ئەوەی شوێنی دۆستانی کۆنیان بگرنەوە.(١٨) لەوانەیە ئەمە ببێتە هۆی ئەوەی وا بیر بکەینەوە کە پیاوان لە ژنان تەنیاترن، بەڵام لە کردەوەدا پێچەوانەوەی ئەمە وەڕاست دەگەڕێت. هەڵبەت دەکرێت ئەم جیاوازییە ڕەگەزییە بەردەوام بە دەستەوداوێن‌بوون بەم ئایدییایە ڕوون بکرێتەوە کە ژنان زۆر ڕاستگۆتر لە پیاوانن و لە ئەنجام‌دا زۆربەی جاران کاتێک لێیان دەپرسردرێت چەندە هەست بە تەنیایی دەکەن، ڕاستگۆیانەتر وڵام دەدەنەوە.(١٩) بەڵام بە بڕوای من وەها ڕوون کردنەوەیەک ئیقناع‌کەر نییە و هیچ کام لەو داتا سەربەخۆیانەی بەدەستەوەن ئەمە ناسەلمێنن. جیاوازیی ڕەگەزی دەکرێت لە زۆر یەک لە دیاردەکانی دیکەدا وە بەر چاو بێن؛ بۆ وێنە ژنان زۆرتر لە پیاوان بە دەست خەمۆکی و دڵەکوتەوە دەناڵێنن، بەڵام پیاوان زیاتر بە دەست وەڕەزی و لەش‌گرانییەوە دەناڵێنن. من بەش بە حاڵی خۆم لام وایە باش‌ترین ڕوون‌کردنەوە سەبارەت بەم جیاوازییە ڕەگەزییە ئەمەیە کە ژنان پێداویستییەکی جیاوازیان لە پیاوان لە بواری پێوەندی‌گرتن‌دا هەیە.

	وەها جیاوازییەکی جنسییەتی لە بەستێنی پێداویستییەکانی پێوەندی دەکرێت گرێ بدرێتەوە بە هۆکاری بیۆلۆژیکی، دەروون‌ناسی یان کۆمەڵایەتی و هەندێک لە بەڵگەکانیش نیشان دەدەن کە پێوەندی ئەم بابەتە بە ڕێسا کۆمەڵایەتییەکانەوە زیاترە تا مەسەلەی بیۆلۆژیکی.(٢٠) گەر پێویستی بە پێوەندی‌گرتنی ژنان لە پیاوان زیاتر ببێت دەتوانین بە ئەم دەرەنجامە بگەین کە بۆچی ژنان زۆربەی کاتەکان پێوەندیی کۆمەڵایەتی بەهێزتر و قووڵ‌تریان لە پیاوان هەیە، بەڵام سەرەڕای ئەمە زۆرتر هەست بە تەنیایی دەکەن. بەڵام لەسەر هیچ بنەمایەک ئێمە ناتوانین هۆکاری وەها جیاوازییەک دیاری بکەین، کەوابوو با هەر ئەوەندە ڕازی بین کە توێژینەوەکان نیشان دەدەن پەرەسەندنی هەستی تەنیایی لە ژنان‌دا زۆرترە لە پیاوان.

	هەڵبەت هەندێک جیاوازیی جنسییەتی دیکەش لەم بەستێنەدا بوونی هەیە، بۆ وێنە ئەم ڕاستییە کە پەرەسەندنی ئەم هەستە لە پیاوان‌دا هاوکاتە لەگەڵ نەبوونی هەستی هاودڵی‌کردن لەگەڵ گرووپێک یان ڕێکخراوەیەکی گەورەتر، بۆ وێنە ڕێکخراوەیەک کە تاک ئیشی بۆ دەکات یان زانکۆیەک کە لەوێ دەرسی خوێندووە؛ بەڵام لە بەستێنی هەستی تەنیایی ژنان‌دا وەها هاودڵییەک بە شێوەیەکی بنەڕەتی، جا چ هاودڵی‌کردن لەگەڵ گرووپێکی گەورە یان ڕێکخراوەیەک ببێت، چ شوێنێکی بچووک‌ترهیچ شوێنێکی نییە.(٢١) سەرەڕای ئەمە لەوانەیە وا بێتە بەر چاو کە پێوەندیی جەسەیی لای ژنان بایەخێکی زۆرتری هەیە، تا پیاوان. لە لایەکی دیکەشەوە، ئەگەرچی دەبینین پیاوانی سەڵت یان ژنانی سەڵت زۆرتر لە کەسانێک کە زەماوەندیان کردووە هەست بە تەنیایی دەکەن، ئەم جۆرە لە هەستی تەنیایی لە پیاوان‌دا زۆرترە تا ژنان.(٢٢)

	تەنیایی و کەسایەتی

	یەکێک لە تایبەتمەندییەکانی تەنیابوون یان تەنیانەبوون، درێژەی ئەم هەستە لە درێژایی قوناغێکی زەمەنی درێژماوەدایە.(٢٣) کەسانێک کە هەست بە تەنیایی دەکەن و لە کاتێکی دیاری‌کراودا دەکەونە بەر تاقیکاری بە شێوەی باو لە تاقیکارییە پێشوو و دواییەکانیش‌دا لە ماوەی ژیانیان‌دا دەرەنجامێکی هاوشێوە دەدەن بە دەستەوە. هەڵبەت گۆڕان لە دۆخی دەرەوەیی‌دا کاریگەری لەسەر هەستی تەنیایی دەبێت، بەڵام بۆ جەماوەرێکی زۆر ڕادەی هەستی تەنیایی بە زۆرینە، سەرەڕای گۆڕانی سەرسووڕهێنەر لە دۆخی ژیانیان‌دا، نەگۆڕ دەمێنێتەوە. ئەمە دەتوانێت  بەم مانایە بێت، کە هەستی تەنیایی لای ئەم کەسانە پێوەندی بە توانستی تاکەکەسی خۆیان هەیە نەک بە دۆخی دەرەوەیی.

	هەر وەکوو پێشتر باسمان لێ کرد هەستی تەنیایی ناکرێت لە ڕووی کەسانێکەوە کە تاکیان گەمارۆ داوە هەڵبسەنگێت، بەڵکوو زۆرتر دەبێت لەم بەستێنەدا سەرنج بدرێت بە ئەم مەسەلەیە کە ئایا هەڵسوکەوتی کۆمەڵایەتی تاک دەتوانێت وڵامدەرەوەی پێویستییەکانی ئەو بۆ پێوەندی لەگەڵ دیتران ببێت یان نا -واتا ئایا تاک هەڵسوکەوتی کۆمەڵایەتی خۆی بە لایەوە مانادارە یان نا.(٢٤) کەسانێک کە هەست بە تەنیایی دەکەن لە بەراوەرد لەگەڵ باقی کەسەکان لە باری جەستەییەوە نە زۆرتر ڕاکێشەرن نە کەم‌تر ڕاکێشەرن و نە لە دیتران زیرەک‌ترن نە گەمژەتر. چالاکی ڕۆژانەشیان جیاوازییەکی بەرچاوی لەگەڵ چالاکی کەسانێک نییە کە هەست بە تەنیایی ناکەن. لە ناو جەماوەری لاوتردا هەستی تەنیایی پێوەندیی ڕاستەوخۆی هەیە بە ڕادەی ئەلکۆلێکی کەم‌تر کە دەیخۆنەوە لە بەراوەرد لەگەڵ کەسانی بەتەمەن‌تردا. بەڵام لە ناو کەسانی بەساڵاچوودا دەبینین ئەو کەسانەی کە زۆرتر هەست بە تەنیایی دەکەن ئەلکۆلێکی زیاتریش دەخۆنەوە و خواردەمەنی ناتەندروست‌تر دەخۆن و چالاکی جەستەییشیان کەم‌ترە.(٢٥)

	لە هەندێک لە توێژینەوەکان‌دا بەم دەرەنجامە گەیشتوون کە کەسانێک کە هەست بە تەنیایی دەکەن بە هیچ شێوەیەک لێهاتوویی کۆمەڵایەتییان کەم‌تر لەو کەسانە نییە کە هەست بە تەنیایی ناکەن، بەڵام لە هەندێکی دیکە لە توێژینەوەکان‌دا ئیدیعا کراوە کە ئەم کەسانە لێهاتوویی کۆمەڵایەتییان لە خوارترەوەیە.(٢٦)  کاتێک دەچینە سۆراخی دەروون‌ناسیی کەسایەتی "پێنج فاکتەری"، وا دێتە بەر چاو کە هەستی تەنیایی پێوەندییەکی ڕاستەوخۆی بە دەرەنجامی لاوازی لە باری دەرەوەگەری، دڵخواز بوون، بە ویژدان بوون و دەرون‌خەمۆکییەوە هەیە.(٢٧) بەپێچەوانەوە "کراوەیی" بەڕواڵەت لە ئەم ناوەدا هیچ ڕۆڵێک ناگێڕدرێت. سەرەڕای ئەمە، بەڵگەکان بە باشی نیشان دەدەن کە کەسانێک کە هەست بە تەنیایی دەکەن لایەنگرییەکی زیاتریان هەیە بۆ هەڵسەنگاندنی نەرێنی‌تری دیاردە نێوان کەسییەکانیان، لە بەراوەرد لەگەڵ کەسانی ناتەنیادا.(٢٨) نموونەیەکی ئەدەبیی بەرچاوی ئەم مەسەلەیە قارەمانی تەنیایی ڕۆمانی سال بلوو، واتا هرتسۆگە کە زۆربەی کاتەکان لە مێشکی خۆی‌دا خەریکی نووسینی نامەگەلێکە کە هەرگیز نایاننێردرێت بۆ شوێنی مەبەست.(٢٩) بەردەنگی نامەکان کەسانی بنەماڵە، دۆستان، کەسانی بەناوبانگ و هتدن، کەسانێک کە زۆربەیان مردوون و تەنانەت کەسانێک کە ئەو لە تەواوی ژیانی‌دا هەرگیز نەیاندیتوون. ناوەرۆکی زۆربەی نامەکان دڵساردبوونەوەی هرتسۆگە لە خۆی و دیتران‌. لەوانەیە بتوانین ناوی ئەو بنێین مۆنۆمانیاک١١ کە وەسواسی زەینییەکەی ئەوەیە کە هەمووان و خۆشی -چلۆن لە هەموو کارەکان‌دا نالەبار جووڵاونەتەوە. کەسانێک کە هەست بە تەنیایی دەکەن هەست بە خۆبەکەم‌زانیش دەکەن و لایان وایە کە ڕاکێشەر نین و لە باری کۆمەڵایەتییەوە نەشیاون. لە دەروون ئەوان‌دا، لە بەراوەرد لەگەڵ کەسانی ناتەنیا، قەڵەشتێکی قووڵ لە نێوان ئەو شتەدا کە هەیە و ئەو شتەی کە دەیانەوێت ببێت بوونی هەیە.(٣٠) ڕوانینی جەماوەریش بە ئەم کەسانە نەرێنی‌ترە لە ڕوانینی کەسانی ناتەنیا و هەروەها خودی کەسانی تەنیاش هەستیارییەکی زیاتریان سەبارەت بە کەسانی تەنیای دیکە هەیە.(٣١) واتا کەسانی تەنیا زۆر زیاتر لە کەسانی دیکە ڕوانینی نەرێنییان سەبارەت بە کەسانی تەنیا هەیە. هەر لەبەر ئەوە، ئەگەری ئەوەی دوو کەسی تەنیا لێک نزیک ببنەوە و بەم جۆرە بتوانن بەسەر تەنیاییەکەیان‌دا زاڵ بن یەکجار کەمە. هەروەها کەسانی تەنیا، زۆر زیاتر لە کەسانی ئاسایی، کەسانی دەوروبەری خۆیان وەکوو هەڕەشە دێننە ئەژمار،(٣٢) و کەسانی دیکەیان زۆر کەم‌تر بەلاوە جێگەی متمانە و بڕوایە.(٣٣) هەر بەو هۆیەشە کە هەر چەندە ئاستی هەستی تەنیایی بچێتە سەرەوە تاک لە دۆخی دژواردا لە جیاتی ئەوەی کە داوای یارمەتی و پشتیوانیی عاتیفی بکات دەچێتە قاپیلکی خۆیەوە.(٣٤) هەروەها، کەسانی تەنیا کەم‌تر لە کەسانی ناتەنیا بە هانای دیترانەوە دەچن.(٣٥) و هەستی هاودەردیی ئەوان لەگەڵ دیتران زۆر کەم‌ترە.(٣٦)

	کەسانی تەنیا لە گفتوگۆدا زیاتر باسی خۆیان دەکەن و کەم‌تر پرسیار دەکەن.(٣٧) لە "سپید دێیتینگ"١٢ـیش‌دا ئەم کەسانە لە چاو کەسانێک کە تەنیا نین کەم‌تر خۆشەویستن و سەرکەتنێکی کەم‌تریان دەبێت.(٣٨) دژوارە سەر دەربێنیت لە دڵیان‌دا چی دەگوزەرێت و بیانناسیت.(٣٩) هەروەها ئەوانیش لە چاو کەسانی‌ دیکەوە خۆتەوەرترن.(٤٠) لە هەمان کات‌دا ئەم کەسە خۆخۆشەویستانە یەکجار زۆر گرێدارون بە نیگای دیترانەوە. ئەوان تەنیا ئەو کاتە دەتوانن مۆرکی پەسەندکراوی لە ژیانی خۆیان بدەن کە بکەونە جەغزی سەرنجی "دیتری"ـیەوە. سەرەڕای ئەمە، کەسەکان تەنیا پێوەندییەکی ڕاستەقینەیان لەگەڵ خۆیان یان دیتران نییە. ئەوان تەنیا خۆیان لە ڕەنگدانەوەیەک وا لە چاوی دیتران‌دا هەیانە دەدۆزنەوە. هەر لەبەر ئەوە، دیتران بۆ ئەم کەسانە شتێک نین جیا لە زنجیرەیەک لە ئاوێنەکان. کەوابوو ئەم کەسە خۆخۆشەویستانە تەنانەت لە کەسانێک کە تەنیاییەکەیان لە ژیانیان‌دا قەبووڵ دەکەن، تەنیاترن. تاک تەنیا لە هەلومەرجی کۆمەڵایەتییەکەی دەترسێت و هەروەها لەم ترسانەی خۆشی دەترسێت. کەسانی تەنیا لە ئەوە دەترسن کە هەرگیز نەتوانن لە گەمە کۆمەڵایەتییەکان‌دا سەرکەوتوو بن و هاوکات لەگەڵ ئەمەش پشت‌بەستن بە هەر کەسێکی دیکە بۆیان دژوارە. سەرەڕای ئەمە، کەسانی تەنیا خۆیان وەکوو قوربانی دێتە بەر چاو و تاوانی ڕەنجەکانیان دەخەن ئەستۆی دیترانێک کە لە ڕوانگەی ئەوانەوە لە قەدر و پلەی پێویستی کۆمەڵایەتی بێ‌بەشیان کردوون. لە ڕاستی‌دا ئەم کەسانە لە قوناغی یەکەم‌دا دیترانیان تەنیا بۆ ئەوە دەوێت کە پەسندیان بکەن. دواجار، ئەمانە هیچ هۆگرییەکیان بە دیتران نییە و ڕێک بەو هۆیەشە کە تا ئەم ڕادەیە تەنیان.

	ئەمە بە تەواوەتی فام‌هەڵگرە کە هەستی تەنیایی وردەوردە لە تاکەکان‌دا دەبێتە هۆی بەدی‌هاتنی کردەوەی دژە کۆمەڵایەتی -شتێک کە دیسانیش بە نۆرەی خۆی ئاستی هەستی تەنیایی دەباتە سەرترەوە و لە ئەنجام‌دا لە درێژەی کات‌دا هەستی دڵساردی دەروونی لە بیچم‌بەخشین بە پێوەندیی کۆمەڵایەتی بەدی دێنێت و دەیکات بە ڕاستییەکی عەینی. لە پێوەندییە تاکەکەسی‌ترەکان‌دا، کەسە تەنیاکان لە ڕاستگۆیانەبوونی گلەیی و گازندەی هاودەمەکەیان دوودڵن و زۆرتر لایان وایە کە هاودەمەکەیان هەستە نەرێنییەکانی خۆی لە ئەوان دەشارێتەوە.(٤١) ئەوان بەتەواوی بەپێچەوانەوەی کەسانی ناتەنیا، دۆستەکانیان زۆر جیاواز و  ناهاوشێوەی لەگەڵ خۆیان دێننە ئەژمار.(٤٢) کاتێک کەسێک خۆی جیاواز لە دیتران دەبینێت، سروشتیە کە ڕوانینی بۆ دیترانیش نەرێنی‌تر بێت. بۆ وێنە، بەپێی هەموو بەڵگەکان، ئەمانە کاتێک یەکێک لە ئەندامانی گرووپەکەی خۆیان ڕوو بە ئەوان پێدەکەنێت وەکوو دیاردەیەکی دۆستانە مانا دەکەنەوە بەڵام گەر کەسێکی دیکە ڕوو بە ئەوان پێبکەنێت ئەمە وەکوو گاڵتە پێکردن و هەڕەشە لێکدەدەنەوە.(٤٣) بەڵام کەسانێک کە خۆیان جیاواز لە دیتران دێننە ئەژمار، بەردەوام بیر دەکەنەوە کە ئەگەرێکی بەهێز لە گۆڕێ‌دایە کە دیتران مەبەستی ئەوان بە درووستی فام نەکەن و هەر بەو هۆیەوە زۆرتر دەکەونە بەر هەڕەشەی هەستی خەمۆکی.(٤٤) سەرەڕای ئەمە کەسانێک کە بە شێوەیەکی درێژماوە گیرۆدەی هەستی تەنیایین چاەڕوانییەکی زۆر زیاتریان لە پێوەندییەکانیان هەیە.(٤٥) کەسانێک کە هەست بە تەنیایی دەکەن دەڵێن لە دۆخە کۆمەڵایەتییە ئەرێنییەکان بەو جۆرەی چاوەڕوانی دەکرێت ڕەزامەند نین.(٤٦) هەر وەکوو لە وەرزی دووهەم‌دا گوتم، کەسانی تەنیا بە شوێن جۆرێک لە بەرزویستیی کۆمەڵایەتییەوەن و هەر بەو هۆیەش چاوەڕوانییەکانیان لە خۆیان و دیتران لە هەڵسوکەوتە کۆمەڵایەتییەکان‌دا زۆر زیاترە.(٤٧)

	نموونەیەکی زۆر باش لە کەسی تەنیا دەتوانین لە ڕۆمانی کریستییەن ناس، بەناوی "تەنیا مرۆڤی" بدۆزینەوە. قارەمانی ئەم ڕۆمانە، ژنێکی نووسەرە لە سەرەتای پەنجا ساڵی‌دا. بئابریت ڤیکێر کە لە قەراخی ڕۆژئاوایی ئۆسلۆ بە تەنیا دەژی لە مێردی واتا کەنوت کە دوو منداڵی لێی هەیە جیا بۆتەوە و دەڵێت ئەو شتەی کە بۆتە هۆی جیابوونەوەیان هەستی تەنیایی هەبووە.(٤٨) ئەو بەردەوام لە ئاواتی ئەوەدایە کە پیاوێک لەژیانی‌دا ببێت و لە ئەمە گلەیی دەکات کە تەشقی تازەیی جنسیی خۆی لەگەڵ کەسانێک تێپەڕاندووە کە کەم‌وکوڕی جیددییان هەبووە.(٤٩) ئەو پێوەندییە دڵدارییە پێشووەکانی خۆی بە ساختەیی و ناڕاست سەیر دەکات و پێی وایە لە هەموویان‌دا کڵاو چۆتە سەری چونکە هەر لە سەرەتاوە ئەم ڕاستییەی لە بەر چاو نەگرتووە کە "پیاوی تایین، ترسەنۆک، بێبەری لە هێزی دادوەری یان بێبەری لە شتێکی دیکە هەبووە."(٥٠) دەڵێت بۆ خۆی هەندێک هەڵسوکەوتی هەیە، جارناجارێک بە تەلێفوون لەگەڵ دۆستانی کۆنی خۆی قسە دەکات یان لەگەڵیان پەیکێک دەخواتەوە بەڵام لە ڕاستی‌دا لەگەڵ هیچیان هەست بەنزیکایەتی ناکات.(٥١) ئەو زۆر خۆخۆشەویستە و زۆریش دڵی بۆ خۆی دەسووتێت بەڵام هاوکات کاتێک باسی ئەم تایبەتمەندییانە دێتە گۆڕێوە بۆ خۆی زۆرتر لە هەمووان ڕەخنەیان لێ دەگرێت.(٥٢) بەڵام زیاتر لەوەی ڕەخنە لە خۆی بگرێت ڕووی ڕەخنەی لە دیترانە. لە ڕوانگەی بئاتریتەوە هیچ کام لە پێوەندییە ڕاستەقینەکان، ئەو شتەی کە دەبوو ببن، نەبوون. بۆچوونی سەبارەت بە ئەوین ئەوەیە کە ئەوین دەبێت کامڵ و گشتگیر ببێت بەڵام هیچ وێنایەکی لە ئەمە نییە کە ئەم کامڵ و گشتگیربوونە چییە.(٥٣) بە کورتی، بئاتریت بەو هۆیە بە تەنیا ماوەتەوە چونکە هەست بە تەنیایی دەکات نەک بەپێچەوانەوە واتا بەو هۆیە هەست بە تەنیایی دەکات چونکە بە تەنیایە.

	گریمانەیەک سەبارەت بە هەستی تەنیایی کە لەمەوبەر هێنامانە گۆڕێوە ئەمە بوو کە کەسانێک کە هەست بە تەنیایی دەکەن بەو هۆیە وەها هەستێکیان هەیە کە ناتوانن بە ڕادەی کەسانی ناتەنیا داتای کۆمەڵایەتی کۆ بکەنەوە. بەڵام ناڕاست بوونی ئەم گریمانەیە سەلمێندراوە. لەو توێژینەوانەدا کە تێیان‌دا هەم لە کەسانی تەنیا هەم لە کەسانی ناتەنیا داوا کراوە ڤێبلاگێک سەبارەت بە ژیانی کۆمەڵایەتی کەسێک بخوێننەوە یان چاو لە وێنەگەلێک بکەن کە کەسەکان حاڵەتی جۆراوجۆری هەستییان لە ڕوخساریان‌دا نیشان داوە، ئاشکرا هەبووە کە کەسانێک کە هەست بە تەنیایی دەکەن لەو ڤێبلاگ و وێنانە تێگەیشتنێکی وردبینانەتریان هەبووە و هێزی شی‌کردنەوەی کۆمەڵاتییەیان بەهێزترە.(٥٤) لە ڕاستی‌دا وا دێتە بەر چاو کە کەسانی تەنیا لە باری کۆمەڵایەتییەوە لەڕادەبەدەر هەستیارن و هەر ئەم هەستیار بوونە لە ڕادەبەدەرە دەبێتە ڕێگر بۆیان بۆ سازکردنی هەڵسوکەوتی کۆمەڵایەتی. هەروەها کەسانی تەنیا زۆر زیاتر سەرقاڵی ئەمەن کە دیتران چۆن بیر دەکەنەوە لە بارەیان. کۆی ئەمانە بۆ ئەوانی دژوار دەکاتەوە کە بتوانن لە دۆخی کۆمەڵایەتی تایبەت‌دا حوزووریان هەبێت چونکە بەردەوام لە جیاتی ئەوەی پلان‌دانەڕێژراو بجووڵێنەوە سەرقاڵی بیرکردنەوە و پلان داڕشتن دەبن. کەسانی تەنیا بەردەوام بە شێوەیەکی چاوچنۆکانە بە شوێن دۆزینەوەی نیشانەگەڵیک لە دوورخرانەوە لە لایەن دیترانەوەن و هەر بەو هۆیەش ئەم نیشانانە بە هاسانی دەدۆزنەوە و بە شێوەکی چڕیش لەبەرانبەر ئەم نیشانانەدا دژکردەوە نیشان دەدەن.(٥٥) ئەوان قسە و کردەوەی زۆر ئاسایی وەکوو دیاردەیەکی هێرش‌بەرانە مانا دەکەنەوە و لەبەرانبەر ئەم هێرشە ناڕاستەقینەیەش‌دا بە شێوەیەکی هێرش‌بەرانە دەجووڵێنەوە.(٥٦) لە ئەنجام‌دا کەش‌وهەوای کۆمەڵایەتی لە ڕوانگەی ئەوانەوە پڕە لە مەترسی مەزن و هەر بەو هۆیەش خزینە ناو گۆشەی تەنیایی وەکوو هەڵبژاردنێکی دڵنیاکەرەوە و پارێزراو دێتە ئەژمار تەنانەت گەر زۆریش بەژان بێت. بەم شێوەیە هەستی تەنیایی دەبێتە هۆی هەڵبژاردنی هەندێک تاکتیک بۆ پارێزکردن لە هەڵسوکەوتی کۆمەڵایەتی. چونکە کەسانی تەنیا کەم‌تر خۆیان بە خاوەنی ئەو تایبەتمەندییانە دەزانن، کە بتوانن پێوەندییەکی ئەرێنی بۆنیات بنێن کەوابوو زۆربەی جار هانا دەبەن بۆ ڕێگاچارەیەک کە ئەگەری سازکردنی پێوەندی لەگەڵ ئەوان کەم‌تر و کەم‌تر دەکاتەوە.(٥٧)

	وەرزی چوارەم: تەنیایی و متمانە

	 

	تا ئەو کاتەی کەسێک هەیە کە هەستی متمانە و ڕێزمان پێی هەیە، هیچ‌کەس بە تەنیا نییە.

	جۆرج ئێلیووت

	رومولا

	بە پێی توێژینەوەکان پێوەندییەکی بەرئاوەژوو لە نێوان تەنیایی و متمانە بە شێوەی گشتیی بوونی هەیە: هەرچەند تاک هێزی متمانەیەکی زیاتری هەبێت، کەم‌تر بە تەنیایە؛ هەرچەند تاک کەم‌تر توانای متمانەکردنی هەبێت، تەنیاترە.(١) دژوارە بکرێت چییەتی پێوەندی هۆکارییەتی نێوان ئەم دوو دانە دیاری بکرێت، یان ئەسڵەن بتوانین ڕوونی بکەیەنەوە کە لەم ناوەدا پێوەندییەکی هۆکاریی بوونی هەیە، بەڵام بەڕواڵەت بەڵگەی تەواو هەیە بۆ نیشان دانی ئەوەی کە هەرچی ڕادەی متمانە لە کەسەکان‌دا کەم‌تر ببێت کەسەکان تەنیاترن و نەک بەپێچەوانەی ئەمە.(٢) پێوەندیی نێوان متمانە و تەنیایی هەم لە ئاستی تاکەکەسی‌دا و هەم لە ئاستی نەتەوەیی‌دا زۆر بەهێز دێتە بەر چاو.

	توێژینەوەیەکی بەراوەردکارانە لە نۆروێژ و دانیمارک نیشان دەدات کە ئاستی متمانە بەکەسانی دیکە یەکێک لە فاکتەرە کلیلییەکانە بۆ ڕوون‌کردنەوەی گۆڕانی ڕادەی تەنیایی ئەزموون‌کراو لە هەر دوو وڵات‌دا.(٣) زۆر سەرنج‌ڕاکێشە کە پۆل ئاستێر لە کاتی وەسف‌کردنی تەنیایی قووڵی باوکی لە ڕۆمانی داهێنانی تەنیایی‌دا ئەم هەموو جەختە دەکاتە سەر نەبوونی توانای باوکی لە متمانەکردن بە دیتران و هەروەها بە خۆشی.(٤) توانای متمانەکردن بە دیتران و توانای سازکردنی پێوەندی لەگەڵ دیتران پێوەندییەکی ڕاستەوخۆیان پێکەوە هەیە. هەر وەکوو لە وەرزی سێهەم‌دا بینیمان، کەسانێک کە هەست بە تەنیایی دەکەن بە ڕادەیەکی زیاتر کەش‌وهەوای کۆمەڵایەتی هەڕەشەهێنەر دەبینن.(٥) لە ڕوانگەی ئەمانەوە دیتران کەم‌تر جێگەی پشت‌پێ‌بەستن و یارمەتیدەرن.(٦) دیسانیش بە بۆچوونی ئەوان دیتران کەم‌تر هاوشێوەی ئەوانن.(٧) بەڵام لەو توێژینەوانەدا کە سەبارەت بە متمانە ئەنجام دراون بەتەواوی ڕوون کراوەتەوە، کە بنەمای متمانە لەسەر هاوشێوەبوونە. ئێمە زۆر هاسان‌تر متمانە دەکەین بە کەسانێک کە هاوشێوەی خۆمانن -یان لانیکەم پێمان وایە کە هاوشێوەی ئێمەن. گەر کەسێک بە چاوێکی جیاواز لە دیتران سەیری خۆی بکات، ئاشکرایە کە متمانەی بە ئەوان سست دەبێت.

	لە متمانە پێناسەی جۆراوجۆر دراوە بە دەستەوە: متمانە وەکوو هەستێک، تێگەیشتن و فام کردنێک، باوەڕێک، یان پێوەندییەکی کرداری پێناسە کراوە. هەموو ئەم پێناسانە لایەنگەلێک گرینگ لە متمانە لەخۆ دەگرن. هیچ کەسێک ناتوانێت بە بێ متمانەی مۆتڵەق بژی و فیلسووفانێک وەکوو تووماس ئاکویناس و جان لاک بە درووستی ئاماژەیان داوە کە ژیانی مرۆڤ بە بێ متمانە ڕێ‌تێنەچووە. گئۆرگ زیمێل دەڵێت، بە بێ متمانەی گشتیی تاکەکان بە یەک‌دی، کۆمەڵگا لێک هەڵدەوەشێتەوە.(٨) تاڕادەیەک لە هەر دۆخێکی ڕۆژانەدا ئێمە ناچارین متمانە بە کەسانی‌ دیکە بکەین، بۆ وێنە متمانە دەکەین کە کەسی بەرانبەرمان کەسێکی خۆکوژی بۆمبڕێژکراو نییە، یان لەگەڵمان ڕاستگۆیە و درۆ ناکات و هەتد و هەتد. بە بێ هەبوونی وەها متمانەیەک ژیانی ئێمە ئیفلیج دەبێت. سەرەڕای ئەمە، نەبوونی متمانە دەبێتە ڕێگر لەسەر ئەنجام دانی ئەو کردەوانەی کە بە کردەوە دەرهاتنیان پێویستی بە متمانەیە. بەڵام بێ‌متمانەیی توانا و وزەیەکی زۆر زیاترمان لە چاو متمانەکردن لێ ‌دەستێنێت، چونکە وشیاربوون و لەسەر هەست بوونی بەردەوام، سەرنج‌دانی وردبینانە بە کرداری خۆمان و دیتران، دۆزینەوەی نییەتی دیتران لە کاتی دژایەتی‌ نێوان ویستەکان‌دا، بەڕاستی تاقەت‌پڕووکێنە. ژیان بەو بۆچوونەی کە تۆنی مانتانا لە فیلمی ڕوخساری بریندار‌دا هەیەتی یەکجار دژوارە: "متمانە بە کێ بکەم؟ بە خۆم!"

	کولتووری متمانە

	پێوەندیی نێوان متمانە و تەنیایی هەم دەکرێت لە ئاستی تاکەکەسی‌دا، هەم لە ئاستی نەتەوەیی‌دا شی بکرێتەوە. دانیشتووانی ئەو وڵاتانەی کە لە پێوەندییەکانیان‌دا متمانەیەکی زۆرتر لە خۆیان نیشان دەدەن، ڕێک ئەو وڵاتانەن کە لە ئەوان‌دا ئاستی پەرەسەندنی تەنیایی لە خوارەوەیە. هەر لەسەر ئەم ڕێچکەیە، وڵاتانێک کە دانیشتووانی لە باری متمانەییەوە لە ئاستێکی خوارەوە دان، ڕێک ئەو وڵاتانەن کە لەئەوان‌دا ڕادەی تەنیایی زۆر لە سەرترەوەیە. بە ڕوونی ئەمە یەکێک لە هۆکارەکانە کە بۆچی لە پەرەسەندنی تەنیایی لە وڵاتانی سکاندیناوی‌دا هێندە لە خوارەوەیە و لە وڵاتانێک وەکوو ئیتالیا، یۆنان و پۆرتەغاڵ هێندە لە سەرەوەیە. ڕێک لەسەر ئەم بنەمایە دەتوانین ببینین کە ڕادەی متمانەی لە ڕادەبەدەر و ڕادەی لەڕادەبەدەری تەنیایی چلۆن لە وڵاتانی کۆمۆنیستیی پێشوو لە ئەورووپای ڕۆژهەڵاتی‌دا زاڵە. من نەمتوانی ژمارەیەکی دەقیق، سەبارەت بە پەرەسەندنی تەنیایی لە ئاڵمانی ڕۆژئاوایی و ئاڵمانی ڕۆژهەڵاتی، لە ناو توێژینەوەکان‌دا دەست بخەم، بەڵام بە هۆی ئەوەی لە ناوچەکانی سەر بە ئاڵمانی ڕۆژهەڵاتی پێشوو ڕادەی متمانەکردن زۆر لە خوارەوەیە، دەکرێت بە شێوەیەکی پاساوهەڵگر ئەم گریمانەیە پەسند بکەین، کە ڕادەی تەنیاییش لەم ناوچانەدا زۆر زیاترە.

	لە نۆروێژ و دانیمارک، زۆرینەی بەرچاوی دانیشتووان باوەڕیان وایە کە دەکرێت بە زۆربەی کەسەکان متمانە بکرێت، بەڵام لە برێزیل و تۆرکیا یەک کەس لە دە کەس بڕوای بە ئەمە نییە.(٩) بە پێی هەڵسەنگاندنەکانی ڕێکخراوەی هاوکاری و گەشەی ئابووری (OECD)، لە هەر دە کەسی نۆروێژی و دانیمارکی نۆ کەسیان متمانەیان بە کەسانی دیکە هەیە، کەچی لە ناو یۆنانییەکان و پۆرتەغاڵییەکان‌دا ئەم ژمارەیە تا ڕێژەی چوار کەس لە دە کەس دێتە خوارەوە.(١٠) بە تەواوەتی ئاشکرایە کە ئەم جیاوازییە، لە ئاستی متمانەی گشتی‌دا کاریگەرییەکی بەرچاوی لە هەڵسوکەوتی نێوان تاکەکان لە ناو ئەم وڵاتانەدا دەبێت. هاوکات لەگەڵ ئەمە دەبینین کە لە نۆروێژ و دانیمارک کەم‌ترین ئاستی تەنیاییمان لە ئەورووپادا هەیە، کەچی یۆنان و پۆرتەغاڵ‌ دەکەونە ناو ئەو وڵاتانەوە کە زیاترین ئاستی تەنیایی تێیان‌دا زاڵە. توێژینەوەیەکی کەم سەبارەت بە ڕادەی تەنیایی لە چین‌دا ئەنجام دراوە، بەڵام دوور لە عەقڵ نییە گەر بڕوامان وا بێت کە ئاستی تەنیایی لە چین لە سەرەوە‌دایە.(١١) پێوەندیی بەرئاوەژووی نێوان متمانە و تەنیایی هەم لە ئاستی تاکەکەسی و هەم لە ئاستی نەتەوەیی‌دا خۆی نیشان دەدات. هەڵبەت لەم ناوەدا، هەندێک ئاوارتەش بوونیان هەیە -و هەمیشەش بوونیان دەبێت- و لەوانەیە ڕوون‌ترین نموونەکەی ژاپۆن ببێت، کە تێیدا هەم ئاستی متمانە زۆر لە سەرەوەیە و هەم ئاستی تەنیایی.

	زۆر جار دەگوترێت لە جیهانی رٶژئاوادا -و هەروەها باقی شوێنەکانی جیهان لەم ڕوانگەیەوە- قەیرانی متمانە ساز هەبووە، بەڵام بەڵگەکان کەم‌بوونەوەیەکی گشتی لە ئاستی متمانەدا نیشان نادەن. بۆ وێنە قەیرانە ئابوورییەکان دەبێتە هۆی کەم‌بوونەوەی متمانە بە بنکە ماڵییەکان و لە زۆربەی وڵاتەکان‌دا دەبێتە هۆی کەم‌بوونەوەی متمانە بە بەرپرسانی سیاسی، بەڵام لە هەندێک لە وڵاتەکان وەکوو سویس لە وەها قۆناغگەلێک‌دا دەبینن کە متمانە بە بەرپرسانی حکومەتی زۆرتر دەبێت.(١٢) لەم ناوەدا دەبینین کە باس‌کردن لە متمانەی گشتی هیچ بنەما و بناغەیەکی نییە، واتا متمانەیەک کە تاکەکان بە شێوەی گشتی بە یەکتر دەیکەن و ئەزقەزا هەر ئەم جۆرە لە متمانەیە کە دەتوانێت کاریگەرییەکی بەرچاوی لەسەر تەنیایی هەبێت. لە ڕاستی‌دا گەر بۆ وێنە سەیری وڵاتانی سکاندیناوی بکەین، لە ماوەی دەیەکانی ڕابردوودا ئاستی متمانە بە چڕی ڕووی لە زیادبوون هەبووە و هەر ئێستاکەش ئەم ڕادەیە زۆر لە سەرەوەیە.(١٣) ئاشکرایە کە متمانەش لە بەرانبەر هەندێک هەڕەشە‌دایە -بەردەوامیش لەبەرانبەر هەڕەشەدا هەبووە، تەنیا بەم هۆکارە ساکارەوە کە متمانە بە سانایی لەناو دەچێت و بە دژواری بەدی دێت- بەڵام هیچ هۆکارێکی پاساوهەڵگر لە بەر دەست نییە کە بەم باوەڕە بگەین کە ئەمڕۆکە زۆرتر لە هەموو سەردەمانی پێشوو، متمانە لە بەرانبەر هەڕەشە‌دایە.

	ئەمەش جێگەی مشت‌ومڕە کە چ شتێک دەبێتە هۆی ئەوەی کە ئاستی متمانە لە وڵاتێک بچێتە سەرەوە. لەوانەیە فاکتەری جۆراوجۆر لە گۆڕێ‌دا بن، وەکوو دەسەڵاتی پتەوی یاسا، کۆمەڵگای مەدەنیی بەهێز، گەندەڵی کەم‌تر، هێژمۆنی کولتووری زیاتر، گەشە و بەرانبەریی ئابووری و هەتد.(١٤) سەرەڕای ئەمە، ئاستی سەرەوەی خوێندەواری لە وڵاتێک‌دا پێوەندی ڕاستەوخۆی بە ڕادەی متمانەوە هەیە. هاوکات وا دێتە بەر چاو کە دەکرێت پێوەندییەکی ڕوون لە نێوان تاک‌باوەڕی و متمانەی گشتیی‌دا بدۆزرێتەوە، چونکە لە وڵاتانی تاک‌باوەڕتر ئاستی متمانە زۆر لە سەرترە لە بەرانبەر وڵاتانی کۆڕ‌باوەڕ. حکومەتێکی لاواز یان حکومەتێک بە بەرپرسانی گەندەڵەوە، وەکوو وڵاتانێک کە تاک ناتوانێت ئومێدێکی هەبێت بە پاراستنی مافەکانی لە لایەن بەرپرسانەوە، کارێگەرییەکی یەکجار وێرانکەری لەسەر متمانەی گشتیی ئەو وڵاتە دەبێت.(١٥) هەڵاواردنی زەقی کۆمەڵایەتیش کاریگەرییەکی یەکجار نەرێنی لەسەر ئاستی متمانه هەیە. سەبارەت بە وڵاتی نۆروێژ بەردەوام جەخت لەسەر ئەوە دەکرێت کە ئاستی متمانەی زۆر لە ئەم وڵاتەدا پێوەندی بە حکومەتی خۆش‌بژیویەوە هەیە. بەڵام ئانێرئاس بێرگ و کریستیان بیۆنسکۆف لە توێژینەوەکانیان‌دا بە شێوەیەکی ئیقناع‌کەر نیشانیان داوە کە ڕێک بە پێچەوانەوەی ئەمە ڕاستە: واتا ئاستی سەرەوەی متمانەیە کە لە نۆروێژ حکومەتی خۆش‌بژیوی هێناوەتە سەر کار و لەسەر کاریش ڕایگرتووە.(١٦) بەڵام ڕاستیی ئەم خاڵە نابێتە ڕێگر بۆ ئەوەی بیر بکەیەنەوە کە حکومەتی خۆش‌بژیوی بە نۆرەی خۆی دەتوانێت  کاریگەریی ئەرێنی لەسەر ڕادەی متمانە لە ناو شاروومەندەکان‌دا ببێت، بەڵام لە هەمان کات‌دا ئەم توێژینەوەیە دەڵێت ڕەوتی ئەم کاریگەرییە زۆرتر بەرئاوەژووە. بێرگ و بیۆنێسکۆف پاش لێکۆڵینەوە سەبارەت بە حەفتا و حەوت وڵات بەم دەرەنجامە گەیشتوون کە دەکرێت سەرهەڵدان و بەردەوامیی حکومەتی خۆش‌بژیوی بە پێی ڕادەی متمانەی حاکمی مێژوویی لە ئەو کۆمەڵگایەدا پێش‌بینی بکرێت. ئەوان هەوڵیان داوە ئەم مەسەلەیە لە ناو باقی مەسەلەکان‌دا، بە لێکۆڵینەوە لە ڕادەی متمانە لە ناو نەوەی کۆچبەرەکانی وڵاتانی سکاندیناوی‌دا بۆ ولایەتە یەکگرتووەکان لە سەد و پەنجا ساڵ تا حەفتا ساڵ پێشەوە بسەلمێنن؛ و ئەو شتەی ئەوان دۆزیویانەتەوە ئەوەیە کە ڕادەی متمانە لە ناو ئەم کۆچبەرانەدا زۆر زیاترە لە باقی کەسانی جەماوەری ولایەتە یەکگرتووکان بەگشتی.

	تەنیایی تۆتالیتێری

	هانا ئارێنت لە شی‌کردنەوەی خۆی لە تۆتالیتاریسمی سیاسی‌دا، باسێکیش لە تەنیایی دێنێتە گۆڕێوە. تۆتالیتاریسم شوێنی هەڵسوکەوتی ئازادانە لە ناو تاکەکان‌دا لەناو دەبات. تۆتالیتاریسم شوێنی کۆمەڵایەتی و هەڵسوکەوت خاپوور دەکات و هەر بەو هۆیە جیاوازیی نێوان شوێنە تاکەکەسییەکانیش لەناو دەبات. ئەمە جۆرێک لە تەنیایی ڕێکخراوەییە.(١٧) ئارێنت بە درووستی دەڵێت کە ڕێژیمە تۆتالیتارەکان تەنیایی لە ئاستی جەماوەری‌دا بەرهەم دێنن، بەڵام بە زەحمەت دەکرێت ڕوون‌کردنەوەی ئەو سەبارەت بە ئەوەی کە چۆن وەها شتێک ڕوو دەدات فام بکەین. خاڵی لاوازیی شی‌کردنەوەی ئارێنت ئەوەیە کە لە باسی خۆی‌دا سەبارەت بە ئەم مەسەلەیە بە شێوەیەکی گشتیی دیاردەی متمانە وەلا دەنێت سەرەڕای ئەم ڕاستییە کە لە بایەخی پێوەندیی نێوان "کەسانێکی یەکسان کە ... دەبێت متمانە بە یەک‌دی بکەن و متمانەوەرگریش بن" قسە دەکات.(١٨) 

	بە ئەگەری زۆرەوە، کۆمەڵگایەک کە دەکرێت لە درێژایی مێژوودا وەکوو بێ‌متمانەترین کۆمەڵگا بێتە ئەژمار یەکییەتی سۆڤیەت لە دەیەی ١٩٣٠ـدایە.(١٩) لە ئەو سەردەمەدا و لە ئەو وڵاتەدا هیچ کەس نەیدەتوانی متمانە بە هیچ کەس بکات.(٢٠) هیچ کەس نەیدەتوانی بزانێت کێ سیخوڕی پۆلیسی نهێنییە؛ تەنانەت گەر دڵنیاش بایە کە هیچ کارێکی هەڵەی ئەنجام نەداوە دیسانیش هەمیشە ئەم ترسە لەسەر سەری هەبوو کە دەستبەسەر بکرێت و بنێردرێت بۆ زیندان یان ئوردوگای کاری ئیجباری. چونکە شارۆمەندان دەبوو متمانەوەرگربوونی خۆیان بە ڕێژیم بسەلمێنن نەیاندەتوانی متمانە بە یەک‌دی بکەن.(٢١) لە ماوەی دەیەی ١٩٣٠ـدا، پاکتاوکردنەوەی "دوژمنان" بە شێوەیەکی ڕۆژانە بەرز دەبووەوە و لە کۆنتڕۆڵ دەردەچوو و بۆ پاراستنی نەزمی ڕواڵەتی بەردەوام دەبوو ڕێژیم هەندێک "خاین" بدۆزێتەوە و سزایان بدات، هەرچەند نەدەکرا بگوترێت چ کەسێک ئەمڕۆ یان سبەی خاین دێتە ئەژمار -بۆ وێنە تەنیا ئەمە بەس بوو کە کۆلێکسیۆنێری تەمر بوایای بۆ ئەوەی وەکوو خاین لە قەڵەم بدرێیت. لە وەها کۆمەڵگایەک‌دا زۆر گرینگە کە هیچ شتێک سەبارەت بە خۆت بە دیتران نەڵێیت. تەنانەت کاتی قسەکردن دەبێت زۆر وشیار ببیت لە چ وشەیەک کەڵک وەردەگریت، تەنانەت لە دۆخە بە ڕواڵەت بێ‌مەترسییەکان‌دا، تەنانەت دەبوو ئاگات لە دەربڕینی هەستە تاکەکەسییەکانت بوایە. پارێزراوترین ڕێگا لە وەها دۆخێک‌دا ئەمە بوو کە پێوەندییە تاکەکەسییەکانت بە کەم‌ترین ڕادە بگەیێنیت.

	یەکێک لە پێش‌مەرجە بنەڕەتییەکان بۆ متمانەکردن لە کۆمەڵگا مودێڕنەکان‌دا دەسەڵاتی پتەوی یاسایە. هانا ئارێنت لە یادداشتێک کە هی ڕێکەوتی سێهەمی سەپتەمبەری ١٩٥١ـە بەم جۆرە جەخت دەخاتە سەر ئەم خاڵە:

	 هۆکاری هەبوونی سیاسەت لە بنەڕەتەوە ئەوەیە کە لانی‌کەمێک لە ئیمکانی متمانەکردن مۆمکین بکات. یاسا ئاوا دەڵێت: کاتێک ئەم شتە یان ئەو شتەت کرد، لەگەڵت بەم جۆرە یان ئەو جۆرە هەڵسوکەوت دەکرێت؛ گرێبەستی نێوان لایەنەکان دەڵێت: کاتێک ئەم کارە یان ئەو کارەت کرد، لەگەڵت ئەم کارە یان ئەو کارە دەکرێت -هەر ئەمە چوارچێوەیەک بۆ پێش‌بینی‌کردنی دیاردە پێش‌بینی‌هەڵنەگرەکان دەدات بەدەستەوە. ئەخلاقیش هەر ئەم کارە دەکات. کەوابوو سیاسەت و بنکەکان، لە شوێنێک کە ناکرێت زۆر پشت بە ئەخلاق ببەسترێت، پارێزهەڵنەگر دەبێت -واتا لەو هەرێمانەی کە لە ئەم جیهانە ڕوو لە بەربڵاوبوونەوەیەدا، ئەخلاقیاتی جۆراوجۆر بە هۆی دژایەتییان لەگەڵ یەک‌دی ڕێژەیی دەبنەوە، چارەیەک نییە جیا لە ئەوەی کە دەست‌بەداوێنی سیاسەت و بنەکەکان بین.(٢٢)

	بەداخەوە، هانا ئارێنت ئەم خاڵەی نەهێناوەتە ناو شی‌کردنەوەکەی خۆی سەبارەت بە تەنیایی لە کۆمەڵگایەکی تۆتالیتێردا و هەر بەم هۆیەوە دژوارە لە بەستێنی شیکردنەوەکەی ئەودا سەردەربێنین کە بۆچی تۆتالیتاریسم دەبێتە هۆی تەنیایی.

	لە ڕاستی‌دا، دەبێت بڵێین هانا ئارێنت ئەم شی‌کردنەوەیەی خۆی لە کتێبی ڕێشەکانی تۆتالیتاریسم(١٩٥١)ـەوە دەست پێ دەکات و هەتا دۆخی بەشەری(١٩٥٨) درێژەی پێ ‌دەدات و لە کتێبی دۆخی بەشەری‌دا جەخت دەکات کە ئەو جۆرە لە تەنیایی کە تایبەتمەندیی کۆمەڵگای تۆتالیتێرە لە کۆمەڵگا جەماوەرییە مودێڕنەکانیش‌دا بەگشتی وەدەر دەکەوێت، کۆمەڵگاگەلێک کە لە ناویان‌دا تەنیایی "لە ئاستی زۆر و لە نابەشەری‌ترین‌ شکڵی" خۆی گەیشتووە و هۆکارەکەشی ئەوەیە کە لەم کۆمەڵگایانەدا جیاوازیی نێوان هەرێمی تاکەکەسی و هەرێمی جەماوەری لەناو چووە.(٢٣) لێرەدا هانا ئارێنت لە وەرناسینی خۆی‌دا بە ڕێگەیەکی هەڵەدا دەڕوات و ئەم هەڵەیەش تەنیا بە گەڕانەوە بۆ کتێبی جەماوەری تەنیا(١٩٥٠) نووسراوەی دێیڤید ڕیسمەن، و نێیتن گلێزر و رۆئێل دەنی، دادەپۆشێت. بەڵێ، ئەو ڕاست دەکات کە لە کۆمەڵگا جەماوەرییە مودێڕنەکان‌دا جیاوازیی نێوان هەرێمی تاکەکەسی و هەرێمی گشتی لەناو چووە، بەڵام لەناوچوونی وەها جیاوازییەک بەتواوەتی جیاوازە لە ئەو شتەی کە لە کۆمەڵگا تۆتالیتێرەکان‌دا دەبیندرێت، چونکە لە ئەم کۆمەڵگایانەدا هەڵسوکەوتی ئازادانەی نێوان تاکەکانیش هەر بەو ڕادەیە لەناو دەچێت و خاپوور دەبێت. هەر ئەم مەسەلەیە بە نۆرەی خۆی کاریگەریی لەسەر متمانەی دوو لایەنەی تاکەکان دەبێت و لە دەرەنجامی ئەوەش‌دا لەسەر هەستی تەنیایی تاکەکان کاریگەری دەبێت. کاتێک دەمانەوێت بپەرژێینە سەر مەسەلەی متمانە و پێوەندیی نێوان تاکەکان هەندێک جیاوازی مانادار لە نێوان دێمۆکراسی ڕۆژئاوایی و کۆمەڵگا تۆتالیتێرەکان یان دەسەڵات‌خوازەکان سەرنجمان ڕادەکێشێت. لە ڕاستی‌دا ئەرەستوو چەندین سەدە پێشتر لە ئەو شوێنەدا کە دەڵێت لە کۆمەڵگا ئیستبدادییەکان‌دا دۆستایەتی تەنیا بە ڕادەیەکی زۆر کەم دەتوانێت بوونی هەبێت، ئەوە لە کاتێک‌‌دایە کە لە دیموکراسی‌دا دۆستایەتی داوێنەیەکی بەربڵاوتری هەیە، ئاماژەی بەم خاڵە کردبوو.(٢٤) 

	متمانە لە پێوەندییە تاکەکەسییەکان‌دا

	بە هاسانی دەتوانین تێبگەین کە بۆچی متمانە وەها ڕۆڵێکی بنەڕەتیی لە مەسەلەی تەنیایی‌دا هەیە. نەبوونی متمانە دەبێتە هۆی قایمکاری لە سازکردنی پێوەندییەکی دۆستانەدا کە یەکجار زۆر لە هۆگریی ئێمە بە دیتران‌دا، گرینگە. هەر وەکوو لە ڕۆمانی میدڵ مارچی جۆرج ئیلیوت‌دا دەبینین: "متمانەی بە دلۆڤانی خۆی نەبوو؛ مەگەر تەنیایی چییە جیا لە بێ‌متمانەیی؟"(٢۵) بێ‌متمانەیی، تاک بە تەواوەتی تاق دەخاتەوە.

	کاتێک متمانە بە کەسێک دەکەن، ئاشکرایە کە دەکەونە بەر خەسارەوە و کاتێک متمانە بە کەسێک دەکەن، کە یەکجار زۆر بۆ ئێوە کەسێکی گرینگە، هەر بەو ڕادەیە یەکجار زۆر دەکەونە بەر خەسارەوە. کاتێک نهێنی خۆتان لای کەسێک دەدرکێنن لە ڕاستی‌دا ئیتر نهێنی نایەنە ئەژمار. کاتێک دڵتان دەدەن بە کەسێک لە ڕاستی‌دا خۆتان دەخەنە بەر هەڕەشەی دوورکرانەوە. کەوابوو لەوانەیە وەسەوەسە بین بۆ ئەوەی ئەو کەسانەی کە بە هاسانی متمانە دەکەن، وەکوو کەسانی ساویلکە بێنینە ئەژمار. بەڵام بە پێی بڕێ بەڵگەی دڵنیاکەرەوە، کەسانێک کە متمانە بە دیتران دەکەن بە کردەوە هەڵسەنگاندنێکی وردبینانەتریان لە کەسایەتی و نییەتەکانی ئەو کەسانە هەیە.(٢٦) هەروەها هەڵسەنگاندنی ئەو کەسانە خۆڕاگرتر و دژکردەوەیان خێراتر و لە ئەنجام‌دا هەڵس‌وکەوتیان لەگەڵ دیتران نەرم‌تر و هێدی‌ترە.

	متمانە دەتوانێت گرفتی دڵنیانەبوون بە پێوەندییە تاکەکەسیەکان چارەسەر بکات. هەڵبەت هەڵسوکەوت لەگەڵ دیتران هەمیشە هەندێک مەترسی لەگەڵ‌دایه. ئێمە هەرگیز ناتوانین بەتەواوەتی بزانین کە "ئەویتر" بیر لە چی دەکاتەوە یان لەوانەیە چ کارێک بکات. با ڕوون‌تر بیڵێم، مرۆڤ هەرگیز ناتوانێت تەنانەت لە خۆشی دڵنیا ببێتەوە کە بیر لە چی دەکاتەوە و چ نییەتێکی لە دڵ‌دایە، بەڵام ئەمە مەسەلەیەکی جیاوازە. ئێمە بە شێوەی باو لە دۆستایەتییە نزیکەکان و پێوەندییە بنەماڵەییەکان‌دا وەها مەترسی‌گەلێک لە بەر چاو ناگرین. لە ڕاستی‌دا کەسێک کە وەها مەترسیگەلێک وەلا نەنێت هەرگیز ناتوانێت دۆستایەتییەکی نزیک لەگەڵ کەسێکی دیکە بۆنیات بنێت. هەڵبەت پێویست نییە کە لە هەموو بوارێکەوە بە کەسێکی دیاری‌کراو متمانە بکەین: بۆ وێنە من دەتوانم متمانە بە دۆستێکم بکەم کە ئاگاداریی لە منداڵێکم بکات، بەڵام ئەمە بەو مانایە نییە کە پێویستە بۆ نەشتەرکاریی مێشکیشم متمانەی پێ بکەم. بەڵام متمانەی گشتی لە ئاستێک‌دا پێویستە و بێ‌متمانەیی گشتی جۆرێک لە پێشێل‌کردنی ڕێسای دۆستایەتی دێتە ئەژمار. کەوابوو ئەو شتەی کە لارۆشفۆکۆ نووسیویەتی، زۆر وردبینانەیە: "بێ‌متمانەیی بە دۆستان زۆر لەوە شەرم‌هێنەرترە کە ئەوان کڵاو بکەنە سەرمان."(٢٧) بێ‌متمانەیی نیشان دەدات کە ئێوە دۆستێکی ڕاستەقینە نین و کاتێکیش دۆستێکی ڕاستەقینە نەبن حەقی خۆتانە کە کەسێک لەگەڵتان دۆستانە نەجووڵێتەوە: "بێ‌متمانەیی ئێمە هۆکارێکی پاساوهەڵگرە بۆ ئەوەی کە دیتران کڵاو بکەنە سەرمان."(٢٨)

	لە زمانی فرانسیس فۆکۆیاماوە دەتوانین بڵێین، بێ‌متمانەیی "تێچووی هەڵسوکەوت" لە هەڵس‌وکەوتەکان لەگەڵ دیتران دەباتە سەرترەوە.(٢٩) بێ‌متمانەیی ڕێگری لە پێکەوەبوون دەکات. هەڵبەت، ئێمە هەموومان متمانە بە یەک‌دی دەکەین چونکە بە بێ متمانەکردن مۆتڵەقەن ژیان ڕێ‌تێنەچوو دەبێت. بەڵام متمانە پلە و چەشنی جۆراوجۆری هەیە. کەوابوو، ئەمەش هەڵەیە کە وەکوو فیلسووف و تئۆلۆژیستی دانیمارکی ک.ئی. لۆکستروپ، لە کتێبی پێویستییە ئەخلاقییەکان‌دا، مەسەلەکە بە شکڵی دووانەیەکی ڕووت دەربێنین:

	ئەمە لە تایبەتمەندییەکانی ژیانی مرۆڤییە کە ئێمە بە شێوەیەکی باو بە متمانەیەکی سروشتییەوە لەگەڵ یەک‌دی ڕووبەڕوو دەبینەوە. ئەم مەسەلەیە تەنیا سەبارەت بە کەسانێک کە لەگەڵ یەک‌دی ئاشناییەکی تەواویان هەیە وەڕاست ناگەڕێت بەڵکوو سەبارەت بە کەسانێک کە بە هیچ شێوەیەک ئاشناییان لەگەڵ یەک‌دییش نییە هەر وەڕاست دەگەڕێت. چونکە تەنیا لە دۆخێکی زۆر تایبەت‌دا ئەگەری ئەوە هەیە کە ئێمە بە شێوەیەکی بێ‌پێشەکی بێ‌متمانە بین بە کەسێکی نامۆ... لە قۆناغی یەکەم‌دا ئێمە متمانە بە قسەی یەک‌دی دەکەین؛ لە قۆناغی یەکەم‌دا ئێمە متمانە بە یەک‌دی دەکەین. لەوانەیە ئەمە سەیر بێتە بەر چاو بەڵام ئەمە بەشێک لە تایبەتمەندیی مرۆڤ‌بوونە. گەر بە پێچەوانەی ئەمە بوایە ژیانی مرۆڤ ڕێ‌تێنەچوو دەبوو؛ گەر ئێمە بە بێ پێشەکی متمانەمان بە یەک‌دی نەبوایە ژیانمان لەناو دەچوو، و گەر بڕیار بوایە هەر لە سەرەتاوە شکی دزی و درۆزنی و فێڵەبازی لە یەک‌دی بکەین ژیان ڕێ‌تێنەچوو دەبوو... بەڵام متمانەکردن واتا خەتەرکردن.(٣٠) 

	لۆکستروپ جەخت دەکات کە متمانە یەکێک لە پێناسە بنەڕەتییەکانی ژیانی مرۆڤییە. ئەمە بێ‌گومان ڕاستە. گەر متمانەیەکی زاتی لە گۆڕێ‌دا نەبوایە تەنانەت ئەگەری گەشە و پەروەردەی ئێمەش بوونی نەدەبوو. بەڵام ئێمە هەموومان بە یەک ڕادە متمانە بە دیتران ناکەین و بێ‌متمانەیی بە شێوەیەکی ڕاستەوخۆ پێوەندیی بە ئەم باوەڕەوە نییە کە "ئەویتر" خەیانەتمان پێ‌ دەکات، بەڵکوو لەوانەیە تەنیا پێوەندیی بە ئەم بیرەوە هەبێت کە "ئەویتر" وانییە کە حەتمەن ئێمەی خۆش ببێت یان ئێمە قەبووڵ بکات. کەسانێک کە متمانەی گشتییان بە نیسبەت کەم‌ترە بەو مانایە نییە کە لە ڕوانینی ئەوانەوە دیتران حەتمەن کەسانێکی شەڕن، بەڵکوو بەو مانایەیە کە ئەوان "مەترسی‌هێنەرن" -واتا کەسانێک کە دەتوانن زیانمان پێ بگەیێنن. کەسانێک کەم‌تر متمانە بە دیتران دەکەن بە شێوەی باو نهێنییەکانیان ئاشکرا ناکەن چونکە دەترسن لەگەڵ دژکردەوەی نەرێنی ڕووبەڕوو ببنەوە یان دیتران ئەم نهێنییانەیان لەقاو بدەن. بەڵام دەبێت سەرنج بدرێت، کە ئەم گریمانەیە بە تەواوەتی جیاوازە لە ئەو گریمانەیەی دیکە کە دەڵێت، کەسانی تەنیا خاوەنی لێهاتوویی کۆمەڵایەتی نین.

	ترس و بێ‌متمانەیی بەردەوام یەک‌دیی بەهێز دەکەنەوە. هەر بێ‌متمانەییەک بە شوێن خۆی‌دا بێ‌متمانەییەکی دیکە دێنێت، چونکە جیا لە هۆکارەکانی دیکە، ئەم بێ‌متمانەییە دەبێتە ڕێگر بۆ ئەوەی تاک بکەوێتە ئەو هەل‌ومەرجانەوە کە لە ئەو دۆخانە‌دا دەیتوانی فێر ببێت متمانە بە دیتران بکات. کەسانی تەنیا، زۆر زیاتر لە کەسانی ناتەنیا کەش‌وهەوای کۆمەڵایەتیی هەڕەشە‌هێنەرتر دەبینن.(٣١) هەر ئەم ترسە دەبێتە ڕێگر بۆ ئەوەی بچنە ناو ئەو هەل‌ومەرجانەوە کە دەتوانێت  بێ‌متمانەیی کەم بکاتەوە، واتا ئەو هەل‌ومەرجانە کە دەکرێت تێیان‌دا پێوەندیی مرۆڤی ساز بکرێت. ترسی کۆمەڵایەتی و هەڵسوکەوتی، دەبێتە ڕێگر بۆ کرداری لەناکاو لەگەڵ کەسانی دیکە و بەم جۆرە بناغەکانی هەڵسوکەوت سست دەکاتەوە. ئایا کەم‌متمانەیی دەبێتە هۆی تەنیایی زیاتر، یان بە پێچەوانەوە؟ یان ئەوەی کە کەم‌متمانەیی و تەنیایی یەک‌دی بەهێز دەکەنەوە؟ لەوانەیە بە زەحمەت بکرێت وڵامی ئەم پرسیارە بدرێتەوە، بەڵام وادیارە بەڵگە بۆ ئەم گریمانەیە زیاترە کە کەم‌متمانەیی دەبێتە هۆی تەنیایی، نەک بە پێچەوانەوە.(٣٢) لە توێژینەوەیەک سەبارەت بە قوتابییانی ئەمریکی ڕوون بۆتەوە، کە ئەوانەی کە پێیان گوترابوو متمانە بە کەسانی نامۆ نەکەن زۆرتر هەستیان بە تەنیایی دەکرد و وەها هەستێک لە کچان‌دا زیاتر بوو لە کوڕان.(٣٣)

	متمانەی هەڵسەنگێندراو بە دیتران، بەردەوام ئاگاداریی لە مەترسییەکانی لەگەڵە، و بەردەوام کاکڵێکی پتەو لە بێ‌متمانەیی لە دڵی وەها متمانەیەک‌دا بوونی هەیە. وەها متمانەیەک بەرتەسک و گرێدراوە بە دۆخێکی تایبەتەوە: متمانەی هەڵسەنگێندراو تەنیا ئەو کاتە ڕێ‌تێچووە کە کەسەکان ئامادەی قەبووڵ‌کردنی ئاستێکی دیاری‌کراو لە مەترسی و زیان‌هەڵگریی ببن. بەڵام لە کاتی متمانەکردن‌دا ئێمە گریمانەمان لەسەر ئەوە دادەنێین کە دیتران لە هەلێکی زیان‌گەیاندن کە کەوتۆتە بەر دەستیان، کەڵکاوەژوو وەرناگرن. کاتێک متمانە بە دیتران دەکەین تەفسیرمان لە قسە و کردەوەی ئەوان بەردەوام ئەرێنی‌ترە لە کاتێک کە متمانەیان پێ‌ ناکەین.(٣٤) لە لایەکی دیکەوە، لە ڕوانگەی بێ‌متمانەییەوە تاک بەردەوام ئامادەیە کە لە قسە و کردەوەی دیتران خراپ‌ترین تەفسیر بکات و لە ئەنجام‌دا زەحمەتە بتوانێت بچێتە ناو ئەم پێوەندییانەوە کە دەتوانن فێری بکەن چۆن بتوانێت متمانە بە دیتران بکات. گەر متمانەمان بە دیتران نەبێت ناچار دەبین هەڵسوکەوتمان لەگەڵ دیتران‌دا بەرتەسک بکەینەوە، و هەر ئەمەش هەلێکی کەم‌ترمان بۆ دەڕەخسێنێت کە بتوانین ئەم پێش‌گریمانەیە کە دیتران متمانەهەڵگر نین وەلا بنێین. بێ‌متمانەیی دەبێتە ڕێگر بۆ ئەوەی لە خۆمان بێینە دەرەوە. کاتێک درگاکان لەسەر دیتران دادەخەین لە ڕاستی‌دا خۆمان لە دەروونی خۆمان‌دا زیندانی دەکەین، و ئەو شتەی بە ئەگەرێکی بەهێزەوە لە ئەو دەروونەدا چاوەڕێمانە، تەنیاییە.

	وەرزی پێنجەم: تەنیایی، دۆستایەتی و ئەوین 

	 

	هەندێک جار زۆر بە تەنیا دەبین

	هەندێک جار چارەیەک نادۆزینەوە

	من هەموو جیهان ژیاوم

	و هەموو شوێنێکم تێپەڕاندووە

	هی من بە تکایە

	ببە شەریکی ژیانم

	لەگەڵم بمێنەوە، ببە بە خێزانم

	دێیڤید بوویی

	"خێزانم بە"

	تەنیا ئەو کەسەی کە هێزی خۆشویستن و ئاشق بوونی هەیە دەتوانێت هەست بە تەنیایی بکات. لە لایەکی دیکەوە، لەوانەیە زۆر نابەجێ نەبێت بڵێین تەنیا ئەو کەسەی کە دەتوانێت هەست بە تەنیایی بکات دەتوانێت ئاشق ببێت و دۆستی کەسێک هەبێت.

	تەنیایی لە هەموو قوژبنێکی فەزای کۆمەڵایەتی‌دا جێگر بووە. تەنانەت ئەو کاتەی کە دیتران لە ئەزموونێکی خۆتان‌دا بەشدار دەکەن، تەنیا دەتوانن ئەو لایەنانە لە ئەو ئەزموونە بخەنە ڕوو کە بە تایبەتی هی خۆتانە و هەرگیز ناتوانن بە شێوەیەکی کامڵ ئەو ئەزموونە ڕاگوێزنەوە بۆ دیتران. کاتێک هەست بە دڵساردی دەکەین و دەڵێین وەجان هاتووین، بەردەوام ئەوە ئێمەین کە وەجان هاتووین بەڵام ئەوەی کە کاتێک وەجان هاتووین ڕێک چ هەستێکمان هەیە هەرگیز ناتوانین بە شێوەیەکی کامڵ ڕاگوێزینەوە. کاتێک گوێمان ژان دەکات دەتوانین بە دیتران بڵێین کە گوێمان ژان دەکات بەڵام ئەوان تەنیا ئەو کاتە دەتوانن تێبگەن کە گوێ‌هێشە چ مانایەکی هەیە کە خۆیان پێشتر گوێ‌هێشەیان ئەزموون کردبێت؛ دەنا ناتوانن لەم هەستەی ئێمەدا بەشدار ببن. وەها ئەزموون‌گەلێک پێمان نیشان دەدەن کە مەودایەکی تێپەڕهەڵنەگر لە نێوان ئێمە و دیتران‌دا هەیە. من نامەوێت لێرەدا بڵێم کە ئێمە بێ‌ئەملاوئەولا خۆمان زیاتر لە دیتران دەناسین، چونکە ئێمە لە خۆفریودانیش‌دا زۆر لێهاتووین. بۆ وێنە، ئێمە هیچ کاتێک بە ڕادەی ئەو کاتە کە دەمانەوێت لەگەڵ خۆمان ڕووڕاست بین بە شێوەیەکی لێهاتوو درۆ ناکەین. بەڵام ئێمە لانیکەم بە شێوەیەکی جیاواز لە ئەو شتەی دیتران دەناسین، خۆمان دەناسین. ئێمە دەتوانین لە دەستی دیتران هەڵێین، بۆ وێنە دەتوانین وێڵیان بکەین یان درگای مێشکمان بەڕوویان‌دا دابخەین، بەڵام هیچ ڕێگای هەڵاتنێکمان لە دەست خۆمانەوە نییە -مەگەر لەو کاتە کورتانەدا کە لە ئیش یان گەمەیەک هاتووینەتەوە و زۆر ماندووین. ئێمە پێوەندییەکمان لەگەڵ خۆمان هەیە کە ناتوانین لەگەڵ دیتران ئەو چەشنە لە پێوەندیمان هەبێت. هەروەها بەشێکی گرینگیش لە ئەو خۆئاگادارییەی کە لە ئاگاداریی لە خۆمانەوە سەرچاوەی گرتووە لەو سەردەمانەدان کە جیا لە دیتران تێمانپەڕاندووە.

	بەڵام ئەو شتەی ئەوین و دۆستایەتی نزیک وەها خەیاڵاویی دەکات ڕێک ئەم پێوەندییەیە لەگەڵ "ئەویتر"، ئەو "ئەویترە" کە جیا لە خودی ئێمەیە و نە تەنیا ڕوونووس یان سێبەرێک لە خۆمان، بەڵکوو کەسێکە کە خودی ئێمە پەرە پێ دەدات و ئەگەری سەیرکردنێک لە دەرەوە سەبارەت بە ئەم خودی خۆیە، بەرهەم دێنێت و بەم جۆرە بایەخ و ئیعتبارێک بە ئێمە دەدات کە هەرگیز ناتوانین لە خۆمانەوە دەستی بخەین. ئەم ڕاستییە کە کەسێکی‌ دیکە "ئەویتر"ـێکە، هەمان شتە کە مانا بە دۆستایەتی و ئەوین دەدات.

	عەشق و دۆستایەتی هەندێک جار مێژوویەکی ئاڵۆزی خۆیانیان هەیە کە من لێرەدا مەجالی ئەوەم نییە حەقی خۆی پێ بدەم.(١) لە بری ئەوە دەبێت بەمە ڕەزایەت بدەم کە هەندێک لە تێگەیشتنەکان لە چییەتی دۆستایەتی و ئەوین زەق بکەمەوە و تێبکۆشم هەندێک خاڵ سەبارەت بە دواهاتەکانی ئەوین و دۆستایەتی بۆ تەنیایی بەیان بکەم. سەرەڕای ئەمە، هەتا سەدەی نۆزدە، دۆستایەتی نزیک‌ترین پێوەندییەک بوو کە تاک دەیتوانی هەیبێت، بەڵام پاش ئەمە ژیانی هاوبەش وەها ڕۆڵێکی وە ئەستۆ گرت.  

	دۆستایەتی

	فیلسووفەکان سەبارەت بە دۆستایەتی کەم‌تر لە ئەوین نووسراوەیان هەیە و هەر کاتێکیش نووسیویانە، زۆر وشیارانەتر و لە ڕووی عەقڵەوە نووسیویانە. هەموو فیلسووفەکان لایەنێکی ئایدیالیان بە مەسەلەی دۆستایەتی بەخشیوە و تێکۆشاون تا ئەو شوێنەی ڕێی‌تێدەچێت ئەم مەسەلەیە ڕوون بەیان بکەن، چونکە ئامانجیان دەست‌خستنی زاتی ئەم مەسەلەیە هەبووە. لە لایەکی دیکەوە، ئەمە بەو مانایەیە کە ئەوین شتێکە کە مۆتڵەقەن لە ئەم جیهانەدا دەست ناکەوێت. بەپێچەوانەوە، ئەوان دۆستایەتییان بە شێوەیەکی بە تەواوەتی ئەم‌جیهانی ئاراستە کردووە. ئەو دوو فیلسووفەی کە زۆرتر لە هەمووان سەرقاڵی مەسەلەی دۆستایەتی بوون ئەرەستوو و کانت بوون. هەڵبەت ئەوان دۆستایەتییان بە شێوەگەلی جیاواز خستۆتە بەر باس (هەڵبەت ئەمە جێی سەرسووڕمان نییە، چونکە ئەوان لە کۆمەڵگاگەلێک‌دا دەژیان کە یەکجار لە باری پێوەندی کۆمەڵایەتییەوە جیاواز بوون).

	هەر وەکوو ئەرەستوو لە کتێبی یەکەمی سیاسەت‌دا دەنووسێت: "ئەوەی کە مرۆڤ گیاندارێکی سیاسی‌ترە لە هەر جۆرێکی مێش‌هەنگوین یان هەر جۆرە گیاندارێکی کۆمەڵ‌ژی، ئاشکرایە. چونکە هەر وەکوو دواتر ڕوونی دەکەینەوە، لە سروشت‌دا هیچ کارێک بێ‌هۆ نییە و لە ناو گیاندارەکان‌دا تەنیا مرۆڤ بێژەرە".(٢) مرۆڤ کە "گیاندارێکی سیاسییە"، واتا گیاندارێک کە لەگەڵ دیترانێک لە جنسی خۆی‌دا لە یەک کۆمەڵگادا دەژی، لە ڕوانگەی ئەرەستووەوە مرۆڤ بۆیه وەها ژیانێکی هەیە، چونکە دەتوانێت  قسە بکات. ئێمە پێویستیمان بە ژیان لە پێوەندییەکی زمانی لەگەڵ یەک‌دی‌دا هەیە. سەرەڕای ئەمە، مرۆڤ زۆرتر لە هەموو گیاندارەکان وەها پەروەردە دەکرێت کە لەگەڵ یەک‌دی بژین و هەر بەو هۆیەوە ئەوانەی وا لە ئاواتی ئۆتۆنۆمی‌دان و پێویستییەک بە دیتران هەست پێ ناکەن، هەر لە بنەڕەتەوە مرۆڤ نین، بەڵکوو یان " گیاندارن یان خودا".(٣) سەرەڕای ئەمە، لە ڕوانینی ئەرەستووەوە دۆست گەورەترین خێری دەرەوەییە.(٤)

	ئەرەستوو لە نێوان سێ جۆر لە دۆستایەتی‌دا جیاوازی دادەنێت. لە هەرکام لە ئەم دۆستایەتییانەدا "خۆشەویستییەکی دوولایەنە بوونی هەیە، کە هەردوو لایەنەکە لێی ئاگادارن و ئەوانەی کە یەک‌دییان خۆش دەوێت بۆ یەک‌دی ئاواتەخوازی چاکەن، ڕێک بە ئەو هۆکارە کە یەک‌دییان خۆش دەوێت."(٥) بەڵام دۆستایەتیی بەکەڵک لەسەر بنەمای قازانجی دوولایەنە پێناسە دەکرێت. ئەرەستوو وەبیرمان دێنێتەوە کە ئەم جۆرە لە دۆستایەتی زۆر هاسان بیچم دەگرێت و بەداخەوە لەوانەیە لەگەڵ دۆستایەتییە قووڵ‌ترەکان لێمان بشێوێت. سەرەڕای ئەمە، دۆستایەتی لەسەر بنەمای قازانجی بەرانبەر ناتوانێت بەردەوامیی هەبێت، چونکە ئەو قازانجە کە دۆستایەتی لەسەر بنەمای ئەو بیچمی گرتووە بە پێی گۆڕانی هەل‌ومەرجی ژیان، دەتوانێت بگۆڕدرێت. بە ئەم گۆڕانە ئەو دۆستایەتییەش دادەڕووخێت، چونکە ڕیشەی ئەم پێوەندییە لە تایبەتمەندییە تاکەکەسییەکان‌دا نییە، بەڵکوو لەسەر بنەمای شتێکی بە تەواوەتی دەرەوەیی دامەزراوە. پاش ئەمە نۆرەی دۆستایەتی لەسەر بنەمای چێژ دەگات، واتا ئەو جۆرە لە دۆستایەتی کە تاک لەگەڵ ئەویتر هەست بە ئاسوودەیی دەکات، بۆ وێنە دۆستان دەتوانن کاتێکی خۆشیان پێکەوە هەبێت. ئەرەستوو جەخت دەکات کە سازکردنی ئەم جۆرەش لە دۆستایەتی هاسانە بەڵام ئەم جۆرەش زوو تێک دەشکێت، چونکە چێژەکانیش دەگۆڕدرێن. جیا لە ئەمانە ئەو دوو جۆرە لە دۆستایەتی ناکامڵن. ئەو، بە پێچەوانەوە دۆستایەتییەک کە لەسەر بنەمای فەزیلەت ببێت بە دۆستایەتی کامڵ دەزانێت.

	دۆستایەتی کامڵ هی کەسانی چاکە، واتا ئەوانەی کە لە فەزیلەت‌دا یەکسانن: ئەوان بە شێوەیەکی دوولایەنە ئاواتی چاکە بۆ یەک‌دی دەخوازن چونکە بۆ خۆیان چاکن. ئەوانەی چاکەیان بۆ دۆستانیان دەوێت، ئەویش تەنیا لەبەر چاکەی خودی دۆستەکانیان، دۆستانی تەواون، چونکە ڕێک بە ئەو جۆرەی کە هەن خۆیان بۆ یەک‌دی ئاشکرا کردووە، نەک بە هیچ هۆکارێکی دیکە. کەوابوو دۆستایەتیی ئەوان تا ئەو شوێنە درێژەی دەبێت، کە چاکن و فەزیلەتیش دیاردەیەکی خۆڕاگرە.(٦)

	باش‌ترین جۆری دۆستایەتی، دۆستایەتی لەسەر بنەمای فەزیلەتە لە نێوان کەسانی یەکسان‌دا کە بۆ یەک‌دی ئاواتەخوازی چاکەن و فەزیلەتی یەک‌دی ستایش دەکەن. ئەم جۆرە دۆستایەتییە خۆڕاگرتریشە، چونکە ئەم دۆستایەتییە ڕیشەی لە کەسایەتیی تاکەکان‌دا هەیە و بەو پێیە بە گۆڕانی هەل‌ومەرج لە باری قازانج یان چێژەوە گۆڕانی بەسەردا نایە. بەڵام ئەرەستوو لەسەر ئەم بڕوایەیە کە ئەم جۆرە دۆستایەتییانە زۆر دەگمەنن، چونکە زۆربەی کەسەکان بێ‌بەشن لە ئەو فەزیلەتانەی کە پێداویستیی ئەم جۆرە لە دۆستایەتیەیە.(٧) وەها دۆستێک وەکوو "خودی خۆیەکی دیکەیە".(٨) گەر کەسێک وەها دۆستێکی هەبێت حەتمەن زۆربەی کاتەکان لەگەڵی دەبێت و ئەمەش بەو مانایەیە کە تاک ناتوانێت دۆستانی لەم جۆرەی زۆری هەبێت، چونکە ئەم جۆرە لە دۆستایەتی، کەم‌تاکورتێک پێویستیی بە ئەوە هەیە کە تاک ژیانی خۆیی بۆ تەرخان بکات.

	کانتیش بە نۆرەی خۆی، دۆستایەتی وەکوو بەرزترین جۆری خۆشەویستی دوولایەنە وەسف دەکات.(٩) ئەو زۆر بە کورتی دەپەرژێتەوە سەر دوو جۆری کەم‌نرخ‌تری دۆستایەتی: دۆستایەتی لەسەر بنەمای پێویستی و دۆستایەتی لەسەر بنەمای زەوق و سەلیقە. ئەم دوو جۆرە لە دۆستایەتی تا ئاستێکی بەرچاو، هاوشێوەن لەگەڵ دۆستایەتی لەسەر بنەمای قازانج و دۆستایەتی لەسەر بنەمای چێژ لە ئەرەستوودا، و ئێمە لێرە زۆرتر لە ئەمە باسی لێ ناکەین. کانت پاش ئەمە لە نێوان دوو جۆری بە بایەخی دۆستایەتی، جیاوازی دادەنێت، جۆرێک لە دۆستایەتی کە بە کردەوە دەست‌ ناکەوێت و جۆری دووهەم کە وەدەست‌خستنی یەکجار دژوارە. ئەو دۆستایەتییە کە دەست ناکەوێت، دەبێتە هۆی بەرانبەری تەواو لە نێوان دوو کەس‌دا، لە ڕێگەی خۆشەویستی و ڕێزدانانەوە.(١٠) هۆکارێک کە کانت دەیدات بە دەستەوە، سەبارەت بە ئەوەی کە بۆچی وەها دۆستایەتییەک دەست ناکەوێت، ئەمەیە کە هەرگیز کەسێک ناتوانێت دڵنیا ببێتەوە کە ئەم پێوەندییە بە شێوەیەکی ڕاستەقینە دوولایەنەیە، کەوابوو ئەم پیوەندییە، بەردەوام بە هێزەوە، لە بەر هەڕەشەی نەبوونی هاوسەنگی لە نێوان دۆستان‌دایە. دووهەمین جۆری دۆستایەتی متمانەی کامڵ و مۆتڵەقی نێوان دوو کەسی پێویستە کە لەسەر بنەمای لەقاودانی کامڵی ئەندێشە، نهێنی و هەستەکان لە بەرانبەر یەک‌دی‌دا، دامەزراوە.(١١) کانت دەنووسێت، تاک هەرگیز نایەوێت "لە ئەندێشەکانی خۆی‌دا تەنیا بمێنێتەوە". بەڵام لەقاودانی ئەوەی کە تاک سەبارەت بە بابەت‌گەلی سیاسی، دینی، یان باقی کەسەکان چۆن بیر دەکاتەوە و چ هەستێکی هەیە یەکجار پڕمەترسییە. بۆیە، تاک حەز دەکات ڕازدارێکی هەبێت کە لەگەڵ ئەو، بە بێ هیچ ترسێک لە خەیانەت، ئەو شتەی لە دڵی‌دایە بیدرکێنێت. بە پێی ئەمە، لە ئەم جۆرە لە دۆستایەتی‌دا متمانە ڕۆڵیکی بنەڕەتی هەیە.(١٢) سەرەڕای ئەمە، دڵ ئاوەڵایی، بنەمایەکی حەیاتییە بۆ دۆستایەتی.(١٣) دۆستان دەبێت سەبارەت بە ئەندێشە و هەستەکانی یەک‌دی، دڵ‌ئاوەڵا ببن و لەگەڵ یەک‌دی هاودڵ بمێننەوە، بەڵام هەر دۆستێک لەوانەیە ڕەخنە لە دۆستەکەی بگرێت لە کاتێک‌دا کە هەست بکات خەریکە بە لاڕێ‌دا دەڕوات. هەڵەگری‌کردن لە یەک‌دی یەکێک لە کارکردە گرینگەکانی دۆستایەتییە، بەڵام ئەو شتەی لە ئەم ناوەدا لە هەموو شتێک بنەڕەتی‌ترە توانایی دڵ‌ئاوەڵابوونە. بە پێی ئەمە، لەوانەیە هەمیشە بۆ ئێمە ئەم پرسیارە بێتە گۆڕێوە، کە بۆچی کانت بیر دەکاتەوە کە دەست‌خستنی ئەم جۆرە لە دۆستایەتی لە ئەویتریان ئەستەم‌ترە، چونکە دوولایەنەبوونی پێوەندی، لە ئەم جۆرە لە دۆستایەتیەدا هیچ گارانتییەکی نییە، بەڵام کانت هیچ وڵامێک بە ئەم پرسیارە ناداتەوە. بەڵام ڕوونە کە تاک تەنیا دەتوانێت تاقمێکی کەم دۆستی باشی هەبێت، چونکە هەبوونی دۆستانی زیاتر لە بایەخی دۆستایەتی تایبەت، کەم دەکاتەوە.(١٤) دۆستایەتی لەسەر بنەمای نزیکایەتیی کانتی، بەپێچەوانەوەی دۆستایەتی لەسەر بنەمای فەزیلەتی ئەرەستوویی، پێویستی بە ئەوە نییە کە حەتمەن دۆستان زۆربەی کاتەکانی خۆیان پێکەوە ببەنە سەر. تەنیا هەبوونی متمانەی دوولایەنە ئەگەری ئەمە دەڕەخسێنێت، کە دۆستایەتی کانتی سەرەڕای هەبوونی سەردەمی دریژخایەنی بەیەکەوە نەبوونیش، هەر درێژەی هەبێت. ئەم جۆرە لە دۆستایەتی لە زاتی خۆی‌دا بەرتەسکە، چونکە لە ئەم جۆرە لە دۆستایەتییە‌دا دۆستان کاتێکی زۆر پێکەوە نابن، وەکوو پێکەوە ڕۆیشتن بۆ تێنیس یان کۆنسێرت. لە ڕاستی‌دا، ئەم دۆستانە تەنانەت پێویستیان بە ئەوە نییە کە لە هۆگرییەکان و بەرژەوەندییەکانی یەک‌دییش‌دا بەشدار بن. هەروەها دۆستایەتیی کانتی، لەسەر بنەمای قازانجیش نییە، و کانت دەڵێت وا باش‌ترە هەر کەس باری خۆی هەڵ‌بگرێت نەک ئەوەی بیخاتە سەر شانی ئەویتر.(١٥) گەر دۆستان ئەم کارە لەگەڵ یەک‌دی بکەن، ئەم ئەگەرە دێتە ئاراوە کە ئەم دۆستایەتییە سست ببێت و دۆستایەتی لەسەر بنەمای نزیکایەتی داکشێتە ئاستی دۆستایەتی لەسەر بنەمای پێداویستی. بەڵام، سەرەڕای هەموو ئەمانە، دۆستان دەبێت ئامادە بن لە کاتی پێویست‌دا بە هەموو توانایانەوە بچن بە هانای یەک‌دییەوە.(١٦)

	دۆستایەتی لە ڕوانگەی کانتەوە، دەبێتە ڕێگەچارەیەک بۆ ئەو جۆرە لە تەنیایی، کە لە "هەڵسوکەوت‌خوازی ناکۆمەڵایەتی"ـی ئێمەوە سەرچاوەی گرتووە. کانت لە مرۆڤ‌ناسی لە ڕوانگەی پراگماتیکەوە دەنووسێت وا دێتە بەر چاو کە باش‌ترە لە بری ئەوەی کە مرۆڤ وەکوو گیاندارێکی کۆمەڵایەتی بناسین، ئەو وەک "بوونەوەرێکی تەنیا بناسین، کە لە جیرانەکانی هەڵدێت."(١٧) لە هەمان کات‌دا مرۆڤ بوونەوەرێکە کە پاشڕەوی "پێداویستی ئەندامیەتی، لە جۆرێک لە کۆمەڵگای مەدەنی"ـدایە.(١٨) کانت بە تێگەیشتن لە جۆرێک لە دووفاقێتی، لە دەروونی ئێمەدا، ئاماژە بە خاڵێکی گرینگ دەکات، جۆرێک دووفاقێتی کە هەم هانمان دەدات بەرەو دیتران و هەم بەرەو تەنیایی:

	لێرەدا مەبەستم لە دژایەتی هەمان هەڵسوکەوت‌خوازیی ناکۆمەڵایەتی مرۆڤەکانە، واتا مەیلی ئەوان بە کۆبوونەوە لە کۆمەڵگادا، جووت بوون و لە هەمان کات‌دا خۆڕاگرییەکی بەردەوام لە بەرانبەری ئەو شتەدا کە وەها کۆبوونەوەگەلێک دەخاتە بەر مەترسییەوە. وەها توانستێک، بە ئاشکرا ڕیشەی لە سروشتی مرۆڤ‌دایە. مرۆڤ مەیلێکی سروشتی هەیە بۆ ژیان لە کۆمەڵگادا، چونکە هەست دەکات لەم حاڵەتەدا زۆرتر مرۆڤە، یانێ هەست دەکات لەم حاڵەتەدا زۆرتر دەتوانێت توانستە سروشتییەکانی گەشە پێ بدات. بەڵام لە هەمان کات‌دا مرۆڤ مەیلێکی زۆری بە ژیانی تاکەکەسی، بە جیاکردنەوەی خۆی هەیە، چونکە لە دەروونی خۆی‌دا لەگەڵ تایبەتمەندیی ناکۆمەڵایەتیش ڕووبەڕوو دەبێتەوە، کە هانی دەدات بۆ ئەوەی هەموو شتەکان بە پێی ئەندێشەکانی خۆی بباتە پێشەوە. بە پێی ئەمە، مرۆڤ هەموو ئەو شتانەی کە لە دەوروبەری‌‌دایە، لە بەرانبەری خۆی‌دا دەیبینێت، ڕیک بە ئەو جۆرەی کە دەزانێت بۆ خۆی بە بەشی خۆی، حەز دەکات لە بەرانبەر دیتران‌دا خۆڕاگری بکات.(١٩)

	کانت جەخت دەکاتەوە، کە ئێمە پێویستیمان بە ئەوە هەیە کە لە ڕوانگەی دیترانەوە مانا و مەبەستێکمان هەبێت، نیشان بدەین، کە بایەخمان هەیە و لە سەرنج و ناسینەوەی دیتران بەهرەمەندین.(٢٠) هەر کەسێک لە ئەو "هەڵسوکەوت‌خوازییە ناکۆمەڵایەتییە"ـدا هەست دەکات ناچارە بە دیتران نیشان بدات، کە چ پلە و پایەیەکی هەیە و ناچارە نهێنی‌ترین ئەندێشە و هەستەکانی، بۆ ئەوان ئاشکرا بکاتەوە.(٢١) کەسەکان، لە حاڵەتە کۆمەڵایەتییەکەیان‌دا، هەست بە پێویستیی دەکەن کە دەروونی‌ترین کەسایەتییەکەیان بە کەسێکی‌ دیکە بناسێنن، بەڵام چونکە وەها کارێک جێی مەترسییە، تاکەکان هەوڵ دەدەن خۆیان تەنیا بۆ یەک کەسی دیکە، یان بە لانی زۆرەوە بە چەند کەسی گۆڵبژێرکراو لە دۆستایەتی‌دا بناسێنن.(٢٢) هەر وەکوو کانت لە یەکێک لە وانە‌وتارەکانی‌دا دەڵێت، کەسێک کە هیچ دۆستێکی نییە، بە تەواوەتی تەنیا و تاق‌کەوتوو دەمێنێتەوە.(٢٣)

	گەر بگەڕێینەوە سەر مۆنتێنی، دەبینین کە ئەویش هەرچەند بایەخی بە تەنیایی دەدا،(٢٤) بەڵام بایەخێکی زیاتر بە دۆستایەتی دەدات و دۆستایەتی بە لایەوە "بەرزترین خاڵی کەماڵی یەک کۆمەڵگا" بوو.(٢٥) لە ڕوانگەی ئەوەوە دۆستایەتیی سەرچەشن، هەمان دۆستایەتی بوو کە ئەو لەگەڵ ئێتین دۆلابۆئێسی هەیبوو، شتێک کە بە لایەوە بە تەواوەتی جیاوازە لە ئەو شتەی کە بە ناوی دۆستایەتی لەسەر زمانی جەماوەرەوە‌دایە:

	بەڵام باقی شتەکان، واتا ئەو شتەی کە بە شێوەی باو ئێمە ناوی دەنێین دۆست و دۆستایەتی، هیچ شتێک نییە جیا لە نەختێک ئاشنایی، جا چ بە ڕێکەوت ڕووی دابێت چ بە ئەنقەست، کە بە پێی ئەو هەڵسوکەوتێک بیچمی گرتووە. بەڵام لە ئەو جۆرە لە دۆستایەتییە‌دا کە من باسی لێ دەکەم، دۆستان لێک‌دەئاڵێن و یەکپارچە دەبن، بە شێوەیەک کە ئیتر ناتوانین بڵێین لە کام خاڵ‌دا پێکەوە جۆشیان خواردووە.(٢٦)

	ئەم وەسفە لە دۆستایەتی، زۆر هاوشیوەیە لەگەڵ ئەو شتەی کە ئاریستۆفانێس لە مێوانیی‌ ئەفلاتوون‌دا سەبارەت بە ئەوین دەیدات بە دەستەوە، واتە شوێنێک کە دوو کەس وەها خۆلقێندراون کە لە یەکیەتییەکی کامڵ‌دا لەگەڵ یەک تێکەڵ دەبن. مۆنتێنی لە وەسفی دۆستایەتی خۆی لەگەڵ دۆلابۆئێسی‌دا دەڵێت، کە چلۆن "ئەوان تەنانەت بەر لە ئەوەی یەک‌دی ببینن، بە شوێن‌ یەک‌دی‌دا گەڕاون" و چلۆن "بە دنیایەک شەوق و خۆشەویستییەوە" یەک‌دییان دەویست، و چلۆن "بە ئیشتیاقەوە هەموو ئەو شتەی لە دڵیان‌دا بوو بۆ یەک‌دییان دەگێڕاوە".(٢٧) سەرەڕای ئەمە لە دۆستایەتی کامڵ‌دا، کە تێیدا هەموو تایبەتمەندییە بەبایەخەکان لە ناو دۆستانی جۆراوجۆردا لە یەک کەس‌دا کۆ دەبێتەوە و هەر بەو هۆیە، لەوێ‌دا شوێنێک بۆ هیچ کەسێک جیا لەو دۆستە نامێنیێتەوە و دۆستایەتیی کامڵ بیچم دەگرێت.(٢٨) هەر بۆیە کاتێک دۆستی مۆنتێنی مرد، ڕوحی مۆنتێنی بە شێوەیەک تێکشا کە دەنووسێت: "من ئیتر شتێک زیاتر لە نیوەی خۆم نیم".(٢٩) لێرەدا وا دێتە بەر چاو، کە مۆنتێنی شکڵێکی مودێڕن لە دۆستایەتی وەسف دەکات، جۆرێک لە دۆستایەتی کە نزیکیی عاتیفی تێیدا ڕۆڵێکی بنەڕەتی هەیە -بۆچوونێک کە ئەرەستوو بە تەواوەتی لەگەڵی بێگانەیە. بەڵام دیسان دەتوانین ئەم پرسیارە بکەین، کە ئایا ئەو شتەی کە مۆنتێنی وەسفی دەکات، لە ڕاستی‌دا جۆرێک پێوەندیی ڕۆمانتیک نییە؟

	دۆستایەتی لەسەر بنەمای فەزیلەتی ئەرەستوویی و دۆستایەتی ئایدیالی مۆنتێنی، هەر دووکیان تاقەت‌پڕوکێنن و وا دێتە بەر چاو کە لە ئەم دۆستایەتییانەدا دەبێت هەموو شتێکی ژیان تەرخان بکەین بۆ ئەم دۆستایەتییانە، بە جۆرێک کە لەوێ‌دا شوێنێک بۆ ئیش یان بنەماڵە نامێنێتەوە. لە لایەکی دیکەوە دۆستایەتیی لەسەر بنەمای نزیکایەتی کانتی، ڕەنگە لە ڕادەبەدەر بەرتەسک بێت. ئایا دۆستایەتی شتێکی زیاتر لە هاوبەش‌کردنی بیرۆکەکان و هەستە شاراوەکان نییە؟ دۆستان بە شێوەی باو یەک یان دوو هۆگریی هاوبەشیان هەیە، شتانێک لە چەشنی هۆگریی وەرزشی، یان هۆگریی کولتووری. واتا بە شێوەی باو لە دۆستایەتی‌دا فاکتەرێکی سێهەمیش بەشدارە و ئەو فاکتەرە سێهەمە دۆستان لێک گرێ دەداتەوە. هەڵبەت، دەتوانین بپرسین ئایا ئەم فاکتەرە سێهەمە، دۆستایەتی خەسارهەڵگرتر ناکات، چونکە ئەگەری ئەوە هەیە کە یەکێک لە لایەنەکان هۆگریی خۆی بۆ ئەو وەرزشە تایبەتە یان ئەو لایەنە کولتوورییە لەکیس بدات. بەڵام تەنانەت گەر بەم جۆرەش ببێت، دیسانێش دەکرێت بڵێین کە ئەم فاکتەرە سێهەمە دەتوانێت ببێتە هۆی درێژەداربوونی دۆستایەتی، واتا کاتێک کە ئەم هۆگرییانە درێژەیان هەبێت، تەنانەت گەر زۆربەی هەل‌ومەرجەکانی دیکەی ژیان بگۆڕدرێن، ئەم هۆگرییانە دەتوانن ببنە هۆی درێژەدان بە دۆستایەتی.

	بەڵام کاتێک باس لە دۆستایەتی دەکرێت، دەبێت بێ‌ئەملاوئەولا خۆویستییش تا ڕادەیەکی زۆر وەلا بنرێت.(٣٠) بە پێی گوتەی ئەرەستوو، دۆستایەتی و عەشقی ڕاستەقینە داواکاری ئەوەیە، کە ئەو شتەی کە بۆ ئەویتر خۆشەویستە نەک بۆ خۆتان، بۆ ئەو ئەنجامی بدەن. بۆ ئەوەی پێوەندیی دۆستایەتیش پێوەندییەکی ڕەسەن بێت، دەبێت ئەم پیوەندییە دوولایەنە بێت، بە جۆرێک کە ئەویتریش ئەو شتەی ببێت کە بۆ ئێوە خۆشەویستە نەک بۆ خۆی. جیا لە ئەمە، دۆستایەتی هەندێک لایەنی عەینی هەیە کە هیچ هاوشیوەییەکی لەگەڵ شێوەی پێوەندی لە عەشق‌دا نییە. ئێمە کێشەیەکمان نییە بۆ وێناکردنی عەشقی یەک‌لایەنە، واتا عەشقێک کە لایەنی بەرانبەر قەبووڵی نەکردووە -زۆربەی ئێمە کەوتووینەتە دۆخێکەوە کە عاشقی کەسێک بووین کە ئەو بەو ڕادەیە عاشقی ئێمە نەبووە- بەڵام وێناکردنی جۆرێک لە دۆستایەتی کە تێیدا لایەنی بەرانبەر دۆستایەتیی ئێمە قەبووڵ نەکات کارێکی دژوارە. لەوانەیە کەسێک عاشقی کەسێکی دیکە بێت، بەڵام گەر ئەو کەسەی‌ دیکە وڵامی ئەم عەشقە نەداتەوە، وڵام‌نەدانەوەی ئەو، ئەم عەشقە ناکاتە خەیاڵ و ساویر. بەڵام دۆستایەتیی یەک‌لایەنە هەر لە بنەڕەتەوە دۆستایەتی نییە.

	هەر وەکوو زیمێل دەڵێت، بە تاک‌باوەڕیی مودێڕنەوە دۆستایەتییەکان شەبەنگی جۆراوجۆریان بە خۆیان گرتووە و لە کۆمەڵگای مودێڕن‌دا ئیتر تاک یەک یان دوو دۆستی نییە، کە وڵامدەرەوەی هەموو پێداویستییەکانیان بن، بەڵکوو تاکەکان دۆستانی جۆراوجۆریان هەیە بۆ پێداویستی و ئامانجە جۆراوجۆرەکانیان.(٣١) بەڵام دیسانیش ئێمە لە دۆستایەتییەکانی ئەمڕۆدا شتێک نادۆزینەوە کە زۆر جیاوازی بکات لە دۆستایەتییەکانی ڕابردوو. لە پیوەندیی ژن ومێردایەتی و هاوماڵیی مودێڕنیش‌دا لەگەڵ جۆرێک لە پێوەندی لەگەڵ هاوژینەکەمان‌دا ڕووبەڕوو دەبینەوە، کە دەبێتە جێگرەوەی باقی جۆرەکانی پێوەندیی کۆمەڵایەتی -واتا ئەم بیرۆکەیە کە هاوژینی ئێمە دەتوانێت و دەبێت ببێتە جێگرەوەی هەموو پێداویستییە کۆمەڵایەتییەکانی تاک. ئەوین تەنانەت زۆرتر لە دۆستایەتی ئەم تایبەتمەندییەی هەیە کە تاکەکان شووناسیان تێکەڵ بەیەک‌دی بکەن. کەسانێکی یەکجار کەم، لە ئەوەی کە دۆستەکانیان دۆستانێکی دیکەیان هەبێت هەست بە ناڕەحەتی دەکەن، بەڵام کەسانێکی زۆر کەم هەن کە حازر بن قەبووڵی بکەن ماشقەکەیان عاشقی کەسێکی دیکە ببێت. دۆستان داوای بەشێک لە وجوودی ئێوە دەکەن؛ بەڵام ئەوین داوای هەموو وجوودی ئێوە دەکات.

	عەشق

	پێش‌گریمانەی ئەوین، ئەوەیە کە دوو کەسی سەربەخۆ و جیا، بوونیان هەیە کە دەیانەوێت بەسەر ئەم جیاییە‌دا سەربکەون. لە مێوانیی ئەفلاتوون‌دا، ئاریستۆفانێس لە نۆتقێک‌دا ڕوونی دەکاتەوە کە لە بنەڕەتەوە جنسی مرۆڤ پێکهاتبوو لە بوونەوەرێکی دوو ڕەگەزی کە ڕوخسارێکی پیاوانە و ڕوخسارێکی ژنانە و چوار دەست و لاقی هەبووە.(٣٢) بەڵام ئەم بوونەوەرە وەها بەهێز بوو کە بووبوو بە هەڕەشەیەک بۆ خودایان و لە ئەنجام‌دا زێئووس ئەم بوونەوەرەی لە ناوەڕاستەوە کرد بە دوو لەتەوە.

	پاش ئەوەی مرۆڤ کرا بە دوو لەتەوە، هەر کوتێک لە ئاواتی گەیشتن بە نیوەکەی دیکەی‌دا بوو. هەر بەو هۆیەوە ئەم دوو نیوەیە دەستیان لە دەوری یەک‌دی ئاڵقە دەکرد و یەک‌دییان لە باوەش دەکرد و لە ئاواتی بەیەک گەیشتن‌ و بوون بە یەکیان، لە دەروون‌دا بە شێوەیەک هەبوو کە هەر لە ئەو حاڵەتەدا دەمانەوە و لە برسییەتی‌دا دەمردن و کاتێک نیوەیەک دەمرد نیوەکەی دیکە بە شوێن ئەم نیوەیەدا دەگەڕا و لە باوەشی دەکرد و ئەم دووانە هێندە لە ئەم حاڵەتەدا دەمانەوە تا گیانیان دەدا... .(٣٣)

	ئاریستۆفانێس دەڵێت ئەم حاڵەتە ئایدیالە سەرەتاییە کە لەوێ‌دا دوو لەت بە شێوەیەکی جیایی‌هەڵنەگر یەکێک بوون، حاڵەتێکە کە ئێمە هەموومان بە شوێنیەوەین و تەنیا ئەو کاتەی کە بتوانین بە وەها یەکیەتییەک بگەین، دەتوانین بە مانای ڕاستەقینە بەختەوەر بین. بەڵام ئاریستۆفانێس لە هەمان‌ کات‌دا دەزانێت کە ئەم ئایدیالە دەست ناکەوێت و کەوابوو دەڵێت ئێمە لە بری ئەوە، دەبێت بە شوێن "نزیک‌ترین شت بەم ئایدیالەوە" بین و هەوڵ بدەین "بە جووتێکی دڵخواز بگەین کە سروشتەکەی لەگەڵ زەوقی ئێمەدا یەک بگرێتەوە".(٣٤) گوتاری ئاریستۆفانێس لەسەر ئەم ئەندێشەیە بۆنیات نراوە کە سروشتی بەشەری، لە حاڵەتی هەنووکەیی‌دا ناکامڵە. ئێمە دەبێت خۆمان گرێ بدەینەوە بە کەسێکی دیکەوە، چونکە بۆ خۆمان لە خۆمان‌دا ناکامڵین. سەرەڕای پێکەنینی‌بوونی وێنەی بوونەوەرێک بە دوو ڕوخسار و چوار دەست و چوار لاقەوە، ئێمە بە شکڵێکی شهوودی بۆچوونی ئاریستۆفانێس فام دەکەین: کاتێک کەسێک عاشقی کەسێکی دیکە دەبێت و لە بەرانبەردا لە لایەن ئەو کەسەشەوە حەزی لێ دەکرێت، هەست بە تەکمێڵ‌بوون دەکات، وەکوو ئەوەی کە ئەو و خۆشەویستەکەی یەکەیەکی کامڵیان ساز کردبێت. لە ناو تاقمێک‌دا ئەم باوەڕە بوونی هەیە کە ئەوین دەتوانێت زاڵ ببێت بەسەر ئەو تەنیاییەدا کە هەر کەسێک هەستی پێ دەکات. وەها عەشقێک لە سەرووی هەر جۆرە هەستێکی دیکەوەیە و هەستێکی پابەندیمان پێ دەبەخشێت، کە لە سەرووی هەموو ئەو شتانەیە کە پێشتر ناسیومانن. وەها عەشقێک وەکوو حاڵەتی نەشەبوونە، بەڵام جۆرێک لە نەشەبوون کە هەستێک لە مانای ڕاستەقینەی لەگەڵ‌دایە، مانایەک کە هەموو شکڵەکانی دیکەی نەشەبوون، تەنیا جێگرەوەیەکی کەمڕەنگی ئەم مانایەن.

	یەکێک لە تایبەتمەندییە گرینگەکانی وتەی ئاریستۆفانێس ئەوەیە کە بۆ هەر کەسێک هەمیشە تاکێک بوونی هەیە، کە وەکوو جووتی درووست و بەکەڵکی ئەو دێتە ئەژمار، و گەر ئێمە بتوانین تەنیا ئەو کەسە بدۆزینەوە هەموو کێشەکانی ئێمە وەکوو تنۆکێک شەونم لە بەرانبەری هەتاودا لەناو دەچێت: گەر وەها کەسێک بدۆزینەوە، لە ڕاستی‌دا کەسێکمان دۆزیوەتەوە کە تەکمێڵ‌مان دەکات و ئەو مانایە بە ژیانمان دەبەخشێت کە پێشتر نەیبووە. گرفتی ئەم وێنەیە کە ئاریستۆفانێس پێشکەشی دەکات، ئەوەیە کە بارێکی گرانی ڕێ‌تێنەچوو دەنێتە سەر شانی ماشقە و پێوەندیی عاشقانە بەگشتی. ئەوەی کە چاوەڕوانیی ئەوەمان ببێت کە کەسێکی دیکە بە ئێمە تەواوییەت ببەخشێت و بە یەکپارچەییەکی بە بێ لێک‌دابڕاویمان بگەیێنێت، لە ڕاستی‌دا ئەو کەسە دەخاتە دۆخی ناچارییەوە. لەم ڕوانگەیەوە، ئەو کەسە چارەیەکی نامێنێت جیا لە ئەوەی کە "نەتوانێت ویستی ئێمە بە جێ بێنێت". ئەویتر بەردەوام لە جیایی‌دا دەمێنێتەوە، بەردەوام"ئەویتر" دەمێنێتەوە، تەنانەت گەر نەشەی ئەوین بە شێوەیەک ئێمە هەڵفریوێنێت کە نەتوانین ئەم ڕاستییە ببینین. ئەمە بڕیار نییە ئەرکی کەسێکی دیکە بێت کە ئەو مانایەی کە دەمانەوێت، بە ژیانی ئێمە بیبەخشێت. گرفتێکی بنەڕەتی‌تر لەم ئەندێشەیەدا ئەوەیە کە لە ڕاستی‌دا ئەوین دەکاتە دیاردەیەکی نایاب، چونکە ئێمە هەرگیز ناتوانین کەسێک بدۆزینەوە کە بە تەواوەتی لەگەڵی هەست بە هاوئاهەنگی بکەین.

	لەوانەیە ئێمە تا ڕۆژی مەرگمان بە خۆمان بڵێین کە بەڵێ "من هێزی عاشق‌بوونم هەبوو، بەڵام هەرگیز ئەو کەسە باش و ڕیک‌وپێکەم نەدۆزیەوە"، بەڵام کاتێک کە ئێمە بە شوێن کەسێکەوەین کە تا ئەو ڕادەیە لەگەڵ وێنایەک کە لە مێشکی ئێمە‌دایە و هەروەها لەگەڵ پێڕستێکی بێ‌کۆتایی لە ئەو تایبەتمەندییانەی کە وێنەی زەینی ئێمە وێنا دەکەن تەبا بێت و چکۆلەترین لادان لەم تایبەتمەندییانە بەلامانەوە ڕەوا نییە، بێ‌ئەملاوئەولا دەبێتە هۆی ئەوەی کە هەرگیز لە ژیانمان‌دا تووشی کەسێک نەیەین کە لەگەڵ ئەم تایبەتمەندییانەدا تەبا و ڕەبا بێت. بەڵام گەر ئێمە تەمەنمان بەرینە سەرێ و نەتوانین کەسێک بدۆزینەوە کە عاشقی بین -نەک بەو هۆیەی کە تەنیا و تاق‌کەوتوو دەژین بەڵکوو بەو هۆیەی کە هیچ یەک لەو کەسانەی لەگەڵیان ئاشنا دەبین لەگەڵ پێوانەکانی ئێمەدا تەبا نین- باش‌تر و ڕێک‌تر ئەوەیە کە بڵێین ئێمە بە کردەوە توانای عاشق‌بوونمان نییە، چونکە فام و تێگەیشتنی ئێمە لە ئەوین ئەگەری هەر جۆرە عەشقێکی کرداری لە ژیانمان‌دا وەلا دەنێت.

	گوتاری ئاریستۆفانێس، هەر چەند زۆر بەر لە سەرهەڵدانی ڕۆمانتیسم بەیان کراوە، بەڵام عەشقی ڕۆمانتیک وێنا دەکات. ئەمە ڕێک ئەو شکڵە لە عەشقە کە جارێکی دیکە لە نووسراوەکانی نێوان ئابلار و ئیلوئیز-بە تایبەتی لە نامەکانی ئیلوئیز‌دا- پاش ئەوەی خزمەکانی ئیلوئیز، ئابلاریان خەساند و ئیلوئیز بوو بە ڕاهیب و باقی ژیانی لە خانەقایەکی دوورکەوتە تێدەپەڕاند، دەبیندرێت. کاتێک نامەکانی ئیلوئیز دەخوێنینەوە، دەبینین کە چۆن ئەم عەشقە ئاوری لە هەموو وجوودی ئەو بەرداوە و داگیری کردووە، وەها داگیرکارییەک هێندە بەربڵاوە کە تەنانەت خودی خوداش ئیتر هیچ شوێنێکی لە وجوودی ئیلوئیزدا نەماوەتەوە، چونکە هەموو ئاگاداریی ئەو لە لایەن ئابلارەوە داگیر کراوە.(٣٥) لە عەشقی ڕۆمانتیک‌دا، خۆشەویست ڕەهەندی خودایی بە خۆی دەگرێت. لەوانەیە جێی خۆی ببێت کە لە خۆمان بپرسین گەر خزمەکانی ئیلوئیز ئەم پێوەندییەیان نەپچڕاندبایە تا کوێ درێژەی دەبوو-گەر ئەم دووانە بیانتوانیبا پێکەوە بژین. جێی گومانە کە لە ماوەی ژیانی وشک و پڕ لە توندوتیژیی ڕۆژانەدا ئابلار بیتوانیبا ئەم جیلوە خوداییەی لە چاوی ئیلوئیزدا ڕابگرێت.

	ڤێرتێر گۆتە وێنەیەک لە ئەوین پەرە پێ دەدات کە تەنانەت زۆرتر لە ئەوەش لە سڕکەرە ئیحساسییەکان هێز وەردەگرێت. لە پێشەکیی بەرهەم‌دا، ڤێرتێر باس لە ئەو چیژانە دەکات کە لە ئازادی و تەنیایی خۆی دەیبات.(٣٦) جیهانی ڤێرتێر لە دەروونی ئەو‌دایە.(٣٧) پاش ئەمەیە کە شارلۆتە دەبینێت و شێتانە عاشقی دەبێت. ئەو بێ‌بڕانەوە لە ئاواتی دیدار لەگەڵ شارلۆتە‌دایە و بە چکۆلەترین نزیکی یان قسەی ئەو سەرمەست دەبێت. هەڵبەت ڤێرتێر هەندێک دوودڵی بەژانی هەیە کە ئایا شارلۆتەش ئەوی خۆش دەوێت یان نا. تامۆڵ‌کردنی وەها دوودڵییەک بەو هۆیە زۆر دژوارتر دەێتەوە، کە لە ڕوانگەی ڤێرتێرەوە، ئەوین تەنیا سەرچاوەی ڕاستەقینەی مانایە لە ژیان‌دا. جێگەی سەرسووڕمان نییە کە عەشقی ڤێرتێر بۆ شارلۆتە هەر لە سەرەتاوە مەحکووم بە شکستە. گرینگ نییە کە ڤێرتێر چەندە سەرشێتانە عاشقە، ئەو ناتوانێت خۆی تێپەڕێنێت. ئەو، هەم لە هونەر و هەم لە خۆشەویستیی خۆی‌دا بە شێوەیەکی ئاشکرا لاواز و کەم‌هێزە و کاتێک کە دەڵێت "دڵی من هی من و تەنیا هی منە" لە ڕاستی‌دا سەرنجی داوەتە ئەم مەسەلەیە.(٣٨) پێوەندی و هەڵسوکەوتی لەگەڵ دیتران باش نییە و بەردەوام لە کردەوەی دیتران‌دا هەڵەی بەرچاو دەدۆزێتەوە. هەڵبەت جیا لە لۆتە کە ئەو تا تەشقی ئاسمان دەباتە سەرێ.(٣٩) دواجار، ڤێرتێر ناتوانێت ئەمە فام بکات کە لۆتە لەگەڵ کەسێکی دیکە زەماوەندی کردووە، ناتوانێت ئەمە فام بکات کە لۆتە جیا لە ئەو عاشقی کەسێکی دیکەیە.(٤٠) ڤێرتێر تەنانەت لە عەشقی خۆی بۆ لۆتەدا توانای ئەوەی نییە کە خۆی لە دەست خۆخۆشەویستیی خۆی ڕزگار بکات -تەنیا شتێک کە بە لایەوە گرینگە زەینییەتی خۆیەتی. هەر وەکوو دەزانین کاتێک ئەم ڕاستییە کە لۆتە ئەوی ناوێت، زەینییەتی تێک دەدات، لە کۆتایی‌دا خۆکوژی دەکات. لە چیرۆکی عەشقی بێ‌بنی ڤێرتێر بۆ لۆتە -کە لە ڕاستی‌دا جۆرێک لە ئەوین بە خۆیەتی دێتە ئەژمار- ئەو شتەی زۆر گرینگە ئەمەیە کە ئەم عەشقە هەرگیز ئاکامێکی نییە. تەنانەت گەر ڤێرتێر خۆی گیانی خۆی نەستاندبایا، دیسانیش ئەم عەشقە بە هیچ ئاکامێک نەدەگەیشت، هەرگیز نەیدەتوانی سەر لە پێکەوە‌ژیانێکی درێژخایەن دەربێنێت، چونکە لۆتە دڵبەستەی کەسێکی دیکە بوو. وەها پێوەندییەک هەرگیز ناتوانێت ڕەنگی ڕاستی بە خۆی بگرێت و کەوابوو ئەو هۆگرییە گەرمەی ڤێرتێر، هەرگیز مەجالی ئەوەی نابێت کە نوقمی وەڕەزیی ژیانی ڕۆژانە بێت.

	کاتێک سەرنج دەدەینە چیرۆکە عاشقانە بەناوبانگەکان، بە سەرسووڕمانەوە دەبینین کە ژمارەیەکی زۆر کەم لە ئەو چیرۆکگەلە دەربارەی عەشقێک بە درێژایی تەمەنن؛ بەپێچەوانەوە زۆربەی ئەوان وەسفی سەرمەستی یەکەمین ئەوین دەکەن. ژیانی ڕۆمێئۆ و ژوولییێت چی بەسەر دەهات گەر زیندوو مابان و زەماوەندیان کردبا و بە بەساڵاچوویی گەیشتبان؟ ئایا ئەگەری ئەوە هەبوو کە ئەو شۆر و مەیلە هەر ماباوە؟ ئەوان پاش تەنیا یەک شەو بە یەکەوەبوون دەمرن، کەوابوو وەها پرسیارێک هیچ شوێنیکی لەو شانۆنامەیەدا نییە. ئەم خاڵە سەبارەت بە فیلمی تایتانیکیش وەڕاست دەگەڕێت، گەر پاپۆڕەکە لە کێوی سەهۆڵین نەکەوتبا بەڵکوو ساخ و سەلیم لە ساوس‌هەنتۆمەوە گەیشتباتە نیۆیۆرک، چیرۆکی ڕۆزی ئاریستۆکرات و چەکی ‌بێ‌پارە بە کوێ دەگەیشت؟ گەر نەک تەنیا ڕۆز، بەڵکوو جەکیش خەلسابا، چ دەبوو؟ سەرەڕای ئەمە، چونکە پێوەندیی ئەوان کورت بوو هیچ کەڵکەڵەیەکی ڕۆژانەی تێیدا هەست پێ نەدەکرا، کەڵکەڵەگەلێک لە چەشنی ئەم ڕاستییە کە لەوانەیە یەکێک لە لایەنەکان هەندێک عادەتی ساکاری هەبێت کە لایەنی بەرانبەر تووڕە بکات، بۆ وێنە گۆرەوییەک کە بۆنی دێت، یان هۆگریی بە خواردنی ماسی کە ئەویتریان بێز دەکات لە بۆنەکەی. عاشق بوون بەشێکی گرینگە لە ئەوین، ‌بەڵام تەنیا بەشێکە لە عەشق. عاشق‌بوون نە تەنیا تاک کوێر دەکات، بەڵکوو هەر وەکوو هایدگێر دەڵێت تاک بەتوانا دەکات بۆ دیتنی شتانێک کە گەر عاشق نەبیت ناتوانیت بیانبینیت.(٤١) بەڵام هاوکات لەگەڵ ئەمە دەتوانین بڵێین کە عاشق‌بوون دیاردەیەکی تاک‌ ناوەندی و تاک ڕەهەندییە، چونکە لەم قوناغەدا تاک تەنیا هەندێک لایەنی دڵبەرەکەی دەناسێت و سەرنجیان دەداتێ. بەڵام خودی ئەوین دیاردەیەکە کە لە ماوەی کاتێکی درێژخایەن‌دا ڕەهەندەکانی خۆی ئاشکرا دەکات و لە ماوەی ئەم کاتەدایە کە تێگەیشتنی ئێمە لە ئەویتر بەگشتی جیاواز و زۆر ئاڵۆزتر دەبێت. بەناوبانگ‌ترین چیرۆکە عاشقانەکان، باس لە بڕگەیەکی یەکجار کورت لە ئەوین دەکەن کە، تەرخان کراوەتەوە بە سەرەتا، تایبەت بە ئەو خاڵەی کە تازە ئەوین خەریکە سەر هەڵ دەدات. بەڵام عاشق‌بوون ڕوانگەیەکە کە ڕۆمانتیکەکان بۆ سەیرکردنی جەوهەری ئەوین هەڵیان‌بژاردووە. لەوانەیە ئەم چیرۆکانە وێنەیەکی باش لە چۆنیەتیی سەرەتای ئەوین بدەن بەدەستەوە، بەڵام وێنەیەکی باش لە بەربڵاوبوونەوە و ڕوون‌بوونەوەی ڕەهەندە جۆراوجۆرەکانی نادەن بەدەستەوە.

	ڕەش‌بینی و شک‌خوازی

	خاڵی بەرانبەری ئایدیال‌سازیی لە ڕادەبەدەری ئەوین ڕەش‌بینییە کە بۆ وێنە لە دان درێیپر‌دا دەیبینین کاتێک کە لە ئێپیزۆدی یەکەم‌دا پیاوی شێت بە عاشقێک دەڵێت: "ئەو عەشقەی تۆ باسی لێ دەکەیت کەسانێکی وەکوو من دایان هێناوە کە گۆرەوی نایلۆن دەفرۆشن. مرۆڤ تەنیا لە دایک دەبێت و تەنیاش دەمرێت. لەم دنیایەدا تەنیا کۆڵێک پرەنسیپت لەسەر بار دەکەن بە جۆرێک کە ئەوین و ئەم جۆرە شتانەت لە یاد بچێتەوە". ئەم جۆرە لە ڕەش‌بینی لە گۆرانی پاپی "پەت شاپ بۆیز" بە ناوی "عەشقیش یەکێک لە بەرهەمەکانی بۆرژوازییە" بە جوانی بەیان کراوە:

	کاتێک سەری خۆت هەڵگرت و ڕۆیشتی چەندە کارێکی باشت دەرحەق بە من کرد

	چاومت کردەوە بۆ ئەوەی ڕاستی ببینم

	کە ئەوین بەرهەمی دەستی بۆرژوازییە

	وە هەڵەیەکی زەق بوو

	هیچ کات من بە چەپکێک گوڵی ڕۆزەوە لە بەر دەرکەی ماڵەکەت نابینی

	کە بڕیاری وەفاداری بدەم

	عەشق هیچ مانایەکی بۆ من نییە.

	بەڵام ڕەش‌بینی لەم گۆرانییەدا ڕەش‌بینییەکی ڕاستەقینە نییە. ئەو تەنیا بەو هۆیە ئەو قسانە لەگەڵ خۆی دەکات، کە بەسەر ئەم خەمەدا زاڵ ببێت کە پاش ئەوەی خۆشەویستەکەی جێی هێشتووە، ڕووی تێ کردووە. گەر ئەوین تەنیا ساویرێک یان بەرهەمێکی بۆرژوازی بایە، ئەم هەستی لەکیس‌چوونە نەیدەتوانی هێندە خاپوورکەر بێت. بەڵام هەر وەکوو لە گۆرانییەکەش‌دا دەگوترێت، عاشق تەنیا تا ئەو کاتەی "تۆ بگەڕێیەوە بۆ لام" ئەم ڕوانگەیەی سەبارەت بە ئەوین دەپارێزێت. ڕەش‌بینەکان لایان وایە ئەوینێک کە ئەوین بێت ڕێ‌تێنەچووە، وەها عەشقێک تەنیا ساویرێکە کە لە خزمەتی ئامانجێکی دیاری‌کراو‌دایە. بەڵام ئەوانەی شک لە ئەوین دەکەن، وەکوو ڕووداوێکی ڕێ‌تێنەچوو سەیری عەشق ناکەن، بەڵکوو عەشقی خاوەن شکەکان بەردەوام تێکەڵ بە دوودڵییە. عاشقی خاوەن شک کەسێکە کە ناتوانێت خۆی دڵنیا بکاتەوە،  کە کەسێک بە شێوەی ڕاستەقینە خۆشی ببێت.(٤٢) یان بیر دەکاتەوە گەر کەسێک بەڕاستی عاشقی کەسێکی دیکەیە و بەو هۆیەیە کە هیچ ڕێگایەکی نییە، کە بتوانێت بە لایەنی بەرانبەر بگات. دێرایدن یەکێک لە شێعرەکانی لۆکێرتیوسی بەم جۆرە وەرگێڕاوەتەوە:

	دەناڵێنن، لە خۆیان دەئاڵێن، زمانە تەڕەکانیان لە لێویان دەخشێنن

	و زەخت لە خۆیان دەدەن بۆ ئەوەی ڕێگەیەک بۆ دڵی ئەویتر بکەنەوە:

	بێ‌سووچ لێدەخوڕن بەشکم بە کەنار بگەن؛

	چونکە جەستە نە دزە دەکاتە ناو جەستەوە و نە نوقم دەبێتەوە؛

	...

	هەرچی زیاتر تێدەکۆشن بێهوودەتر تێدەکوشن، بۆ ئەوەی ئەو برینە شاراوە سەرانسەر ژانەی ئەوین بەشکەم تیمار ببێت.

	دەبلیو. بی. یێتس دەیگوت ئەم دێڕانە باش‌ترین وەسفی ژیانی جنسین و هەروەها دەیگوت: "تراژێدیی هاوجێی تازەیی هەمیشەیی ڕوحە".(٤٣)

	هیچ‌کام لە ئێمە لە ئەزموونێکی هاوشێوەی ئەم جۆرە لە شک‌خوازییەدا پارێزراو نین، چ لە پلەی کەسێک‌دا کە شک دەکات، چ لە پلەی کەسێک کە شکی تێ دەکرێت. شک‌خوازەکان نایانەوێت ئەم ڕەش‌بینییە بورووژێنن کە هەر کەسێک بێ‌ئەملاوئەولا بە شێوەیەک خەیانەتی پێ دەکرێت، یان لایەنی بەرانبەر کەسێکی ڕاستگۆ نییە، بەڵکوو دەیانەوێت بڵێن ناتوانین دڵنیا بین کە عەشقی ڕاستەقینە تەنانەت ڕێ‌تیچووشە، تەنانەت سەرەڕای ئەم ڕاستییە کە لەوانەیە لایەنی بەرانبەر لە نییەتەکانی خۆی‌دا ڕاستگۆ ببێت. بۆ وێنە سەرنج بدەنە "گابرییێل" قارەمانی کورتە چیرۆکی "مردووان" نووسراوەی جێیمز جۆیس، کاتێک هاوسەری گرێتا کە خەریکە وشەکانی گۆرانییەک لە مێشکی‌دا دووپات دەکاتەوە، وەگریان دەکەوێت. گابرییێل لە گرێتا دەپرسێت، بۆچی دەگریت!؟ گرێتا دەڵێت سەردەمانێکی پێش، بەر لە ئاشنایی ئەم دووانە، عاشقی کوڕێک هەبووە کە زۆر جار ئەم گۆرانییەی دەگوت. کوڕە کاتێک کە زۆرتر لە هەڤدە ساڵی تەمەن نەبووە مردووە و لە عەشقی گرێتادا مردووە. گابرییێل لەم مەسەلەیە لەناکاو دادەچڵەکێتەوە: "کاتێک زەینی من پڕ بوو لە بیرەوەریی ژیانی هاوبەشمان، پڕ بوو لە خۆشەویستی و عەشق، ئەو خەریک بوو لە مێشکی خۆی‌دا منی لەگەڵ کەسێکی دیکە بەراوەرد دەکرد".(٤٤) هەر ئەم زەبرە بەسە بۆ ئەوەی ئەو لەم بڕوایەوە کە لە چاوی گرێتادا تاقانە و بێ‌وێنەیە بێتە سەر ئەم هەڵوێستە کە تەنانەت لە بەر چاوی خۆشی وەکوو کەسێکی گەمژە بێتە بەر چاو کە وەها بڕوایەکی هەبووە. گابرییێل لە گرێتا دەپرسێت کە ئایا هەرگیز خۆشی ویستووە، ئایا تەنیا لە ڕووی ئەرکەوە نییە کە لەگەڵی ماوەتەوە؛ لە دڵی گابرییێل‌دا ئەم شکە دەپشکوێت کە لەوانەیە گرێتا بەردەوام لە ئاواتی گەیشتن بەو کوڕەدا هەبووە کە مردووە و عەشقی ڕاستەقینەی ئەو هەر ئەم کوڕە هەبووە. ئەم چاوەڕوانییە کە کەسێک دەبێت بۆ ئەویتر ببێتە هەموو شتێک و هەموو کەسێک، ئەوەی کە دوو کەس دەتوانن بە یەکپارچەییەکی دانەبڕاو بگەن، ئەوین دەکاتە دیاردەیەکی ڕێ‌تێنەچوو. چونکە هەر نەبێت، هەرکام لە ئەو دوو کەسە بەر لە ئاشنایی لەگەڵ ئەویتر ژیانێکی تایبەت بە خۆی هەبووە و ژیان لەگەڵ کەسێکی‌ دیکە ناتوانێت وەها تاک لە ئەویتردا بتوێنێتەوە، کە هیچ ئاسەوارێک لە ژیانی ڕابردوو لە ئەودا نەهێڵێتەوە و هەروەها دوو لایەنەکە بیرۆکە و ئیحساساتێکیان هەیە کە هەرگیز ناتوانن بە تەواوەتی یەک‌دیی تێیدا بەشدار بکەن. ئەم ڕاستییانە دەبێت قەبووڵ بکرێن و هیچ ڕیگایەکیش جیا لە قەبووڵ‌کردنی ئەوانە بوونی نییە.

	شارڵ بوودلێر و ئادلار میگنێر و کەسانی‌ دیکە نموونەی زیاتریان پێشکەش کردووە بۆ شکست هێنانی ئەم ئەندێشەیە کە دەکرێت لەگەڵ ئەویتر ببیت بە یەک کەس. بوودلێر لە پەخشانە شێعرێک‌دا بە ناوی "ئەو چاوانەی ئەو نەدارە" دەپەرژێتە سەر ئەم مەسەلەیە. گێڕەوەی شێعر و ژنێک لەگەڵ یەک لە کافەیەک دانیشتوون و "یەک‌دی دڵنیا دەکەنەوە کە بیرۆکەکانیان وەکوو یەک دەچێت و لە ئەنجام‌دا ڕوحیشیان لەگەڵ ئەویتر دەبێتە یەک". لە دەرەوە لەو بەری شەقام پیاوێکی نەداری چل ساڵان لەگەڵ دوو منداڵەکەی دانیشتووە. چاوی گێڕەوە دەچێتە سەر ئەم بنەماڵە نەدارە. چاوانی ئەوان لە شادی و ستایش‌دا دەدرەوشێتەوە و گێڕەوە لە بەراوەردی مڵکی یەکجار زۆری خۆی، لەگەڵ نەداریی ئەو بنەماڵەیە شەرم لە خۆی دەکاتەوە. کاتێک چاو لە چاوی ژنەکە دەکات، چاوەڕوانی ئەوەیە کە بیرۆکەکانی خۆی لە ڕوخساری ئەودا ڕەنگی دابێتەوە، ژن دەڵێت: "بە بڕوای من ئەم کەسانە شایانی پشتیوانی نین، هێندە ئەو چاوە بەتەماحانەیان وەکوو درگای تەویلە کراوەتەوە! ناکرێت داوا لە گارسۆن بکەی لێرە وەدەریان بنێت؟ "گێڕەوە بەم دەرەنجامە دەگات کە هەرگیز ناتوانێت بزانێت تا چ ڕادەیەک کەسێکی دیکەی ناسیوە. لە کورتە چیرۆکی "ئەستێرەکان"ـدا کە نووسراوەی ئاگنار میکلەیە پیاوێک بەتەمایە چەند دانە بەچکە پشیلە کە لە عەزاب‌دان بکوژێت. بەڵام ئەو شتەی زۆرتر لە هەموو شتێک دەیشڵەژێنێت، بێ‌متمانەیی و لەسەرەخۆیی خێزانیەتی:

	بە سەرسووڕمانەوە چاوی لە خێزانی کرد. لە ترس‌دا ژان لە دڵی گەڕا. ژن چ جۆرە بوونەوەرێکە؟ ئەم ژنە ئیتر چ جۆرە بوونەوەرێکە؟ کەوتەوە یادی ئەو ساڵانەی کە بە سەری‌دا تێپەڕیون، بیری لە ئەو دوازدە ساڵە کردەوە کە وەکوو خوێن‌شیرن‌ترین مرۆڤ و بیرمەندترین کەس لە دنیادا سەیری ئەم ژنەی دەکرد، بەڵام! بە قەرای قەسابێک ڕەحم و بەزەیی لە دڵی‌دا نەبوو!(٤٥)

	چیرۆکی ڕۆمانەکەی میکلە، گۆرانیی ڕێد ڕۆبی، هەر لەم ڕوانگەیەوە درێژەی دەبێت تا ئەو شوێنەی کە ئاسک بورلە فۆت، بە ئەم دەرەنجامە دەگات کە "ئەوین شتێکی تەنیایە". ئەم تەنیاییە کاتێک سەرهەڵ دەدات کە تێدەگەین ئەو کەسەی کە بیرمان دەکردەوە لەگەڵی بە یەکییەتی گەیشتووین، لە ڕاستی‌دا زۆر جیاوازە لە ئەو شتەی کە بیرمان دەکردەوە و لەم خاڵە‌دایە کە یەکیەتی دەڕووخێت و قووڵکەیەک لە نێوان دوو لایەن‌دا سەرهەڵ دەدات.

	لە کورتە چیرۆکی لێڤ تالستۆی‌دا، "بەختەوەریی بنەماڵەیی"، بەسەرهاتی پیاوێکی بەساڵاچوو بە نێوی سێرگێئی و ژنێکی لاوتر بە نێوی ماشا، لە سیلەنیگای ماشاوە دەبینین. ماشا وردەوردە عاشقی سێرگێئی دەبێت و هەست دەکات کە ئەم دووانە لە ڕاستی‌دا یەکێکن. لە سەردەمی مانگی هەنگوینەکەیان‌دا، ماشا کاتی چێشت‌خواردنەکەیان کە پڕە لە پێکەنین و ئاسوودەیی وەسف دەکات بەڵام دوو مانگ نەگوزەراوە هەست بە تەنیایی دەکات، چونکە دەبینێت بەشێک لە مێشکی سێرگێئی بەسەر ئەودا داخراوە.(٤٦) هاوکات لەگەڵ ئەمە ماشا وردەوردە هەست بە وەڕەزی دەکات و دەڵێت عەشقی ڕۆژانە لە چاو سەرمەستی ئەوین هیچ بایەخێکی نییە. بۆ زاڵ‌بوون بەسەر ئەم وەڕەزەییەدا دەست دەکات بە هاتوچۆ بۆ لای ئەعیان و ئەشراف، بەڵام میوانییەکانی چای پاش‌نوێژان و شێو وەڕەزتری دەکات. کاتێک ناڕەزایەتیی ئەم دووانە لە یەک‌دی زیاتر دەبێت وردەوردە ژیانیان بەگشتی لێک جیا دەکەنەوە، سەرەڕای ئەوەی هەر لە ژێر میچێک‌دا خەریکن دەژین و هەروەها دوو منداڵیان هەیە، بەڵام ئەم ژیانە هاوبەشییە لێکیان نزیک ناکاتەوە.

	گۆڕان کاتێک ڕوو دەدات کە پێکەوە دەچن بۆ ماڵی سەردەمی منداڵی ماشا، واتا ئەو شوێنەی کە عەشقی ڕۆمانتیکییان لەوێوە دەستی پێکردبوو و ماشا لەوێ بیر لەوە دەکاتەوە کە چلۆن ئەم عەشقە ساز بووبوو. بیر لەوە دەکاتەوە کە عەشق مردووە و هەردووکیان لە کوشتنی ئەم عەشقەدا بەشدار و تاوانبارن. کاتێک ئەم بیرانە لەگەڵ سرگێئی باس دەکات، سرگێئی دەڵێت عەشقی کۆن دەبێت بمرێت بۆ ئەوەی ڕێگا بۆ شتێکی نوێ باز بکاتەوە و پێویست نییە بۆ ئەم ڕووداوەش هیچ‌کام لە ئەم دوو کەسە سەرکۆنە بکرێن چونکە بە واتایەک ئەمە شتێکی پارێزهەڵنەگرە. هەر ئەم سەرنجە وردبینانەیەی ئەوە کە ئەو دووانە سەر لەنوێ لێک نزیک دەکاتەوە و عەشقێکی نوێ دەپشکوێت، هەرچەند ئەم عەشقە زۆر جیاوازە لەو عاشق‌بوونەی جاری یەکەم. بە بێ ئەوەی بمانەوێت ئەم کورتە چیرۆکەی تالستۆی بکەینە بنەما و پێوانە بۆ هەر جۆرە پێوەندییەک -چونکە کۆتایی ئەم چیرۆکە لە ڕوانگەی خوێنەرانی ئەمڕۆییەوە بە شێوەیەکی زێدەڕۆیانە باس لە عەشقێکی بە بێ هەڵپە و "تێگەیشتووانە" دەکات -ئەم چیرۆکە خاوەنی هەندێک باریک‌بینییە کە دەتوانێت بۆ هەر پێوەندییەک بەنرخ ببێت. ئەم چیرۆکەش وەکوو ڕۆمێئۆ و ژوولییەت و چیرۆک‌گەلی هاوشێوەی ئەمانە وێنەیەکی باوەڕهەڵگر لە عاشق‌بوون دەدات بە دەستەوە. بەڵام، چونکە پێوەندیی ماشا و سرگێئی ڕەوتێکی ڕاستەقینە دەپێوێت و دەچێتە سەرووی ئەو تاقە شەوەی، کە ڕۆمێئۆ و ژوولیەت پێکەوە دەیبەنە سەرەوە، بە ڕاستییەکانی ئەوین پابەند دەمێنێت و تەنیا وێنەیەکی ئایدیال لە ئەو نادات بە دەستەوە. ئەوین بۆ ئەوەی هەبێت و بمێنێتەوە، دەبێت لە درێژەی زەمەن‌دا بنەمایەکی نوێ بۆ بدۆزرێتەوە.

	عەشق، دۆستایەتی و شوناس

	کاتێک عاشق دەبین هەست دەکەین بە یەکیەتییەکی تەواو گەیشتووین، بەڵام ئەم یەکیەتییە لەگەڵ کەسێکە کە بەتەواوی نایناسین و ئەویش بەتەواوی ئێمە ناناسێت. هەرچەندە ئەم پێوەندییە لە درێژەی زەمەن‌دا زۆرتر پەروەردە بکرێت، تێدەگەین ئەو کەسە جیاوازە لە ئەو شتەی لە سەرەتاوە بیرمان لێ دەکردەوە و ئەو کەسەی دیکەش سەبارەت بە ئێمە ڕێک بەم دەرەنجامە دەگات. هەڵبەت لە هەمان کات‌دا تێدەگەین هەندێکیش خاڵی هاوبەشمان لەگەڵ ئەو کەسە هەیە کە پێشتر نەماندەزانی، چونکە هەندێک لایەنمان هەیە کە پێشتر نیشانمان نەدابوو و ئەمەش مۆرێکی پەسندە لەسەر ئەو هاوئاهەنگییە سەرەتاییە. بەڵام ئەو شتەی شڵەژێنەرە ئەو تایبەتمەندییانەیە کە ئەو هاوئاهەنگییەی وا وێنامان کردووە تێک دەڕووخێنێت؛ واتا ئەو شتەی لە فەلسەفەی ئەفلاتوون‌دا پێی دەگوترێت یەکیەتیی لێک‌دانەبڕاو. لە لایەکی دیکەوە، یەکیەتیی ئەفلاتوونی ئەفسانەیە. عەشقی حەقیقی جۆرێک پێکەوە ژیانە، جۆرێک تاقانەیی لە نێوان دوو کەس‌دایە، بەڵام جۆرێک لە تاقانەیی کە بە هیچ شێوەیەک بێ‌درز و دابڕان نییە بەڵام لە هەمان کات‌دا یەکیەتییەکە کە دەتوانێت  جیاوازییەکان لە هەناوی خۆی‌دا جێ بکاتەوە.

	ڕاستیی ئەوەیە کە هەر پێوەندییەک پڕە لە ژان و دڵساردییە، پڕە لە ژان و دڵساردییەک کە گەر بڕیار بێت ئەوین درێژەی هەبێت، دەبێت بەسەری‌دا زاڵ ببیت. مەسەلەیەکە ئەوەیە کە ئایا دەبێت وەها گرفت‌گەلێک وەکوو نیشانەیەک چاو لێ بکەین کە نیشان دەدات ئەوین بە کۆتایی گەیشتووە یان وەکوو بنەمایەک بۆ قووڵ‌ترکردنەوەی ئەم عەشقە سەیر بکرێت. یەکیەتی لە ناو عەشق‌دا بەردەوام دوو تەنیایی لە خۆ گرتووە. ئێمە بەردەوام دەتوانین، کاتێک ئەو یەکیەتییە ئەفسانەییەی سەردەمی عاشق‌بوون بە کۆتایی دەگات یان تووشی دیواری پتەوی واقعییەت دێت، خۆمان لەم پێوەندییە دوور بخەینەوە بۆ ئەوەی سەر لە نوێ عاشق بینەوە کە ئەمیش بە نۆرەی خۆی وادیارە دەبێت بە عەشقێکی نوێوە جێی بگیریێتەوە. بەڵام ئەمە بە مانای ژیانێکە کە نە هیچ کەس دەتوانێت  ئێمە بە باشی بناسێت و نە ئێمە لەوێ‌دا دەتوانین هیچ کەسێکی دیکە بە باشی بناسین. وادیارە بژاردەیەکی دیکەش لەم ناوەدا بوونی هەیە و ئەویش ئەوەیە کە هەر لە بنەڕەتەوە یەکیەتیی ئەفلاتوونی وەلا بنێین و واقعییەتی تەنیایی لە ژیانی مرۆڤ‌دا قەبووڵ بکەین و هاوکات لەگەڵ قەبووڵ‌کردنی ئەم تەنیاییەش بڕوامان بە ئەمە هەبێت کە لە هەناوی‌دا شوێنێک بۆ نزیک‌بوونەوەی دوو مرۆڤی تەنیا بە یەک‌دی هەیە.

	بێ‌گومان هەموومان لە بایەخی دۆستایەتی و ئەوین و ڕۆڵی ئەوان بۆ زاڵ‌بوون بەسەر تەنیاییەک کە هەموومان لە بەرانبەری داین ئاگادارین، بەڵام دەبێت بەردەوام ئەمەشمان لە زەین‌دا ببێت کە دۆستایەتی و ئەوین هەرگیز لە ژیان‌دا بەتەواوی وەدی نایەن. ئایدیال‌باوەڕیی کۆمەڵایەتی نە لە خزمەتی دۆستایەتی‌‌دایە و نە لە خزمەتی عەشق‌دا، چونکە هیچ شوێنێک بۆ دابڕان لە فام و تێگەیشتنی ئایدیال لە وەها پێوەندیگەلێک کە پڕ لە وردەکارین ناهێڵێتەوە. بەڵام ڕێک ئەم ئایدیال‌باوەڕییە کۆمەڵایەتییەیە کە لە ناو جەماوەری تەنیا‌دا زۆر باوە. کەسی تەنیا وا بیر دەکاتەوە، کە هیچ کەس خۆشی ناوێت و هیچ کەس حەز ناکات دۆستایەتی لەگەڵ بکات، بەڵام ڕەنگە گرفت ڕێک لە ئەوەدا ببێت کە چونکە چاوەڕوانی لە دۆستایەتی و ئەوین یەکجار ڕێ‌تێنەچووە، ناتوانێت خۆشەویستی و دۆستایەتی کەس بۆ لای خۆی ڕابکێشێت.

	ئێمە لە ژیانمان‌دا پێویستیمان بە دۆستایەتی و ئەوین هەیە. ئێمە پێویستیمان هەیە کە نیگەرانی کەسێک ببین و کەسێکیش نیگەرانی ئێمە ببێت. کاتێک نیگەرانی کەسێک دەبین، دنیا مانای دەبێت بۆمان. ئەم نیگەرانییە سەبارەت بە ئەو کەسانەیە کە کەسایەتییان بە ئێمە بەخشێوە.(٤٧) لە ڕاستی‌دا، ئێمە هەمان نیگەرانیەکانمانین. گەر نیگەرانی کەسێک یان شتێک نەبین، هیچ شتێک نین. گەر تەنیا نیگەرانی خۆمان بین لە بازنەیەکی پووچ‌دا گیرۆدە دەبین. ئێمە پێویستیمان بە ئەوە هەیە، کە پێویستیان پێمان هەبێت. ئێمە پێویستیمان بەوە هەیە کە قەدری کەسانێک بزانین کە قەدرمان دەزانن.

	شوناسی ئێمە لە قووڵایی دەروونی ئێمەدا، جیا لە دیتران نییە، بەڵکوو لە دڵی پێوەندی و هۆگرییەکانمان بە دیتران‌دایە. ڕێک بە ئەو هۆیەیە کە کاتێک پێوەندییەکانمان لەگەڵ دیتران تێک دەچێت، خەسارێکی یەکجار قورس بە شوناسمان دەگات. کاتێک دڵبەستە و هۆگری دیتران نین، لە ئاستێکی خوارتر لە ئەو شتەی کە لە ڕاستی‌دا هەین، جێ دەگرین، تەنیا بە ئەو هۆکاره ساکارە کە هەندێک بەشی ناوەندیی لە ئێمەدا بیچم‌نەگرتوو دەمێنێتەوە. لە کۆتایی‌دا، بۆ ئەم پرسیارە کە بۆچی دەبێت لەگەڵ فڵانەکەس دۆستایەتی بکەم یان لەگەڵ فیسارەکەس پێوەندیی عاشقانەم هەبێت، یەک وڵام زیاتر لە گۆڕێ‌دا نییە ئەویش ئەوەیە کە، چونکە فڵانی یان فیساری، من هەڵدەکشێنێتە ئاستێکی سەرتر لە خۆمەوە کە گەر ئەو کەسە نەبێت نەمدەتوانی بەو ئاستە بگەم. بەم جۆرەیە کە دەکرێت بڵێین هاندەری خۆخوازانە بەردەوام لە دۆستایەتی و عەشق‌دا بوونیان هەیە، بەڵام لە هەمان کات‌دا دەبێت دان بەوەدا بنێین کە یەکێک لە باش‌ترین بەشەکانی وجوودی ئێمە توانای ئێمەیە بۆ ویستن و ئەنجام دانی باش‌ترینەکان بۆ دیتران، بە بێ ئەوەی کە بیر لە قازانجی خۆمان بکەینەوە. بەشێکی گەورە لە وڵام بەم پرسیارە کە من کێم؟ ئەوەیە کە من دۆستی فڵانی و عاشقی فیساریم. کاتێک بیر لە خۆمان دەکەینەوە، ئەو "خۆمان"ـە بەشێکە لە "ئێمە". ئەمە بەو مانایەش هەیە کە ئەوین و دۆستایەتی ئێمە دەخاتە ڕێگەیەکی جیاواز لە تاک‌بوونمان.

	یەکێک لە بابەتە ناوەندییەکان لە فەلسەفەی کارڵ یاسپێرس‌دا تەنیاییە. یاسپێرس دەنووسێت: "کاتێک باسی "من" دەکەین، واتا باس لە تەنیایی دەکەین."(٤٨) هەر کەسێک کە وشەی "من" دێنێتە سەر زار مەودایەک لە نێوان خۆی و دیتران ساز دەکات و جەغزێک بە دەوری خۆی‌دا دەکێشێت. تەنیایی دەرکەوتی من‌بوونە. تەنیا لەو شوێنە لەگەڵ تەنیایی ڕووبەڕوو دەبینەوە کە منەکان بوونیان هەیە. بەڵام لە هەر شوێنیک کە منەکان هەن توونیەتییەکیش بۆ خۆپەسندی‌بوونی هەیە (و توونیەتییەک بۆ تەنیامانەوە) و مۆسیبەتی من‌مانەوە و تاک‌مانەوە بە شوێنی‌دا دێت (و هەروەها ئەو توونیەتییە بۆ زاڵ‌بوون بەسەر ئەو تەنیاییەدا).(٤٩) لە دەروونی مرۆڤەکان‌دا لێک دژایەتییەکی زاتی بوونی هەیە، کە هەم حەز دەکەن وێڵیان بکەن و هەم حەز دەکەن هۆگرییەکی قووڵیان بە دیتران هەبێت. تەنیایی لە ڕوانگەی یاسپێرسەوە بە شێوەیەکی دەرمان‌هەڵنەگر گرێ‌ دراوە بە تاق‌کەوتنەوە لە دیتران و ئەمەش بە نۆرەی خۆی بە شێوەیەکی دەرمان‌هەڵنەگر گرێ دراوەتەوە لە هێزەکانی پێوەندی‌گرتنی ئێمە. تەنیا ئەو کەسانە کە بە یارمەتیی تەنیایی بوونەتە "من"، دەتوانن پێوەندی بگرن و ئەوانەی کە توانای پێوەندی‌گرتنیان نییە، ناتوانن تەنیا، یان تەنانەت "من" بن.(٥٠) بە پێی ئەمە، ئەرکێک کە هەموو تاکەکان ناچارن بە ئەنجامی بگەیێنن ئەوەیە کە لە ڕێگەی پێوەندییەوە بە بێ ئەوەی خۆیەتیی خۆیان لەکیس بدەن، بەسەر تەنیایی‌دا زاڵ بن. واتا پیوەندیی مرۆڤی زۆربەی جار ئەم تایبەتمەندییەی هەیە کە "هەوڵێکی داماوانەیە بۆ سازکردنی پێوەندی لە نێوان تەنیاکان‌"ـدا.(٥١) لە ڕوانگەی یاسپێرسەوە تەنیا یەک ئەزموونی ڕاستەقینە بوونی هەیە کە تێیدا هەم هەستی تاقانەیی و هەم هەستی سەر بە شتێک بوون هاوکات لەگەڵ یەک‌دی دەتوانن بوونیان هەبێت و ئەویش ئەزموونی ئەوین لە نێوان دوو کەس‌‌دایە کە لە یەک ئاست‌دا لەگەڵ یەک‌دی پێوەندی دەگرن. لە هەمان کات‌دا یاسپێرس دەڵێت ئەم جۆرە عەشقە یەکجار دەگمەنە و زۆرتر لە ئەوەی کە ڕاستەقینە ببێت ئایدیاڵە.

	ئەمە ڕاستە کە یاسپێرس وا بیر دەکاتەوە کە ئەوین دەتوانێت دەرمانێکی یەکجارەکی ببێت بۆ تەنیایی، بەڵام ئێمەش دەتوانین بڵێین کە وەها عەشقێک زۆرتر دیاردەیەکی ئایدیاڵە، نەک دیاردەیەکی ڕاستەقینە و دۆزینەوەهەڵگر و وەناسینەوە لە جیهانی هەنووکەیی‌دا. بەڵام جۆرێکیش لە ئەوین هەیە، کە تا ئەم ڕادەیە دەگمەن نییە و لە هەمان کاتیش‌دا دەتوانێت زۆربەی کاتەکان تەنیایی چارەسەر بکات، تەنانەت گەر هەندێک جار لایەنەکانی ئەوین هەست بە تەنیایی بکەن. بەڵام وەها عەشقێک هیچ گارانتییەکی نییە. تەنانەت گەر هەستی گرێدراوییەکی هێندە قووڵمان بە کەسێکی دیکە هەبێت کە تەنانەت بۆمان وێنا نەکرێت کە هەستێکی دیکەمان بەرانبەری ببێت. هەر پێوەندییەک بەردەوام لە جووڵە و گۆڕان‌‌دایە، چونکە کەسانێک کە تێیدا بەشدارن خۆیان لە جووڵە و گۆڕان دان. تەنانەت گەر هەستی گرێدراوییەکی یەکجار قووڵمان بە ئەویتر هەبێت، بەردەوام جۆرێک لە مەودا و جۆرێک لە تەنیایی لەم ناوەدا هەیە کە دەبێت ڕێزی لێ بگیردرێت.

	چیرۆکگەلی ئایدیاڵ‌کراو سەبارەت بە چییەتی ئەوین بە لاڕێمان‌دا دەبەن و ئیشی سەردەرهێنان لە ئەوەی کە ئەوین ڕێک ئەو شتەیە کە زۆرتر لە هەر شتێک واقعییە دژوارتر دەکاتەوە، جا ئێستا هیچ جیاوازییەکی نییە کە ڕەش‌بینان و شک‌خوازان سەبارەت بە ئەم عەشقە چی دەڵێن. بەڵام گەر وێنەیەک لە ئەوین بدەین بە دەستەوە کە هێندە ئایدیاڵ بێت کە هەرگیز هیچ‌کەس توانای ئەوەی نەبێت پێی بگات، لە ڕاستی‌دا ئەگەری وەدی‌هاتنی پێداویستیمان بە عەشق، بۆ هەمیشە کردۆتە شتێکی ڕێ‌تێنەچوو. بەم کارە تەنیا مۆرکی پەسندێک لەسەر یەکجارەکی‌بوونی ژیان لە تەنیایی‌دا دەدەین و حەق بە دان درێیپێر و باقی ڕەش‌بینانە کە دەڵێن: "ئێمە هەموومان مەحکووم بە جۆرێک لە تەنیایی لە ماوەی ژیانمان داین، بەڵام کەسانی تەنیا دەتوانن کەسانی تەنیای‌ دیکە بدۆزنەوە -و بەم جۆرە ئەم تەنیایانە ئیتر زۆریش تەنیا نامێننەوە." بە وتەی ڕیلکە، دەکرێت "عەشقێک دەست بخرێت کە پارێزەرێکی دوولایەنەیە، کە دوو کەسی تەنیا، دەپارێزێت و ئەمنییەتیان پێ ‌دەبەخشێت."(٥٢)

	
وەرزی شەشەم: تاک‌باوەڕی و تەنیایی

	 

	لاوازبوونی ژیانی بەکۆمەڵ لە ماوەی چەندین دەیەی ڕابردوودا، بە شێوەیەکی بێدەنگ و هەڵفڕیوێنەر ڕووی داوە. ئێمە ئاگادارین کاریگەرییەکانی لەسەر ئەو دابڕانە پڕگووشارانەی کە لە ژیانی تاکەکەسیمان‌دا ڕووی داوە و لە تێداچوونی ژیانی گشتیمان‌دا دەیبینین، بەڵام نالەبارترین دواهاتەکانی ئەو وەبیرهێنەرەوەی ئەو مەتەڵۆکە بنەماڵەییە کۆنەیە: "چ پاژێک لە ئەم وێنەیەدا ون هەبووە؟" سەرمایەی کۆمەڵایەتی لاوازکراو لە شتانێک‌دا ڕەنگ دەداتەوە کە تاڕادەیەک بە بێ ئەوەی هیچ‌کەس ئاگادار ببێت نوقم بوونەتەوە -مێوانیی جیرانەکان و کۆبوونەوە لەگەڵ دۆستان، دلۆڤانیی بێ‌ڕاوەستانی بێگانەکان و وەشوێن خێر و ویستی هەمووان کەوتن، نەک بە شێوەیەکی بەرچاوتەنگانە بە تەنیایی، وە شوێن قازانج و ویستی تاکەکەسی خۆمان کەوتن. 

	ڕابێرت، دی. پاتنم:

	بوولینگی تاکەکەسی

	داڕووخان و ژیاندنەوەی ژیانی بەکۆمەڵی ئەمریکی

	وێنەیەک کە ڕابێرت. دی. پاتنم لەم گێڕانەوەیەدا کە سەبارەت بە ساڵی ٢٠٠٠ـە لە کۆمەڵگای ئێمە پێشکەشی دەکات، کەم‌تاکورتێک گێڕانەوەیەکی باو لە کۆمەڵناسیی نوێترە: ئێمە پامان ناوەتە سەردەمێکی چارەنووس‌سازەوە کە تێیدا ژیانی بەکۆمەڵ خەریکە لاواز دەبێت و تاک‌باوەڕی بە سەر هەموو شتێک‌دا زاڵ هەبووە و لە ئەنجام‌دا، ئێمە بووینەتە کەسانیکی خۆپەرست و چێزخوازی بە تەنیا. ئایا ئەم گێڕانەوەیە درووستە؟ ئایا هەستی تەنیایی تایبەت بە ڕۆحی تاکی مودێڕن و مرۆڤی ئەمڕۆییە؟

	تاکی لیبێڕاڵی کێیە؟

	تاکی لێبێڕاڵی لە ناکاو و لە پڕێک‌دا، لە شوێن و کاتێکی دیاری‌کراودا وەدەر نەکەوتووە، بەڵکوو لە درێژەی چەندین سەدەدا سەری‌ هەڵداوە و هێشتاش هەر لە حاڵی گووران‌‌دایە. بەڵام ئەو شتەی کە یەکجار نوێیە و بۆ یەکەم جارە کە لە مێژوودا خەریکە ڕوو دەدات ئەوەیە کە تاکی لیبێڕاڵ بۆتە یەکەیەکی بنەڕەتی لە بەرهەم‌هێنانەوەی کۆمەڵایەتی‌دا.(١) هەڵبەت هەموو مرۆڤەکان دانیشتووی وڵاتانی دێمۆکراسی لیبێڕاڵی نین -تەنیا نیوەی جەماوەری دنیا لەم دێمۆکراسییە لیبێڕاڵییەدا دەژین. جیا لە ئەمە، هەموو ئەوانەی کە لە ئەم دێمۆکراسییە لیبێڕاڵییەدا دەژین وێنای دەقیقی "تاکی لیبێڕاڵی" نین. لە لایەکی دیکەوە، لە وڵاتانی دیکە کە دێمۆکراسی لیبێڕاڵیان نییە دەتوانین تاکی لیبێڕاڵی بدۆزینەوە، وەکوو وڵاتی چین. بەڵام ڕەوتی گشتیی ئەمەیە کە تاکی لیبێڕاڵی سەرەڕای بەڵگە دژە لەڕادەبەدەرەکان و ڕەوتە ڕوو لە گەشە دژەکان، خەریکە دەبێتە ڕێسای کۆمەڵایەتی و سیاسی.

	ئولریش بەک دەنووسێت: "ڕوخساری سەرەکیی مودێڕنیتەی بە تەواوەتی گووراو، کەسی تەنیایە."(٢) یان ڕەنگە بتوانین لە جیاتی کەس بڵێین "تاک" و جیاوازییەکیشی نییە. تاکی لیبێڕاڵی راسییەکی مێژووییە. بەڵام بۆچی من لێرە کەڵک لە دەستەواژەی تاکی "لیبێڕاڵی" وەردەگرم؟ تەنیا بەو هۆیە کە وەها تاکێک کەڵکەڵەی مافی لیبێڕاڵییە وەکوو ئازادیی بەیان، مافی خاوەنایەتی، هەرێمی تاکەکەسیی و وەها بابەتانێک کە ئەمانە سەلمێندراو دێنێتە ئەژمار. ئەم ئەندێشە بنەڕەتییە لە لیبێڕاڵیسمی ڕۆمانتیکی جان ستوارت میل‌دا بە باشی جمگەبەندی کراوە، کە تێیدا ئەو وای دادەنێت کە بازنەیەکی تێپەڕهەڵنەگر بە دەوری هەر تاکێک‌دا کێشراوە.(٣)

	ئەو شتەی بۆ تێگەیشتنی ئێمە لە ڕۆڵی تاکی لیبێڕاڵی لە کۆمەڵگایەک‌‌دا، ڕۆڵێکی کلیلی هەیە هەر ئەو شتەیە کە زۆر جار ناوی دەنرێت ئازادیی نەرێنی: هەبوونی ئەگەرەکانی دیکە و نەتەنیا ئەو ئاڵتێرناتیڤانەی کە تاک بە کردەوە پێی باش‌ترە، بەڵکوو هاوکات ئەو ئاڵتێرناتیڤانەی کە تاک لەوانەیە هیچ پێی خۆش نەبێت بەهرەیەکیان لێ وەربگرێت.(٤) وەها تاکێک باوەڕی ئەوەیە کە گەر ناچاری بکەن کارێک بکات کە گەر بە دڵی خۆشی بوایە هەر ئەو کارەی دەکرد، دیسانیش ئازادیی ئەو پێشێل کراوە. بەڵام ئازادیی نەرێنی چەمکێکی بەتاڵە، چونکە هەر لە بنەڕەتەوە شتێکی لەوە زیاترمان پێ ناڵێت کە تا ئەو شوێنەی کە دەکرێت، دەبێت ئاڵترناتیڤی جۆراوجۆر لە بەر دەست ببێت، بەڵام ناڵێت کام جۆر لە وەدی‌هێنانی خۆت باش‌ترە، بەڵکوو تەنیا گەورەترین چوارچێوەی بەربڵاو بۆ وەدی‌هێنانی خۆ ساز دەکات و تەنیا یەک سنوور بۆ ئەم چوارچێوە بەربڵاوە دێنێتە بەر چاو و ئەویش ئەم ئەندێشەیەیە کە ئازادیی نەرێنیی کەسێک، نابێت ببێتە تێکدەر بۆ ئازادیی نەرێنی کەسێکی دیکە. بەڵام تاکی لیبێڕاڵی تەنیا داواکاری ئەو شتە نییە کە ئامارتیا سێن ناوی ناوە لایەنی ئەگەریی ئازادی، بەڵکوو داواکاری لایەنی پڕۆسەیی ئەویش دەبێت.(٥) تاکی لیبێڕاڵی نەتەنیا هەوڵ دەدات بۆ ئەوەی بە ئامانجی جۆراوجۆر بگات لە ژیان‌دا، بەڵکوو لە هەمان کات‌دا دەیەوێت ئاڵترناتیڤە جۆراوجۆرەکان مەحەک لێ بدات و لە ناو ئەوان‌دا هەڵبژێردرێت کە کامەیان وەدی بێنێت. هەر بەو هۆیەیە کە تاکی لیبێڕاڵی ئاواتەخوازی دەستێوەرنەدانە و هیچ ئاستەنگییەکیش لەسەر ڕێگای هەڵبژاردن لە نێوان ئاڵترناتیڤەکان‌دا جیا لە مافی تاکەکانی دیکە بۆ بەهرەمەندبوون لە هەمان ئەندازە ئازادی قەبووڵ ناکات. سەرەڕای ئەمە، تاکی لیبێڕاڵی بە هیچ شێوەیەک دژە کۆمەڵایەتی نییە بەڵکوو دەیەوێت بە ئازادی، هاوڕێکانی هەڵبژێردرێت. لە ڕوانینی تاکی لیبێڕاڵییەوە، خۆی تاقانە، سەربەخۆ و خودموختارە و لە ڕوانگەی ئەوەوە دێمۆکراسی لیبێڕاڵی چەشنگەلێکی بێ‌شومار لە ستایلەکانی ژیان و ئەگەری هەڵبژاردنی خودموختارانەی پێ‌ دەدات. ئازادیی ئەرێنی بریتییە لە ژیان بە شێوەیەکی هاودەق لەگەڵ بایەخەکانی خۆت. کەوابوو ئازادیی ئەرێنی لە ئاستی دەستێوەرنەدان تێدەپەڕێت و گرتنە دەستی لەغاوی ژیانی خۆت و بیچم‌بەخشین بە ئەویش دەگرێتە خۆ.

	گئۆرگ زیمێل جیاوازییەکی بەناوبانگ لە نێوان دوو شکڵ لە تاک‌باوەڕی باس دەکات: تاک‌باوەڕی چەندایەتی و تاک‌باوەڕی چۆنایەتی، کە یەکەمینیان لە سەدەی هەژدەدا زاڵ بوو و دووهەمینیان لە ١٨٠٠ بەم لاوە.(٦) هەروەها دەکرێت لێرەدا باس لە تاک‌باوەڕی ڕۆشنگەری و تاک‌باوەڕی ڕۆمانتیکیش بکرێت. تایبەتمەندیی سەرەکیی تاک‌باوەڕی چەندایەتی کە زیمێل بە تایبەتی ئەمەیان نیسبەت دەدات بە کانتەوە، سەربەخۆییە. لەم تاک‌باوەڕییەدا، تاک ئازاد لە هەموو ئاستەنگییە ڕێساییەکان لە بەر چاو دەگیردرێت. هەڵبەت جیا لە ئەو ئاستەنگییە ڕیساییانەی کە تاک خۆی بۆ خۆیی داناوە. بەڵام زیمێل دەڵێت ئەم تێگەیشتنە لە تاک تێگەیشتنێکی ناتەواوە، چونکە تەنیا شتێک کە بۆ تاک دەیهێڵێتەوە ئەو شتەیە کە لە عەقڵی خۆیەوە سەرچاوەی گرتووە. هەر وەکوو زیمێل جمگەبەندی دەکات، لەم حاڵەتەدا ئێمە تەنیا "تاقانەیی"ـمان دەبێت و تاکەکان.(٧) بەم جۆرە بوو کە چەمکێکی دیکە لە تاک وردەوردە سەری هەڵدا، چەمکێک کە تێیدا تەنیا جەخت لەسەر جیایی چەندایەتی تاک ناکرێت، بەڵکوو جیاوازییە چۆنایەتییەکانیش لە بەر چاو دەگیردرێت. بە بڕوای من، زیمێل زێدەڕۆیی دەکات کاتێک دەڵێت تاک‌باوەڕیی ڕۆشنگەری تەنیا چەندایەتی بوو، چونکە لە ئەندێشەی کانت‌دا لەگەڵ لایەنگەلی ئاشکرا لە تاک‌باوەڕی چۆنایەتیش بەرەوڕوو دەبینەوە کە دەڵێت تاک دەبێت تاکایەتییەکی تاقانەش لە خۆی‌دا پەروەردە بکات، کە لە بەرانبەری‌دا بەرپرسیشە. بەڵام بە پێی ڕای زیمێل ئەمە نیچە بوو کە جۆرێکی زۆر زێدەڕۆیانەتر لە تاک‌باوەڕیی چۆنایەتی پەروەردە کرد.(٨) زیمێل لەسەر ئەم باوەڕە نەبوو کە تاک‌باوەڕی چۆنایەتی بۆتە جێگری تاک‌باوەڕی چەندایەتی، بەڵکوو دەیگوت ئەم دووانە شان بە شانی یەک‌دی دەژین چونکە هیشتاش دەبێت زۆرتر لەمانە لەگەڵ یەک سەنتێزیان هەبێت. هەروەها زیمێل دەیگوت پێکەوەژیانی ئەم دوو جۆرە لە تاک‌باوەڕی دەکرێت لە کەڵەشارەکان ببینرێت کە دانیشتووەکانی وێنایەکن لە هەر دووکی ئەم جۆرانە لە تاک‌باوەڕی.(٩) ئەم شارنشینانە فەزایەکی گەورەیان لە بەر دەستە کە هەم لە لایەنی جەستەیی و هەم لە لایەنی ڕوحییەوە لە یەکیان جیا دەکاتەوە -ڕاستییەک کە دەبێتە هۆی ئەوەی ئەم تینوویەتییە ساز ببێت ئەوەیە، کە هەر کەس بیەوێت تاقانە ببێت و بە جۆرێک لە تاقانەبوون، لە دەوروبەری خۆی جیاواز ببێت.

	تاکی لیبێڕاڵی پێوەندییەکی یەکجار ڕەنگدانەوەیی١٣ لەگەڵ خۆی هەیە. ئەم جۆرە پێوەندییە ڕەنگدانەوەییە بە ئاشکرا لە هەموو کۆمەڵگایەک‌دا بوونی هەیە، بەڵام لە ئەو کۆمەڵگایانە کە هەندێک نەریتی دەست‌وپێگری هەیە کە بە ئەندامەکانی دەڵێت کە ئەوان کێن، هێندە بەهێز نییە کە بە شێوەیەکی زەق ڕادیکاڵیزە بکرێتەوە.(١٠) لەم جۆرە کۆمەڵگایانەدا تاک دەبێت بە پێی ئەو دەرفەتانەی وا هەیەتی شوناسێکی تاکەکەسی بۆ خۆی بخولقێنێت، نەک ئەوەی شوناسێک کە پێشتر دیاری‌کراوە وەخۆ بگرێت، بەم پێیە دەبێت بە شێوەیەکی بەردەوام بە خۆی‌دا بچێتەوە و خۆی سەقامگیر بکات و خۆی دابڕێژێتەوە.

	تاکی لیبێڕاڵی دەبێت مرۆڤێکی "تایبەت" بێت. بە سەرهەڵدانی تاک‌باوەڕی، تاک بەرپرسایەتییەکی نوێی لە پێناو "خۆبوونی" خۆی کەوتە سەر شانی. هەر وەکوو نیچە ئەمەی جمگەبەندی کردووە: "دەبێت ببیت بەو شتەی کە هەیت."(١١) نە تەنیا دەبێت تاک بیت بەڵکوو دەبێت کەسیكیش بیت کە بیچم بە خۆی دەبەخشێت. ئاشکرایە کە وەها شتێک ڕێ‌تێنەچووە. گەر بمانەوێت زۆر وردبینانە قسە بکەین شتێک بە ناوی "مرۆڤی خۆبەرهەم‌هێنەر" بوونی نییە.  نموونەیەک لە وەها کەسایەتییەک لە جیهانی ئەدەبیات‌دا، واتا کەسێک کە دەیەوێت لە هیچەوە خۆی ساز بکات، پیاوی ژێرزەمینی داستایۆڤسکییە.(١٢) ئەو ڕای وایە کە ئازادی تەنیا لەسەر بنەمای سەربەخۆیی ڕووت لە هەر جۆرە دەسەڵات یان هێزێکی وێناهەڵگر، ئەگەری هەیە، بەڵام ئەمە پێوانەیەکە کە هەرگیز ناکرێت وەدی بێت. هیچ‌کام لە ئێمە ناتوانێت هەرگیز بە دوور لە کاریگەرییەکانی دەرەوەیی و تەنیا بە پێی هاندەری ناوەکی خۆی بجووڵێتەوە. ئێمە هەرگیز ناتوانین سەربەخۆ لە دەوروبەرمان، سەربەخۆ لە تەواوی ئەو کەسانەی کە پێشتر بیچمیان پێ‌بەخشیوین خۆمان پێناسە بکەین.(١٣) تاکی لیبێڕاڵی کۆمەڵێک تێگەیشتن و فامی سەبارەت بە خۆی و جیهان هەیە. ئەو هەندێک بایەخ و پەسندکردنی هەیە. بەڵام تاقمێکی کەم لە ئەوانە دەکرێت وەکوو هەڵبژاردنێکی ڕوونی تاکەکەسی بێتە ئەژمار. هەڵبەت لە ئەسڵ‌دا هەموو شتێک دەکرێت ڕاستەوپاستە بکرێت، بەڵام دیسانیش ئەم ڕاستەوپاستەکردنەش لەسەر بنەمای ئەو تێگەیشتن و فام‌کردنانە و هەروەها ئەو بایەخ و پەسندکردنانەدایە کە هەڵبژێراو نین. هەر جۆرە خۆگۆڕینێک ڕیشەی لە شتانێک‌‌دایە کە پێشتر بوونیان هەبووە. تاکی لیبێڕاڵی بەپێچەوانەی ئەو شتەی کە حەزی لێیە بیر بکاتەوە، هێندەش لە کۆت‌وزنجیری دیتران ڕزگار نییە.

	هەروا کە هەندێک کەس وەکوو جۆڕج هێربێرت مید دەڵێت، ئێمە لە ڕێگەی هەڵسوکەوت لەگەڵ خۆیەتییەکانی دیکەوەیە کە خۆمان دەخولقێنین و بە پێی ئەمە لە ئەسڵ‌دا هێڵیکی جیاکەرەوەی ڕوون لە نێوان خۆیەتیی ئێمە و خۆیەتییەکانی‌ دیکەدا بوونی نییە.(١٤) "خۆیەتی" بە مانای ئەوەیە کە توانای ئەوەمان هەبێت هەڵوێستێک بگرین لە دەرەوەی خۆمانەوە، تا بکرێت لە ئەو هەڵوێستەوە خۆمان هەر ئەو جۆرە ببینین کە دیتران دەیبینن. لەم ڕوانگەیەوە، خۆیەتی بەرهەمێکی "کۆمەڵایەتی"ـیە. ئێمە خۆمان فێر دەکەین کە خۆمان بەو جۆرە ببینین کە دیتران دەمانبینن و خۆمان لە ڕێگەی هەڵسوکەوت لەگەڵ خۆیەتیی دیتران دەگۆڕین. بەڵام لە هەمان کات‌دا ئەم خۆیەتییە، جۆرێک لە سەربەخۆییش لە بەرانبەر دیتران‌دا دەپارێزرێت.

	تاکی لیبێڕاڵی ئەوەندەش وا خۆی بیر دەکاتەوە خودموختار و لە ڕوانگەی کۆمەڵایەتییەوە بێ‌دەروەست و یەکجار ورووژاو نییە، بەڵام لە هەمان کات‌دا واش نییە کە بە بێ ئەوەی هیچ ئاسەوارێک لە خۆی لە کۆمەڵگادا بەجێ بێڵێت لەناو بچێت. هەڵبەت تاکی لیبێڕاڵی لە هەرێمی کۆمەڵگە و کۆمەڵگادا دەژی، بەڵام هۆگرییە کۆمەڵایەتییەکان ناتوانن وڵامی ئەم پرسیارەی ئەو بدەنەوە کە: چۆن دەبێت بژیم؟ هەڵبەت ئەم ڕاستییە فیلسووفانی کۆمەڵگاخوازەکان١٤ وەکوو مایکڵ سەندێلیش قەبووڵیان کردووە. سەندێل دەنووسێت: "من وەکوو کەسێک کە دەتوانم گێرانەوەیەک لە خۆم بدەم بە دەستەوە، توانای ئەوەم هەیە کە بیر لە ڕابردووم بکەمەوە و بەم جۆرە دەتوانم لە ڕابردووی خۆم دوور بکەومەوە."(١٥) ئەمە ڕێک هەموو ئەو شتەیە کە تاکی لیبێڕاڵ بۆ ئەوەی بتوانێت بیسەلمێنێت کە تەنیا خۆی دادوەریی دواجاری خۆی لە هەموو مەسەلە ڕێساییەکان‌دایە، پێویستی پێیەتی. تاکی لیبێڕاڵی، بە نۆرەی خۆی لە پێوەندیی خۆی لەگەڵ دیتران‌دا گیرۆدەی ئەم لێک‌دژایەتییە دەبێت کە هەم خوازیاری ئازادیی بێ‌سنوورە و هەم خوازیاری هۆگریی ڕەسەن.(١٦) ئاشکرایە کە ئەم ویستە وەدی‌ نایێت، لانیکەم تا ئەو کاتەی کە ئازادی لە لامان هاوواتای سەربەخۆیی و نەبوونی سنوور بێت. بەڵام هەر وەکوو لە بەشی دوایی‌دا دەیبینین، تاکی لیبێڕاڵی، لە کردەوەدا توانی کۆکردنەوەی ئازادی و هۆگریی لە یەک شوێن‌دا هەیە. تا بە ئێستا ئێمە وێنەیەکمان لە تاک داوە بەدەستەوە کە دەڵێی بوونەوەرێکی زەینییە. ئێستا وەرن بزانین چلۆن ئەم بوونەوەرە لە جیهانی واقعی‌دا بە کردەوە بوونی دەبێت.

	تاک‌ژینی

	لە ساڵی١٩٤٩ـدا جۆرج پیتێر مێرداکی مرۆڤ‌ناس، لێکۆڵینەوەیەکی سەبارەت بە دووسەد و پەنجا کولتووری جیاواز لە ناوچە و شوێنی جیاوازی جیهان بڵاو کردەوە و بەم دەرەنجامە گەیشت کە بنەماڵەی کاکڵی بوونەەوەرێکی گشتییە کە لە هەموو شوێنێک، بە بڕێ گۆڕانگەل دیاری‌کراوەوە لە هەموو کولتوورەکان‌دا زاڵە.(١٧) مرۆڤ‌ناسەکانی دیکە هەندێک ڕەخنەیان لە میرداک گرت و وەبیریان هێنایەوە کە لە هەندێک شوێنیش‌دا خەڵک خۆیان بە شێوەیەکی دیکە ژیان ڕێک دەخەن و یەکەگەلی کۆمەڵایەتی جیاواز ساز دەکەن. بەڵام هەم مێرداک و هەم ڕەخنەگرەکانی لەسەر ئەم خاڵە هاودەنگ بوون کە مرۆڤەکان لە هەموو سەردەمەکان وشوێنەکان‌دا بە شێوەی گشتی ژیانیان بە چەشنێک ڕێک خستووە کە لەگەڵ دیتران بژین. هەڵبەت ئەوان بە ڕوونی ئەم بابەتەشیان بەیان دەکرد کە ڕاهب و هەندێک تاک‌ژی دیکەش بوونیان هەیە، بەڵام ئەمانە ئاوارتەیەکن لە ناو کولتووری خۆیان‌دا، بەڵام هەر وەکوو ئێریک کلینن‌بێرگی کۆمەڵناس لە کتێبی خۆی‌دا بە ناوی "تاک‌ڕەوی" دەڵێت، ئەم ڕاستییە خەریکە لە ڕەگ و ڕیشەوە دەگۆڕدرێت. ئەو لە ئەم بەستێنەدا ئامارێک زەق دەکاتەوە بۆ وێنە ئەوەی کە بیست و دوو لە سەدی جەماوەر لە ساڵی ١٩٥٠ـدا لە ئەمریکا سەڵت بوون و تەنیا نۆ لە سەدی ماڵەکان لە بەر دەستی دانیشتووانی سەڵت بوو. ئەمڕۆکە پەنجا لە سەدی ئەمریکییە پێگەیشتووەکان سەڵتن و بیست و سێ لە سەدی دانیشتووانی ماڵەکان تەنیا دەژین.(١٨) ڕێژەیەکی هاوشێوە لە ماڵەکان لە ئیختیاری دوو کەسی پێگەیشتوودان کە منداڵیان نییە و ئەمە لە هەموو شێوەکانی ژیانی بنەماڵەیی وەکوو بنەماڵەی کاکڵی یان ژیانی هاوبەش باوترە. ژمارەی ژنانێک کە بە تەنیا دەژین لە پیاوان زیاترە و ژنانێک کە بە تەنیا دەژین زۆر زیاتر لە پیاوان درێژە بە ئەم ژیانەی پڕ لە تەنیاییە دەدەن، هەرچەند ژنان و پیاوانێک کە سەردەمێکیان بە تەنیایی بردۆتە سەر بە ئەگەری زیاتر درێژە بە ئەم تاک‌ژینییە دەدەن و کەم‌تر ئەگەری ئەوە هەیە کە ژیانی هاوبەشیان لەگەڵ کەسێکی دیکە ساز بکەن.(١٩) سێهەمین گرووپی تاک‌ژینەکان کەسانی سەرووی شەست و پێنج ساڵ تەمەنن، بەڵام ڕێژەەی تەنیایی لە ناو تاک‌ژییەکان‌دا، لە گرووپی خوارەوەی سی و پێنج ساڵ‌دایە کە بە خێرایی زۆرترەوە ڕوو لە زیادبوونە. لە ناو ئەم گرووپەدا، ئەمڕۆکە ژمارەی تاک‌ژییەکان دە بەرانبەری ساڵی ١٩٥٠ـە. لە هەمان کات‌دا دەبینین کە کەسانێکی بەساڵاچووی زۆرتر ئەمڕۆکە بە تەنیا دەژین. لە یەکیەتیی ئەورووپادا خەمڵێندراوە کە لە هەر سێ کەسی بەساڵاچوو یەک کەسیان لە ساڵی ٢٠١٠ـدا بە تەنیا ژیاوە.(٢٠) بە پێی ڕاپرسییەکان باوترین هۆکاری ئەمە دەتوانین بەوە بزانین کە کەسانی بەساڵاچوو حەز دەکەن بە تەنیا بژین، تا ئەوەی کە لەگەڵ منداڵەکانیان یان لە ماڵی بەساڵاچووان‌دا.(٢١) گەر سەرنجی وڵاتانی سکاندیناوی بدەین دەبینین کە لە ئەم بەستێنەدا زیاترین ئامارەکان هی ئەوانە: ٤٥ تا ٥٠ لە سەدی ماڵەکان لە ئەم وڵاتانەدا ماڵی سەڵتەکانە. بەڵام ئەمە دیاردەیەکی تایبەت بە ڕۆژئاوا نییە. لە چین و هیند و برێزیلیش ژمارەی تاک‌ژییەکان زۆرتر لە هەر شوێنێکی دیکە ڕوو لە زیاد بوونە.(٢٢) وادیارە لە هەموو جیهان ئەم ڕووداوە بە خێراییەکی یەکجار زۆرەوە خەریکە ڕوو دەدات، بە شێوەیەک کە بە پێی هەڵسەنگاندنەکان ژمارەی کەسانی تاک‌ژی لە ١٥٣ ملوێن کەس لە ساڵی ١٩٩٦ـەوە بە ٢٠٢ ملوێن کەس لە ساڵی ٢٠٠٦ـدا گەیشتووە.

	یوزێڤ شۆمپیتێر لە کتێبی سەرمایەداری، سۆسیالیسم و دێمۆکراسی (١٩٤٣)ـدا دەڵێت وەها گۆڕانکارییەک ڕوو دەدات. ئەو دەنووسێت ژیانی بنەماڵەیی و ڕۆڵی دایک و باب لە کۆمەڵگای سەرمایەداریی مودێڕن‌دا مانایەکی کەم‌تری دەبێت و کەسانێکی زیاتر بە شێوەی ڕۆژانە هەڵبژاردنیان دەبێتە ئەوەی کە دەست نەدەنە لەخۆبردوویی مەزن بۆ درێژەی ژیانیان لە ناو بنەماڵەدا:

	ئەم لەخۆبردووییانە وا نییە کە حەتمەن ئەو نموونانە لەخۆ بگرن کە دەکرێت بە مەتر و پێوانەی پارە هەڵبسەنگێندرێن، بەڵکوو سەرەڕای ئەمە، ڕادەیەکی زۆر لە دەست‌هەڵگرتن لە ئاسوودەیی، ڕزگاری لە کۆت‌وزنجیری چاوەدێری و دەرفەتی بەهرەمەندبوون لە زۆربوونی ڕەنگاوڕەنگی و ڕاکێشەرییش لە خۆ دەگرن.(٢٣)

	  پێش‌بینیی شۆمپیتێر بۆتە ڕاستییەکی کۆمەڵایەتی.

	کەسێک کە ژیانی بە تەنیایی هەڵدەبژێردرێت، حەتمەن ناکۆمەڵایەتی‌تر لە کەسانی‌ دیکە نییە. ئەم ڕاستییە کە کەسێک بە تەنیا دەژی بە شێوەیەکی ئاشکرا بەم مانایە نییە کە ناوبراو لە کەسانێک کە لەگەڵ کەسانی دیکەدا دەژین تەنیاترە. بۆ وێنە دەبینین کەسانێک کە بە تەنیا دەژین پێوەندییەکی زیاتریان لەگەڵ خزم و دۆستەکانیان هەیە، بە پێی ئەوانەی کە لەگەڵ کەسانی دیکەدا دەژین. کەسانێک کە زەماوەندیان کردووە کاتێکی کەم‌تر لەگەڵ دۆستان و خزمەکانیان دەبەنە سەر بە پێی ئەو سەردەمەی کە سەڵت بوون.(٢٤) تاک‌ژییەکان بە شێوەی باو هەموو حەوتوویەک سەردانی دۆستانیان دەکەن و بە شێوەی باو ئەندامی گرووپێکی کۆمەڵایەتی هەن و زۆر جاران شەوەکانیان لەگەڵ دۆستانیان دەبەنە سەر. بەڵام ئەم دۆخە سەبارەت بە کەسانێک کە شەریکێکی ژیانیان هەیە بەپیچەوانەیە. بۆیه، بە هیچ شێوەیەک ئاشکرا نییە کە کەسانی سەڵت و تاک‌ژییەکان پێوەندییە کۆمەڵایەتییەکانیان کەم‌ترە لە ئەوانەی کە هەڵبژاردنیان، ژیان لەگەڵ دیترانە. لەوانەیە ڕاستیی ئەوە بێت کە کەسانی سەڵت و تاک‌ژیش بە قەرای دیتران گەرم‌وگوڕ و کۆمەڵایەتین، بەڵام تەنیا جۆرێکی دیکە لە گەرم‌وگوڕبوون و کۆمەڵایەتی‌بوون پەسند دەکەن.(٢٥)

	وا دێتە بەر چاو کە ئەمڕۆکە تاک‌ژییەکان لە بەراوەرد لەگەڵ ئەوانەی کە لەگەڵ دیتران دەژین پێویستییەکی کەم‌تریان بە هۆگری و دڵبەستەیی بە دیتران هەیە و لە هەمان کات‌دا نە ڕادەی ڕەزامەندی ئەوان لە ژیان کەم‌ترە و نە ڕادەی هەستی تەنیاییان زیاترە.(٢٦) هەڵبەت، ئەمە جێگەی سەرسووڕمانە کە کەسانێک کە تەنیا دەژین بە پێی چەشن، گلەییەکی زیاتریان هەیە سەبارەت بە هەستی تەنیایی.(٢٧) زۆربەی کەسەکان بێ‌ڕاوەستان وای دادەنێن کە زیادبوونی ژمارەی تاک‌ژییەکان هاوئاستە لەگەڵ زیادبوونێکی یەکسان لە ژمارەی کەسانێک‌دا کە هەست بە تەنیایی دەکەن‌، بەڵام توێژینەوە ئەزموونییەکان لە بەستێنی داوێنەی هەستی تەنیایی وەها شتێکمان پێ ‌ناڵێن. ژمارەکان سەبارەت بە هەستی تەنیایی لە درێژەی سەردەمێک‌دا کە ئەم گۆڕانکارییە سەرسووڕهێنەرانە لە شێوەی ژیان‌دا ڕووی داوە بە شێوەیەکی سەرسووڕهێنەر کەمن.

	ڕەنگە هۆکارەکانی تەنیامانەوەی ئێمە گرینگ‌تر بێت لە ئەم ڕاستییە کە ئێمە تەنیا ماوینەتەوە. پێوەندییەک کە تاک لە تەنیاییەکەی‌دا لەگەڵ دیتران هەیەتی دەتوانێت  لە چۆنیەتی ئەزموونی ئەم دۆخەدا یەکجار چارەنووس‌ساز بێت. تاک لەوانەیە تەنیا بێت چونکە هەڵیبژاردوە کە تەنیا ببێت یان بەو هۆیەی کە لە کۆمەڵگا دەرکراوە. لە حاڵەتی یەکەم‌دا ئەم تەنیاییە ئەزموونێکی ئەرێنییە و لە حاڵەتی دووهەم‌دا ئەزموونێکی بەژان. گەر زۆربوونی ژمارەی تاک‌ژییەکان گرێ‌ درابێتەوە لە زیادبوونی ژمارەی کەسانیک کە تاک‌ژیانیان هەڵبژاردووە، ئەو کات دەکرا چاوەڕوانی ئەوە بکەین کە گلەیی و گازندە سەبارەت بە هەستی تەنیایی زیاتر نەبێت. کەوابوو سەقامگیری لە ڕادەی هەستی تەنیایی‌دا دەکرێت بەم ڕاستییە ڕوون بکرێتەوە کە تاک‌ژینی شێوەیەکی هەڵبژێردراوە بۆ ژیان.

	تاکێک لە داوی هەستی تەنیایی‌دا؟

	لە زۆربەی ئەو وتارانەی کە ئەمڕۆکە سەبارەت بە تەنیایی دەنووسرێت، بە تایبەتی نووسراوە جەماوەرپەسندەکان، وا نیشان دەدرێت تۆمەز تاکی لیبێڕاڵی مودێڕن مرۆڤێکی ئازارکێش، و گیرۆدەی تەنیایی، و لەخۆبێگانە، پڕ لە دڵەتەپە و خەمۆکییە. لە وتارێک کە لە گۆڤاری ئاتلانتیک‌‌دایە ئەمە دەخوێنینەوە: "ئێمە گیرۆدەی لە خۆبێگانەییەکی بێ‌وێنەین. ئێمە هەرگیز تا ئەم ڕادەیە لە یەک‌دی جیا و تەنیا نەبووین."(٢٨) زۆر کتێب هەن کە دەڵێن ئێمە ڕۆژبەڕۆژ تاق‌کەوتووتر و تەنیاتر دەبین و ئەم کتێبانە خوێنەری زۆریشیان هەیە. ماکس ڤێبێر دەڵێت کەسەکان گیرۆدەی چەشنێک تاق‌کەوتوویی دەروونی بەربڵاو بوون و ئەم باباتە پێوەندی دەداتەوە بە پرۆتێستانیسم.(٢٩) زیمێلیش بە بەشی خۆی جەختێکی تایبەت دەخاتە سەر تەنیایی تاک لە کەڵەشارەکان‌دا. لە توێژینەوە کۆمەڵایەتییەکانی سەردەمی پاش شەڕ، تەنیایی وەکوو تایبەتمەندیی بنەڕەتیی گشتیی ژیانی مودێڕن دێتە ئەژمار و ئەم تەنیاییە بە پێی چەشن، گرێ دەدرێتەوە لە تاک‌باوەڕی کە بە پێی ئەم توێژینەوانە ماکی سەرەکیی هەموو جۆرەکانی شەڕە لە ژیانی مودێڕن‌دا. یەکێک لە ئەو کتێبانەی کە بە شێوەیەکی بەرچاو لەم بەستێنەدا کاریگەر بوو کتێبی جەماوەری تەنیا (١٩٥٠) نووسراوەی دەیوید ڕیسمەن، نیتن گلێرز و ڕۆئێل دەنی‌یە. بە شوێن بڵاوبوونەوەی ئەم کتێبەدا، کتێبە‌گەلی هاوشێوە بڵاو بوونەوە. کتێب‌گەلێک وەکوو نەتەوەیەکی پێکهاتوو لە نامۆکان (١٩٧٢) نووسراوەی ڤەنس پێکارد، کولتووری خۆخۆشەویستی (١٩٧٩) نووسراوەی کریستۆڤێر لەش. لە ١٩٩٥ـدا ڕابێرت پاتنەم وتاری "بووڵینگی یەک کەسی" بڵاو کردەوە کە پێنج ساڵ دواتر کردی بە کتێب و هەر بەم ناوە بڵاوی کردەوە. لە ٢٠٠٩ـدا جەلکین ئۆڵدز و ڕیچارد ئێس. شوارتز کتێبی ئەمریکیی "تەنیا" و لە ٢٠١١‌دا شێری ترێکڵ کتێبی "تەنیا لە پەنای یەک‌دیەوە"ی بڵاو کردەوە. کاریگەریی ئەم کتێبانە لە کۆڕەکانی زانکۆ تێپەڕی و داوێنەکەی گەیشتە جەماوەری خەڵک، و هەرچەند زانیارییەکانی ئەم کتێبانە وەرگیراو لە کۆمەڵگای ئەمریکا بوون بەڵام وایان نیشان دا کە خاوەنی دەرکەوتەگەلی گرینگ سەبارەت بە هەموو جیهانی ڕۆژئاوان.

	لە توێژینەوەکان سەبارەت بە تەنیایی بە پێی چەشن ئیدیعا دەکرێت کە تەنیایی بە شێوەیەکی زۆرینە دەرئەنجامی تاک‌باوەڕی مودێڕنە. ئەم ئەندێشەیە بە کردەوە دەگەڕێتەوە سەردەمیکی زۆر دوورتر، بۆ وێنە دەگەڕێتەوە بۆ توێژینەوەکەی دۆتۆکڤیل سەبارەت بە دێمۆکراسی لە ئەمریکا لە دەیەی ١٨٣٠ـدا.(٣٠) بە هاسانی دەکرێت شین‌گێڕی فرانسین فۆکۆیاما سەبارەت بە دۆخی دڵتەزێنی کۆمەڵگای هاوچەرخیش بخەینە ناو ئەم ڕیزەوە:

	کێشەی دووهەمی کولتووری تاک‌باوەڕی ئەوەیە کە لە ئەنجام‌دا سەر لە کۆمەڵگایەکی بێ‌پیوەندی‌دا دەردێنێت. وا نییە هەر کاتێک کەسەکان لێک کۆ بنەوە و لەگەڵ یەک‌دی هەڵسوکەوتیان هەبێت کۆمەڵگایەکی یەکگرتوو بەدی بێت؛ ئەو شتەی کۆمەڵگا یەکگرتووە ڕاستەقینەکان یەکگرتوو دەکات بایەخەکان، ڕێساکان و ئەزموونە هاوبەشەکانی ئەندامەکانیەتی. هەر چەندە ئەم بایەخە هاوبەشانە قووڵ‌تر و لە باوەڕی ئەندامەکانی کۆمەڵگادا ڕیشەدارتر بن، هەستی یەکگرتوویی لە ناو ئەم کۆمەڵگایەدا بەهێزتر دەبێت. بەڵام وادیارە زۆر کەس بەڵگەنەویستی یان پێداویستیی پێوەندیی نێوان ئازادی تاکەکەسی و یەکگرتوویی کۆمەڵایەتی فام ناکەن. کاتێک کەسەکان لە پێوەندییە نەریتییەکان لەگەڵ هاوسەرەکان، بنەماڵەکان، جیرانەکان، هاوکارەکان و کلیساکانیان دەرباز بوون چاوەڕوانیی ئەوەیان دەکرد کە بتوانن وەکوو ڕابردوو پێوەندییە کۆمەڵایەتییەکانیان بپارێزن. بەڵام وردەوردە تێگەیشتن کە پێوەندییە هەڵبژێردراوەکانیان، کە دەیانتوانی بە هاسانی و بە ویستی خۆیان ڕایان بگرن یان وەلایان بنێن، هەستی تەنیایی و سەرلێ‌شێواوی تێیدا بەدی هێنان، لە ئەنجام‌دا ئاواتەخوازی پێوەندیی قووڵ‌تر و خۆڕاگرتر بوون.(٣١)

	توێژەرێک کە ڕەنگە زۆرتر لە هەمووان لەم ساڵانەدا سەرنجی درابێتێ، ڕابێرت پاتنەمە کە هەر ئەم بۆچوونەی سەبارەت بە تەنیایی لە جیهانی مودێڕن‌دا هەیە و دەڵێت دابەزینی بەرچاوی بەشداربوون لە لیگی بوڵینگ‌دا نیشانەیەکە لە داڕزانی گشتیی تۆڕە کۆمەڵایەتییەکان، داڕزانێک کە بە نۆرەی خۆی بۆتە هۆی داڕزانی سەرمایەی کۆمەڵایەتی. پاتنەم دەڵێت ڕاستە کە ئەمریکییەکان وەکوو ڕابردوو دەبنە ئەندامی ڕێکخراوەکان و زۆرتر لە هەمیشە لەگەڵ یەک‌دی لە پێوەندی دان، بەڵام ئەو شتەی هەستی پێ دەکرێت نەبوونی "پێوەندی راستەقینەیە لەگەڵ کەسانی ڕاستەقینە"دا.(٣٢) وتار و کتێبی پاتنەم زۆر زیاتر لە توێژینەوەگەلێک کە دۆزراوەکانیان لە دژایەتی لەگەڵ قسە ڕوونەکانی پاتنەم بوون سەرنجەکانیان ڕاکێشا.(٣٣) پاتنەم لە توێژینەوەکانی‌دا سەبارەت بە هەندێک لە ڕێکخراوەکان‌ بەم دەرەنجامە گەیشتووە کە ژمارەی ئەندامەکانیان دابەزینێکی بەرچاوی هەبووە، بەڵام ئەم خاڵە لە بەر چاوی ئەو شاراوە مابووەوە کە هاوتەریب لەگەڵ ئەمە زۆربوونێکی بەرچاو لە باقی ڕێکخراوەکانی دیکەدا ڕووی دابوو. ڕاستیی ئەمەیە کە بە شێوەی گشتیی لە ڕادەی ئەندامیەتی ڕێکخراوەکان‌دا سەقامگیرییەکی بەرچاو دەبیندرێت. لەم ڕاستییەوە کە لەو ڕێکخراوانەی وا بابەتی توێژینەوەی پاتنەم بوون کەمبوونەوەی ئەندامەکان دەبیندرێت، ناکرێت بە دەرەنجامێکی یەکجارەکی بگەین، چونکە هۆکارەکەی دەکرێت ئەمە ببێت کە تەمەنی ئەم جۆرە ڕێکخراوانە بەسەر چووە و ڕێکخراوەگەلی دیکە شوێنیان گرتۆتەوە. لە توێژینەوە نوێکان سەبارەت بە سەرمایەی کۆمەڵایەتی لە ئەمریکا‌دا زۆر جاران گۆڕانێکی بەرچاو نابیندرێت، هەرچەند لە هەندێک لەم توێژینەوانەدا ئامارەکان جۆراوجۆر و لە هەندێکی دیکەدا جارناجارێک تەنانەت زۆربوون دێتە بەر چاو.(٣٤) ئەمە تەنیا توێژیەنوەی پاتنەم بوو کە بە شێوەیەکی تایبەت پشتی بەستووە بە کەم‌بوونەوەی سەرمایەی کۆمەڵایەتی و وێنەیەکی خەم‌هێنەر لەسەر بنەمای ئەم دۆزراوانە دەدات بەدەستەوە: "لێک‌هەڵوەشانەوەی ژیانی گشتی"، "لاوازبوونی سەرمایەی کۆمەڵایەتی" و شارۆمەندانێک کە "لە تاق‌کەوتوویی خۆیان‌دا بە شوێن بەرژەوەندیی تاکەکەسییەوەن".(٣٥)

	لە ڕاستی‌دا پێویست نییە دەرەنجامی پاتنەم قەبووڵ بکەین هەر وەکوو چۆن کلۆد ئێس. فیشێر نیشانی داوە، لە دەیەی ١٩٧٠ـەوە تا بە ئێستا، نە چەندایەتیی پێوەندییە تاکەکەسییەکان لە ئەمریکادا گۆڕانێکی بەرچاوی هەبووە و نە چۆنایەتیی ئەم پێوەندییانە.(٣٦) هەڵبەت ئاڵوگۆڕەکان لەم ماوەیەدا لە ئەمریکادا کەم نەبووە، بۆ وێنە ئێستا کەسانێک زۆر زیاتر بە تەنیا دەژین، درەنگ‌تر زەماوەند دەکەن، خزمی کەم‌تریان هەیە و شتانێک لەم چەشنە، بەڵام کەسەکان لە بنەڕەتەوە هەر بە قەرای ڕابردوو لە بواری کۆمەڵایەتییەوە چالاکن. ژمارەی کەسانێک کە دەڵێن لە بواری کۆمەڵایەتییەوە تەنیا و تاق‌کەوتوون بە کردەوە گۆڕانێکی بەسەردا نەهاتووە. بەڵام فیشێر ئاماژە بە گۆڕانێکی گرینگ و ماناداریش دەکات: سەرەڕای ئەوەی ئەمریکییەکان هەر بە قەرای ڕابردوو لە ڕیکخراوەکان‌دا دەبنە ئەندام بەڵام ڕادەی چالاکییان لەم ڕێکخراوانەدا کەم‌تر بۆتەوە.(٣٧) وادیارە ئەوان بە قەرای ڕابردوو دڵبەستە و هۆگری ئەم ڕێکخراوانە نین.

	یەکێک لەو وتارانەی کە زۆر وەکوو بەڵگە کەڵکی لێ وەرگیراوە دەڵێت ژمارەی ئەو ئەمریکییانە کە هیچ‌کەسیان نییە کە مەسەلەی گرینگ لەگەڵیان باس بکەن لە مەودای ساڵی ١٩٨٥ تا ٢٠٠٤ بۆتە سێ بەرانبەر کە دەبێتە یەک لە چواری جەماوەری ئەمریکا.(٣٨) ئەم توێژینەوەیە بە بێ ڕاوەستان لە میدیا گشتییەکان‌دا بە شێوەیەکی بەربڵاو کەوتە بەر باس، و ژمارەی ناوبراوەکانی ناو ئەم توێژینەوە لە زۆر توێژینەوەی دیکەدا کەڵکیان لێ وەرگیرا. بەڵام ئەو شتەی زۆر بە کەمی دەگێڕدرێتەوە تێبینییەکانی خودی نووسەرانی ئەو وتارانەیە، چونکە ئەوان دەڵێن سەبارەت بە دۆزراوەکانیان شک و دوودڵییان هەیە و دەنووسن کە ژمارەگەلێک کە سەبارەت بە داوێنەی تەنیایی کۆمەڵایەتی ئاراستە کراوە لەوانەیە زۆر زیاتر ببێت لە ئەو شتەی کە لە ڕاستی‌دا هەیە. کلود فیشێر جەخت دەکات کە دۆزراوەکانی ئەم توێژینەوەیە وەها لە ڕەگ‌وڕیشەوە لەگەڵ باقی توێژینەوەکان سەبارەت بەم بابەتە لە دژایەتی‌دایە و سەرەڕای ئەمە، هێندە لاوازیی مێتۆدۆلۆژیکی تێیدا دۆزراوەتەوە کە بە هێچ شێوەیەک نابێت لەسەر بنەمای ئەو بگەین بە دەرەنجام سەبارەت بە گۆڕانکاری لە تۆڕە کۆمەڵایەتییەکان‌دا.(٣٩)

	سەرەڕای ئەمە پێویست نییە بڕوامان بەوە ببێت کە زیادبوونی تاک‌باوەڕی خۆی لە خۆی‌دا دەتوانێت ببێتە هۆی زیاتربوونی هەستی تەنیایی. هەڵبەت هەندێک توێژینەوە هەیە کە دەڵێن لە کۆمەڵگا تاک‌باوەڕەکان‌دا ڕادەی هەستی تەنیایی زیاترە لە کۆمەڵگا کۆ‌باوەڕەکان.(٤٠) بەڵام لە زۆربەی توێژینەوەکان‌دا ڕێک بە پێچەوانەوەی ئەمە باس کراوە: لە کۆمەڵگا کۆباوەڕەکان‌دا هەستی تەنیایی بەگشتی زۆر زیاترە لە کۆمەڵگا تاک‌باوەڕەکان.(٤١) ڕادەی هەستی تەنیایی لە وڵاتەکانی ئەورووپای باشووری وەکوو ئیتالیا، یۆنان و پۆرتەغاڵ زۆر زیاترە. لە وڵاتەکانی ئەورووپای ڕۆژهەڵاتی ئەم ژمارە زۆر زیاترە لە ئەورووپای ڕۆژئاوایی.(٤٢) ژاپۆن، کە کۆمەڵگاکەی بە شێوەیەکی ڕۆژانە زۆرتر دەچێت بە لای کۆباوەڕبوونەوە، یەکێک لە زیاترین ڕێژەی هەستی تەنیایی لە هەموو جیهان‌دا هەیە. سەرەڕای ئەمە، لە کۆمەڵگا کۆباوەڕەکان‌دا نەبوونی پێوەندی لەگەڵ بنەماڵە زۆرتر لە وڵاتانی تاک‌باوەڕ کاریگەری هەیە لەسەر خەست‌بوونەوەی هەستی تەنیایی، بەڵام پێوەندی لەگەڵ دۆستان لە کۆمەڵگا تاک‌باوەڕەکان‌دا بایەخێکی زۆر زیاتری هەیە لە کۆمەڵگا کۆباوەڕەکان.(٤٣) سەرەڕای هەمووی ئەمانە، توێژینەوەیەک لە ناو سێزدە هەزار قوتابی لە سی و یەک وڵاتی جیاوازی جیهان نیشان دەدات کە هەستی ڕەزامەندی لە پێوەندیی بنەماڵەیی لە ناو شارۆمەندانی کۆمەڵگا کۆباوەڕەکان‌دا لە بەراوەرد لەگەڵ شارۆمەندانی کۆمەڵگا تاک‌باوەڕەکان‌دا زیاتر نییە.(٤٤) هەرچەند بە شێوەیەکی بەردەوام دووپات دەبێتەوە کە تاک‌باوەڕیی مودێڕن بۆتە هۆی هەستی تەنیاییەکی زیاتر بەڵام وەها بۆچوونێک پشتیوانەیەکی ئەزموون‌کراوی پتەوی نییە.

	بە ڕواڵەت تاکی لیبێڕاڵ کێشەیەکی بەرچاوی لەگەڵ ژیانی نییە. تاکی لیبێڕاڵ بەگشتی بە هۆی بەشداری‌نەکردن لە تۆڕە کۆمەڵایەتییەکان‌دا، لە ئێش و ئازاردا نییە، بەڵام لە هەمان‌ کات‌دا هەر ئەم کەسە داوای ئەمری مەحاڵی تێکەڵ‌کردنی ئازادیی تەواو و هۆگربوونیشی هەیە. جاری وایە وەسوەسە دەبین بڵێین پێوەندییەکانی تاکی لیبێڕاڵ لەگەڵ دیتران ڕووکەشی‌ترە، و هەڵبەت هێندەش هەست بە بەرپرسایەتی ناکات و ڕەنگە هەر ئەمەش ببێتە هۆی ئەوەی کە زۆرتر بکەوێتە بەرانبەر هەستی تەنیایی عاتیفی زیاتر، نەک هەستی تەنیایی کۆمەڵایەتی زیاتر، بەڵام ئەم بۆچوونە کە تەنیایی عاتیفی زیاتر هەبووە پشتیوانەیەکی بەهێزی نییە. گەر بمانەوێت سەبارەت بە تەنیایی کۆمەڵایەتی قسە بکەین بێ ‌ئەملاوئەولا دەکرێت بڵێین تاکی لیبێڕاڵ بوونەوەرێکی کۆمەڵایەتییە بەڵام لە هەمان کات‌دا دەیەوێت بە هەڵبژاردنی خۆی لەگەڵ دیتران هەڵسوکەوت بکات. تاکی لیبێڕاڵ بە ئاشکرا هەندێک ڕەگەی خۆخۆشەویستی تێیدایە، بەڵام لە هەمان کات‌دا سەبارەت بە دیتران کەمتەرخەم نییە.(٤٥) بەگشتی تاکی لیبێڕاڵ کەسایەتییەکە کە دژایەتی و لێکدژایەتی دەرچوونی یەکجار زۆری هەیە، بەڵام لە هەمان کات‌دا وادیارە توانای بەڕیوەبەرایەتی ئەم دژایەتی و لێکدژایەتییە دەروونییانەی هەیە.

	تەنیایی و میدیا کۆمەڵایەتییەکان

	کتێب و وتارگەلی جۆراوجۆر هەن کە سەبارەت بە دواهاتە نالەبارە زاتییەکانی شێوەی کەڵک‌وەرگرتنی ئێمە لە میدیا کۆمەڵایەتییەکان هۆشدار دەدەن. هەر وەکوو هێربێرت درێیفووس دەڵێت، ئینتێرنێت دەبێتە هۆی ئەوەی کە ئێمە لە یەک‌دی جیا ببینەوە و لە ئەنجام‌دا متمانە، بەرپرسایەتی و هەست بە ئەرک‌کردن لە ناومان‌دا لاواز دەبێت.(٤٦) شێری تێرکڵ سەبارەت بە ئەوەی کە چۆن میدیا کۆمەڵایەتییەکان ئێمە " لە پەنای یەک‌دییەوە بە تەنیا" دەکەن نووسراوەی هەیە.(٤٧) کارەسات‌بارترین وەسفەکان سەبارەت بە ئەم بابەتە ئەم هەستەمان پێ‌دەدەن کە ئێمە وەکوو دانیشتووانی هەسارەی "سولاریا" لە ڕۆمانی زانستی-خەیاڵیی ئایزاک ئاسیمۆڤ واتە "هەتاوی ڕووت"ـین کە لە ساڵی ١٩٥٧‌دا بڵاو کراوەتەوە. لە "سولاریا"ـدا کەسەکان یان تەنیان یان لەگەڵ هاوسەرەکەیان دەژین، و لە کاتی لەدایک بوونەوە فێر دەبن کە چۆن لە پێوەندیی تاکەکەسی لەگەڵ دیتران -ئەو شتەی کە نێوی دەنێن "دیتن"- پارێز بکەن و لە بری ئەوە سەرقاڵی "چاوەدێری کردن" بن کە پێوەندییەکی خەیاڵییە لە ڕێگەی ئاواتارەکانەوە. لە یەکێک لە هەوەڵین توێژینەوەکان سەبارەت بە ئینتێرنێت پێش‌بینی کراوە کە هەرچەندە کەڵک‌وەرگرتن لە ئینتێرنێت زیاتر بێ کاریگەرییەکی وێرانکەری زیاتری دەبێت و دەبیتە هۆی هەستی تەنیاییەکی زیاتر.(٤٨) کاتێک هەر ئەم توێژەرانە چەندین ساڵ دواتر دەستیان برد بۆ توێژینەوەیەکی تەکمیل‌کەری دیکە، تێگەیشتن کە زۆربەی ئەم کاریگەرییە وێرانکەرانە کە ئەوان باسیان لێ کردبوو بە کردەوە وەدی نەهاتوون.(٤٩) بەپێچەوانەوە ئاشکرا بوو کە کەڵک‌وەرگرتنی زیاتر لە ئینتیرنێت پێوەندییەکی ڕاستەوخۆی لەگەڵ هەستی بەختەوەریی زەینی زیاتر و هەڵسوکەوتی کۆمەڵایەتی زیاتر هەیە. ئەم دۆزراوەیە لە لایەن توێژینەوە پەیوەندی‌دارەکانی دیکەشەوە پشت‌ڕاست کراوەتەوە.(٥٠) توێژینەوە ئەزموون‌کراوەکان سەبارەت بە ئینتێرنێت نیشانیان داوە کە کەسەکان بە زۆرینە لە ئینتێرنێت بۆ پاراستنی پێوەندییەکانیان لەگەڵ ئەو دۆست و خزمانەیان کە پێوەندییەکی نزیکی ڕووبەڕوویان هەیە و هەروەها بەربڵاوکردنەوەی نێتی کۆمەڵایەتییان، کەڵک وەردەگرن.(٥١) کەسانێک کە لە تۆڕە کۆمەڵایەتییەکان‌دا چالاکن حەز دەکەن لە دەرەوەی ئینتێرنێتیش لە باری کۆمەڵایەتییەوە چالاک‌تر بن و نێتگەلی کۆمەڵایەتی بەربڵاوتریان هەبێت و لەو ڕێکخراوانەدا کە بە شێوەی خۆبەخش چالاکییان هەیە، بەشداری بکەن.(٥٢) وادیارە میدیا کۆمەڵایەتییەکان ئێمە کۆمەڵایەتی‌تر دەکەنەوە نەک لە پێوەندییە کۆمەڵایەتییەکانمان کەم بکەنەوە. بەگشتی ئەمڕۆکە ئێمە زۆر زیاتر لە ڕابردوو لەگەڵ خزم و دۆستەکانمان لە پێوەندی داین.

	توێژینەوەیەک لەسەر دووهەزار کەسی مێرمنداڵ و پێگەیشتوو لە ماوەی سێ ساڵ‌دا نیشان دەدات کە ئەوانەی وا کەڵک لە تۆڕە کۆمەڵایەتییەکان وەردەگرن ئاشنایان زیاترە و دیداری تاکەکەسی زیاتریان لەگەڵ ئاشناکانیان هەیە.(٥٣) هەر ئەمە نیشان دەدات کە ئەم دۆزراوەیە کە میدیا کۆمەڵایەتییەکان نەبوونەتە جێگرەوەی چەشنەکانی دیکەی هەڵسوکەوتی کۆمەڵایەتی، ڕاست نییە. لەگەڵ ئەمەش‌دا ئەو کەسانەی کەڵک لە میدیا کۆمەڵایەتییەکان وەردەگرن دەڵێن زۆرتر لە ئەو کەسانەی کە کەڵک لەم میدیایانە وەرناگرن هەست بە تەنیایی دەکەن. هەڵبەت دەكرێت ئەمە گرێ بدرێتەوە لە ئەو بیرۆکەیە کە میدیا کۆمەڵایەتییەکان دەبنە هۆی وەدی‌هاتنی هەستی تەنیاییەکی زیاتر، بەڵام لە بەر تیشکی ئەم دۆزراوانە کە کەسانێک کە کەڵک لە میدیای کۆمەڵایەتییەکان وەردەگرن بەگشتی کەسانێکی کۆمەڵایەتی‌ترن، وا باش‌ترە وای دابنێین کە ئەم گرووپە پێداویستیگەلی کۆمەڵایەتی زیاتری هەیە و لە ئەنجام‌دا زۆر هاسان‌تر خۆیان بەم هەستە دەسپێرن کە پێداویستییە کۆمەڵایەتییەکانیان وەدی نەهاتوون. هەروەها، وا دێتە بەر چاو کە کەسانی تەنیا زۆرتر لە کەسانی ناتەنیا کەڵک لە میدیای کۆمەڵایەتییەکان وەردەگرن.(٥٤) سەرەڕای ئەمە هەندێک لە توێژینەوەکان وا نیشان دەدەن کە کەسانی تەنیا پاش کەڵک وەرگرتن لە میدیا کۆمەڵایەتییەکان هەست بە تەنیاییەکی زیاتر دەکەن.(٥٥) سەرەڕای ئەمە، ئێمە بە پێی ئەمە نابێت وای دابنێین کە میدیا گشتییەکان دەبنە هۆی هەستی تەنیاییەکی زیاتر، چونکە هەر لەم سەردەمەدا کە میدیا گشتییەکان بە شێوەیەکی تەقینەوەیی گەشەیان کردووە، هیچ بەڵگەیەک بە دەستەوە نییە کە بڵێین ڕادەی هەستی تەنیایی زۆر هەبووە.

	لە ڕاستی‌دا، هەر ئەمە بۆتە هۆی ئەوەی کە هەندێک کەس دەست بکەن بە گلەیی‌کردن کە ئێمە ئەمڕۆکە لە ڕادەبەدەر کۆمەڵایەتی بووینەتەوە و ئیتر ناتوانین بە تەنیا بین و ناچارین ژیانمان لە پێوەندییەکی درێژخایەن لەگەڵ دیتران‌دا ببەینە سەر.(٥٦) کۆمەڵناسێک بە ناوی داڵتۆن کانڵی لە ئەمەش تێدەپەڕێت و دەڵێت وردەوردە "INTRAVIDUAL" خەریکە شوێنی "INDIVIDUAL" دەگرێتەوە. "INTRAVIDUAL" کەسێکە کە تۆڕی کۆمەڵایەتی دزەی کردۆتەسە دەروونییەوە.(٥٧) ئاشکرایە کە ئەمە زێدەڕۆییە، بەڵام خاڵی جێگەی سەرنج ئەمەیە کە زۆربەی مرۆڤەکان لە باری کۆمەڵایەتییەوە زۆرتر لە ڕابردوو تاق‌کەوتوو نین: بەپێچەوانەوە، ئێمە زۆرتر کۆمەڵایەتی بووینەتەوە. کەوابوو مەسەلەی هەستی تەنیایی بۆ تاکی لیبێڕاڵ کەم‌بوونی تەنیایی نییە، بەڵکوو ئەمەیە کە ڕەنگە ئەگەری هەڵبژاردنی خەڵوەت کەم‌تر بووبێتەوە، تەنیا بەو هۆیەی کە ئێستاکە تاک زۆر زیاتر کۆمەڵایەتی بۆتەوە.

	وەرزی حەوتەم: گۆشەنشینی

	 

	گەر ئەو کاتەی کە خێزانم لە خەودایە 

	و زارۆک و کاتلینیش

	لە خەودان

	و هەتاویش وەکوو لاپەڕەیەکی خڕی درەوشاوەی سپییە

	لە ناو مژی ئاورێشمین‌دا

	لەسەر داری بریقەدەر

	گەر ئەو کاتە من لە ژووری باکووری‌دا

	بەڕووتی بە شێوەیەکی نامۆ لە بەرانبەر ئاوێنەدا سەما بکەم 

	و کراسەکەم لەسەر سەرم هەڵسووڕێنم

	و نەرم نەرم بۆخۆم گۆرانی بڵێم:

	"تەنیام، تەنیا.

	لەدایک بووم کە تەنیا بم

	کەوابوو لە تەشق‌دام لە تەشق!"

	گەر ستایش بکەم دەستەکانم و ڕوخسارەکانم، شانەکانم

	کەلەکەم، سمتم

	لە بەرانبەر پەردە زەردەکان‌دا کێشراوە

	چ کەسێک دەتوانێت بڵێت من بلیمەتەی بەختەوەری ماڵ و بنەماڵەکەم نیم؟

	ڤیلیام کاڕڵۆس ڤیلیامز

	"دانس ڕۆسە"

	من تا بە ئێرەی ئەم کتێبە تەنیا پەرژاومەتە سەر ئەو تەنیاییەی کە حەز دەکەین پارێزی لێ بکەین چونکە بەژانە، بەڵام جۆرێکی دیکە لە تەنیایی هەیە، جۆرێکی ئەرێنی، کە ئێمە هۆگرانە بە شوێنیەوەین چونکە بایەخەکانی ژیانی ئێمە زیاد دەکات. زۆربەی وەسفەکان لە تەنیایی، شین‌گێڕانەن، بەڵام لە ناو کۆڕی شاعیران و فیلسووفان‌دا ستایشیش سەبارەت بە ئەم دیاردەیە دەبیندرێت. هەڵبەت ئەم تەنیاییە، تەنیایی نییە بەڵکوو گۆشەنشینییە کە ئەوان ستایشی دەکەن. پێناسەیەک کە لە تەنیایی درا بە دەستەوە ڕوون‌ترە لە پێناسەیەک کە بۆ خەڵوەت و گۆشەنشینی دراوە بە دەستەوە. ئەو شتەی کە لە بناخەی تەنیایی‌دا شاردراوەتەوە جۆرێک نقوستانە، بەڵام خەڵوەت و گۆشەنشینی جۆرێک لە کراوەیی دیاری‌نەکراوە لە بەرانبەر جۆرەکانی ئەزموون، ئەندێشە و هەستەکان. تەنیایی حەتمەن لەگەڵ هەستی ژان و ناڕەحەتی هاوڕێ دەبێت، بەڵام خەڵوەت و گۆشەنشینی بە شێوەیەکی بێ‌ئەملاوئەولا لەگەڵ هیچ هەستێک هاوڕی نییە -هەرچەند زۆر جاران ئەزموونێکی ئەرێنی دێتە ئەژمار، بەڵام هاوکات لەگەڵ ئەمە دەتوانێت  لە باری ئیحساسییەوە بێ‌لایەن ببێت.

	تەنیایی و گۆشەنشینی وا نییە کە حەتمەن یەک‌دی ڕەت بکەنەوە، بە شێوەیەک کە ئەوانەی کە هەست بە تەنیایی دەکەن بۆ خۆیان لە خۆیان‌دا هیچ پێویستییەک بە گۆشەنشینی هەست پێ نەکەن. لەوانەیە کەسێکی دیاری‌کراو پێویستی بە تەنیابوون ببێت و لە هەمان کات‌دا لە هەستی تەنیایی عاتیفی و کۆمەڵایەتی ڕەنج ببات، و لەوانەیە کەسێک پێویستییەکی بەرچاوی بە تەنیامانەوە نەبێت بە بێ ئەوەی بە کردەوە لە تەنیامانەوەی خۆی هەست بە ناڕەحەتی و ئازار بکات. بەڵام ئەوانەی کە گیرۆدەی هەستی تەنیایین بە شێوەی باو بە تایبەتی بە شوێن گۆشەنشینییەوە نین.(١)

	پێویستیی بە تەنیایی جارناجارێک -پاش تێپەڕاندنی سەردەمی منداڵی- وادیارە تایبەتمەندییەکی گشتییە لە مرۆڤەکان‌دا. هەر وەکوو لە وەرزی سێهەم‌دا بینیمان، لاویەتی قۆناغێکە لە ژیان کە تایبەتمەندییەکەی پەرەسەندنی یەکجار زۆری هەستی تەنیاییە. سەرەڕای ئەمە، قۆناغێکیش لە ژیان هەیە کە ڕوانینی کەسەکان بە تەنیایی زۆر ئەرێنی‌ترە لە ڕوانینی سەردەمی منداڵی، واتە سەردەمێک کە وردەوردە پێویستیی بە گۆشە و گۆشەنشینی سەر هەڵ دەدات. ژمارەیەکی زۆر کەم لە منداڵانی حەوت ساڵان لە مانای وشەی "خەڵوەت" تێدەگەن، کەچی منداڵانی دوازدە ساڵە مانای ئەم وشەیە بە باشی فام دەکەن.(٢) لە سەرەتاکانی سەردەمی پێگەیشتن پێویستییەک بە زیاتر تەنیامانەوە سەر هەڵ دەدات، و لە ئەم سەردەمەدا تاکەکان بە تامەزرۆییەکی زیاترەوە بە شوێن کاتێکەوەن کە بتوانن بە تەنیا بن. لە ڕاستی‌دا، ئەو کەسانەی کە لە سەردەمی پێگەیشتن‌دا دەرفەتێکی زیاتریان هەیە بۆ ئەوەی بە ویستی خۆیان بە تەنیا بمێننەوە دواتر بە کردەوە لە باری کۆمەڵایەتییەوە هێزی خۆتەباکردنێکی زیاتر لە خۆیانەوە نیشان دەدەن.(٣)

	لە جیهانی فەلسەفەدا باس‌کردن سەبارەت بە ئەوەی کە تا چ ڕادەیەک گۆشە و گۆشەنشینی دەتوانێت باش بێت باسێکی کۆنە کە پێشینەکەی لانیکەم دەگەڕێتەوە بۆ سەردەمی ڕۆمی کەونارا. سیسێرۆن دەنووسێت مرۆڤ بوونەوەرێکە کە بۆ ژیان لە ناو جەماوەردا لەگەڵ دیتران ئافرێندراوە. خەڵوەت و تەریک‌کەوتوویی لەگەڵ سروشتی مرۆڤ‌دا لە دژایەتی‌دایە.(٤) بە پێی بۆچوونی سیسێرۆن، تەرخان‌کردنی خۆمان بۆ دۆزینەوەی حەقیقەت بە تەنیایی و لە خەڵوەتی خۆمان‌دا و وەلانانی ئەرکی خۆمان لە بەرانبەر کۆمەڵگادا بێ‌ئەملاوئەولا کردەوەیەکی نائەخلاقییە.(٥)

	ئەگەری ئەوە هەیە کە یەکەم کەسێک کە بە شێوەیەکی سیستەماتیک دەستی کردبێت بە جیاکردنەوەی تەنیایی و گۆشەنشینی یوهان گئۆرگ زیمرمان بووبێت. ئەو لە کتێبی ١٦٠٠ لاپەڕەیی گۆشەنشینی‌دا (١٧٨٥-١٧٨٤)ـدا باسی لە ئەم جیاوازییە کرد. گۆشەنشینی و تەنیایی بە نۆرە لە هۆکاری ئەرێنی و نەرێنی سەرچاوە دەگرن. لە ناو هۆکارە نەرێنییەکان زیمرمان باس لە تەوەزەلی، هەڵاتن لە خەڵک، وەڕەزیی و بە تایبەتی خەمۆکی دەکات. ئەو هەروەها ڕەخنە لە "چلەنشینی"ـی دەروێشەکان و ڕاهبانی خانەقاش دەگرێت. ئەم جۆرە لە تەنیایی دەبێتە هۆی هەڵاتن لە خەڵک و دڵ‌مردوویی. بەڵام گۆشەنشینی دەبێتە هۆی ئازادی وسەربەخۆیی، هێمنایەتییەک کە دەکرێت تێیدا ئیش بکەیت و کەسایەتیی خۆتی تێیدا پەروەردە بکەیت و ڕۆحی خۆت بەرەو بەرزایی ببەیت. بەڵام زیمرمان جەخت دەکاتە سەر ئەوەی کە ئەم گۆشەنشینییە دەبێت لەگەڵ هەڵس‌وکەوتی مرۆڤانەدا تەبا بێت. لە ڕاستی‌دا زیمرمان لە بنەڕەتەوە تێدەکۆشێت هەڵوێستێکی مام‌ناوەندی هەبێت بۆ ئەوەی هەم زانست و بۆچوونی ئەوانەی کە گۆشەنشینییان بەدڵە تێیدا جێ بگرێت و هەم زانست و بۆچوونی دژمنانی گۆشەنشینی، چونکە "حیکمەتی ڕاستەقینە شتێکە لە نێوان جیهان و خەڵوەت‌دا."(٦) بەڵام دەبێت بڵێین شی‌کردنەوەی زیمرمان زۆرتر لە  لایەنگری‌کردن لە خەڵوەت لە بەرانبەر جەماوەردا خۆی نیشان دەدات. ئەمە خەڵوەتە کە "پێداویستییە ڕاستەقینەکانی تاک" بە ئەو نیشان دەدات.(٧) بەڵام کۆڕ و جەماوەر زیاتر بۆشاییەکی کۆمەڵایەتییە، بۆ وەلانان و دەمگۆ بڵاوکردنەوە.(٨) خەڵوەت حەشارگەیەکە بۆ ناسینەوەی ڕاستەقینەی خۆد و ژیانی ڕاستەقینە، بەڵام کۆمەڵگا هەرێمی درۆ و دەلەسەیە.

	کریستییان گاروێش لە کتێبی دوو بەرگیی خۆی‌، سەبارەت بە کۆمەڵگا و خەڵوەت (١٧٩٩-١٨٠٠)ـدا تێدەکۆشێت هەڵوێستێکی هاوسەنگ هەڵبژێردرێت، بەڵام زۆر جار قورسایی بە قازانجی بایەخی کۆمەڵگادا دەشکێتەوە.(٩) هەڵبەت گاروێش جەخت دەکات کە خەڵوەت، ئەو ئازادی و ئەگەرە بە مرۆڤ دەبەخشێت کە خۆی بۆ کارێک یان شتێک تەرخان بکات.(١٠) دەنووسێت هەموو فیلسووفە گەورەکان و شاعیرە بلیمەتەکان عاشقی خەڵوەت و تەنیایی بوون.(١١) بەڵام لە هەمان کات‌دا، خەڵوەت و تەنیایی بە شێوەیەکی جیددی بۆ کەسانی لاواز و ئاسایی مەترسی‌هێنەرە چونکە دەبێتە هۆی خەمۆکی و خەمۆکیش جۆرێک نەخۆشییە. کەوابوو تەنانەت فیلسووفان و شاعیرانی مەزن تەنیا دەبێت جارناجارێک گۆشەنشینی بکەن.(١٢) لە ڕوانگەی گاروێوە کۆمەڵگا پرەنسیپە، و خەڵوەت و تەنیایی، ئاوارتەیە.

	 کانتیش بەش بە حاڵی خۆی لە نێوان ئارگیومێنتە چکۆلەترەکان و شایانی ستایشەکان بۆ تەنیامانەوە جیاوازی دادەنێت:

	بەڵام دەبێت وەبیر بێنینەوە کە جیابوونەوە لە هەموو کۆمەڵگا، گەر لەسەر بنەمای هەندێک بیرۆکە بن کە لە هەر جۆرە قازانجێکی بەرهەست بەتاڵن، بەرزویستانە دێنە ئەژمار. خۆدابینکاری ولە ئەنجام‌دا ‌بێ‌نیازبوون لە کۆمەڵگا و هەڵنەهاتن لە خەڵک و نەبوونی هەڵس‌وکەوت‌خوازی دەتوانێت ئێمە بە سنوورەکانی بەرزویستی بگەیێنێت ڕێک وەکوو چاوپۆشی‌کردن لە پێداویستییە زەروورییەکان. لە لایەکی دیکەوە، هەڵهاتن لە مرۆڤەکان بە هۆی خەڵک‌بێزییەوە هەم قێزەون و هەم سووک‌وچرووکانەیە. هەڵبەت جۆرێک لە خەڵک‌بێزی (دەستەواژەیەکی زۆر هەڵە لەم حاڵەتەدا) هەیە کە زۆر جاران لە تەمەنی بەساڵاچوویی‌دا ڕوو دەدات، ئەم جۆرە لە خەڵک‌بێزی تەنانەت بۆ ئەو کەسانە ڕوو دەدات کە زۆر خێرخوازی دیترانن و دەکرێت ناوی مرۆڤ‌دۆستیان لێ بنرێت، کە هەڵقوڵاو لە ئەزموونی درێژماوە و نالەباری ئەوانە لە پێوەندی لەگەڵ دیتران‌دا، پێوەندییەک کە بە هیچ شێوەیەک ناتوانێت جێی ڕەزامەندی بێت. بەڵگەی ئەم نموونەیە دەکرێت کە هۆگریی لەڕادەبەدەر بۆ گۆشەنشینی لە ئەم تەمەنەدا ببینین...(١٣)

	هەڵبەت کانت دژنموونەیەکیشی هەیە، نموونەی فیلسووفێکی زانا کە بە تەنیا خواردن دەخوات و لە ئەنجام‌دا پێکەنین و شادیی زەینیی خۆی لەکیس ‌دەدات، ئەندێشەی پیر دەبێت و ناتوانێت لە دەرفەتی پەروەراندنی ئەندێشەکانی لە ڕێگەی هەڵسوکەوت لەگەڵ دیتران، بەهرەمەند ببێت.(١٤) ئەم هەموو جەخت‌کردنە لەسەر ئەم ئەندێشەیە کە هەر فیلسووفێک دەبێت بە شوێن هەڵسوکەوت لەگەڵ دیترانەوە هەبێت نەختێک نائاساییە. هەر وەکوو دواتر دەبینین، ئاسایی‌تر ئەوەیە کە فیلسووفان، گۆشەنشینی وەکوو پێش‌مەرجی وەدەست خستنی هێزی ناسینەوەی فەلسەفی دێننە ئەژمار.

	گۆشەنشینی و هێزی ناسینەوە

	 

	فیلسووفان زۆر جاران بە پێداگرییەوە گوتوویانە کە گۆشەنشینی چاکە بۆ ئەوان، دۆخێکی تایبەتە بۆ ئەوەی بتوانن تێیدا لە حەقیقەت نزیک ببنەوە.(١٥) دێکارت ڕاشکاوانە دەڵێت کە گۆشەنشینی لە گوند، بە دوور لە شار و ئاشناکان، بۆ ئەوەی کاتی خۆمان تەرخان بکەین بۆ بیرکردنەوە، چەندە بۆ فیلسووف چاکە.(١٦) دێکارت هەروەها لە زۆریەک لە نامەکانی‌دا ڕوونی دەکاتەوە کە چەندە حەز لە خەڵوەت و گۆشەنشینی دەکات.

	ئەرەستوو دەڵێت باش‌ترین ژیان، ژیانی بیرمەندانەیە، و ژیانی بیرمەندانە ژیانێکە لە خەڵوەت و تەریک‌کەوتوویی‌دا. بە پێی بۆچوونی ئەرەستوو، هەموو فەزیلەتەکان لە ژیان‌دا تەنیا لەگەڵ دیتران دەتوانین بە خۆناخی کردار دەربێنین، بەڵام مرۆڤی حەکیم سەربەخۆترە لە کەسانی دیکە و بە پێی ئەوە دەتوانێت  کاروبارەکەی بە تەنیایی بباتە پێشەوە. "ڕەنگە کەسی حەکیم بتوانێت ئیشەکانی بە هاوکاری هەندێک هاوڕێ باش‌تر بباتە پێشێ، بەڵام سەرەڕای ئەمە خۆی خۆدابینکەرترین مرۆڤە."(١٧) دەکرێت ژیانی بیرمەندانە لە خەڵوەت و تەریک‌کەوتوویی‌دا ببەینە پێشەوە، بەڵام بەپێی پێویست وا نییە.

	لە سەدەکانی ناوەڕاست‌دا، بەگشتی ناوەرۆکێکی دینییان بە خەڵوەت و تەریک‌کەوتوویی دەبەخشی، و دەیانکردە شوێنێک کە تاک دەرفەتێکی تایبەتی دەبێت بۆ ئەوەی لە خودا نزیک بێتەوە.(١٨) لە سەدەکانی ناوەڕاست‌دا خەڵوەت و تەریک‌کەوتوویی وەکوو مەسەلە یان گرفتێک سەیر نەدەکرا، بەپێچەوانەوە، مەسەلە ئەمە بوو کە لە خەڵوەتی خۆمان‌دا تا چ ڕادەیەک دەتوانین لە خودا نزیک ببینەوە.(١٩) دەیانگوت کاتێک لە ئەو گۆشەنشینییەدا تاک دەست لە خۆیەتیی خۆی دەشواتەوە و خۆیەتیی خۆی بە جێ‌ دێڵێت وەها لە باری ڕوحییەوە ورد و خاش دەبێت کە دیسان هەبوونی بە ڕووی خودا دەکرێتەوە.

	لە سەردەمی رۆنێسانس‌دا، ئەم بیرە باو بووبوو کە مرۆڤی زانا دەبێت لە خەڵوەت و تەریک‌کەوتوویی‌دا وە شوێن ئامانج و مەیلەکانی بکەوێت. لەوانەیە پێترارک یەکەم کەسێک بووبێت کە یەک کتێبی بەتواوەتی تەرخان کردبوو بۆ باسی خەڵوەت و تەریک‌کەوتوویی: ژیان لە گۆشەنشینی و تەریک‌کەوتوویی‌دا(١٣٤٦-١٣٥٦). (٢٠) پێترارک لە سەرەتای ئەم بەرهەمەدا دەنووسێت، هەموو مرۆڤە بیرمەندەکان دەبێت لە شار و شارنشینەکان دوور بکەونەوە و بە شوێن گۆشەنشینی و تەریک‌کەوتوویی خۆیانەوە ببن. گۆشەنشینی و تەریک‌کەوتوویی کەرەسەی پێویست بۆ دەربازبوون لە ویستی دیتران دەدەن بە دەستەوە و ئەم توانایە دەدەن بە تاک کە لە ژیان‌دا وە شوێن ڕیگەی خۆی بکەوێت. بەڵام تاک دەبێت بۆ گفتوگۆ هەندێک کتێبی پێ بێت: "لە ڕاستی‌دا گۆشەنشینی و تەریک‌کەوتوویی بە بێ کتێب دەبێتە زیندان و ئەشکەنجە."(٢١) گۆشەنشینی و تەریک‌کەوتوویی بە تەنیا ناتوانن ئەو هێمنایەتییە خوازراوە گارانتی بکەن، چونکە هێمنایەتی پێویستی بە زەینێکی ڕوون و زۆڵاڵیش هەیە. پێترارک لە درێژەدا جەخت دەکات کە گۆشەنشینی و تەریک‌کەوتوویی هیچ دژایەتییەکی لەگەڵ دۆستایەتی نییە و ئامادەیە لە گۆشەنشینی دەست بشواتەوە بەڵام لە دۆستایەتی دەست ناشواتەوە.

	میشێل دۆمۆنتێنی دەڵێت، کاتێک باس لە گۆشەنشینی و تەریک‌کەوتوویی دەکرێت، "ئامانجێک کە من وێنای دەکەم ژیانێکە لە بێ‌خەمی و ئاسوودەیی‌دا."(٢٢) مۆنتێنی دەڵێت لە هەموو شوێنێک‌دا دەکرێت خەڵوەتی خۆمان دەست بخەین، لە ناو شارەکان و لە ناو دیوەخانەکان‌دا، بەڵام لە هەمووان باش‌تر ئەوەیە بە تەنیا بین. بە بڕوای ئەو خەڵوەت و تەریک‌کەوتوویی، بابەتێکە بۆ تەمەنی بەساڵاچووان نەک لاوی، و تاک پاش ئەوەی تەمەنێکی درێژ بۆ دیتران ژیاوە زیاتر مافی ئەوەی هەیە کە لەبەر خۆی لە تەنیایی‌دا بژی.(٢٣) لەهەمان کات‌دا مۆنتێنی جەخت دەکات کە ئەمانە هەموویان پێویستییان بە شتێکی دیکە هەیە، چونکە ئێمە دەبێت وەها داب‌ و دەستوورێک بە ژیانی خۆمان بدەین کە "ڕەزامەندیی ئێمە تەنیا گرێ درابێتەوە لە خۆمان."(٢٤) سەرەڕای ئەمە تاک نابێت ژیانی خۆی لە چاوەڕوانی ناوبانگ و شانازی بباتە سەر، چونکە لەم حاڵەتەدا خۆی گرێ دەداتەوە لە شتێک لە دەرەوەی خۆی:

	هێندە سەرقاڵی ئەمە مەبە کە خەڵکان چیت پێ دەڵێن، ئەو شتەی گرینگە ئەوەیە کە تۆ خۆت چی بە خۆت دەڵێیت. بچۆ ناو خۆتەوە بەڵام بەر لەمە ئامادە بە کە لەوێ‌دا لە خۆت تێبگەی: گەمژەیانەیە خۆت بە دەستی خۆت بسەپێری لە حاڵەتێک‌دا کە لەغاوی خۆت بە دەستی خۆت نییە. مرۆڤ لە تەنیاییش‌دا دەتوانێت ڕێگە ون بکات ڕێک وەکوو چۆن لە هەڵسوکەوت لەگەڵ دیتران دەتوانێت خۆی ون بکات.(٢٥)

	مرۆڤ دەبێت هەست و ئەندێشەکانی خۆی گرد و کۆ بکاتەوە.(٢٦)

	لە ڕوانگەی ڕاڵف ڤاڵدۆ ئێمرسۆنەوە تاک تەنیا لە خەڵوەتی تەنیایی‌دا دەتوانێت  خۆی بناسێت، و بۆ ئەم خەڵوەتەش ئەمە بەس نییە کە تاک لە تاکەکانی کۆمەڵگا دوور بکەوێتەوە: تاک دەبێت هاوکات لەگەڵ ئەمە نووسین و خوێندنەوەش وەلا بنێت و تەنیا سەرقاڵی ئەستێرەکان ببێت،(٢٧) ئێمرسۆن لای وایە کە خەڵوەت و گۆشەنشینی هەم پارێزهەڵنەگرە و هەم دەبێت بەشیوەیەکی چالاکانە وەشوێنی بکەوین. ئەو دەڵێت شکێک لەمەدا نییە کە هەر کەسێک پێویستی بە دیترانە، بەڵام دیداری ئێمە لەگەڵ ئەوان بەردەوام دەبێت تیژتێپەڕ ببێت. ئەو دەڵێت پێوەندی دیتران لەگەڵ ئێمە بەردەوام کورت و بەپێی هەندێک مەبەست و ئامانجە.(٢٨) هەر بەو هۆیەش تاک بەردەوام دەگەڕێتەوە بۆ خەڵوەتی خۆی، و ئەمە خەڵوەتە کە ڕیگەیەک بەرەو پێشەوە نیشان دەدات، نەک کۆبوونەوە لەگەڵ دیتران. وێردزورس‌یش لەو شوێنەوەدا کە باس لە بەرەکەتی خەڵوەتی تەنیایی پاش جیابوونەوە لە "خودە باش‌ترەکەمان" لە "جیهانێکی بەپەلە"دا دەکات، لە ڕاستی‌دا تەقریبەن لەمەی مەبەستە.(٢٩)

	ئارتوور شووپێنهاوێر دەڵێت مرۆڤ تەنیا لەو کاتەدا و تا ئەستێک خۆیەتی و ئازادە کە لە خەڵوەتی خۆی‌دا دەژی.(٣٠) کەوابوو دەبێت لاوەکان وا پەروەردە بکرێن کە تامۆڵی خەڵوەت و تەنیاییان هەبێت.(٣١) شۆپێنهاوێر دەڵێت لە بنەڕەتەوە هەر تاکێک تەنیا دەتوانێت  لەگەڵ خۆی هاوئاهەنگ ببێت و هەرگیز ناتوانێت لەگەڵ دیتران، تەنانەت لەگەڵ دۆستان و شەریکی ژیانی خۆی، هاوئاهەنگ ببێت، چونکە هەر لە بنەڕەتەوە ناهاوئاهەنگی دەرکەوتی پیوەندیی نێوان تاکە جۆراوجۆرەکانە.(٣٢) سەرەڕای هەموو ئەمانە، بەڕواڵەت ئێمە بە شێوەیەکی جیددی پێوستیمان بە هۆگرییە مرۆڤییەکان هەیە. شۆپێنهاوێر لەسەر ئەم بڕوایەیە کە ئەم پێویستییە لە بنەڕەتەوە تەنیا هی ئەو کەسانەیە کە عەقڵێکی کەم‌تریان هەیە، و لە نێوان بایەخی فیکری مرۆڤەکان لەگەڵ ئیشتیاقیان بۆ هەڵسوکەوت لەگەڵ دیتران، پیوەندییەکی بەرئاوەژوو بوونی هەیە.(٣٣) سەرەڕای ئەمە ئیشتیاق بۆ هەڵسوکەوت ناکرێت وەکوو دیاردەیەکی زاتی بێتە ئەژمار، بەڵکوو تەنیا دەرکەوتی بێ‌دەسەڵاتی مرۆڤەکانە بۆ تامۆڵی خەڵوەت و تەنیایی.(٣٤) ترس لە تەنیایی زۆر بنەڕەتی‌ترە لە عەشقی ئێمە بۆ دیترانە، و گەر کەسێک دەیەوێت ژیانێکی خۆشی هەبێت دەبێت بتوانێت بەسەر ئەم ترسەدا زاڵ ببێت.

	نیچەش لەم بارەیەوە بۆچوونێکی هاوشێوەی شوپێنهاوێری هەیە. لە نووسراوەکانی ئەودا زۆر جاران بە "خەڵوەت" دەگوترێت "ماڵ". لە نووسراوەکانی ئەویش‌دا زۆر جار لەگەڵ خوازەی بەڕەهووت ڕووبەڕوو دەبینەوە  و ئەم بەڕەهووتەیە کە توانای ئەوەمان پێ ‌دەدات بەسەر نەفسی خۆمان‌دا زاڵ ببین، واتە ڕێک ئەو شتەی کە کاتێک لە ناو جەماوەردا دەژین لەکیسی دەدەین.

	کاتێک لە ناو جەماوەرێکی زۆردا دەژین، رێک ئەو جۆرە دەژین کە ئەو جەماوەرە زۆرە دەژین، و ئەو جۆرە بیر دەکەینەوە کە ئەوان بیر دەکەنەوە؛ پاش ماوەیەک بەردەوام وا دێتە بەر چاوم کە ئەوان دەیانەوێت من لە خۆم دوور بخەنەوە و ڕۆحم بدزن.(٣٥) تەنیا بە تەرک‌کردنی جەماوەر و ڕۆیشتن بە شوێن خەڵوەتی تەنیاییەوەیە کە تاک دەتوانێت  " ئەو خۆیەتییە بەرزەی" بدۆزێتەوە. بە پێی بۆچوونی نیچە هەڵسوکەوت لەگەڵ دیتران تەنیا جارناجارێک دەتوانێت بەکەڵک ببێت، هەڵبەت ئەویش لە حاڵەتێک‌دایە کە دواتر بتوانیت ئاسوودە بگەڕێیتەوە ئامێزی خەڵوەتی خۆت.(٣٦) ئەو کەسە گۆشەنشینەی نیچە هەر کەسێکی دیکە، تەنانەت گەر دۆستیش ببێت، وەکوو ڕیگرێک لەسەر ڕیگەی گفتوگۆ لەگەڵ خۆی دەبینێت: "بۆ کەسی گۆشەنشین دۆستیش بەردەوام کەسێکی سێهەمە: کەسی سێهەم زاربەستی بتڵێکە کە هەرگیز ناهێڵێت گفتوگۆ تا قووڵایی بڕواتە پێشەوە."(٣٧) تەنیایی "فەزیلەت"ـێکە کە بەڵگەیەکە بۆ "هۆگرییەکی بەرزەویست بۆ پاڵاوتن" کە ناهێڵێت داوێنی تاک، پەڵەی کۆمەڵگای ئینسانی لێ بنیشێت.(٣٨) هەڵبەت، هەم تەنیایی باشمان هەیە، و هەم تەنیایی خراپ، و تاک دەبێت "تەنیایی باش، ئازادانە، بێ‌خەم و شاد" هەڵبژێردرێت.(٣٩) سەرەڕای ئەمە دەبێت فێر ببین کە چۆن خەڵوەت و تەنیایی تامۆڵ بکەین.(٤٠) هەڵبەت هەموو کەسێک توانای وەدەست‌خستنی تەنیایی باشی نییە. "لە خەڵوەتی تەنیایی‌دا هەموو ئەو شتانەی کە تاک لەگەڵ خۆی دەیهێنێتە ناو ئەم تەنیاییەوە گەشە دەکەن، بۆ وێنە ئەو ئاژەڵەی دەروون. هەر لەبەر ئەوەشە کە ناکرێت خەڵوەت و تەنیایی بە هەمووان پێشنیار بکرێت."(٤١) ئێمە نابێت زووتر لە کاتی خۆی خۆمان بسپێرین بە دەستی تەنیاییەوە -ئێمە تەنیا پاش ئەوەی توانیمان بە کەسایەتی خۆمان بیچم ببەخشین دەتوانین پەنا ببەین بۆ تەنیایی خۆمان.(٤٢) لە لایەکی دیکەوە بە ڕواڵەت نیچە وا بیر دەکاتەوە کە تەنیا لە خەڵوەتی تەنیایی‌‌دایە کە دەتوانین بە کەسایەتیی ڕاستەقینەی خۆمان بیچم ببەخشین.

	زۆر سەیرە کە ناوەرۆکی خەڵوەت و تەنیایی لە فەلسەفەی هایدگێر‌دا زۆر بەربڵاو نەکراوەتەوە و پەروەردە نەکراوە. تا ئەو شوێنەی کە من دەتوانم بیڵێم وشەی خەڵوەت و تەنیایی لە کتێبی بوون و کات‌دا(١٩٢٧) لەکار نەکراون، بەڵام ئەم دیاردەیە لە وانە‌ وتارەکانی ئەودا کە هی ساڵەکانی ١٩٢٩ تا ١٩٣٠ بەکورتی باسی لێ کراوە و جارناجارێک لە شوێنە پڕش‌وبڵاوەکانی بەرهەمەکانی‌دا تووشی ئەم ناوەرۆکە دێین. گرفتێکی بنەڕەتی لە فەلسەفەی هایدگێردا ئەوەیە کە تێیدا "من" مەیلی هەیە بە جۆرێک بۆنیات نانی دیوارێکی خۆئاشکراکەر لە بەرانبەری خۆی‌دا، کە خۆی لە خۆی بشارێتەوە.(٤٣) ئامانجی "من" لەم کارە ئەوەیە کە خۆی لە بەرانبەری خۆی‌دا وەها ڕوون بکاتەوە کە بتوانێت بە فامێکی درووست لە ژیانی ڕەسەن بگات.(٤٤) هەبوونی ئێمە بەردەوام جۆرێک لە "هەبوون لەگەڵ"ـە و هەبوون لەگەڵ دیتران ڕێک بە قەرای هەبوون لە جیهان‌دا زاتی و ڕەسەنە.(٤٥) هەر لەبەر ئەمەیە کە تەنیایی دەتوانێت  بوونی هەبێت. گەر دیتران بەشێک لە هەبوون و ژاینی ئێمە نەبوایەن، تەنیایی نەیدەتوانی مەسەلە یان گرفتێک بێت، چونکە هەر لە بنەڕەتەوە نەیدەتوانی بوونی هەبێت. "هەبوون لەگەڵ" بەتەواوی تەبایە لەگەڵ "ناهەبوون" لەگەڵ دیتران -"هەبوون لەگەڵ" بەتەواوی بەرانبەر و دەقاودەقە لەگەڵ گۆشەنشینی- بەڵام تەنانەت کەسێکی گۆشەنشینیش ناتوانێت لەم بیرە پارێز بکات کە خۆیەتییەکە لە جیهانێک‌دا کە دیترانیش تێیدا دەژین.(٤٦) بەڵام هایدگێر هاوکات لەگەڵ ئەمە حەز دەکات جەخت بکات کە وێڵ‌کران بە کردەوە زاتی‌ترین دۆخە بۆ مرۆڤ. تاک بە تاکی ئێمە هەر لە سەرەتاوە مەحکوومین بە مەرگ.(٤٧) هەبوونی ئێمە، هەبوون تا کاتی مردنە. مەرگ سڕینەوەی هەموو ئەو کەسەیە کە ئێوە هەن، بەڵام هاوکات لەگەڵ ئەمە ئەو شتەشە کە هەمووان بەردەوام بەرەوڕووی دەچین. ئەوە مەرگە کە "تاقانە بوون" بە ئێمە دەبەخشێت. ئەمە خودی منم کە دەمرم. کەسێکی دیکە ناتوانێت وەکوو چۆن زۆر کار لە بری من دەکات، بۆ وێنە وەکوو چۆن گەسک‌لێدانی ماڵی من یان چێشت‌سازکردن بۆ من، لە بری منیش بمرێت. مەرگ یانی مەرگی "من"، "مۆریبۆدووس سووم."١٥ کە وەکوو دڵەکوتەیەک بۆ ئێمە وەدەر دەکەوێت.(٤٨) چونکە مەرگ لە پلەی مەرگ‌دا تەنیا هی خودی ئێمەیە، دڵەکوتەکەی، تاقانەبوونمان پێ ‌دەبەخشێت و ئێمە دەگەڕێنێتەوە بۆ خۆمان. بەڵام بە پێی بۆچوونی هایدگێر، ئەم گەڕانەوەیە بۆ دەروونی خۆمان هاوکات دۆخێکە کە هەموو پێوەندییەکانی ئێمە لەگەڵ دیتران دەپسێنێت، و وەها پسانێک پێش‌مەرجی ژیان لە ئازادی، حەقیقەت و کردەوەدایە.(٤٩) هایدگێر دەڵێت لەم دۆخەدا ئەو "هەبوون لەگەڵ"ـە ئیتر هیچ شوێنێکی نییە.(٥٠) ئەو لە دەستەواژەی "منی تەوەرەیی ئێگزیستانسیەل" بۆ ئەم دۆخە کەڵک وەردەگرێت و مەبەستیشی ئەوەیە کە لەم دۆخەدا تەنیا شتێک کە بوونی هەیە "من"ـە.(٥١) لە وەها دۆخێک‌دا تاک فڕێ دەدرێتەوە ناو دەروونی خۆیەوە و هەموو پێوەندییەکانی لەگەڵ دیتران دەقرتێندرێت. کاتێک تاک بەم جۆرە دەچێتە ناو حەقیقەت و ئازادییەوە، ئەمە ئازادی و حەقیقەتێکە بە بێ هیچ جۆرە پێوەندییەک لەگەڵ دیتران. باکگراوندی جەخت‌کردنەوەکانی هایدگێر لەم بارەیەوە کە هێزی جیاکردنەوەی فەڵسەفیی پێویستی بە خەڵوەت و تەنیایی هەیە، ڕێک ئەمەیە. لە بنەڕەتەوە دەکرێت خەڵوەت و تەنیایی لە لای هادگێر بە جۆرێک دیاردە بزانین کە بەردەوام بەرەو دژواری و سەختی دەچێت، چونکە تەنیامانەوە وەکوو جۆرێکی خوارتر لە هەبوون لەگەڵ دیتران وەسف دەکرێت، بەڵام لای هایدگێر تەنیایی لە هەمان کات‌دا پێش‌مەرجێکە بۆ ژیانی ڕەسەن. کەوابوو تەنیایی هاوکات پێش‌مەرجێکە بۆ کۆمەڵگای ڕەسەنیش بۆ وێنە دەنووسێت هەندێک شت هەن کە بۆ کۆمەڵگا زەروورەتێکی یەکجارەکییان هەیە، بەڵام لە دەروونی ئەو کۆمەڵگایەدا ناتوانن گەشە بکەن و پەروەردە بکرێن -ڕێک بەو جۆرەی کە لە خەڵوەتی تەنیایی تاکیش‌دا ناتوانن گەشە بکەن و پەروەردە ببن.(٥٢) لە ڕوانگەی هایدگێرەوە، ڕێگەی ناسینی خۆیەتی لە داڵانی تەنیاییەوە تێدەپەڕێت. دەنووسێت کەسەکان لە تەنیایی‌دا لە زات و گەوهەری شتەکان نزیکت‌تر دەبنەوە، هەروەها لە جیهان و خۆشیان.(٥٣) تەنیا لە تەنیایی‌دایە کە هەر کەسێک دەتوانێت  ببێتە ئەو شتەی کە هەیە، و هەموو فەلسەفە ڕاستەقینەکان لەم "تەنیاییە سێحراوییە"دایە کە بیچم دەگرن.(٥٤)

	ئەم بیرۆکەیە کە خەڵوەت و گۆشەنشینی پێش‌مەرجی دۆزینەوەی بۆچوون و ژیانی ژینێکی ڕەسەنە دەکرێت لە ڕۆمانی بەناوبانگی دەنییێل دێفۆ، ڕابینسۆن کرۆزۆش‌دا (١٧١٩) بدۆزینەوە. ئەم ڕۆمانە، چیرۆکێکی ئەخلاقییە سەبارەت بە دەسەڵاتی خاوێن‌کەرەوەی تەنیایی. ڕابینسۆن لە ڕاستی‌دا بازرگانێکە کە سەردەمەکەی و خووخدە نالەبارەکەی ئەوی تووشی گەندەڵی کردووە. کاتێک لە دورگەیەک‌دا بە تاقی تەنیا دەمێنێتەوە، لەو ژیانە گوناحبارەی پەشیمان دەبێتەوە و پێوەندییەکی نوێ لەگەڵ خودا بۆنیات دەنێت. دواجار، نەتەنیا خۆی دەبێتە مەسیحییەکی ڕاستەقینە بەڵکوو "جەماوەری" کافریش دێنێتە سەر دینی مەسیحی. ڕابینسۆن تازە لەو کاتەدا کە بۆتە مرۆڤێکی نوێ، باش‌تر دەتوانێت  بگەڕێتەوە ناو کۆمەڵگا. بۆچوونی ئێمە سەبارەت بەم ئەفسانە ئەخلاقییە هەر شتێک ببێت، ئەمە ئاشکرایە کە تەنیایی دەتوانێت چییەتییەکی دووانەی هەبێت کە هەم تاک تێکبشکێنێت و هەم ئەم ئەگەرە بدات بەدەستەوە کە تاک بە پێوەندییەکی باش‌تر لەگەڵ خۆی و دیتران بگات.

	ڕۆسۆ و دڵساردیی خەڵوەت و تەریک‌کەوتوویی

	درگای خەڵوەت و تەریک‌کەوتوویی وانییە کە بە ڕووی هەموو ئەو کەسانەدا کرابێتەوە کە بە شوێنیەوەن. نموونەیەکی ئەمە ژان ژاک ڕۆسۆیە. کتێبی ئەو، خەیاڵ‌پەروەرییەکانی سەیاحەت‌چییەکی تەریک‌خواز (١٧٧٦-١٧٧٨) لە یەکەمین چاولێکردن‌دا وێنەیەکی ئەرێنییە لەخەڵوەت و تەریک‌کەوتوویی، بەڵام کاتێک هەندێک وردبینانەتر سەیری دەکەین دەبینین کە لێڵی و دووپاڵووبوونێکی یەکجار زۆری هەیە. کتێبی ڕۆسۆ کتێبێکی زۆر تایبەتە، چونکە لە زۆر ڕستەدا وەسف دەکات کە چەندە لە خەڵوەت و تەنیایی چێژ وەردەگرێت، و لە هەمان کات‌دا لە نێو هێڵەکانەوە بە ئاشکرا دیارە کە ڕێک بەپێچەوانەی ئەمە ڕاستە -و تەنانەت لە هەندێک شوێن‌دا بەڕوونی ئەم مەسەلەیە بەیان دەکرێت.(٥٥) ڕۆسۆ خۆی وەکوو بلیمەتێکی تەنیا سەیر دەکرد کە بە شوێنیەوەن. یەکەمین "خەم‌بەبادان" بەم لەحنەوە دەست ‌پێ دەکات:

	ئێستا من لەسەر ئەم گۆی زەوییە بە تەنیام و ئیتر نە برایەکم هەیە، نە جیرانێک، نە دۆستێک، و نە هاودەنگێک جیا لە خۆم. بەپێی گرێبەستێکی گشتیی، گەرم‌وگوڕترین کەسێک کە زۆرتر لە هەمووان مرۆڤەکانی خۆش دەوێت لە کۆمەڵگا وەدەریان ناوە. لەبەر ئەوەی ڕواڵەتێکی ناسک بە نەفەرەتەکەیان ببەخشن عەزابێکیان بۆ من هەڵبژاردووە کە بێڕەحمانەترین عەزابە بۆ ڕۆحی هەستیاری من و هەموو ئەو پێوەندییانەی کە من لە ئەوان گرێ دەداتەوە، پساندوویانە.(٥٦)

	دەقی ڕۆسۆ زۆرتر تەرخان کراوە بۆ ئەو خەیاڵاتە پارانۆیاییەی کە سەبارەت بە پیلانی دزێوانەی دژمنەکانین. لە ڕاستی‌دا، لە خەم‌بەبادانە تەریک‌خوازانانەی ڕۆسۆ‌دا، کەسانی دیکە وەها حوزوورێکی پڕڕەنگیان لە زەینی ئەودا هەیە کە بەکردەوە خەم‌بەبادانەکانی ئەو خەسلەتی تەریک‌خوازانەی خۆیان لەکیس دەدەن. لە ژیانی ڕۆسۆدا تەریک‌کەوتوویی ڕاستییەکی بەردەوام بوو. زۆر یەک لەو ڕەگە کەسایەتییانەی کە لە ناو کەسانی تەنیادا باوە -وەکوو بێ‌متمانەیی، خۆویستی، ڕوانینی نەرێنی سەبارەت بە دیتران، خۆبەجیاواززانین و هەتد- بە شێوەیەکی زێدەڕۆیانە لە کەسایەتی ئەودا بوونیان هەبوو. هەڵبەت ئەو دۆستانێکی دەدۆزییەوە، بەڵام بێ‌ئەملاوئەولا هەموو ئەم دۆستایەتییانەی لەناو دەبرد. مرۆڤ ناتوانێت بەر بە خۆی بگرێت و نەڵێت ڕۆسۆ کەسێکی زۆر بێ‌شەڕەف بوو، بەڵام ئەو خۆی دەڵێت: "بەڵام سەبارەت بە شەڕ دەبێت بڵێم هەرگیز لە ژیانم‌دا ئەنجامم نەداوە، و شکم هەیە لە جیهان‌دا کەسێک بکرێت بدۆزرێتەوە کە کەم‌تر لە من کاری خراپی کردبێت."(٥٧)

	لە فەلسەفەی ڕۆسۆدا، تەنیایی هەم سەرەتای مرۆڤە و هەم کۆتایی ئەو.  لە دۆخی سروشتی‌دا، واتا ئەو دۆخەی کە مرۆڤەکان ئازاد، بەرانبەر، خۆدابینکەر و بێ‌دەمارگرژین، ئەو شتەی کە زاڵە تەنیاییە. "مرۆڤی سروشتی بەتەواوەتی هی خۆیەتی. ئەو تاکی تاقانەیە، گشتێکی مۆتڵەقە کە تەنیا لەگەڵ خۆی یان ڕاستیی خۆی پێوەندی هەیە."(٥٨) هەر وەکوو دواتر کانت وەبیری دێنێتەوە، وەسفی ڕۆسۆ لە دۆخی سروشتی هێندە ڕووناک و شادی‌هێنەرە کە پیاو سەری سووڕ دەمێنێت کە بۆچی دەبێت وەها دۆخێک بە جێ بێڵێت.(٦٠) خودی ڕۆسۆش هیچ وڵامێکی بۆ ئەم پرسیارە پێ نییە جیا لەوەی ئاماژەیەک بە "دەستی چارەنووس"،(٦١)  وهەروەها هەندێک ئاماژەی گشتیی بە هەلومەرجی سروشتی. (٦٢) لە دۆخی سروشتی‌دا تەنیایی زاڵە، ئەویش تەنیایی چاک. بەپێچەوانەوە، مرۆڤی شارستانی ناشاد و بێ‌ئەخلاقە، شارستانییەت لەناوی بردووە و لە ئەنجام‌دا ئەو تەنیاییە چاکەی خۆی لەکیس داوە. کەوابوو ئامانجی ژیانی مرۆڤی دەست‌خستنەوەی دووبارەی ئەو تەنیاییە باشەیە، چونکە تەنیا لەم حاڵەتەدایە کە مرۆڤ لە ڕاستی‌دا دەتوانێت  شاد و بەختەوەر بێت.

	ڕۆسۆ بەر لەوەی خۆی "تەنیایی" بەو جۆرەی کە لە خەیاڵ‌پەروەرییەکانی سەیاحەت‌چییەکی تەریک‌خوازدا وەسفی کردووە، ئەزموونی کردبێت، لە بەرهەمەکانی‌دا ڕێسای ژیانی مرۆڤی مسۆگەر کردبوو و دەکرێت ئاوای دابنێین کە ئەو شتەی لەو کتێبەدا وەسفی دەکات بە پێی پرەنسیپ دەبێت نموونەی بەرچاوی خۆشحاڵی زەوینی بێت، بەڵام وانییە. بەتایبەتی سەیاحەتی پێنجەم و هەڵبەت سەیاحەتەکانی دووهەم و حەوتەمیش، وێنەیەکی ئەرێنی لە تەنیایی و تەریک‌کەوتوویی دەدەن بە دەستەوە، بەڵام کەش‌وهەوای خەفەت‌هێنەر و قورس و دڵساردکەرەوە بەسەر هەموو دەقەکەدا زاڵە. بەڵام هاوکات‌ لەگەڵ ئەمە، تەنیایی و گۆشەنشینی وەکوو قوزبنێکی پارێزراویش وێنا کراوە و بە تایبەتی سەیاحەتەکانی یەکەم و هەشتەم جەخت لەسەر ئەم ئەندێشەیە دەکەن کە گۆشەنشینی و تەریک‌کەوتوویی‌دا هیچ کەس ناتوانێت زیانمان پێ بگەیێنێت. گۆشەنشینی و تەریک‌کەوتوویی وەکوو دۆخێک وێنا دەکرێت کە مرۆڤ دەتوانێت بەتەواوەتی لە چرکەدا نوقم ببێت و لە ئەنجامی ئەوەدا لە جیهان‌دا بە هاوئاهەنگی و یەکیەتییەکی تێکەڵ بە نهێنی بگات. لەم دۆخەدا مرۆڤ بە جۆرێک لە خۆدابینکەریی خودایی دەگات، بەڵام ڕۆسۆ هەرگیز نەیتوانی تەنیایی تامۆڵ بکات، و بە شێوەیەکی دووپاتە گەڕاوە بۆ کۆمەڵگایەک کە بەکردەوە هەرگیز خۆی وەکوو بەشێک لەو هەست پێ‌نەدەکرد و بەردەوام گیرۆدەی دژایەتی‌گەلی نوێ دەبوو لەگەڵی، دژایەتی‌گەلێک کە دەتگوت ئاگری بڵێسەهێنەری ڕۆحی ئەون. ڕێک وەکوو چۆن لە خۆمان دەپرسین کە بۆچی دەبێت دۆخێک سروشتی کە هێندە خەیاڵاوییە جێ بێڵین، دەتوانین لە خۆمان بپرسین بۆچی ڕۆسۆ بەردەوام گۆشەنشینی و تەریک‌کەوتوویی خۆی، کە بەڕواڵەت باش و سەرسووڕهێنەر بوو، دەبوو بەجێ بێڵێت. ڕۆسۆ وێنەیەکی ئایدیال لە تەنیایی و تەریک‌کەوتوویی دەدات بەدەستەوە بەڵام تەریک‌کەوتوویی و تەنیایی ڕاستەقینە هەمیشە بۆ ئەو دڵساردکەرەوە بوو.

	دەست‌ڕاگەیشتن بە خەڵوەت و تەریک‌کەوتوویی

	ژمارەیەکی زۆر کەم لە کەسەکان لە تەریک‌کەوتوویی تەواو و جیا لە دیتران ژیاون. زۆربەی تەرکە دنیاکان لە ناو جەماوەری خۆیان‌دا ژیاون. ئەوان لە جەماوەری گەورە دوور دەکەوتنەوە و جەماوەری بچووکی خۆیانیان لە قەراخی کۆمەڵگا ساز دەکرد، و هەڵبەت لە شوێنە دوورەدەستەکان. یەکێک لە بەناوباگ‌ترین کەسە تاک‌ژییەکان لە ئەدەبیاتی مودێڕن‌دا هێنڕی دێیڤید تۆرۆیە کە بێ‌گومان لە ماوەی دوو ساڵ گۆشەنشینییەکەی‌دا لە واڵدن لە ماوەی ساڵەکانی ١٨٤٥-١٨٤٧هەڵسوکەوت و پێوەندییە کۆمەڵایەتییەکانی خۆی بە تەواوەتی نەپساندووە. جیا لە ئەمە مەودای شوێنی ئەو لە واڵدن لەگەڵ شاری کۆنکۆرد بە پیاسە تەنیا سی خولەک بوو. هەر جارێک دەهاتەوە ناو شار بە خۆشحاڵییەوە لە مێوانخانەی شار دەوەستا و بنەماڵە و دۆستانی خۆی دەدی. ئەو هیچ کات ئەم ڕاستییەی نەدەشاردەوە کە تاک‌ژی‌‌بوونی ئەو بەرتەسکە، و بۆ خۆی دەگێڕێتەوە کە چ چێژێکی دەبرد کە بە پیاسەلێدان لانیکەم هەر بە دوو ڕۆژ جارێک خۆی بگەێینێت بە شار و گوێ بداتە دواهەمین دەمگۆکان. کەسانێکی زۆریش دەچوون بۆ بینینی بۆ وێنە دایکی، دەچوو بۆ لای و چێشتی خۆماڵیشی بۆ دەبرد. کەوابوو کاتێک تۆرۆ دەنووسێت عاشقی تەنیایی خۆیەتی و هیچ هەڵسوکەوتێکی لە خەڵوەت و تەنیایی خۆی پێی ‌باش‌تر نییە، ئێمە زۆر سەرمان سووڕ نامێنێت.(٦٣) خەڵوەت و تەنیایی تۆرۆ لە چەشنێک بوو کە هەر کاتێک بیویستبایە دەیتوانی وەلای بنێت. بەڵام ئەزموونی ئێدوارد ئابی لە جۆرێکی دیکە بوو. ئەو دەنووسێت لە سەردەمی لاوی‌دا لە پارکی نەتەوەیی ئیشی دەکرد، پارکێک کە زۆر بەدەگمەن کەسێک سەری لێدەدات. دەنووسێت ئەم هەموو بەتەنای بوونە وەها کاریگەرییەکی قووڵی لەسەر دانابوو کە دواجار تێگەیشت تەنیا شتێک کە لەم تەنیاییە بە لایەوە باش‌ترە لەگەڵ دیتران بوونە.(٦٤)

	ئامانجی تۆرۆ وەدەست‌هێنانی ئەو جۆرە لە ئازادی بوو کە تەنیا لە خەڵوەت و تەنیایی‌دا دەست دەکەوێت. ئازادی لە ڕوانگەی تۆرۆوەوە بریتییە لە ئەگەری ئەوەی کە بتوانیت هەر کارێک کە پێت خۆشە بیکەیت، و لە خەڵوەت و تەنیایی‌دایە کە ئەم ئازادییە دەست دەدات، چونکە هەم ڕێی ئەوە دەدات بە تاک کە لەگەڵ دیتران سەرقاڵی سیاحەت ببێت و هەم بەرگری دەکات لەوەی کەسێک دەستی یارمەتی بۆ لای تاک درێژ بکاتەوە. بەڵام ئەمە شتێکە کە جیا لە تەنیا ژیان‌کردن لە سروشت‌دا، یان بە تەنیا ژیان‌کردن لە کەڵەشارەکانیش‌دا دەست دەکەوێت. تۆرۆ دان بەمەدا دەنێت کە کەسانێک کە نوقمی ئەندێشەن بەردەوام لە خەڵوەتی خۆیان‌دان و ئەم خەڵوەتەش ناکرێت بە مەودای جەستەیی نێوان کەسێک لەگەڵ کەسانی دیکە هەڵبسەنگێندرێت.(٦٥) خەڵوەت و تەریک‌کەوتوویی ڕێک وەکوو تەنیایی و هەستی تەنیایی دەتوانێت  تەنانەت لە ناو کۆڕی دیترانیش‌دا بەرهەم بێت، بەڵام پێداویستییەکەی ئەوەیە کە تاک خۆی لە باری زەینی و ڕوحییەوە لە دەوروبەرییەکانی جیا بکاتەوە.

	ئێمە لەوانەیە لە باری جەستەییەوە بەردەوام لە ئابلۆقەی دیتران‌دا بین، بەڵام هاوکات لەگەڵ ئەمە کەش‌وهەوای خەڵوەت و تەریک‌کەوتوویی خۆمان بپارێزین، بۆ وێنە دەتوانین لەگەڵ دیتران سەری قسە نەکەینەوە و نوقمی خەیاڵاتی خۆمان، یان نوقمی ئەندێشە بین، یان نوقمی بیرکردنەوە سەبارەت بەو ئەرک و کارانە بین کە لەسەر شانمانن. لە پێشەکیی ئەم کتێبەدا گەڕامەوە سەر وەسفی نووسەرانی جۆراوجۆر سەبارەت بە تەنیایی لە کەڵەشارەکان‌دا، واتا شوێنێک کە تاک لە هەمان کات‌دا کە لە ئابلۆقەی جەماوەرێکی زۆردایە بە شێوەیەکی ترسێنەر هەست بە تەنیایی دەکات. بەڵام شارە گەورەکان لەگەڵ ئەوەش‌دا فەزایەک ئامادە دەکەن کە تێیدا دەکرێت وەشوێن خەڵوەتی خۆمان بکەوین. لە شارە گەورەکان‌دا چونکە کەسەکان تا ڕادەیەک نەناسراو دەمێنن دەکرێت لە جۆرێک لە خەڵوەت و تەریک‌کەوتوویی بەهرەمەند بین، خەڵوەت و تەریک‌کەوتووییەک کە لە شارە چکۆلەکان دەست ناکەون چونکە لە هەر چرکەیەک‌دا ئەگەری ئەوە هەیە کە تووشی ئاشنایەک بین کە خۆی بەسەر خەڵوەت وتەریک‌کەوتوویی ئێمەدا بسەپێنێت. بەم پێیە، گرینگە کە هەموو ڕۆژێک سەردانی هەمان قاوەخانە نەکەینەوە، چونکە خزمەتچییەکانی قاوەخانە بەخێرایی ئێمە دەناسنەوە و تەنانەت پێش‌بینی دەکەن کە چیمان دەوێت، چونکە ئێمە هەموومان عادەتی تایبەتی خۆمانمان هەیە و بەم جۆرە ئەو نەناسراوەمانەوەیەی کە بۆ ئێمە گرینگە لەناو دەچێت، چونکە خزمەتچییەکانی قاوەخانە و باقی مشتەرییە هەمیشەییەکان سەرێک دەلەقێنن بە مانای ئەوەی کە ئێمە دەناسن، هەرچەند هیچ شتێکی بەکەڵک سەبارەت بە ئێمە نازانن.

	هەرێمی تاکەکەسیش جۆرێکی جێگیرکراو لە خەڵوەتە، شوێن و دەوروبەرێک کە ئەگەری دابین‌کردنی پارێزراوی ئێمە لەوێ پارێزراوە. ئەم ڕاستییە کە دەست‌خستنی خەڵوەت لە کۆمەڵگا تۆتالیتێریەکان‌دا ئەستەمە ڕێک لە ئەمەوە سەرچاوە دەگرێت کە لەم کۆمەڵگایانەدا هەرێمی تاکەکەسی بەتەواوی لەناو دەچێت. کۆمەڵگا تۆتالیتێرەکان وەها ڕێک دەخرێن کە لەوان‌دا ڕێگەیەک بۆ پاراستنی هەرێمی تاکەکەسییان نادۆزنەوە. لە ڕاستی‌دا لە وەها کۆمەڵگاگەلێک‌دا زیاتری ڕادەی وێناهەڵگری هەستی تەنیایی ڕوو دەدات. خەڵوەت شوێن و پێگەی ئازادییە و سازکردنی هەرێمێکی تاکەکەسی کلیلی پاراستنی ئەم ئازادییەیە. هەر وەکوو فرێدریش فۆن هایک دەنووسێت: "بەم پێیە پێش‌مەرجی ئازادی ئەوەیە کە هەر تاکێک هەرێمی تاکەکەسی گارانتی‌کراوی خۆی هەبێت و لە دەوروبەری ئەو دۆخێک زاڵ ببێت کە هیچ کەسێکی دیکە دەسەڵاتی دەستێوەردانی لەو دۆخەدا نەبێت." (٦٦)  چەمکی "تاکەکەسی" لە سەردەمێکەوە بۆ سەردەمێکی دیکە و لە شوێنێکەوە بۆ شوێنێکی دیکە جیاوازە، و هەرێمی تاکەکەسیی کورتە‌مێژووی خۆی هەیە.(٦٧) سەرەڕای هەموو ئەمانە وادیارە لە هەموو کولتوورێک‌دا بە هەر شێوەیەک هەبووە چەمکێک لە هەرێمی تاکەکەسی بوونی هەیە.(٦٨) ئازادی یانێ ژیان‌کردن بە شێوەی ئازادانە ئەو جۆرەی کە هەر تاکێک بۆ خۆی دەیەوێت. ئەمە پێویستی بە هەبوونی هەرێمی تاکەکەسییە، چونکە هەرێمی تاکەکەسی شوێنێکە کە تێیدا دەکرێت بە خۆیەتیی خۆمان بیچم ببەخشین. هەر لە بنەڕەتەوە هەرێمی تاکەکەسی شوێن و مەکانێکی سەربەخۆیە کە تێیدا تاک خۆی بۆ خۆی تەرخان دەکات،  شوێنێک کە تاک دەتوانێت  بۆ خۆی بیر بکاتەوە و بیر لە خۆی بکاتەوە، شوێنێک کە تاک دەتوانی لەوێ‌دا خۆی لەبیر بباتەوە یان لایەنگەلێک لە کەسایەتی خۆی نۆمایش بدات کە لە شوێنی دیکە ناگۆنجێت وەها کارێک بکات و لە هەندێک حاڵەت‌دا ئەم لایەنانە نابێت لە دەرەوەی ئەم هەرێمە وەدەر بکەون. هەندێک لە لایەن‌گەلی ژیان هەن کە تەنیا لە حاڵەتێک‌دا دەرفەتی گەشە و زیندووبوونیان دەبێت کە ئێمە بەگشتی لەگەڵ خۆمان بە تەنیا بین. ئەو "منە"ـی شێعری ڤیلیام کارلۆس ڤیلیامز کە لە سەرەتای ئەم وەرزەدا هێنامەوە کاتێک کە سەما دەکات هیچ کارێکی هەڵە و نالەبار ئەنجام نادات، بەڵام ئەم سەماکردنە شتێک نییە کە حەزی لێ ببێت دیتران بیبینن. ئەو خەریکە لایەنێک لە لایەنەکانی خۆی بە خۆی نیشان دەدات، لایەنێک کە تەنیا لە کاتێک‌دا دەتوانێت وەدەر بکەوێت کە تەنیایە. قوژبنی نهێنی سووپێرمەنیش ناوی "قەڵای خەڵوەت"ـە و سووپێرمەن تەنیا لەم قەڵای خەڵوەتەدایە کە دەتوانێت  بەڕاستی خۆی بێت، بە بێ ئەوەی ناچار بێت خۆی لە کەسێکی دیکەدا بە جەماوەر نیشان ڕواڵەتی بدات.ئەمە ڕاستە کە ئێمە لە جۆری ئەم قارەمانانە نین بەڵام ئێمەش پێویستیمان بە وەها شوێن‌گەلێک هەیە. هەر وەکوو جان ستوارت میل دەنووسێت:

	بۆ مرۆڤ باش نییە کە بەردەوام و لە هەموو کاتێک‌دا بە زۆری لە بەرانبەر چاوی هاوڕەگەزەکانی بێت. جیهانێک کە خەڵوەتی لێ سڕدرابێتەوە، جیهانێکی خۆشەویست نییە. خەڵوەت و تەریک‌کەوتوویی کە بە مانەی تەنیا مانەوە لە زۆربەی کاتەکان‌دایە، بۆ قووڵ‌تر کردنەوەی بیر و کەسایەتی زەروورییە؛ و خەڵوەتێک لە بەرانبەر جوانی و مەزنایەتی سروشتی‌دا لانکەی لەدایک بوونی ئەندێشەکان و ئاواتەکانە کە نەتەنیا بۆ کەسەکان باشە بەڵکوو کۆمەڵگا بە بێ ئەوە ناتوانێت تاقەت بێنێت.(٦٩)

	ئەو شوێنەی کە ئێمە زۆر جاران دەتوانین تێیدا تەنیا بین ماڵ و حاڵی ئێمەیە.(٧٠) کەوابوو ماڵ شوێنێکی ناوەندییە، هەم بۆ خەڵوەت و هەم بۆ تەنیاییه. بەڵام کاتێک کە دەنووسین خەڵوەت تەنیا لە جۆغرافیای هەرێمی تاکەکەسی‌دایە کە دەتوانێت وەدی بێت، ئەمە بەو مانایە نییە کە ئێمە لە هەرێمی تاکەکەسی خۆمان‌دا دەتوانین حەتمەن خەڵوەت دەست بخەین. لەوانەیە هەرێمی تاکەکەسی ئێمە تەنانەت ڕەگەیەکی بچووکی لە خەڵوەت تێدا نەبێت و بە پێچەوانەوە لیپاولیپ ببێت لە هەستی تەنیایی. لەوانەیە هەرێمی تاکەکەسی ئێمە وەها پڕ ببێت لە دەستێوەردانی درێژماوەی دیتران، و هەروەها میدیا گشتییەکان، کە نە خەڵوەت بتوانێت دزەی تێدا بکات و نە تەنیایی. کەوابوو هەرێمی تاکەکەسی گارانتی خەڵوەتی ئێمە نییە -خەڵوەت پێویستی بە هەوڵی تاکەکەسیش هەیە. بەپێچەوانەوە، دەکرێت هەرێمێکی تاکەکەسی وێنا بکرێت کە تا قورقوراچکە پڕ ببێت لە کەسانێک کە دەستێوەردان لە ژیانی ئێمەدا دەکەن، بە تایبەتی تاقمی بنەماڵە کە بەردەوام داواکاری سەرنجی تاکن، بە شیوەیەک کە تاک لە ناچاری‌دا هەست دەکات تەنیا لە حاڵەتێک‌دا دەتوانێت خەڵوەتی خۆی دەست بخات کە فەزای تاکەکەسی خۆی جێ بێڵێت و هەنگاو بنێتە شوێنی گشتییەوە.

	ڕزگاری لە نیگای دیتران

	پێویست نییە کە خەڵوەت حەتمەن لە هەرێمی تاکەکەسی‌دا وەدی بێت، بەڵام هەر لەم جۆغرافیایەدا هاسان‌تر لە هەموو شوێنیکی دیکە دەست دەکەوێت. هۆکارەکەی ئەوەیە کە کاتێک کە دەبینە ئۆبژەی نیگای دیتران، ئەم نیگایە لەسەر پێوەندی ئێمە لەگەڵ خۆشمان کاریگەری دەبێت. 

	ژان پۆل سارتر دەڵێت مرۆڤەکان تەنیان و دەبێت ئەم ژانی تەنیاییە تامۆڵ بکەن بۆ ئەوەی بتوانن جێگەی خۆیان لەم جیهانەدا بدۆزنەوە. بەڵام ژیانی ئینسانی بەردەوام لە لەگەڵ دیتران‌بوونە کە بە کردەوە دەردێت. خاڵی جێگەی سەرنج ئەمە نییە کە مرۆڤ لە پێش‌دا بۆ خۆی هەبوون پەیدا دەکات و دواتر تێکەڵ بە دیتران دەبێت. ژیانی ئینسانی بەردەوام لە هەبوون لەگەڵ دیتران‌دایە. لە ڕاستی‌دا "هەبوون لەگەڵ" بە کردەوە پێش‌مەرجی ناسینێکە کە لە خۆمان دەستمان خستووە. ئێمە لە ڕیگەی نیگای دیترانەوەیە کە خۆمان دەناسین. بۆ وێنە، من لە پارکێک دانیشتووم و چاو لە شتانی دەوروبەرم دەکەم. من لە ناوەندی هەموو ئەو شتانەدام کە تەنیا و تەنیا بۆ من بوونیان هەیە. من "سووژە"ـم و هەر شتێک کە لە دەوروبەری منە دەبێتە "ئۆبژە"، بەڵام لەناکاو کەسێکی دیکە دێتە ناو جەغزی بینایی منەوە. لە قوناخی یەکەم‌دا من ئەو کەسە تەنیا وەکوو ئۆبژەیەکی بەسوتفەی دیکە دەبینم، بەڵام زۆر بە خێرایی تێدەگەم کە ئەو کەسە لە هەموو ئۆبژەکانی دیکە جیاوازە، چونکە پێوەندیی لەگەڵ دەوروبەری خۆی ڕیک وەکوو پێوەندی من لەگەڵ دەوروبەری خۆمە. ئەویتریش سووژەیەکە و لە ئەنجام‌دا تەنیا ئەو شتانەی من دەیانبینم نابینێت بەڵکوو خودی منیش دەبینێت. ئەو کەسەی دیکە منیش دەکاتە ئۆبژە و تەنیا لەم حاڵەتەدایە کە ئەو بە کردەوە دەبێتە مرۆڤێکی دیکە بۆ من، چونکە ئێستا من دەبێت ئەویشم وەکوو سووژە ببینم. سەرەڕای ئەمە، تازە ئێستاکەیە کە من دەتوانم پێوەندییەکی ڕاستەقینەم لەگەڵ خۆم هەبێت. ئەزموونی بیندران توانای ئەوەم پێ‌دەدات کە خۆشم ببینم. بۆ وێنە ئەم نموونەیە بێننە بەر چاو کە لە پشت درگا گوێتان هەڵخستووە، هەموو سەرنجی ئەوێ لەسەر ئەو شتەیە کە لەوبەر ڕوو دەدات. لەناکاو کەسێک وەدەر دەکەوێت و لەسەر شانتان دەدات و ئێوە لە شەرم‌دا سوور هەڵدەگەڕێن چونکە سوڕی ئێوە ئاشکرا دەبێت، تازە لەو کاتەدایە کە تێدەگەن لە چ دۆخێک‌دان، واتا لە دۆخی کەسێک کە گوێی هەڵخستووە.(٧١) واتا لە ڕیگەی دادوەری ئەویتر سەبارەت بە خۆتانە کە خۆتان دەناسنەوە. ئەویتر کەسێکە کە بە چاوی، ئێوە دادوەری دەکات و هەر ئەم نیگایەی ئەوە کە دزە دەکاتە ناو ڕۆحتانەوە.(٧٢) ئەم ئەزموونە دەربڕی پێوەندی ئێوە لەگەڵ دیترانە: ئەوان ئێوە دادوەری دەکەن. سەرەڕای ئەمانە، ئێمە پێویستیمان بەو دیترانە هەیە، چونکە ئێمە پێویستیمان بەوە هەیە کە دیتران بناسینەوە، و لەبەر ئەوەی ئەم ناسینەوەیە بایەخێکی هەبێت، دەبێت دیتران بناسینەوە و دان بە هەبوونیان‌دا بنێین. گەر بڕیارە دیتران دان بە هەبوونی من‌دا بنێن منیش دەبێت دان بە هەبوونی ئەوان‌دا بنێم. پێش‌مەرجی ئەوەی کە دیتران هەبوونی من بە فەرمی بناسن ئەوەیە کە من لەوە پێش هەبوونی ئەوانم بە فەرمی ناسیبێتەوە.(٧٣)

	لە هەمان کات‌دا من پێویستیم بە پێوەندییەک لەگەڵ خۆم هەیە کە بێ‌نیاز بێ لە نیگای دیتران، بە شێوەیەک کە پێوەندییەکی دەرەوەیی لەگەڵ خۆم نەبێت، واتا هەمان پێوەندی دەرەوەیی نیسبەت بە خۆم کە بەو هۆیە لە من‌دا بیچم دەگرێت کە دەمەوێت دڵنیا بم کە لە چاوی دیتران‌دا ڕێک بەو شێوەیە دەبینرێم کە حەز دەکەم ببینرێم. من لە خەڵوەتی خۆم‌دا پێوەندییەکی ڕاستەوخۆتر لەگەڵ خۆم دەدۆزمەوە چونکە بێ‌نیاز لە نیگای دیترانە. من لە خەڵوەتی خۆم‌دا ئیتر ئۆبژەی نیگای کەسێکی دیکە نیم. هەر ئەمە من لە کۆت‌وزنجیری دیتران دەرباز دەکات. کاتێک کە بە تەنیاین مەجالی ئەوەمان هەیە کە خۆمان بەو جۆرەی کە لەنیگای دیتران‌دا ڕەنگ دەدەینەوە، نەبینین. وادیارە مرۆڤەکان کاتێک کە بە تەنیان کەم‌تر گیرۆدەی شەرم و خەجاڵەتین.(٧٤) کەسەکان تەنیا بەو هۆیە وەشوێن خەڵوەت ناکەون کە لە کۆت‌وزنجیری دیتران دەرباز ببن، بەڵکوو حەز دەکەن بتوانن ئازادانە بۆ خۆیان بڕیار بدەن کە چ کارێک بکەن و بیر لە چ شتانێک بکەنەوە.(٧٥) ئەمە بەو مانایە نییە کە ئێمە لە خەڵوەتی خۆمان‌دا دەبێت حەتمەن تەنیا بیر لە خۆمان بکەینەوە. زۆربەی ئەو کارانەی کە ئێمە لە خەڵوەتی خۆمان‌دا ئەنجامیان دەدەین پێوەندییان لەگەڵ ئامانج‌گەلێک هەیە کە زۆر لە خەڵوەت و تەنیایی ئێمە تێدەپەڕن.

	یوهان گۆتلیپ فیشتە لە وانەوتاری یەکەم لە چەند وانەوتار سەبارەت بە بەرپرسیاتی زانا (١٩٧٤) جەخت لەسەر ئەم خاڵە دەکات کە هەر زانایەک لە قوناخی یەکەم‌دا تاکێکە و لە پلەی تاک‌دا بوونەوەرێکی کۆمەڵایەتییە. بەو پێیە گەر هەر زانایەک خۆی لە دیتران جیا بکاتەوە و بەشوێن خەڵوەت و تەنیایی خۆی بکەوێت دژ بە سروشتی خۆی جووڵاوەتەوە.(٧٦) فیشتە لە کتێبی سیستەمی ئەخلاقی (١٧٩٨) پێداگری دەکات کە هەرچەند بیرکردنەوە لە خەڵوەت‌دا دەتوانێت  بۆ هەر بیرمەندێک بەکەڵک ببێت، ئامانجی ئەو بیرکردنەوەیە چاوەڕوان دەکرێت پێوەندی لەگەڵ دیتران ببێت.(٧٧)

	زۆربەی کەسانێک کە کتێب دەنووسن تەنیا لە خەڵوەتی تەنیایی خۆیان‌دایە کە وەها کارێک دەکەن. مارگرێت دووراس لە کتێبی نووسین‌دا بە پێداگرییەوە دەڵێت:

	خەڵوەتی نووسین خەڵوەتێکە کە بەبێ ئەو هەر لە بنەڕەتەوە نووسین ڕێ‌تێنەچووە یان دادەڕووخێت، و لە خوێن بەتاڵ دەبێت و نووسەر وەشوێن شتێکی دیکە بۆ نووسین دەکەوێت... کەسێک کە کتێب دەنووسێت دەبێت بەردەوام خۆی لە دیتران جیا ڕابگرێت. واتا پەنا ببات بۆ جۆرێک لە خەڵوەت. ئەم خەڵوەتە، خەڵوەتی نووسەرە، خەڵوەتی نووسین.(٧٨)

	بەڵام ئامانجی نووسین لە خەڵوەتیش‌دا شتێک نییە جیا لە دۆزینەوەی خوێنەرێک. هەرچەند یەکێک لە هۆکارەکانی نووسین ئەوەیە کە خوێنەرانێک ئەو شتەی وا من نووسیومە دەیخوێننەوە، بەڵام گەر لە کاتی نووسین‌دا کەسێک لە لای شانمەوە چاو لە دەستم بکات ئیتر ناتوانم بنووسم. کاتێک ئاوای لێ دێت مرۆڤ زۆرتر لەوە خۆئاگا دەبێت کە بتوانێت بنووسێت و ناتوانێت خۆی لە نووسراوەکەی‌دا بنوێنێتەوە. زۆربەی ئەو کاتانەی کە ئێمە لە خەڵوەتی خۆمان‌دا ڕادەبوێرین لەپیوەندی لەگەڵ دیتران‌داین و بیر لەوە دەکەینەوە کە چۆن دەتوانین لەگەڵ ئەو دیترانە لەم جیهانەدا بە باش‌ترین شێوەی بژین. ئێمە تەنانەت گەر خەڵوەت و تەریک‌کەوتووییش هەڵبژێرین، دیسانیش دەزانین کە بوونەوەرێکی کۆمەڵایەتین.

	توانای خەڵوەت‌بژێری

	لە وەرزی سێهەم‌دا باسمان لە تێستەکانی تەنیایی کرد. تێستێکیش بۆ خەڵوەت‌بژێری بوونی هەیە، "پێوانەی پەسندکردنی خەڵوەت‌بژێری".(١٩٩٥) زیاتربوونی بەرچاوی ژمارەی کەسانێک کە وایان پێ ‌باش‌ترە بە تەنیا بژین یان پشوودانەکانیان بە تەنیایی تێپەڕێنن ئەم بیرە دێنێتە مێشکەوە کە تاکەکان ئەمڕۆکە خەڵوەت و تەریک‌کەوتووییان بەدڵ‌ترە، بەڵام من تەنانەت تووشی یەک توێژینەوەش نەهاتووم کە وەها دیاردەیەک لە ماوەی کات‌دا بخاتە بەر لێکۆڵینەوە. سەرەڕای ئەمە، دەتوانین بڵێین ڕادەی چێژێک کە تاک لە بە تەنیا ژیان و بە تەنیا سەیاحەت کردن دەیبات بە چڕی گرێ دراوەتەوە بەچێژوەرگرتنی تاکەکەسیەکەی لە وەها دۆخ‌گەلێک و هیچ پێوەندییەکی بە دوورکەوتنەوە لە پێوەندییە کۆمەڵایەتییەکان نییە.(٧٩) تەنانەت لەو کاتانەدا کە تاکەکان وایان پێ ‌باش‌ترە بە تەنیا بژین و پشوودانەکانیان بە تەنیا تێپەڕێنن وا نایەتە بەر چاو کە لەم ڕۆژانەدا تەنیاترن لە لەوەی پێش، ڕێک بەو هۆیە کە لەم ڕۆژانەدا هەڵس‌وکەوتیان لەگەڵ دیتران ناپچرێت و لانیکەم لە ڕێگەی کەرەسەی ئەلەکترۆنیکییەوە کە بەردەوام پێیانە پێوەندییەکانیان لەگەڵ دیتران دەپارێزن.

	ئێمە لە سەردەمێک‌دا دەژین کە زۆربەمان وازمان لێ نەهێندراوە و گفتوگۆی تەلەفۆنی، پەیام، تویتێر، فەیسبووک و سکایپ گارانتی پێوەندی و هەڵس‌وکەوتی ئێمە لەگەڵ دیترانن. دەس‌ڕاگەیشتن بە خەڵوەت و تەریک‌کەوتوویی دەگمەن‌تر و دژوارتر بۆتەوە لە جاران بە تایبەتی بەو هۆکارە کە ئێمە خۆمان هەڵبژاردنمان ئەوە هەبووە کە هەڵسوکەوت بکەینە جێگرەوەی خەڵوەت و خەڵوەت‌بژێری. لەوانەیە گەورەترین مەسەلەی سەردەمی ئێمە هەستی تەنیایی لەڕادەبەدەر نەبێت بەڵکوو نەبوونی خەڵوەت و تەریک‌کەوتوویی بێت. ئەو شتەی هەڕەشە لە خەڵوەتی ئێمە دەکات ئەوەیە کە ئێمە ڕێک ئەو کاتەی کە هەستمان بە تەنیایی کرد، جا چ لە ڕووی وەڕەزییەوە ببێت، چ لە ڕووی بێ‌ئۆقرەییەوە، چ لە ڕووی تەمبەڵییەوە یەکجێ دەست‌بەداوێنی دیتران دەبین و دەمانەوێت ئەو دیترانە یان بە شێوەی ڕووبەڕوو یان لە ڕێگەی تەلەفۆن یان لە ڕێگەی کامپیوتێرەوە بدۆزینەوە -لە بری ئەوەی کە هەر لەو حالەتە خەڵوەت و تەنیاییەمان‌دا بمێنینەوە. ئێمە یان یەکجێ کەسێک دەدۆزینەوە کە لەگەڵ ئێمە سەرقاڵی ڕابواردن بن یان مەجالی ئەوەیان پێ دەدەین کە ئێمە لەگەڵ خۆیان هاوڕێ بکەن و بمانبەن بۆ گەشت و سەیران. ئێمە بە شوێن وازلێ‌هێنانەوەین. خودی ئەم وشەیەی وازلێ‌هێنانیش وشەیەکی سەرنج‌ڕاکێشە: لە وشەدا بە مانای دوورکەوتنەوە لە خۆیە، ئەو شتەی کە لێی جیا دەبینەوە خۆمانین.

	بێرتراند ڕاسێل لە ١٩٣٧ـدا ڕایگەیاند کەئێمە خەڵوەتی خۆمانمان لەکیس داوە.(٨٠) ئودو مارکاریش هەر بەم شێوەیە دەڵێت ئێمە بە شێوەیەکی گشتیی "توانای خەڵوەت‌بژێری"ـمان لەکیس داوە.(٨١) بەڵام، جیا لەم خاڵە بەڵگەنەویستە کە پێوەندی لەگەڵ دەفرایەتیی ئێمە بۆ تەنیامانەوە هەیە، "توانای خەوەت‌بژێری" چ مانایەک دێنێتە مێشکەوە؟ مارکار دەنووسێت: "پێگەیشتوویی زۆرتر لە هەر شتێک دەفرایەتی تامۆڵی تەنیایی و تەریک‌کەوتووییە."(٨٢) بێ‌گومان ئەمە خاڵیکی سەیرە، بەڵام ئاشکرایە کە مەبەستی مارکار لێرەدا ئەوەیە کە پیگەیشتوویی پێویستیی بەوە هەیە کە تاک بتوانێت بە بڕواکانی خۆیەوە لەسەر لاقی ڕابوەستێت بە بێ ئەوەی بۆ پشتیوانی پێویستی بە پشت‌بەستن بە دیتران هەبێت. بە پیی ڕوانینی کانت، ڕۆشنگەری بە مانای پێگەیشتوویی مرۆڤ بۆ زاڵ‌بوون بەسەر ئەم چەشنە لە نەبوونی پێگەیشتوویی هەیە.(٨٣) هەڵبەت دەبێت ئەمەش بگوترێت کە مەبەستی کانت نەبوونی پێگەیشتوویی فیکری بوو، بەڵام بێ‌دەسەڵاتی لە تامۆڵی تەنیایی و خەڵوەت زۆرتر پێوەندی لەگەڵ نەبوونی پێگەیشتوویی ئیحساسی و عاتیفی هەیە. کاتێک تاقەتی تامۆڵی خەڵوەت و تەنیاییمان نییە یانی ناتوانین لەگەڵ خۆمان پیوەندی بگرین و لە پێوەندی لەگەڵ خۆمان‌دا بە ئاشتی و ئارامش ناگەین. لە نەبوونی وەها ئاشتی و ئارامشێک‌دا وەشوێن وازلێ‌هێنان دەکەوین واتا وەشوێن ئەو شتانە دەکەوین کە بتوانن بیرمان لە خۆمان دوور بخەنەوە. وەکوو پاسکاڵ دەڵێت:

	ئێمە بە شوێن ئەو ڕاحەتی و ئارامشەوە نین کە دەرفەتی ئەوەمان پێ‌دەدات بیر لە دۆخی نالەباری خۆمان بکەینەوە؛ بیر لە مەترسی شەڕ، زەحمەتی کار و پلەوپایە بکەینەوە، بەڵکوو بە شوێن جم‌وجۆڵێکەوەین کە ئەم بیرە لە ئێمە دوور بخاتەوە و سەرقاڵمان بکات. هەر لەبەر ئەوەیە کە ئێمە زۆرتر لە ئەوەی بەشوێن نیچیرەوە بین بە شوێن ڕاوەوەین. هەر لەبەر ئەوەیە کە مرۆڤەکان هێندە هۆگری دەنگەدەنگ و جم‌وجۆڵن؛ هەر لەبەر ئەوەیە کە گرتووخانە مەترسی‌هێنەرترین جۆری سزایە؛ هەر لەبەر ئەوەیە کە چێژوەرگرتن لە خەڵوەت و تەنیایی فام‌‌ ناکرێت.(٨٤)

	ئەم پێویستییە درێژخایەنە بۆ وازلێ‌هێنان و سەرگەرمی نیشانەیەکە لە نەبوونی پێگەیشتوویی ئیحساسی و عاتیفی. لەو توێژینەوانەدا کە تاکەکان بەتەواوەتی وازیان لێ دەهێندرێت بۆ ئەوەی بە ماوەی شەش تا پازدە خولەک تەنیا بۆ خۆیان بیر بکەنەوە، زۆربەی ئەو کەسانەی کە تاقی دەکرێنەوە وەها کارێک بۆیان کەمێک یان یەکجار زۆر تاقەت‌پڕووکێنە.(٨٥) کاتێک کە دەرفەت بەم کەسانە دەدرێت کە کەوتوونەتە بەر تاقیکارییەوە، کە بۆ وێنە لە ڕیگەی سەرگەرم‌کردنی خۆیان بە موبایلەوە لە ژێر ئەم ئەرکە دەر بچن، زۆربەیان بە‌ڕاوەستان دەست دەکەن بە وەها دەغەڵییەک. لە یەکێک لەم توێژینەوانەدا بەو کەسانەی کە تاقی دەکرانەوە ئیزن درا کە بۆ دەربازبوون لەم وەڕەزییە لە ڕیگەی شۆکێکی ئەلەکتریکی بەژانەوە ئەم وەڕەزییە بڕەوێننەوە؛ لە ژنان‌دا لە هەر چوار کەس یەک کەس و لە پیاوان‌دا لە هەر سێ کەس یەک کەسیان ڕێک ئەم کارەیان ئەنجام‌دا. لە ڕاستی‌دا، یەکێک لە کەسەکان لە ماوەی پازدە خولەک‌دا ١٩٠ جار شۆک ئەلەکتریکی لە خۆی دا. ئەم توێژینەەوانە هاوکات لەگەڵ ئەوە کە تێست‌گەلێکن بۆ توانایی تامۆڵی خەڵوەت و تەنیایی، هەروەها تاقیکارییەکیش دێتە ئەژمار بۆ هەڵسەنگاندنی تامۆڵی وەڕەزی، بەڵام بە هیچ شێوەیەک بۆ ئاشکراکردنی بێ‌دەسەڵاتی تاکەکان بۆ پڕکردنەوەی خۆیان بە خۆیان لە کاتێک‌دا کە وازلێ‌هێنانە دەرەوەییەکان وەلانراون، نایەتە ئەژمار.

	هەر وەکوو نیچە دەنووسێت: "وردەوردە وەکوو ڕۆژ بۆم ڕوون بۆتەوە کە گشتی‌ترین کەم‌وکوڕی شێوەی پەروەردەی ئێمە ئەوەیە کە هیچ کەس فێر نابێت و هیچ کەس هەوڵ نادات و هیچ کەس پەروەردە نابێت کە چۆن تاقەتی تامۆڵی خەڵوەت و تەنیایی بێنین."(٨٦) توانای خەڵوەت‌بژێری شتێکە کە دەبێت فێری ببین. تووماس ماچۆ نووسراوەی هەیە سەبارەت بەو شتەی کە ناوی دەنێن "تەکنیکەکانی خەڵوەت‌بژێری"، واتا ئەو تەکنیکانەی کە توانای ئەوە دەدات بە تاک کە بتوانێت لەگەڵ خۆی هەڵسوکەوت بکات.(٨٧) لە حاڵی تەنیایی‌دا، تاک لەگەڵ خۆی بە تەنیایە، بەڵام لە خەڵوەت‌دا تاک لە پەنای خۆیەوەیەتی. یەکێک لە خەسڵەتە گشتییەکانی ئەم تەکنیکانە ئەوەیە کە بتوانین خۆمان بڵاو بکەینەوە بە شێوەیەک کە ڕوونووسێکی دەقیق لە خۆمان نەخۆلقێنینەوە بەڵکوو خۆیەتییەکی دیکه بئافرێنین کە بتوانین لەگەڵی گفتوگۆ بکەین. بە زمانێکی دیکە، لەم حاڵەتەدایە کە حوزووری خودی ئێمە خەڵوەتەکەمان پر دەکاتەوە نەک نەبوونی ئێمە. سیمۆئێل باتلێر تاکی ماخولیا وەکوو تاکێک وەسف دەکات کە لەگەڵ خراپ‌ترین کەس بۆتە هاودەم و هاونشین، واتا لەگەڵ خۆی.(٨٨) ئەو هاودەم و هاونشینەی کە باتلێر وەسفی دەکات لەبەر ئەوە هێندە ترسێنەرە چونکە لە بنەڕەتەوە نوێنەری غیابێک، نەبوونێک و ون‌کردووییەکە.

	کاتێک ژیانی دەروونیمان پڕ نییە ئەسپاردنی خۆمان بە دەست خەڵوەتی تەنیایی دژوار دەبێتەوە. لە لایەکی دیکەوە هەر لە بنەڕەتەوە پێویستی ئێمە بە خەڵوەتی تەنیایی لەبەر ئەوەیە کە بتوانین ژیانێکی دەروونی پڕ و لیپاولیپ دەست بخەین. میهای چێکسێنتمیهای لە تاقیکارییەکانی خۆی‌دا بەم دەرەنجامە گەیشت کە کەسانێک کە لە تامۆڵ‌کردنی تەنیایی‌دا کێشەیان هەیە و ناتوانن دەستیان بە خەڵوەتی تەنیایی خۆیان ڕابگات لە پەروەردەکردنی داهێنەرانەی خۆشیان‌دا تووشی کێشە دێن. تەنیا ئەو کەسانە دەتوانن لە دنیای هونەر و زانست‌دا بە سەرکەوتوویی بگەن کە بتوانن تەکنیکەکانی تەنیامانەوەش‌دا لێهاتوو بن.(٨٩) هەڵبەت ئەم کەسانە لە هەڵسوکەوتی بەردەوام لە دیتران‌دان. ئەو شتەی کە یەکێک لە تایبەتمەندییەکانی تاکە داهێنەرەکانە ئەوە نییە کە ئەوان لە باقی جەماوەر تەنیاترن، بەڵکوو ئەوەیە کە لە خەڵوەت و تەنیایی خۆیان دەتوانن بۆ ئافراندن کەڵک وەرگرن نەک ئەوەی تەنیا نوقمی دڵساردی و نائومێدی بن.(٩٠)

	هانا ئارێنت دەڵێت تەنیایی ئەزموونێکی بنەڕەتییە لە ژیانی مرۆڤ‌دا و هەڵبەت لە هەمان کات‌دا لەگەڵ بنەڕەتی‌ترین پێداویستییەکانی ئێمە لە دژایەتی‌دایە.(٩١) لە ڕوانگەی ئارێنتەوە فەلسەفە چالاکییەکە کە لە تەنیایی‌دا ئەنجام دەدرێت. ئەو دەڵێت کە فیلسووفی ڕاستەقینە کەسێکە کە "ئەشکەوتی تاریکی دیاردەگەلی مرۆڤی" بەجێ ‌دێڵێت و پەنا دەبات بۆ خەڵوەتی خۆی.(٩٢) ئارێنت دەڵێت "پەنابردن بۆ خەڵوەتی خۆت بە مانای لەگەڵ‌خۆبوون"ـە.(٩٣) بەڵام ئەم دیاردەیە تایبەت بە فیلسووفەکان نییە. ئارێنت دەڵێت، تایبەتمەندیی هەر جۆرە خەڵوەت‌کردنێک ئەو ڕاستییەیە کە تاک لەگەڵ خۆی کۆیە: "[من] لە خەڵوەتی خۆم‌دا [دوو لە یەک دام]."(٩٤) هەڵبەت خەڵوەت و تەریک‌کەوتوویی دەتوانێت ببێت بە هەستی تەنیایی و ئارێنت دەڵێت کاتێک وەها شتێک ڕوو دەدات کە من خۆم جێ هێشتبێت. واتا کاتێک کە ناتوانم خۆم بکەمە "دوو لە یەک" و تەنیا دەمێنمەوە بە بێ ئەوەی هاودەنگ و هاونشینی خۆم بم.(٩٥)

	جیاوازیی نێوان خەڵوەت و هەستی تەنیایی لە پیوەندییەک‌دایە کە تاک لەو دۆخەدا لەگەڵ خۆی هەیەتی، واتا پێوەندی بەوەوە هەیە کە بتوانین یان نەتوانین خۆدابینکەر بین. هەڵبەت هیچ کەسێک بەتەواوی خۆدابینکەر نییە چونکە ناکرێت خۆدابینکەریمان پی دۆخێکی ئایدیال بێت، بەڵام  ئاستێکی دیاری‌کراو لە خۆدابینکاری واتا توانایی تامۆڵی حوزووری خۆت بە بێ پشت‌بەستن بە پشتیوانی دیتران بۆ ئەوەی نەکەویە چاڵی داماوییەوە، زەروورییە. هەرچییەک بێت، تاک ناتوانێت بەردەوام پشت بە دیتران ببەستێت. بەڵام خۆدابینکەری هیچ کات گشت‌گیر و ڕیگر نییە و لەبەر ئەوەی خەڵوەت وتەریک‌کەوتوویی دیاردەیەکی ئەرێنی بێت، دەبێت ڕیگایەک بۆ گەڕانەوە بۆ دیتران بوونی هەبێت. هەر وەکوو ئۆلاڤ ه، هویگە دەنووسێت:

	خەڵوەت گەلێک شیرینە

	تا ئەو کاتەی

	ڕێگەی من بۆ لای دیتران ئاوەڵا بێت

	هەر چی بێت، مرۆڤ بۆ خۆی نادرەوشێتەوە.(٩٦)

	
وەرزی هەشتەم: هەستی تەنیایی و بەرپرسایەتی

	 

	بەردەوام دەڵێن کات هەموو شتێک دەگۆڕدرێت، بەڵام بە کردەوە ئەوە خودی ئێمەین کە دەبێت هەموو شتەکان بگۆڕین. 

	ئەندی وارهۆڵ

	فەلسەفەی ئەندی وارهۆڵ

	 

	هۆکارێک لە گۆڕێ‌دا نییە بۆ ئەوەی وا بیر بکەینەوە کە هەستی تەنیایی لە جیهانی مودێرنی هەنووکەیی‌دا گرفتێکە کە بە شێوەی ڕۆژانە ڕوو لە زیادبوونە، بەڵام سەرەڕای ئەمەش هەستی تەنیایی یەکێک لە گرفتەکانی ئێمەیە. تەنانەت بۆ کەسانێک کە بە شێوەیەکی جیددی لە هەستی تەنیایی ڕەنج نابەن، دیسانیش ئەمە دیاردەیەکی گرینگە، چونکە نیشان دەدات کە ئێمە لە ژیانمان‌دا تا چ ڕادەیەک پێویستیمان بە دیتران هەیە. کەسانێکیش کە ژمارەیان کەم نییە کەم‌تاکورتێک لەم هەستە لە ڕەنج و عەزاب دان.(١)

	هەستی تەنیایی و شەرم

	بۆچی هەستی تەنیایی تا ئەو ڕادەیە بەژانە؟ هەستی تەنیایی شتێک سەبارەت بە خۆمان بۆ خۆمان و جێگە و پێگەمان لەم جیهانەدا ئاشکرا دەکات. هەستی تەنیایی پێمان دەڵێت تا چ ڕادەیەک ئێمە لە وێنەی گشتی‌تری جیهان‌دا ناچیزەین. کاتێک هەست بە تەنیایی دەکەین هەست دەکەین کە هەبوون و حوزووری ئێمە لەم جیهانەدا هیچ بایەخێکی نییە، هەست دەکەین هەبوون و نەبوونی ئێمە بۆ دەوروبەری خۆمان هیچ بایەخێکی نییە. هەستی تەنیایی پێوەندییەکی پتەوی بە هەستی شەرمەوە هەیە. هەندێک جار کە سەبارەت بە هەستی تەنیایی وتارێک پێشکەش دەکەم داوا لە گوێگران دەکەم کە ئەو کەسانەی هەست بە تەنیایی دەکەن دەستیان هەڵبێنن، بەڵام هەرگیز هیچ کەسێک دەستی هەڵناهێنێت و بێ‌دەنگییەکی قورس بەسەر کۆڕەکەدا زاڵ دەبێت. لام وایە ئەمە خاڵێک ئاشکرا دەکات: ئەوەی کە بۆ تاکەکان ئەستەمە لە بەر چاوی هەمووان ڕایبگەیێنن کە هەست بە تەنیایی دەکەن. هەرچی بێت، هەستی تەنیایی جۆرێک ژانی کۆمەڵایەتییە، ژانێک کە ئەمە لەقاو دەدات کە ژیانی کۆمەڵایەتیی تاک جێی ڕەزامەندی نییە و تازە کاتێک کە وەها ژانێک لە ناو کۆڕێک‌دا ببیندرێت بەژان‌تریش دەبێت. هەستی تەنیایی، تەنیا بەژان نییە بەڵکوو شەرم‌هێنەریشە. بۆ پارێز لەم خەجاڵەتییە، پێویستە تاک وا نیشان بدات کە ژیانێکی کۆمەڵایەتی پڕ لە شادی هەیە هەرچەند کە خۆی وەکوو تاکەکەس هەست بە تەنیایی بکات. سەرەڕای ئەو ڕاستییە کە هەستی تەنیایی دیاردەیەکی مرۆڤی گشتییە، هەر کەسێک کە هەست بە تەنیایی دەکات وەکوو کەسێکی دۆڕاو دێتە بەر چاو.

	لە ڕۆمانی بێزن‌بێزن‌ـی جۆن دیدیۆن‌دا، وەشوێن ئەو ڕیگایانە دەکەوێن کە دەبنە هۆی سازبوونی جیهانە زەینییەکانی ماریا وایێت، ئەکتەری سی و یەک ساڵان، ئەو جیهانانەی کە لە تەڵاق‌وەرگرتن لە مێردەکەی، لەباربردنی منداڵەکەی لە ژێر گوشاری مێردەکەی‌دا، لە نەخۆشخانە ڕاگرتنی کچەکەی و بە ئاوات نەگەیشتنی لە پیشەکەی‌دا، سەریان هەڵداوە. ماریا بە شێوەیەکی قووڵ بە تەنیایە و شاردنەوەی ئەم تەنیاییە بۆ ئەو زۆر حەیاتییە:

	لە سووپێرمارکێتەکان سەیری ئەوانی کردبوو و نیشانەکانیانی دەناسییەوە. کاتژمێر حەوتی دوانیوەڕۆی یەکشەممە لە ڕیزی پێشکنین‌دا ڕادەوەستان و لە ڕۆژنامەکانی هارپێرزی ناو بازار فاڵی حەوتوویان دەخوێندەوە و لە ناو ڕەوڕەوەکانیان‌دا لەتێک گۆشتی مەڕ و ڕەنگە دوو قوتوو خواردنی پشیلە و ڕۆژنامەی یەکشەممەی تێیدا بوو، وێرژێنی سەرلەبەیانی بە جۆرەیەک قەد کرابوو کە کارتۆنەکان ڕوویان لە دەرەوە بوو. هەندێک جار زۆر جوان بوون، دامەنەکانیان ڕێک‌وپێک بوو و چاویلکەکانیان ڕەنگێکی جوانیان هەبوو و لەوانەیە تەنیا لێوەکانیان کەمێک تێک ترینجابێتن، بەڵام لە ڕاستی‌دا هیچ شتێک نەبوون جیا لەو لەتە گۆشتە مەڕە و دوو قوتوو خواردنە پشیلەیە و ڕۆژنەمەکانی بەیانی. ماریا لەبەر ئەوەی هیچ نیشانەیەک نەدا بەدەستەوە بەردەوام بە ئەندازەی پێویست بۆ یەک بنەماڵە شت‌ومەکی دەکڕی، چەند دانە تۆنگە ئاو، چەند کیلۆ ساڵسای سەوز، نیسک، نۆدل، پاستا و کۆنسێروی ئێرەماسی شیرین و چەند کارتۆنێکیش تاید. ئەو دەیزانی کە کڕینی چ شتانێک نیشانی مرۆڤی تەنیای داماوە، هەر لەبەر ئەوە هیچ کاتێک خەمیر ددانیکی بچووکی نەدەکڕی یان گۆڤارێکی فڕی نەدەدا ناو ڕەوڕەوەکەی. ماڵەکەی لە بێوێرلی هێڵز بووبوو بە عەمباری شەکر، ئاردی گەنمەشامی، گۆشتی بەستوو و پیواز. ماریا بۆ خۆی پەنیری لوری دەخوارد.(٢)

	تەنیایی چەشنێک شکستی بنەڕەتییە لە ژیان‌دا چونکە بە مانای ئەوەیە کە توانای پێویستمان بۆ سازکردنی پێوەندی لەگەل کەسێک یان چەند کەس نییە. کەسانی تەنیا ڕێز و حورمەتێک کە دەبێت یان بۆخۆیان چاوەڕوانی دەکەن، لە دیترانەوە وەری ناگرن. هەر بۆیە وا دێتە بەر چاو کە تەنیایی شتێکە کە لە دەرەوە بەسەر تاک‌دا دەسەپێندرێت. تاکێک کە هەست بە تەنیایی دەکات کەسێکە کە ئاواتخوازی سازکردنی پێوەندی لەگەڵ دیترانە بەڵام ناتوانێت ئەمە دەست بخات. بەڵام لە نێوان کەسێک‌دا کە لە ڕوانگەی کۆمەڵایەتییەوە خەڵوەتی هەڵبژاردووە و کەسێک کە لە ڕوانگەی کۆمەڵایەتییەوە وەدەر نراوە جیاوازییەکی جیددی بوونی هەیە.

	تەنیایی، هەستی گرێ‌دراوەی و مانای ژیان

	هەستی تەنیایی درێژخایەن و تەریک‌کەوتوویی کۆمەڵایەتی سەپێندراو پێوەندییەکی ڕاستەوخۆی لەگەڵ هەستی بێ‌مانایی لە ژیان‌دا هەیە. ئەمە بەو مانایەیە کە هەستی گرێ‌دراوی بۆ هەستی مانا لە ژیان‌دا دیاردەیەکی بنەڕەتییە.(٣) هەڵبەت مانای ژیان دەکرێت لە دەلاقەی جۆراوجۆرەوە بکەوێتە بەر لێکۆڵینەوە، بەڵام بەڕواڵەت پێوەندی تاکەکەسی لەگەڵ دیتران بەردەوام ڕۆڵێکی بنەڕەتی لە هەستی مانای ژیان‌دا هەیە.(٤) ئەو شایەتی و بەڵگانەی کە بە "گریمانەی هەستی گرێ‌دراوی" بومایستێر و لیری ئێعتبار دەبەخشن کەم نین. ئەم گریمانەیە دەڵێت: "لە مرۆڤەکان‌دا پاڵنەرێکی زاڵ و باو بۆ بیچم‌بەخشین و پاراستنی لانیکەمی پێوەندییە تاکەکەسییە خۆڕاگر و ئەرێنی و کاریگەرەکان بوونی هەیە."(٥) بەڵام دەبێت سەرنج بدرێت کە پێویستی تاکەکەن بە هەستی گرێ‌دراوی یەکسان و بەرانبەر نییە، یانێ ئەم پێویستییە لە هەندێک کەس‌دا زۆرە و لە هەندێک کەس‌دا کەم‌تر.(٦) کەسانێک کە زۆربەی کاتی ڕۆژانەیان لەگەڵ دیتران دەبەنە سەر بە شێوەی باو شادترن لە کەسانێک کە زۆربەی کاتەکانیان بە تەنیا دەبەنە سەر، بەڵام ڕوونە کە لە نێوان تاکەکان لەم بەستێنەدا جیاوازی جۆراوجۆر بوونی هەیە. لە هەڵسەنگاندنی خۆشحاڵی زەینی‌دا -یان هەر وەکوو زۆر جار بە هەڵە دەگوترێت "بەختەوەری"- پێوەندییە تاکەکەسییەکان کاریگەرییەکی زۆر زیاتریان لە پارە و تەندروستی هەیە. گەر بمانەوێت پێش‌بینی بکەین کە کەسێک نمرەیەکی سەرووتر یان خوارتر لە باری خۆشحاڵیی زەینییەوە وەردەگرێت، ئەو کاتانەی کە ئەو کەسە لەگەڵ دۆستان و بنەماڵەکەیەتی یەکێک لە کەم‌هەڵەترین پێوانەکان بۆ پێش‌بینی‌کردنی درووست دێتە ئەژمار. زۆربەی کەسەکان دەڵێن لەو کاتانەدا کە لەگەڵ دیترانن هەستیان ئەرێنی‌ترە لەو کاتانەی کە بە تەنیان. بەڵام لە هەمان کات‌دا زۆر کەسیش هەن کە لە تەنیایی‌دا زۆر حاڵێکی خۆشیان هەیە و بەپێچەوانەوە لە پەنای دیترانەوە کاتێکی زۆر نالەبار و ناخۆشیان هەیە.

	سەرەڕای ئەمە، ئەو شتەی حاشای لێ ناکرێت ئەمەیە کە ئێمە هەموومان بێ‌ ئاوارتە پێویستیمان بە دیتران هەیە. یەکێک لە فاکتەرە ئەسڵییەکان لە پێویستی بە دیتران، پێویستی بەوەیە کە دیتران نیازیان بە خودی ئێمە بێت. بە واتایەک ئەو کەسانەی کە هیچ‌کەس هەستی نیازی پێیان نییە لە ژیان‌دا هیچ ڕۆڵێک ناگێڕن. بەو پێیە، زۆر سەیرە کە ئێمە زۆربەی ژیانمان وەها دادەڕێژین کە هیچ نیازێکمان بە دیتران نەبێت. لە ١٩٧٠ـدا کۆمەڵناسێک بە ناوی فیلیپ سلێیتر کتێبی "بەشوێن تەنیایی‌دا"ی بڵاو کردەوە. لەم کتێبەدا هاتووە:

	ئێمە بە شوێن ماڵی تاکەکەسی، ئۆتۆمبێلی تاکەکەسی، بەخچەی تاکەکەسی، جل‌شۆری تاکەکەسی، فرۆشگەی سێلف‌سرویس و جۆرەکانی لێهاتوویی و کەرەسەوەین بۆ ئەوەی خۆمان ئیشەکانی ماڵێمان ئەنجام بدەین. وا دێتە بەر چاو تەکنۆلۆژییەکی مەزن تەرخان کراوە بۆ ئەم ئیشە کە زەروورەتی داواکردنی کارێک یان شتێک لە کەسێکی دیکە لە ماوەی ژیانی ڕۆژانەمان لەناو ببات. لە ناو ئەمریکییەکان‌دا تەنانەت لە ناو بنەماڵەش‌دا ئەمە باوە کە هەر تاکێک لە بنەماڵە ژووری تاکەکەسی خۆی هەبێت، و تەنانەت تەلەفۆنی جیا، ئۆتۆمبێلی جیاشی هەبێت، هەڵبەت بەو مەرجەی کە پارەکەی بە دەسەتەوە بێت. ئێمە بەردەوام داواکاری شتانی تاکەکەسی زیاترین، و کاتێکیش ئەمانە دەست دەخەین زیاتر و زیاتر لە یەک‌دی بێگانە دەبین.(٧)

	بە واتایەک، لەو دەیانەی کە لە کاتی بڵاوبوونەوەی کتێبی ساڵتێر تێپەڕیوە ئەم هۆگرییە بۆ سەربەخۆیی ڕۆژ لە دوای ڕۆژ زۆرتر هەبووە. لەوانەیە ئەم دۆخە بێ‌پێوەندی بە ئەو وەسفەوە نەبێت کە هێگڵ لە "من"ـی داماوێک دەیدات بە دەستەوە کە "نە دەتوانێت لە تەنیایی و چوونە ناو قاپووڕی خۆیەوە چاوپۆشی بکات و نە دەتوانێت خۆی لەم سەر لە ژێر بەفرنانە زەینییە ڕزگار بکات."(٨) بەڵام بە شێوەی گشتیی بەڵگەکان وای نیشان نادەن کە ئێمە لە ڕابردوو تەنیاترین.

	هەستی بەرپرسایەتی لە بەرانبەری هەستەکانمان‌دا

	بە پێی دیاردەناسیی هەستی تەنیایی، بەڕواڵەت تەنیایی لە دەرەوە بەسەر ئێمەدا دەسەپێندرێت. بەو پێیە دەبێت خەتاکە بخرێتە سەر شانی دەوروبەر. ئەگەر خەتاکە هی دەوروبەر ببێت دەکرێت بەم دەرەنجامە بگەین کە دەرمان‌کردن و چاک‌کردنەوەی ئەم دۆخەش هەر دەبێت لەسەر شانی دەوروبەر بێت. بەڵام ئێمەش دەبێت هەموومان بەرپرسیاتیی هەستەکانی خۆمان وەئەستۆ بگرین. هەستەکانی ئێمە هەستەکانی خودی ئێمەن. ئەرەستوو دەڵێت هیچ کەسێک ڕێگای هەڵاتنی نییە لەوەی کە دەبێت بە پێی کەسایەتی خۆی بجووڵێتەوە، بەڵام لە لایەکی دیکەوە ئەم کردەوانە خۆویستانەن، چونکە ئەوە خودی ئێمەین کە کەسایەتیی خۆمان پەروەردە دەکەین، واتا تا ئاستێکی بەرچاو ئێمە خۆمان خۆمان دەئافرێنین.(٩) بۆ وێنە، لەوانەیە ئێمە بەو هۆیەی کە بە شێوەی عادەت تووڕەیی خۆمان لەگەڵ چەشنێک لە توندئاژۆیی و بێ‌هۆکار دەردەبڕین، بە بەرپرس بزانن. ڕێک لەسەر ئەو ڕێچکەیە دەکرێت بڵێین هەر کەسێک بەرپرسی تەنیایی خۆیەتی، چونکە سەرچەشنێکی کرداری هەڵبژاردووە کە بۆتە هۆی پەرە سەندنی ئەم تەنیاییە. هەری فرانکفۆرت بە ڕاشکاوییەوە تیۆری ئەرەستوویی ڕەت دەکاتەوە و دەڵێت مەسەلەی بەرپرس‌بوون لە بەرانبەر کەسایەتی خۆمان و ئەو کردەوانەی کە بە شوێنی‌دا دێت پێوەندی بە خۆلقاندن یان بیچم‌بەخشین بەو کەسایەتییەوە نییە، بەڵکوو بەپێچەوانەوە "قەبووڵ‌کردنی بەرپرسایەتی لە بەرانبەر ئەودایە".(١٠) هەڵبەت ڕوونە کە تاک بەرپرسایەتییەکەی لە بەرانبەر کاراکتێرەکەی‌دا تا ئەو ئاستەیە کە ئەگەری گۆڕینی ئەو کەسایەتییەی هەیە.

	ئاشکرایە کە ئەوەی چ هەستێکمان هەبێت بە دەستی خۆمان نییە. مرۆڤ ناتوانێت بام ساناییە بڕیار بدات کە تەنیا نەبێت، و بەم جۆرە گرفتی تەنیایی، تەنیا بە ئیرادەی خۆی چارەسەر بکات، واتا بۆ وێنە وەکوو تنووکە شەونمێک کە لە بەرانبەر تینی هەتاو‌دا دەبێتە هەڵم و نوقم دەبێتەوە. لە ڕوانگەی دیاردەناسییەوە، ئیحاساسات دێنە سۆراخمان و زۆر جاران لە دژایەتی ڕاستەوخۆ لەگەڵ ویستی ئێمەدان، لەو کاتەدا کە ئەم ئیحساساتە بوونیان نییە. بەڵام لە هەمان کات‌دا ئێمە دەسەڵاتی هەڵبژارنمان هەیە و بۆ وێنە دەتوانین بە ویستی خۆمان بچینە ناو هەلومەرجێکی کۆمەڵایەتییەوە، سەرەڕای ئەو ناڕەحەتییانەی کە ئەو هەلومەرجە دەتوانێت بۆ ئێمەی بەدی بێنێت. ئێمە دەتوانین هەوڵ بدەین و شێوەی بیرکردنەوەمان سەبارەت بەو هەلومەرجانە بگۆڕین، و چاوەڕوانیمان لە دیتران و گرێ‌دراویمان بە ئەوانەوە بگۆڕین. ئەمە کارێکە کە هیچ کەسێکی دیکە جیا لە خۆمان ناتوانێت بۆمانی ئەنجام بدات.

	لە لایەکی دیکەوە، کەسانێک کە هەست بە تەنیایی دەکەن هەست دەکەن ئەم تەنیاییە لە دەرەوە بەسەریان‌دا سەپاوە و هەڵقوڵاوی ژینگەیەکی کۆمەڵایەتییە کە جێی ڕەزامەندی نییە و بە هێچ شێوەیەک لەگەڵ چاوەڕوانییەکانی ئەوان‌دا تابە نییە. کەوابوو عادڵانە نایەتە بەر چاو گەر بڵێین تاکەکان تەنیا دەبێت پێوەندیان لەگەڵ خۆیان و ژینگەکەیان بگۆڕن. ئایا وەها حوکمێک بە مانای ئەوە نییە کە "تاوان بخەینە ئەستۆی قوربانی"؟ ئەو کات ئەگەری ئەوە هەیە کە مرۆڤی تەنیا بیهەوێت ڕێک ئەو وڵامە بە ئێمە بداتەوە کە لە گۆرانی موریسی واتا لە گۆرانی "کی گوتوویە ئێستا زووە؟" هاتووە:

	دەمت ببەستە

	ئاخر چۆن دەڵێیت

	من بە هەڵە بەو ڕێیەدا ڕۆیشتم

	منیش ئینسانم و حەز دەکەم خۆشیان بوێم.

	ڕێک هەر وەکوو هەمووان حەز دەکەن...

	ژانی تەنیایی ژانی بێ‌نرخی و بێ‌قەدرییە. گلەیی لە تەنیایی گلەیی لە ژانێکە کە لە وەدی‌نەهاتنی یەکێک لە پێداویستییە بنەڕەتییە ئینسانییەکان هەڵقوڵاوە. بەڵام ئەم پێداویستییە تا ڕادەیەکیش دەرکەوتی چاوەڕوانییەکانی خودی تاکە. کەوابوو ڕەنگە واباش‌تر بێت کە بەپەلە بەم دەرەنجامە نەگەین کە تەنیایی لە پشتیوانیی ناتەواوی کۆمەڵایەتی دیترانەوە سەرچاوەی گرتووە. لەوانەیە مەسەلە و گرفت لەو چاوەڕوانییانەدا بێت کە کەسی تەنیا لە پێوەندییەکانی لەگەڵ دیتران هەیەتی. لەوانەیە ئەمڕۆکە ئێمە بە شێوەیەکی گشتیی چاوەروانی گەرمییەکی لەڕادەبەدەرمان لە ژینگەی کۆمەڵایەتی هەبێت.(١١) کەسێک کە بەردەوام بە دەستی تەنیاییەوە دەناڵێنێت هەرچەند لە ئابلۆقەی بنەماڵە و دۆستانێک‌دایە کە لە پشتیوانی و محەبەت‌کردن بە ئەو کەمتەرخەمی ناکەن، جۆرێک "برسییەتی" هەڵسوکەوتی هەیە ڕیک وەکوو کەسانێک کە هەست بە برسییەتی دەکەن هەرچەند زۆریشیان خواردووە. مرۆڤ لەوانەیە بەردەوام بەشوێنی پێوەندیی نوێی ڕۆمانتیک و دۆستانی نوێوە بێت بەو ئومێدەی کە پێویستییەکەی بە پێوەندی لەناو بچێت -بەڵام ئەمە تاڕادەیەک ڕێ‌تێنەچووە. لەم حاڵەتەدا هەستی تەنیایی دەبێتە نیشانەیەک لە ناکارامەیی، ڕێک هەر وەکوو چۆن باقی هەستەکان دەتوانن ناکارامە بین.

	گەر ئێوە هەست بە تەنیایی دەکەن من ناتوانم پێتان بڵێم بۆچی تەنیان. پێشتر باسمان لە هەندێک دۆخی کۆمەڵایەتی و تایبەتمەندی‌گەلی دەروون‌ناسی کرد کە ئەگەری هەستی تەنیایی دەبەنە سەرەوە، بەڵام ئەمە لەسەر شانی ئێوەیە کە پێوەندی ئەم باسە لەگەڵ دۆخی خۆتان دیاری بکەن و بڵێین هۆکارەکان و بنەماکانی هەستی تەنیایی تایبەت بە ئێوە چییە. لەوانەیە هەندێک لە بابەتە پێشکەش کراوەکانی ناو ئەم کتێبە بتوانێت یارمەتیتان بدات بۆ ئەوەی بە تێگەیشتنێکی باش‌تر لە خۆتان بگەن. ڕەنگە بەو تێگەیشتنە بگەن کە هۆکارەکان و بنەماکانی هەستی تەنیایی ئێوە ئەو شتانە نەبوون وا لەمەوبەر بۆخۆتان بیرتان لێکردۆتەوە. لەوانەیە ئێوەش یەکێک بن لەو کەسانەی کە لایان وایە تەنیایی لە دەرەوە بەسەریان‌دا سەپێندراوە چونکە دەوروبەرتان توانای ئەوەی نییە کە پێویستی عاتیفی ئێوە بۆ ساز کردنی پێوەندی وەدی بێنێ بەڵام ڕەنگە بەو زانیارییانەی کە لەم کتێبەدا دەستتان خستووە تێبگەن کە هەندێک تایبەتمەندی لە ئێوەدا بوونی هەیە کە پەرە دەدات بە هەستی تەنیایی ئێوە، تایبەتمەندی گەلێک وەکوو هەبوونی چاوەڕوانی لەڕادەبەدەر لە پێوەندی ڕاستەقینە یان بێ‌متمانەیی لەڕادەبەدەر یان خۆخۆشەویسستی لەڕادەبەدەر یان سەیر کردنی خۆتان و دیتران لە هەلومەرجە کۆمەڵایەتییەکان‌دا بە چاویلکەیەکی ڕەخنەگرانەی زێدەڕۆیانەوە.

	لە زۆر نموونەدا هەڵە نییە گەر بڵێین: ئێوە بەو هۆیە هەست بە تەنیایی ناکەن کە تەنیان –ئێوە بەو هۆیە تەنیان چونکە هەست بە تەنیایی دەکەن. هەر وەکوو لەوە پێش باسمان کرد، لە ڕوانگەی کەسانی تەنیاوە ئەم حوکمە ناعادڵانە دێتە بەر چاو و ئەمە بەو مانایە دادەنێن کە "تاوان خراوەتە ئەستۆی قوربانی". بە هەر حاڵ، کەسانی تەنیا وا هەست پێ دەکەن کە تەنیایی لە دەرەوە بەسەریان‌دا سەپێندراوە وخەتاکەش دەگەڕێتەوە سەر ژینگەیەک کە لەگەڵ چاوەڕوانیی ئەوان کۆک نییە. بەڵام ئەم بیرۆکە زەینییە بە هێچ شێوەیەک پێنوێنێکی  باش بۆ هۆکارەکانی هەستی تەنیایی نییە. گەر لە دەوروبەرتان کەسانێک لە بنەماڵە و دۆستانی ئێوەن کە لەگەڵتان هاودڵ و هاوڕێن، بەڵام سەرەڕای ئەمەش هەستی تەنیایی دەست لە ئێخەتان بەرنادات، دەکرێت بڵێین کە پێویستیتان بە ڕێزلێ‌گیران و نزیکی لە هاوسەنگی چۆتە دەرێ. ئەم ڕاستییە کە ئێوە هەست بە تەنیایی دەکەن حەتمەن بەو مانایە نییە کە دیتران لە حەقی ئێوەدا کەمتەرخەم بوون یان تووشی هەڵە هاتوون. لەوانەیە ئەوە خودی ئێوە بن کە لە هەڵسەنگاندنێک کە لە پیوەندییەک کە بە کردەوە لەگەڵ دیتران هەتانە تووشی هەڵە هاتبێتن. سەرەڕای ئەمە هەستی تەنیایی ئێوە بەو مانایە نییە کە ئێوە مافی ئەوەتان هەیە کە چاوەڕوانی ئەوەتان لە دیتران هەبێت کە بۆ لابردنی ئەم هەستە هەوڵ بدەن. هەر لە بنەڕەتەوە ژیان بە بێ تەنیایی بەشێک لە مافەکانی مرۆڤەکان نییە، ڕێک هەر وەکوو هەستی شادی و بەختەوەری کە بەشێک لە مافی ئینسانەکان نییە.

	بەردەوام مەودایەکی قووڵ لە نێوان فام و تێگەیشتنی ئێمە لە خۆمان و فام و تێگەیشتنی دیتران لە ئێمە بوونی هەیە و ئێمە بەردەوام لەم جیاوازییە ئاگادارین. ئێمە لە زەینی خۆمان‌دا، خۆمان بە شێوەیەک فام و هەست پێ دەکەین کە هیچ کەسێکی دیکە ناتوانێت ئەو فام و هەستەی نیسبەت بە ئێمە هەبێت. هەستی تەنیاییش لەم چەشنەیە، هەستێک کە زۆربەی مرۆڤەکان لە زۆربەی کاتەکان‌دا بە جۆرەیەک چارەسەری دەکەن، بەڵام هاوکات هەستێکیشە کە دەتوانێت لەسەر شانمان قورسایی بکات. لەم ڕوانگەیەوە، هەستی تەنیایی شتێک نییە کە لە نەبوونی دیتران‌دا ڕوو بدات بەڵکوو لە حوزووری دیترانێک‌دا ڕوو دەدات کە مرۆڤ هەست دەکات مەودایەکی زۆری لەگەڵیان هەیە. پێویستیی ئێمە بە دۆستایەتی و ئەوین دەربرێ پێویستی ئێمەیە بۆ زاڵ بوون بەسەر ئەم مەودا و دوورییەدا، دەربڕی پێویستی بە پەیوەندی لەگەڵ دیترانێکە کە دەکرێت بڵێین بیر و هەستەکانی ئێمە فام دەکەن ئەویش نە تەنیا بەو هۆیە کە ئێمە ئەو بیر و هەستانەمان بەیان کردووە بەڵکوو زۆرتر بەو هۆیەی کە لە ڕاستی‌دا ئێمە دەناسن. پێویست نییە ئەم دیترانە حەتمەن بیر و هەستەکانی ئێمە پەسند بکەن بەڵکوو تەنیا ئەمە بەسە کە تێبگەن و بزانن کە ئەم بیر و هەستانە لە کوێوە سەرچاوە دەگرێت و بزانن ئەم بیر و هەستانە بەیانێکە لەوەی کە ئێمە کێین و چۆن لە جیهان تێدەگەین. بۆ ئەم مەبەستە دەبێت تاکەکان لەگەڵ لێک نزیک بن و لێک‌نزیک بوون بنەڕەتی‌ترین پردێکە کە دەکرێت بۆ دەرباز بوون لە هەستی تەنیایی کە هەموو ژیانمان لە بەرامبەری‌دا بووین، ساز بکرێت.

	لە هەمان کات‌دا، زۆر شتی دیکە هەیە کە ناتوانین کەسی دیکەی تیێدا بەشدار بکەین. مەرگ لە تەنیایی‌دا ڕوو دەدات. مەرگی ئێمە ڕێک ئەمەیە: مەرگی ئێمە. پاسکاڵ دەنووسێت: "ئەمە لە نەزانی ئێمەوەیە کە خۆمان دڵبەستەی هەڵسوکەوت لەگەڵ دیتران دەکەین. هیچ کەس ناتوانێت وەفریای وەها کەسانێکی داماو و بێ‌دەسەڵات بکەوێت؛ ئێمە بە تەنیا دەمرین."(١٢) نۆربێرت ئیلیاسیش باسی "تەنیایی لە کاتی مردن‌دا" دەکات و دەڵێت مەرگ لە کولتووری ئێمەدا شاراوەیە نەک ئەوەی بەشێک لە ئەزموونی ئێمە لە جیهان بێت. بەم جۆرەیە کە مەرگ بۆ زیندووان مەسەلەسازە و هەر لەبەر ئەوەشە کە تاکەکان لە کاتی مردن‌دا هەست بە تەنیایی دەکەن: "کەسێک کە خەریکە دەمرێت سەرەڕای ئەوەی کە هێشتاش زیندووە هەست دەکات کە هەر لەم چرکەیەوە لە کۆڕی زیندووان وەلا نراوە."(١٣) بەڵام پێویست نییە کە بەم جۆرە بێت. پێویست نییە کە مردن هاوشێوەی "گۆرانی مەرگ" لە شانۆنامەی عاشقانی باڵندە (١٩٦٦) نووسراوەی یێنس بیۆرێنبۆی بێت:

	ئێستا ئیتر ئەو ڕۆژ و ئەو سەعاتە گەیشتووە.

	وە تۆیان لە بەرانبەر دیواردا داناوە بۆ ئەوەی خوێن لە جەستەت دەرچێت

	وە ئەوانەی کە خۆشیان دەویستی

	بە زوویی جێت دێڵن

	وە ئەو کات دەبینی کە مرۆڤ بە تەنیا دەمرێت.(١٤)

	 هەمیشە وا نییە ئەوانەی وا خۆشیان دەوێین دیمەنەکە چۆڵ بکەن. کاتێک باوکم دەمرد ئێمە هەمووان لەگەڵ یەک لە لای بووین. دەمانزانی خەریکە چی ڕوو دەدات و شەوانێکی دوورودرێژ سەرقاڵی باس‌کردن سەبارەت بەو مەسەلەیە بووین. هیچ‌کام لە ئێمە نەماندەتوانی لە بری ئەو بمرین، بەڵام هەموومان لەوێ لە کنی بووین. تا دواهەمین چرکەکان جۆرێک هەستی نزیکایەتی و ئاسوودەیی‌بوونی هەبوو، وەکوو درێژەدان بە هەموو ئەو شتانەی کە تا ئێستا بوومان، بەڵام سەرەڕای ئەمە بۆ ئەو ئاشکرا بوو کە کەسێک کە بڕیارە بمرێت ئەوە، نەک کەسێکی دیکە.

	ئەم تەنیاییە، تەنیایی خودی ئێمەیە

	هەستی تەنیایی شتێک لەسەر خۆم، بە خۆم دەڵێت، شتێکیش سەبارەت بە جێگەوپێگەی من لە جیهان‌دا. لە سەردەمێک‌دا کە گەنج‌تر و نەزان‌تر بووم وام بیر دەکردەوە کە ناچار نیم پێویستیم بە دیتران هەبێت و دەتوانم خۆدابینکەر بم. هێشتاش جارناجارێک هەستی ئەرێنی خەڵوەت‌بژێری فریوم دەدات و هانم دەدات بەرەو ئەم بیرە کە دیسانیش خۆدابینکەری دەتوانێت  بەدیلێک بێت. بەڵام ئەم ساویرە زۆر تاقەت ناهێنێت و ئەو شتەی کە شوێنی ئەوین بە خەڵوەت دەگرێتەوە، هەستی تەنیاییە. هەستی تەنیایی ئەو سنوورەمان وەبیر دێنێتەوە کە ئێمە ناتوانین پێشێلی بکەین، چونکە بە شێوەیەکی لێبڕاوانە پێمان نیشان دەدات کە ئێمە خۆدابینکەر نین. لەو کاتەوە کە لەدایک دەبین، تەنانەت بەر لە ئەوەی لەدایک ببین ژیانی ئێمە گرێ دراوەتەوە لە دیتران و لە سەرانسەری ژیانمان‌دا پێوەندی‌گەلێکی نوێ لە پەنای لێکپچڕانی پێوەندی‌گەلی کۆن‌دا ساز دەبن. هەر وەکوو دی. ئێچ. لارێنس گوتوویەتی، ژیانی مرۆڤ بە جۆرێکە کە تێیدا، تەنانەت تاقانەیی ئێمە گرێ دراوەتەوە بە پێوەندی لەگەڵ دیتران.(١٥) بە بێ وەها پێوەندییەک بەشی زۆرینەی تاقانەبوونی ئێمە دەبێت بە هەڵم ڕێک بەو هۆیەی کە تاقانەبوونی ئێمە تەنیا لە ڕێگەی پێوەندیمان لەگەڵ دیترانە کە دەگوورێت و پێناسە دەکرێت. هەر وەکوو لە ڕۆمانی کانادای ڕیچارد فۆرد‌دا هاتووە:

	ئەو جۆرەی خوێندوومەتەوە، تەنیایی وەکوو ڕاوەستان لە سەفێکی دوورودرێژدایە، چاوەڕوانی گەیشتن بە سەرەتای سەفەکە، شوێنێک کە پێیان گوتووین شتێکی چاک چاوەڕوانمان دەکات. کێشە تەنیا ئەمەیە کە ئەم سەفە هیچ کات نابزوێت و بەردەوام کەسانێک دێن و لە پێش ئێمەوە لە سەفەکەدا ڕادەوەستن، و سەری سەف واتا ئەو شوێنەی وا حەز دەکەین لەوێ بین بەردەوام لێمان دوور و دوورتر دەکەوێتە تا ئەو شوێنەی کە بەم باوەڕە دەگەین کە لەم سەفەدا ئەسڵەن بڕیار نییە شتێک بە ئێمە بدرێت.(١٦)

	بەڵام هەڵەیە گەر پێمان وا بێت لە کۆتایی ئەم سەفەدا -ژیان- شتێکی بۆ پێشکەش‌کردن بە ئێمە پێ نییە. دیتران تەنیا تا ئەو ڕادەیە دەتوانن لە تەنیایی ئێمە تێبگەن کە خۆمان بە نومایشی بدەین. هیچ کەسێکی دیکە ناتوانێت بە زۆرەملێ خۆ بهاوێژێتە ناو تەنیایی ئێمەوە و نوقمی بکاتەوە. بەڵام ئێمە بەردەوام دەتوانین کەسێک ڕێگە بدەین بۆ ناو تەنیایی خۆمان. ڕێک لەم خاڵەدایە کە ئیتر تەنیایی بوونی نابێت و کۆ شوێنی دەگرێتەوە. کەوابوو دەبێت فێر ببین لەگەڵ ئەم ڕاستییە بژین کە هەر ژیانێکی مرۆڤی تا ئاستێک تەنیایی و هەستی تەنیایی تێیدایە. هەر لەبەر ئەوەیە کە پێویستە فێر ببین تاقەتی تامۆڵی تەنیاییمان هەبێت و ئومێدمان هەبێت کە بتوانین ئەم هەستی تەنیاییە بکەین بە خەڵوەت‌بژێری.

	گەر فێر ببین پشت بە خۆمانەوە ببەستین بە شێوەیەک کە ئیتر ژێردەستی پەسندی دیتران نەبین، دەتوانین لەخەستی هەستی تەنیایی خۆمان کەم بکەینەوە. لە هەمان کات‌دا دەبێت فێر بین لەگەڵ دیتران پێوەندی بگرین و خۆمان بە ڕووی ئەوان بکەینەوە. بەڵام دیسانیش سەرەڕای هەموو ئەمانە هەستی تەنیایی جارناجارێک دێتە سۆراخمان. ئەمە هەمان هەستی تەنیاییە کە دەبێت بەرپرسایەتییەکەی قەبووڵ بکەین چونکە هەرچۆنێک ببێت ئەم تەنیاییە، تەنیایی خودی ئێمەیە.

